
	ПАРИСЫН БУУЛТ - 2

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Автоматаар үүсгэсэн тайлбар]

Зөвлөлтийн нэрт зохиолч Илья Григорьевич Эренбург “Парисын буулт” гэдэг романдаа дэлхийн хоёрдугаар дайнд Франц орон Фашист германы эзлэн түрэмгийлэгчдэд ялагдсаны учир шалтгааныг нийгэм улс төр, ёс суртахуун, түүхэн талаас нь хамран үзүүлсэн байна. Энэ романд Францын төрийн эрхийг барьсан хөрөнгөтнүүдийн арчаагүй аймхай, хулчгар байдал хийгээд жирийн ажилчид, сэхээтнүүдийн эх оронч эрмэлзэл тэмцлийг яруу сайхнаар дүрслэн үзүүлжээ. Илья Эренбург уг романыг туурвисны учир 1942 онд ЗХУ-ын төрийн шагнал хүртсэн юм. 

	 


ХОЁРДУГААР БҮЛЭГ

	I

	Мягмар гарагт Монтинийнд цугларч уужим тасалгаанд, янжуурын утаан дунд, мартиникээс ирсэн цагаан ром дарс хүрэн цай хоёрыг хослуулан ууж суугаад, Бретейлийн найз нар улс төрийн ээлжит асуудлуудыг хэлэлцэнэ. Тэр завсарт авхай нар зочдын өрөөнд цай ууж, хов жив хөөцөлдөнө. Монтинийн охин Жозефина мягмар бүрд энд ирдэг Люсиэнд сэтгэл нь хөрөөгүй учраас эрэгтэйчүүлийн зочдын өрөөнд орж ирэх цагийг байж ядан хүлээнэ. 

	Ардын фронт ялснаас хойш бараг хоёр жил боллоо. Дессерийн хэлдгээр юм бүхэн хуучирчхаад байв. “Би жолоодож сурлаа одоо намайг ийм тийм гээд байхаа ч больжээ...” гэж Виар омойтно. Ажил хэрэг бүтэмжтэй, завод бүхэн захиалга элбэгтэй, хоршоо дэлгүүр бараа таваараа барж ядна. Ханхай байшин байхаа больсон тул: “хөлсөлнө” гээд бичсэн байдаг нь үгүй болжээ. Эдийн засагч нар хямрал дуусаж, өнө удаан орших сайхан цаг ирэх талаар бичнэ. 

	Гэтэл амгалан байдлын цаад талд нийтийг хамарсан гонсгор сэтгэл буглана. Буржуй нар долоодугаар сард болсон ажил хаялтыг мартаагүй бөгөөд Ардын фронтоос эмээдэг хэвээрээ л байлаа. Долоо хоногт дөчин цаг ажиллаж, цалинтай амрах явдал л хамаг гай тарьсан ажээ! Монтинийнд очдог хүмүүс байтугай сонины өгүүллээс давдаггүй ядуувтар хүмүүс ч тэгж л бодно. Мухлагийн эзэгтэй худалдагч нартаа савангийн үнэ дөрвөн мөнгөөр нэмэгдсэнийг зарлаад: “Яая гэх вэ. Ноёд ажилчид амралт сувиллын газраар таран одож байна...” гэж цэцэрхэнэ. Орлогын зарлал бөглөж байсан тариачин “Мангас!” гэж бувтнасан нь нэг багш, шуудангийн хоёр албан хаагч, зэргэлдээ хотод ажилладаг ажилчдыг хэлэв. Ажилчид ч аргагүй л дургүйцэв. Юмны үнэ өдөр ирэх тутам нэмэгдэх тул хоёр жилийн өмнө чадал заан хөөцөлдсөөр байж нэмүүлсэн цалин хөлс нь яагаад ч хүрэхээ байлаа. Ажил хаях явдал гарсаар байсан нь илэрхий. Үйлдвэрийн эзэд үл бууж өгнө. Виар дотроо ухаантай дороо суурьтай байхыг уриалж байсан юм. Фашистууд бүхний нүүрэн дээр дайны отряд байгуулж, ажилчид “Биднийг хэн хамгаалах байна? Цагдаа нар бол биднээс хонзонгоо авах л мөрөө хайгаад байгаа” гэж байлаа. Испанид тулалдаан болсоор, фашистууд Мадридаас Каталонийг тастаад авчихсан тул ажилчид ууртайгаар: “Тавиад өгчихжээ...” гэцгээнэ. Урвах явдал ард түмний санаа сэтгэлийг зэв адил иднэ. Гэтэл дайны аюулын талаар сонинд бичнэ. Германы дивизүүд Венийн Рингээр нэвтэрсэн юм. Цөмөөрөө л Гитлер одоо хаашаа хандах бол? гэдгийг таахыг оролдоно. Санаа нь зовж, оройн цагаар гуанзанд маргалдаж, дараа нь амгалан нойрсоно. Мянга есөн зуун гучин найман оны хачин хүйтэн хавар ирэхэд Парис амгалан бөгөөд сандруухан, цатгалан бөгөөд гонсгорхон байлаа. Энэ хугацаанд Бретейли олон янзаар үзсэн байна. Монтинийнд тохиолддог нөхөд нь хазахаас бусдыг хийж байгааг нь үл мэднэ. Амгалан оршсон мэт санагдах тэр жилийг Бретейли яргалах явдалд зориулав. Хамгийн хариуцлагатай ажлыг Гринед даалгадаг байв. Мань Грине байлдааны зургаан нисэх онгоц шатаасан бөгөөд төмөр замын хөндийд аймшигт машин тавьсан бил ээ. Бретейли капиталист нарыг айлгах санаагаар “Үйлдвэрийн эздийн эвлэлд” хамаардаг байшинг дэлбэлэхийг Гринед даалгав. Бөмбөг нь байшингийн зөвхөн нүүрэн талыг нурааж, манаачийг нь алсан ажээ. 

	Хорлон сүйтгэх энэ ажиллагааг баруунтны хэвлэл коммунист нарт нялзааж байлаа. Виар сэтгүүлч нарт: “Гэмт халдлагын шинж тодорхойлогдоогүй л байна...” гэж дайвамгай хариу өгч байсан юм. Ардын фронтын талынхан шийдвэртэй арга хэмжээ авахыг шаардах тул тэднийг тайтгаруулах бодлогоор “хуйвалдаан илрүүлэв». Мэдээжийн хэрэг, Виар Бретейлийг ч, үй түмэн “үнэнч” нарыг ч эс хөндсөн байх атал цагдан сэргийлэх байшингийн зоорины давхраас хэдэн пулемёт олж, тавиад “үнэнч” нарыг баривчлав. Тэр хуйвалдааныг Виар багачуул хүүхдийн төрхгүйтэл болгож үзсэн тул олон сонин түүний амыг дагаж тэднийг “цувтан” гэж хочлоод, уг хүмүүсийг дундад зууны үеийн юүдэнтэйгээ үргэлж цув өмсөж, нүүрэндээ баг хийсэн байсан хэмээн үнэмшүүлэхийг оролдож байв. Бретейли зэвүүцэж, засгийн газар “жинхэнэ эх орончдыг” мөшгөж байна гэж танхимд зарлаад, уг баривчлагдагсдыг төдхөн суллав. 

	Бретейли одоо аргаа өөрчлөхөөр шийдэж засгийн газрын олонхыг задлахад олон улсын хүндрэл тус үзүүлэх байх гэж найдаад, бөмбөг хэрэглэдгээ орхиж парламентын нууцгай явууллагад шилжив. “Ардын фронт франц орныг дайн тийш хөтөлж байна!” гэсэн тунхаг хана бүхэнд хадаатай байх боллоо. Бретейлийн нөхөд орон даяар тархан одож, тариачдаас “амгалангийн үйлсийг авар” хэмээн гуйлаа. Радикал нарт социалист нар тойв болсон тул сайд нарын ээлжит хямрал айсуй байв. Хөрөнгө оноолтын дээр л хянамгай Блюм халтирч ойчих бий дээ! Харин Тесс бултчих магадгүй... Тэгээд Бретейли хуучин өмгөөлөгчид хөл алдаж, уг яриаг нь магтаж, руан маягаар чанасан нугасны мах буюу гургуулын махан зоогоор дайлж байв. Тесс хоолыг нь сайшаах боловч болгоомжтой хандаж, улмаар: “Социалист нар шилдэг франц хүмүүс...” хэмээн Виарт сайн байдгаа тодотгож хэлнэ. Мөдхөн баярлах гэж байгаагаа мэдчихээд социалист нарын саналаар бамбай барих санаатай тэгж хэлж байж ч мэднэ, эсвэл зүүний радикал нарыг, ялангуяа, Бретейлийг “Гитлерч” гэхээс өөрөөр нэрлэхээ больсон хэрцгий Ружег тайвшруулахын тулд тэгж хэлдэг байж ч мэднэ. 

	Засгийн газрыг түлхэж унагах нь байшин дэлбэлэхээс арай хэцүү нь илэрхий. Бретейли өөр хүмүүсээр туслуулах хэрэгтэй боллоо. Грине болон бусад “хуягтан” нар зүгээр суухад хүрлээ. Бретейли Монтинийнд байнга очдог Дюкан, Грандели гэдэг хоёр сүрхий депутаттай найзлаад авсан юм. Цаад хоёр нь харилцан адил бус бил ээ. Дюкан нь хөдөөгийн малын эмчийн хүү, залуудаа ядуу зүдүү явсан атлаа нийгмийн хөдөлгөөнөөс хөндий хоцорчээ. Тэрээр францын морьтон болон, даяанчлах заншилд биширдэг. Лотарингийн малчин бүсгүйн гавьяа, Шартрын ба Ромын дугануудыг босгосон нэрийг нь сонсоогүй барилгачдын бүтээлийг үндэс угсааны бүтэн байх явдлыг эрхэм болгодог хүн. Дайны үед нисгэгч байж хүнд шархдаад хоёр удаа шагнагдсан байна. Дараа нь улс төрийн хэнээ тусаж, “национализмыг” номлож явсан юм. Уулархаг нэгэн департаментын оршин суугчид түүнийг парламентад илгээжээ. Дюкан баруун захын байрыг шилж авсан боловч хажуугийн нь хүмүүс санаанд оромгүй яриа гаргахыг бишгүй л сонссон ажээ. Тэр, нэг өдөр индэр дээрээс: “Хэрэв коммуны аюул дахиад бидэнд учрах юм бол миний бие Пиерээс хоёр дахин илүү чармайж Парисын хамгаалалтад дуртайяа зогсох байна” гэсэн бил ээ. Тэр нь томоотой, тавь эргэм настай, дэндүү шулга хүн байв. Сандарсан үед нь түүний үгийг садан төрөл нь ч ойлгодоггүй юм. Танхимд үг хэлэх нь цөөн боловч тохитой бөгөөд мэдлэгтэй, агаарын замналын шилдэг мэргэжилтэн учраас нисэхийн комиссын ажил удирддагаараа нөлөө ихтэй хүн. Ардын фронт франц орныг бут ниргүүлэхэд хүргэнэ гэж бодоод Бретейлийг дагасан байжээ. Бретейли түүнийг хөндийрүүлэхгүйг хичээх тул германтай хавсайддаг тухайгаа дэргэд нь үл дурсана. 

	Хэрэв Дюканыг зөвхөн парламентын хавиар бас цэргийнхэн таньдаг бол Гранделийг орон даяар мэднэ. Грандели залуудаа асар аятайхан: нимгэн царайтай, лут хамартай, дуниарсан цэнхэр нүдтэй учраас Сен-Жюстийн хөрөгтэй төсөөтэй харагдана. Маш сайхан ярьдаг тул дайсан этгээд нь ч алтан гургалдайн дуу сонсох мэтээр амтархан чагнадаг байжээ. Бага насандаа хийлээр тун сайхан тоглодог учраас гоц авьяаслаг хүүхэд гэгдэж байжээ. Эцэг нь эвлэрэлтийн дараа гэрээний газрын дамын наймаагаар баяжаад, дараахан нь ядуурсан тул Грандели эрийн цээнд хүрээд: “ядуугийн шидийн” тухай, “сансрын шуурганы” тухай найруулал, ёгт явдалтай хүмүүс оролцоон нийгмийн жүжгүүд бичиж байлаа, Хэдэн жилийн өмнө тэр хүн социалист нартай нийлээд хурал цуглаан дээр асар их амжилттай илтгэж дараа нь парламентад сонгожээ. Блюм, Виар нарын интернационализм ой гутааж байх бөгөөд өөрөө франц хүний хувьд Марксыг шүтдэг бус, харин Прудоныг шүтдэгээс гадна бусдын зааснаар аж төрөх хүсэлгүй францын ажилчныг төлөөлсөн хүн гэдгээ Грандели илэрхийлсэн юм. Грандели цуунд гарлаа. Түүнийг радикал нар, бүгд найрамдах социалист нар, ардчилагч нар даллах боллоо. Тэр өөрийгөө “биеэ даасан социалист” гэж нэрлэх боловч санал өгөхдөө баруунтны бүлгийг дэмжиж Бретейлитэй дотношсон бил ээ. Гранделид дайсагнагчид цөөнгүй байсан учраас парламентын гонхонд тэр залуу депутатын нэр төрийг гутаасан яриа гаргахад хүмүүс олзуурхан сонсдог байв. Түүнийг германы төлөөлөгчтэй дэндүү олон уулздаг мэтээр ч ярилцана, түүгээр ч үл барам, радикал Руже Гранделийн хүндийг бууруулах бичиг баримт олж гэнэ ч гэлцэнэ. Энэ бүхэн нь гүтгэлгийн шинжтэй байсан байв. Грандели өөрөө, зураас мэт жирвэгэр хөмсгөө тоомсоргүй царайлан, хөдөлгөж: “өрсөлдөгчийгөө гутаах гэж байгаад өөрийгөө будилуулдаг чинь хуучирсан арга шүү! Хэрэгцээтэй цагийг нь хүрээд ирэхээр Фуже Москвагийн тагнуул байсныг би нотлоод өгнө” гэдэг байлаа. 

	Грандели гурван жилийн өмнө Мари гэдэг хөөрхөн эрлийз хүүхэнтэй ханилсан боловч хүн бүхэн Муш гэж дуудна. Дандаа л эхнэртэйгээ хамт явдаг учраас тэднийг “салдаггүй хоёр” гэдэг болов. Муш Монтинийнд бас очдог, нийтийн ярианд оролцолгүйгээр хуучин муусайн альбом үзэж суудаг юм. Муш тасалгааны хаалга тийш байн байн харж Люсиэнийг үзэхээрээ царай нь хувирдаг тул Жозефина битүүхэн хардана. 

	Бретейлийн улс төрийн түнш түргэн зантай нохой адил царайтай Монтини мөнгөн тусламж олгоно. Аавынхаасаа гарах нэг цаг байгаасай хэмээн хүлээсэн Жозефины хүслэн талаар өнгөрөөгүй бил ээ. Монтины түүнийг эсвэл Мораны зохиол уншлаа гэж, эсвэл уруул амаа будлаа гэж хэдэн цагаар зэмлэнэ. Энэ нь зоригоороо тэнэг хүний явдал юм. Тэрээр ажилчдыг Бретейли номхотгоод өгнө гэж итгэнэ. Өнгөрсөн оны ашгийн талаар гомдох зүйл байсангүй, гэвч: “Дөчин цаг... Монди байна даа. Би ажилласан цагаа тоолдог гэж үү? Би бол азаа л үзэж байгаа хүн, хохирол хүлээж ч магадгүй. Тэд бол цалин авахаа л мэднэ. Муусайн хувалзууд!” гэж бодохоос өөрөө л доромжлогдоод байх шиг санагдана. Ажилчдыг Монтины Дессерийн адилаар дайсан гэж эс үзэх боловч юуг ч идчихэж чадах аймшигтай хорхой шавж шиг санана Тэрээр тэднийг залхуу, шунахай гэж хэчнээн ч ярихаас үл буцна. 

	Тэр нэгэн орой яг тийм байлаа. Нүүр гарын угаагуурын өрөөтэй болохыг шаардсан ажилчдыг ичих нүүрээ барсан амьтад гэж зуу дахин яриад ганц ч хүнд үг дуугарах сэхээ олгоогүй бил ээ. 

	— Мөдхөн эд нар бие угаах онгоц нэхнэ дээ, хараад л байгаарай. Бодоо ч ээ та минь, герман хүмүүс өдөр шөнөгүй ажиллаж байхад манай ажилчид тэнгисийн усанд шумбахаар явцгааж байх юм. 

	Тэгээд гомдохынхоо эрхэнд ханиалгав. Угаагуурын тухай ярих хэрэгтэй бус, харин парламентад болох тулалдааны тухай ярилцах хэрэгтэй байсан тул Бретейли тэр сиймхийг ашиглав. Дюканаас дэмжлэг авахыг горилж, Бретейли Монтинийн адилаар германы аюулыг гол болгож ярилаа: 

	— Миний бодоход германчууд тавдугаар сард Чехословакийг зайдлаад эхлэх байх. Түүнээс өмнө л бид жинхэнэ үндэсний засгийн газар байгуулах ёстой байна. Тесс коммунист нарын саналыг ойшоохоо больж гэм миний хувьд түүнийг байлгахаас татгалзах юм алга. 

	Бретейли хуйвалдаанаар хөөцөлдөөд байгаа бус, харин парламентын нууцгай явууллагаар хөөцөлдөөд байна гэж аль хэдийн сэжиг авсан учраас Люсиэн ярвайсан боловч өөрийн нь эцгийг эх орон аврагч болгож өргөмжилнө байх гэж санасангүй. Толгой эргүүлэх хэрэгтэй болсон биз! Эвшээж гүйцээд Люсиэн: бушуухан л дуусаасай, Муштай ярих сан гэж бодов. 

	Грандели Бретейлийг дэмжсэнд: 

	— Тесс бол өчүүхэн аюул. Түүнийг Фужийн бүлгээс л салгах нь чухал байна. Фужи тэр хуурмаг баримтыг Тесс өгсөн гэнэ гэж өчигдөр надад хүн хэлсэн юм. Мэдээжийн хэрэг, би тэр дороо Тессээс: “Чи буян санаад надад хэлээд аль, намайг юу гэж матаа вэ?” гэж асуулаа. Туйлын сайхан загнасан атлаа хэлж өгөхөөс зайлсхийгээд байна бил ээ. Гэвч санаа нь тодорхой байна. Комисст шуугиан дэгдээх гэж байгаа юм. Блюмийг аврахын тулд бас нэг “гойд зүйл” гаргаж ирэх гэж сонгодог хорлол зохиож байна гэсэнд Дюкан дургүйцэн

	— Фужийг тийм муухай юм хийнэ гэж би бодохгүй байна. Надад шударга шинжтэй л хүн шиг санагдсан. Вердений цэрэг... Улс төрийн дайсагнал л ийм байдаг юм байж дээ! Гэвч Грандели та тэднийг тарнидчих биз. Уран илтгэгч авьяасаа гаргаад л... 

	— Би хүлээхэд гомдолтой л байна. Ядаж олигтойхон бэлтгэж ч болохгүй байна: тэр хуурмаг бичгийн утгыг ч би мэдэхгүй. 

	Бретейли тайлбарлалаа: 

	— Би бас Тесстэй ойлголцохыг оролдоод үзсэн юм, гэтэл тэр чинь шарваганаад: хоёр тийшээ дайвалзаад байх юм. Бид хоёр хэзээний танил улс. Паянгаа ярих юм бол сонгуулиар ялсан нь ч миний хүч, тэгэхдээ л мань хүн энэ гүтгэлгийг тун ч ухаарахгүй байна. Яана ч гэх вэ, намын сахилгатай холбоотой хүн юм, бас массон нарыг, Эррио энэ тэрийг хилэгнүүлчих вэ гэж айдаг биз. 

	Люсиэн мушилзан инээмсэглээд,

	— Манай аав шударга хүн шүү, даанч хулчгар юм гэж гэнэт хэлэв. 

	Депутат нар санал өгөх хүн тоолох ажилд орлоо. Блюмийн эсрэг далаад радикал санал өгөх бололтой. Засгийн газрын олонх замхарч байна, харин хэтэрхий удаан замхрах бололтой. Гэтэл хүлээгээд байж болдоггүй сарын дараа л Герман хөдөлнө. 

	— Сенатчид аваад явна биз. Кайо Блюмийн арьсыг хуулна гэж андгайлсан. 

	— Кайо бол үнэг шиг бөгөөд үйлсгүй амьтан гэж Дюкан яншлаа. 

	Ирээдүйн засгийн газрын хөтөлбөрийг хэлэлцлээ. Эхний болзол нь: Тесс коммунист нараас холбоогоо тасална. Судетын асуудалд хатуу бодлого баримтална, харин хэтэрхий нугалахгүйгээр аль ч талд хэрэглэж болох буулт хэрэглэхийг хичээнэ, Франко генералын саналыг яаравчлан авна. Лавалийг Ромд илгээнэ: Оройтохоос болгоомжилж Муссолинитэй яриа тохирох хэрэгтэй. Хэвлэлд хяналт тавина. Нисэх онгоцны үйлдвэрт зээл олгоно. (Дюкан үүнийг хатуу шаардсан юм) Долоо хоногт далан цаг ажиллуулна. 

	Бретейли Монтинийн төлөө нэмж хэлсэн нь 

	— Завод эзлэгдвэл зэвсэгт хүчин хэрэглэнэ гэсэнд Монтини гаарч

	— Хийгээр! Зөвхөн л хийгээр! Мэрэгч устгаж байгаа юм шиг! Буухиа шүүх гээд нэмчих. Алан хядах явдал гаргаваас буудан ална. “Эвлэлийн байшин” руу бөмбөг шидсэн тэр үл бүтэх этгээдийг ч олно, Тийм хүний толгойг авах багадна гэв. 

	Бретейли Монтинийн тэнэг царай өөд харж энэ тэнэг яаж ч мэднэ шүү! гэж бодлоо. Тэгээд, яаралтай ажилтай гэж шалтаг зааж, мэхийн ёслоод одов. 

	Бусад нь зочдын өрөө рүү орлоо. Жозефина Люсиэнийг харуулдаад байсан боловч тэр нь хүн байна гэж тоож харсангүй Харин Мушийн дэргэд суугаад, Жиродугийн зохиосон “Трояны дайн гарахгүй” гэдэг жүжгийн шинэ тавилтын тухай хээнцэр яриа дэлгэв. 

	— Аятайхан нэртэй болохоор нь сэтгэлээ амраахаар үзэцгээх юм... 

	— Пүрэвт л цаадах чинь байхгүй байна. Би хаалгаа тайлаад өгөмз... гэж Муш шивнээд орхилоо. 

	Дюкан эрчимтэй бодлого явуулах цаг болоод байгааг Гранделид улайран нотолсон нь: 

	— Италитай хамтарч байсан ч адил. Хэргийн учир Судетэд биш ээ, харин Чехословакийн шугамд Манжино бий... 

	— Мэдээжийн хэрэг ээ. Гэвч Судет гэдэг маань германчууд гэдгийг мартах хэрэггүй. Бас Гитлер Өрнөдөд эзэмшээд авчихыг оролдох юм огт байхгүй гэж тунхагласан шүү... 

	Дюкан бухимдаж, нэг зүйлийг хашхирсан боловч үг нь эс ойлгогдсон тул хаймар зажилж байх шиг харагдав. Грандели инээмсэглэн: 

	— Таных туйлын зөв гэв. 

	Үүдний өрөөнд Жозефина Люсиэний хойноос хүрч очлоо. Нүүр лүү нь ч харалгүйгээр, яаруухан

	— Люсиэн ээ, танд ямар нэгэн явдал тохиолдвол намайг мартуузай, таны төлөө яахаас ч буцахгүй шүү гэсэнд сэтгэл нь хачин болсон боловч хариу хэлсэнгүй. 

	— За яах вэ энд хүйтэн байна, салхинд цохиулчих вэ. Жозефины нүдэнд нулимс мэлтгэнэв. 

	— Таныг харахаас дургүй хүрэх юм!

	Гадаа урд талаас жихүүн салхин үлээж байсан тул Люсиэн пальтоныхоо захыг босголоо. Бретейли ч, Жозефины балай нялуурал ч, Муш ч, ер нь юм бүхэн эвгүй санагдлаа. 

	Бретейли нэгэн “отогт” очиж метраны байцаагч Обрийг олж уулзвал эрэмдэг хүн уурлаад

	— Сонсооч ээ, Обри, урвагчийг устгах хэрэгтэй байна гэж хэллээ. 

	Зоригтойгоо харуулах шалтаг хайсаар удсан Обри баярлалаа. Түүнд үүний ганцхан удаа тун өөдгүй даалгавар өгсөн тэрээр Ваграмын талбай дээр “Юманите” сонин худалдаж явсан хүүхнийг нанчиж орхисон ажээ. 

	— За сонсъё, дарга аа

	— Хуягт Гринег устгах хэрэгтэй байна. Огт чимээгүйгээр шүү, Дараа нь чи үүнийг шургуулчхаарай... 

	Бретейли түрийвчнээсээ коммунист намын батлах гаргаж өгөв. 

	— Ёсоор гүйцэтгэе, дарга аа гэж Обри шулганалаа. 

	Бретейли харьж ирээд, бичиг гачиг ч уншсангүй, гэргийнхээ асуусан зүйлд ч хариу хэлсэнгүй нимгэхэн уруул нь хөдлөн мөргөл үйлдэхэд Гринег өрөвдлөө. Яана гэх вэ дээ, шинэ бүлгийг шинэ цаасан дээр эхэлдэг ёстой биз. Грине хөнгөмсөг учраас гурван жүнз дарс уучхаад л хамаг юмаа чалчиж орхих хүн... Мэдээжийн хэрэг, Грине бол шударга хүн, гэвч тэнэг байна. “Би бол хуягтан” гээд л омойтох хүн... Ийм амьтдын диваажин бэлэн байдаг. Гэтэл Бретейли яах бол? Овоохон хэрэг тарьсан учраас томоохон тооцоо гарна даа. Тэгээд Бретейли хойд насаа бодож, дахин мөргөл үйлдээд, гэргийдээ ингэж хэллээ: 

	— Би Гринег мэдээгүй болно шүү, мэдэв үү?

	Гэргий нь Бретейлийн амтархан иддэг гөөхий хийж байсан тул гараа хормогчиндоо арчиж, нөхрийнхөө царай өөд хараад,

	— Ээх зандалчин! гэж хашхирав. 

	Нөхөр нь юу ч хэлсэнгүй. 

	 

	II

	Грине, Вернегийн өртөөнөөс гараад, анчдын үзэсгэлэн байсан газрыг чиглэн, шавартай жимээр явж байлаа. Тэнгэр олон хоног муухай байгаад, өнөөдөр л дулаан өдрийн бараа харж байгаа бөгөөд Грине: “Мөдхөн улаан өндөгний баяр...” гэж бодов. Талбарт ирээд, халууцаад байх тул пальтоныхоо энгэрийг ярлаа. Модны ёроолд май цэцгийн шовх навчис ногоорон харагдана; сарын дараа Парисынхан энд гарч ирнэ... Грине учрыг нь үл мэдэх атлаа бусдын амарлингуй байдалд атаархдаг учраас амгалан шинжийн аж төрөлд ер нь л дурамжхан ажээ. Гэвч наранд уясаж, хаврын ойн шуугианыг таалж яваа энэ үед май цэцэг түүх гэж энэ талбарт хоёр хоёроороо ирэх хүмүүсийн тухай эвтэйхэн бодож явлаа. 

	Бретейли түүнийг бас яа гэх бол? Испанийн хил рүү юү? Бретань руу юу? Грине багаасаа тэнэж сурчихсан бөгөөд утаатай вагоны бүгчим халуун, уулзвар өртөөнүүд дээр даарах, эвшээн хүлээх, хэн бүхний мэдэх ёгт үлгэрийг доншууч наймаачин нар бие биедээ ярьж байдаг гуравдугаар зэргийн зочид буудлын нийтийн ширээнд сууж хоол идэх, халтартсан хананд нь буулгавар зураг хадсан, хир болсон өдөн хөнжилтэй, галгүй өрөөнд хонох явдалд дассан бил ээ. Дандаа явуулын байх дургүй атлаа суурин байхыг бас үл таална. Хуучин мэргэжил нь Бретейлийн төвөгтэй даалгаврыг биелүүлэхэд нэмэр болдог байлаа: түүнийг долоо хоног алга байхад буудлын эзэгтэй үл ойшооно. Газар сайгүй идээшсэн газартай архичин найзуудтай, сэргийлэхийнхэнтэй сүлбээтэй тул франц орныг суудаг гудамж шигээ мэднэ. Саяын дөрвөн сар л юу ч хийсэнгүй. Обрийн бичсэн захидалд Грине баярласан ч үгүй, гомдсон ч үгүй үл тоомсорлох янзаар нэг дашмаг коньякийн хамтаар сунадаг цүнхэндээ хийж, өмднийхөө хармаанд гар буу шургуулав. “Би аппараттайгаа Аннеси руу явлаа” гэж эзэгтэйдээ хэлчхээд: “Хиймэл эрхтэн бөмбөг хоёр ямар ялгаатай бил ээ дээ?..” гэж бодов. Хоёр жилийн өмнө тоглоом шиг ч, хэнээрхэл шиг ч, уур хүрмээр юм шиг ч санагдаж байсан зүйл нь одоо ажил болсон тул эс хорхойтовч нарийн чанд гүйцэтгэж байлаа. 

	Дөрөвдүгээр сарын өдөр дундын наран гялтганан, жигүүртний шулганаанд уярсан Грине “итгэлтүүдээ” бус, харин Аннесийн буудлын эзний охин бужгар үстэй Люлюг бодов. Эзэгтэйд: “Аннеси руу явлаа” гэж хэлсэн нь учиртай бөгөөд энэ бүхнийг хаяж, “Люлютэй суугаад, гуанз буюу зочид буудал нээчихвэл сайхан аа! Биелэхгүй ээ! Грине гамгүй учраас Бретейлээс авсан шангаа хувцас аваад буюу нөгөө Люлюдээ бэлэг сэлэг гээд үрчихнэ. 

	Обри түүнийг хүлээсээр байв. Анчдын үзэсгэлэн гэж нигүрэс модон дотор байдаг, цагаан ханан дээр нь сэтгэлтэй болсон хүмүүс нэрээ бичиж өдөр сар эрээчсээр байгаад сармайлгачихсан нэг хэмхэрхий сэрүүн асрыг хэлдэг бил ээ. Обри чулуун сандал дээр хоёр хажуугаа наранд ээлжлэн ээж суусаар бас л хаврын жаргалд автлаа. Хүчил, саван ханхалсан, бүгчим метро дотор олон сар болсны дараа цайвар хөвөн хучигдсан модны ёроолоор хоржигнох нарийхан горхины дэргэд диваажинд очсон мэт байхын сайхныг хэлж барах юун. Обри яахаа энд ирснээ түр мартсан бөгөөд сахлаа гөлчийтөл хусаж, гоёчхоод яваа Гринег хараад: өнгөрөх нь тэр дээ!.. гэж бодонгуутаа санаа алдав. Мэндээ мэдэлцсэний дараа Обри

	— Суу. Хуягтан Дельмас ирнэ. Хамаг заавар түүнд яваа гэв. 

	Грине шинэхэн өмдөө гамнаж сонин дэвсэв. 

	— Энд чийггүй, нартай байна... Би бас айж л байна, яах ийхийн завгүй л салхи цохичихно шүү. 

	Тэр хоёр горхины усны мөнгөн урсгалыг дуугүй гөлрөн суусан тул сэтгэлд таатай нозоороод дахин уярав. 

	— Дарга ирэх үү?

	— Үгүй ээ. Бие нь муу гэнэ. Өтөлжээ. 

	— Чи даргыг хэдтэй гэж бодож байна?

	— Жар гарсаан

	— Өтөлжээ. Хүүгээ нас барснаас болоо биз. Хүү нь нас бараад хоёр жил боллоо. Тэр үед ажил хаялт болж байсан тул мартагдахгүй юм... Гэргий нь уйлаад л байсан. Намайг ороод очиход дарга мөргөөд л байж бил ээ... 

	— Тийм ээ. Ямар сайн байх вэ... ингэхэд чи чинь эхнэртэй юү?

	— Байхгүй ээ, чи харин эхнэртэй юү?

	Обрийн эрэмдэг царай хоромхон зуур тэнэсхийж, ичингүйрэн инээсхийв. 

	— Аваагүй л байна. 

	— Авах л гэж байгаа юм биз дээ? 

	Авсан нь л дээр байхаа даа. Би мөдхөн гэрлэнэ. Аннесид олоод авсан. Хөөрхөн хүүхэн. Эцэг нь өмгөөлөгч. Тэндээ эдлэн газартай айл. Би өөрөө тэнд очих л санаатай байдаг. Зочид буудал худалдаж авна. Англичууд ирж байна, тэдэнд валют бий дээ. Би мөнгө хурааж байгаа. Тун сайхан хүүхэн шүү. Дуулна гэж яана! Уянгын манлай... 

	Люлю огт дуулдаггүй учраас Грине худал хэлж орхисноо больчихож чадсангүй. Чухамдаа, худал хэлсэн бус, харин мөрөөдлөө ярьжээ. Ойн олон шувуухай эргэн тойронд гайхалтай сонин шулганалдана. 

	Гринегийн өмссөн улаан шаргал өнгийн чамин гутлыг хараад, Обри уруу царайлж; ийм хүн эхнэр авч цөхөх юу байх вэ. Харин надтай бол хэн суух вэ? Хөгшин банзал л суух байх... 

	— Нөгөө нэг... Хэн гэлээ?.. Дельмас гэл үү? Тэр чинь төөрчхөв өө дөө янз нь. 

	— Ирнэ ээ

	Обри хүн хүлээгээгүй бөгөөд урьдаас тэгж арга зохиосон атлаа азнаад л байлаа. Грине дашмагтайгаа гаргав. Тэгэхээр нь Обри талх, хиам тавилаа. Залхуутай өдөр болохыг зөгнөсөн тул идэх юм авч гарсан ажээ. Юм идэхээр шийдэцгээв. Хиам нь хаймар шиг шаванги байв. Салхинд явж, өлссөн Грине юм идүүтээ хамраа шуухитнуулна. Дашмагтайгаас балгахдаа Обри

	— Чиний эрүүл мэндийн төлөө! гэв. 

	Грине коньяк ууснаасаа болоод бүр нозоорлоо. Нойр нь хүрээд ус руу харан эвшээж, мөрөөсөнгүй байдлаар

	— Би загас барих дуртай. Аннесид ийм ийм л хулд загас байдаг юм, чи хараач... гэж хэллээ. 

	Дараа нь унтчихлаа, малгай нь хажуу тийш гулсаад амаа жаахан ангайн хэвтэнэ. Байнга татвалздаг зэвхий нүүр нь тавиун болсноор үл барам наранд ягаарна. Унтаж хэвтээ түүнд хүүхдэрхүү шинж харагдана. Азнасаар л байгаа. Обри ганцаардмал байдлаа бодож, элдвийг мөрөөсөхөө болиод, аман дотроо: “За” хэмээн давтан хэлнэ. Ой нь гутаад, нөгөө сайхан сэтгэлийн нь жаргал алга болж, ухаан алдмаар болсонд ярвайн: новшийн муу коньякаас л боллоо! Энэ муугийн унтаж байгааг! “Виктори” буюу “Монрепо” гэдэг зочид буудал нээх гэнэ. Гайгүй байлгүй! Гэтэл энэ хүн урвагч биш байж ч болох юм? Аяндаа л жаахан амрахыг бодсон байж болно. Мэдээжийн хэрэг, загас барих сайхан нь хэн бүхэнд илэрхий. Харин Обри түүнээс юугаараа дутуу юм! Яагаад тэгж амарч чадахгүй байна? Зодох, огтлох... хуцав аа! Хэнийг ингэж хараасан нь үл мэдэгдэх боловч энэ үг Обрийг чангаллаа гэж бодов. Уур нь хүрэх шиг болж, хоолой дээр нь хүчил тэвхлэх мэт санагдав. Тэгээд тэрээр мадга хутгаа сугалсан юм. 

	Хоёр минутын дараа хуягтан Гринегийн гол тасарсныг мэдээд Обри Бретейлийн өгсөн батлахыг исэр доор тавив. Батлах нь Жак Дельмасын нэртэй ажээ. Обри гар, пальто өмд тэргүүтнээ нарийн шалгаж үзээд засмал замын зүг алхав. Бөөлжис цутгасаар л байлаа. Хаймар шиг хиамыг санахаас ой нь гутна! Шүлсээ хаялмаар санагдавч хаях шүлс алга байв. 

	Харанхуй боллоо. Автобусны буудлын дэргэд засмал дээр хоёр бүсгүй зогсоно. Обрийг хараад тэр хоёр инээд алдаж нэг нь

	— Тавтай зугаалаарай! гэсэнд

	Обри уурлаж

	— Муусайн банзлууд! гэж хэлээд үдшийн шөнөөр тахир татуу хүмүүсийн холбоон дээр очиж, Бретейлид

	— Гүйцэтгэлээ! гэв. 

	Бретейли түүнд талархал илэрхийлж, өөрийнхөө суугаа диваан дээр суулгав. 

	— Энэ бол чи дайныг мялааж байгаа юм. 

	Тэгэхэд нь Обри асуулаа: 

	— Тэр чинь жинхэнэ урвагч хүн юм уу?

	— Тийм ээ. За явж болно. 

	Обрийн араас хараад, үүнийг ч гэсэн устгах юм байна гэж хэнэггүйхэн бодов. 

	Маргааш нь Гринегийн зураг сонин бүрд гаргаж сурвалжлагчид үл мэдэгдэх нэгэн хүнд алуулсан талийгаачийг хоёрдугаар сарын зургааны жагсаалд оролцож байсан бөгөөд барууны үзэлтэйгээрээ нэрд гарсан хүн гэж мэдээллээ. Түүнээс сохор зоос ч хоцорсонгүй. Ядуу хүн байсан тул ашиг харсан агуулгатай гэмт хэрэг биш юм. Коммунист нар Жак Дельмас гэдэг хүнийг мэдэхгүйгээ хэлсээр байсан боловч ерөнхийдөө “доншуул наймаач нарын католик шашны үйлдвэрчний эвлэлд” ихээхэн нөлөөтэй улс төрийн дайснаасаа салах зорилгоор тэд алсан болж байв. 

	Обри сонин уншсангүй Вернейн ойд гарсан таавар мэт явдлын талаар ганц ч хүнтэй ярьсангүй ердийн л байдгаараа таталдангуй эвшээж билет цоолно. Ажлаа дуусаад үл мэдэх нэгэн гуанзад орж “перно” захиалав. Булингарт ундаанд толгой нь мансуураад бас нэг аяга уулаа, дахиад нэг уучихлаа... 

	Хажуугийн ширээн дээр нь саравчтай малгайтай хүмүүс архидна. Обри тэдний яриаг сонсъё гээгүй байтал Грине гэдэг нэрийг байнга давтан хэлцгээх тул бие нь арзганана. Грине талийгаач болсон учраас нэрийг нь сонсохоос дургүй нь хүрнэ. Тэр мондиуд ярьсаар л байлаа. 

	— Яадаг юм, нохойноос л нэг хорогдоо биз... 

	— Тийм хүн хэзээ фашист нар луу явж байсан бил ээ, хахуульдчихсан л юм байх даа... 

	Обри гэнэт босож, тэр орилолдогсод дээр очиж, догшин байдлаар

	— Битгий худал хэл! Тэр чинь зочид буудал худалдаж авах байсан хүн. Та нар шиг хоосон гуяа ганзагалсан коммунист нар алсан юм. Мэдэв үү, золиг минь? гэж хэллээ. 

	Нэг нь босож, Обрийн нүүр лүү дэлслээ. Шилний дуун хангинав. Обри унаад өглөө. Гуанз хоосорлоо. Настай аягач хүнд дийз, халбага, шагайг аажуухан эмхлүүлэв. 

	 

	III

	Тесс урьд өдөр нь жаран насныхаа ойг тэмдэглэв. Тоогүй олон цахилгаан утас, захидал тэргүүтэнд жарын тоо дурайна. Залуу өмгөөлөгчид жаран ширхэг лавай лаа хатгасан хотол бялуу Тесст барилаа. Орой лааг нь асаахад Тесс тогтож ядсан хөх галыг нь удтал ширтэв. Жаахан дуугүй сууж, туулж ирсэн урт зам мөдхөн мөнх бусыг үзэхийгээ бодъё гэж хичээтэл тэр нь хийсвэрдээд, иймэрхүү залуужуу байхыг огт үзээгүй ажээ. Жарын тоо, гоёор бичсэн овог нэрийн эхний үсэг шиг санагдана. Дөнгөж л аж төрж эхлэх гэж байгаа мэт бодогдоно. Уг нь нэрд гарсан өмгөөлөгч хүн гэтэл маргааш тус орны удирдагчдын нэг нь болж, алдар нэр нь тавдугаар зурвасаас шилжих нэг дээр бичигддэг болно. Тулгамдуу цаг өнгөрөөд франц орон амрахыг хүсэж байхаас гадна гар зангидсан Ардын фронтынхон Бретейлийн эртний ромын шинжтэй ёслолтоос болж алжаасан ажээ. Тус орон нөхөрсөг дотноор гараа атгалцахыг эрхэм болгож, гоёмсог идэж уудаг, гэр орныхондоо элэгсэг, үг нь гурил зүрх нь чулуу болсон асар хянамгай Тессийн зүг найдан харна. 

	Гэр бүлийн дотор ялихгүй маапаан гарсны улмаас сэтгэл жаахан эвгүйтсэнээс биш өчигдөр тун сайхан байлаа. Шилдэг эрдэмтэн эмч нарын зөвлөгөөн талаар өнгөрч, Тессийн хатагтайн Виттелд хийсэн эмчилгээ хэрэггүй болж, мань хатагтайн өвчин газар авч байн байн хөөрөх болов. Өчигдөр Амали сэтгэл нь их хөдөлж, сульдсан учраас оройхон Тессийг жаран лаа ширтэж, франц орныг гийгүүлснээ бодож байхад нь эм тангийн үнэр ханхалсан, унтлагынхаа бүүдгэр гэрэлтэй өрөөнд ёолохгүйг хичээн шүд зуун хэвтсэн ажээ. 

	Гэтэл гэргийн өвчнөөс гадна Тессэд бас өөр ажил байлаа. Люсиэн засаршгүй амьтан байлаа. Амали түүнийг урьдынхаа адилаар хүүхэд гэж дууддаг тэр “хүүхэд” нь саяхан гучин дөрөв хүрэв. Дипломат албатан болох найдлага аль хэдийн нурсан хэрэг. Ажлаа алдсан тэр монди уралдааны морьдыг урьдаас тааж Жолиогийн сонинд бичиж сонин маягаар мөнгө олдог боллоо. Хурдан морь унадаг хүмүүстэй нэгдэж, бусдын толгой эргүүлэн, өөртөө ашиг олж, хагасыг нь Жолиод өгөөд байна гэж түүнийг ярилцана. Энэ бүхэн нь сайдын хүүд айхтар сайхан тохиромжтой мэргэжил биш биз. Тесс биеийнхээ эрүүл мэндийг бодоод хүүтэйгээ үл ярилцана. Хоолон дээрээ хоёулаа дуугүй сууна. Харин Люсиэний ам хөдлөх бүрд Тесс хэрүүл гарах вэ гэж айнцарлан хавчганана. 

	Тессэд Дениз түүнээс илүү зовлон учруулна. Хүний санаанд шударга бус явдал байдгийг Тесс сая л гадарлалаа. Энэ л миний нэрийг бузарлана гэж Люсиэн хүүгийнхээ талаар бодож айна. Люсиэний амь үрэгдвэл Тесс хэсэгхэн зуур уйлчхаад ерөнхийдөө сэтгэл амарна. Дениз бол тийм биш. Орон гэрээ орхиж эцгийнхээ нэрийг гутаагаад “Анахай” заводод савлагчаар ажиллаж байгаагаас гадна нууцгай сэргийлэхийн даргын мэдээнээс үзвэл нэг коммунист хороонд элссэн байх тул Тесс ядуу зүдүү аж төрж үзээгүй хүнд ажил хийж сураагүй охиноо нэг балай жагсаалын дундуур алуулчих вэ гэж өрөвдөнө. Тесс охиныхоо талаар сэргийлэхээр буюу өмгөөлөгч нараар дамжуулан мэддэг байлаа. Захидал бичээд үзэхэд хариу үл өгөх тул бүрмөсөн холдсон хэрэг биз гэж бодоод уйлдаг ч боллоо. Жаран лаа ширтэн суухдаа Дениз (багадаа ягаан цаасан дээр шүлэглэж бичсэн баярын мэнд ирүүлж байсныг дурсан, охиноо бодсон ажээ. Сэтгэл нь эвгүй болох тийшээ хандаж байтал яг тэр үеэр сенатын тэргүүлэгчээс ирүүлсэн баяр хүргэсэн цахилгаан авчирч өгөв. Тесс өөрийгөө ариун шударга, сайн сэтгэлийн франц орны цорын ганц түшиг юм гэж бодоод инээмсэглэсэн юм санжээ. Шөнтгөр хамар дээгүүр хөлс нь бурзайсан нь сэтгэл хөдлөхөөрөө тэгдэг хуучтайнх ажээ. Тэгээд Денизийг мартаж сайдын тунхгийн талаар бодсон байна. 

	Маргааш өглөө нь гайтай явдал гарлаа. Прагад суудаг элчин сайдын мэдээг дахин уншихыг завдах зууртаа Фужегээс ирсэн баримт бичиг алга болсныг мэдэв. Гранделид хамаарах бүх явдал Тессийг цухалдуулсан боловч юмыг илрүүлэхийг гол болгодоггүй бил ээ. Улс төр бол нарийн ажил учраас зөвхөн чанга дуугаар ярих сайн төдий бус, улмаар гонх дотор шивнэлдэх, хоолон дээрээ сэтгэлийнхээ үгийг ярилцах, сайн муу хоёр санаа бодлын нарийн ялгаа, битүү дохиог таних бас сайн. Илрүүлж болдоггүй юм санжээ. Тавилан муутай Ставицкийн тухай Бретейлийн бүлгийн дэгдээсэн шуугиан тэр үедээ ямар заваан юм болсон бил ээ! Тессийг ч уургалаад авчих шахав даа... Фуже бол коммунист нарын саналаар дэвшсэн учраас ардын фронтын талд байх нь илэрхий. Гэвч Грандели бол шургалсан этгээд гэдгийг Тесс Фужегийн тусламжгүйгээр мэднэ. Гранделээс болгоомжлох хэрэгтэй. Сүрхий илтгэгч хүн! Ганцхан талийгаач Бриан л үүний адилаар хүний сэтгэлийг гуйвуулж чаддаг байсан юм. Гэвч нэг их сүр бадрааж илрүүлэхийн хэрэг юу бил ээ?.. Бас намар Фуже Тессэд Гранделийг германы тагнуулын газартай сүлбээтэй гэж хэлсэн байна. Тесс түүний үгийг тасалж: депутатыгаа урвана гэж бодохгүй гэдгээ хэлсэн юм. Бас тэгээд “урвана” гэдэг үг өөр ертөнцөөс ирсэн баймаар өөдгүй санагдсан ажээ. Гадаадын тагнуулын газартай мөрийтэй хөзөр наадаж хамаг байдгаасаа хагацсан хошууч нар, Люсиэн мэтийн салбадай амьтад, нэг үгээр хэлэхэд хавчигдсан хүмүүс л сүлжээ тогтоож болох юм. Тесс ямар ч алдааг ойлгоно, луйварчин нартай нийлэхийг ч, луйварчин нарыг хаацайлах явдлыг ч ойлгоно, харин хувь нийлүүлсэн нийгэмлэгт бүрнээ зөвшөөрөгдөж, орлох Ставицкийн буюу Устрикийн явдалд оролцох хоёрын хооронд зааг бийг дурдууштай. Гэтэл урвана гэдэг бол... Тессийн сэтгэлд Хюгогийн бичсэн шүлгийн үгнээс орж ирсэн юм. Чөтгөрийн арал, урвагчийн толгой дээр хугарсан сэлэм... Үгүй ээ, депутат хүн арай ч тийм юм хийхгүй ээ!

	Гэтэл гурав хоногийн өмнө цуцахыг мэддэггүй Фуже тэр гайтай бичгийг Тессэд гардуулав. Тесс түүнийг гүйлгэн уншаад, гадаад комиссын хэргийн хамт хавтсандаа хийсэн бил ээ. Тэр зурваст Киссинген Баден-Баден хоёрын рашаан усыг сурталчлахад олгосон хоёр сая франкийн талаар дурдсан байжээ. Тэгээд Тесс тэгж л бай, Грандели германы сувиллын газраар могой барьж хонжоо гаргаж байгаа бий, энэ урвалт биш байх уу! гэж эгдүүцсэн ажээ. Үнэндээ, Грандели өөрийгөө цагаатгах баримт гаргаж чадахгүй гэж Фуже хэлсэн юм. Гэтэл Тесс депутат нарын амины ажилд оролцохгүй гэсэн байна. Фужед ийм л хариу өгсөн болой. Тэгэхэд нь Фуже: “Энэ бичгийг гадаад комиссын гишүүдэд танилцуулах нь чухал” гэж шаардсан бил ээ. Энэ бүхэн нь хачин тэнэг, ялангуяа, баруунтнаас туслалцаа авч Блюмийг унагаах гэж зүүнтнээс дэмжлэг горьдож байгаа явдал мөн. Тесс шинээр сонгогдох засгийн газрын эсрэг зүүний бүх радикал нарыг санал гаргуулчихаас болгоомжлоод Фужегийн хэлснийг татгалзаж эс чадсан ажээ. Гэвч хэрэв Тесс тэр бичгийг комисст мэдэгдвэл Бретейлийн толгойтой үс арзасхийж, баруунтан радикал нар луу дайрах бөгөөд радикал нар амиа хоохойлохын эрхэнд Блюмийг дахин аврахад хүрнэ. Тесс бодож үзээд, уг хэргийг хоёр долоо хоног хэртэй хойшлуулахаар шийджээ. Сайдын хямрал хэзээ хэзээгүй болно байх гэж найдсан ажээ. 

	Гэтэл тэр зурвасыг хэн авсан байх бил ээ?.. Иймэрхүү ул мөргүй явдалтай Тесс огт тохиолдож яваагүй юм! Хавтас нь бичгийн ширээн дотор байжээ. Гадагш гарах бүрдээ түүний нүдийг цоожилдог ажээ. Бусад бүх бичиг баримт хөдлөөгүй байна. Хэрэв үүнийг Амалид хэлбэл Вельзевулгийг хулгайлж гэж хэлнэ... 

	Танхимд байхдаа Тесс тэрхүү зурвас алдагдсаныг мартсан байна. Мал эмнэлгийн хоёр дээд сургууль нээх тухай төсөл хянаж байлаа. Тасалгаанд зөвхөн холбогдох департаментуудын депутат нар сууна. Бусад нь гонх, зуушны газраар сэлгүүцнэ. Айсуй яваа хямралын тухай ярьцгааж, Тесс эрүүл мэндээ эрхэмлэн боддог болсноос үзвэл Блюмийн хоногийн тоо дөхөж байгаа нь гарцаагүй гэдгийг таамаглацгаана. Виар Тессийн жаран насны ойг тохиолдуулан баяр хүргээд наазгай байдлаар санаа алдаж: 

	— Би жаран нас хүрвэл сайдын цүнхийг даахтай манатай л болох байх гэж бодогдож байна. Тэгээд бодоход чи цагаа олж эрт эхэлжээ. 

	Тесс, хи-хи-хи гэж инээгээд хариу хэлсэн нь: 

	— Жартай атлаа хүүхэн болоогүй байна гэдэг маш сайхан хэрэг! Харин... 

	Шившгийн ёгт үлгэр ярьсанд Виар царай нь улайгаад гарч одсон ажээ. Тамхины утаан дотор Фуже гэнэт харагдавч түүний зүүсэн шил, тавьсан сахлыг хараад Фуже өнгөрсөн зууны радикал, “гэгээдийг гудрагч нартай яг адил харагдаасай гэж боддог байсан юм) Тессийн сэтгэлд нөгөө алдсан бичиг ороод ирлээ. Гэтэл Фуже

	— Чи Гранделийн хэргийг комисст хэзээ танилцуулах гэж байна? гэж тулган асуулаа. 

	— Яарч байж даарах юм биш биз? Сайтар бодох хэрэгтэй байна. Би Эрриотой ярилцана, Одоо үед тун хянамгай байхгүй бол завсрын бүх бүлэг бидний эсрэг болчихно шүү гэж Тесс гараа дохиж хэлсэнд Фуже

	— Баруунтан тэртэй тэргүй манийг үзэн яддаг. Зүүнтэн дотор бидэнд дайсагнах хүн байхгүй. Бас тэгээд, энэ бол намын ажил бус, харин төрийн ажил, ойлгож байна уу, төрийн ажил! Хэрэв Бретейли шударга хүн юм бол хамгийн түрүүнд л Гранделийг авч шидэх ёстой. Грандели бол ердөө л германы тагнуул. Чи “Пари мидийг” уншсан биз дээ? Берлинээс ирсэн цахилгаан байдаг... “Хөөрхий судет нарыг ингэж хавчаад” Страсбург руу довтлуулаад дуусаж болно. “Тавдугаар цувааны төлөөлөгч хүн... ийм байгааг би өнгөрөөхгүй»... гэсэн байдаг. 

	— Уурлаад яах юм? Бид Испанид байгаа биш дээ, бидний маргаан хутга шөвөгт хүрэхээр биш дээ. Тайтгарч үз! Би ах настай туршлагатай хүн шүү. Цаг нь болохоор тэр зурвасыг чинь би өөрөө гаргаад ирнэ. Чи намайг уучлаарай, би Даладитай уулзах ёстой юм сан... 

	Тесс, тойвтой Фужегээс салахын түүс болов. Гэвч алга болсон тэр бичгийн тухай бодол санаанаас нь гарахгүй байлаа. Үүнийг аргалж бололгүй яах вэ. Экспертэд илгээсэн гэж хэлж байгаад, дараа нь эксперт нар дээр буюу хоёрдугаар товчоон дээр тохчихно, тэнд түүнийг булаад өнгөрөх найз нар бий. Хуурмаг баримт байна итгэмжлэх асуудлыг францад тавина гэж мэдэгдчихээд, Фужед тайлбар өгөхгүй болчхож ч болно, газар авхуулахгүй. Гранделид ямар ч идүүр тавьж өгсөн яадаг юм? Зожгироод байх ч хэрэг алга! Ноцтой бодлогоор хөөцөлдсөн нь дээр... 

	Гэвч Тессийн санаанаас гайтай тэр бичиг үл гарна. Үл таамаглагдах явдлын учрыг тунгааж тун ч дийлэхээ байлаа. Виарын тагнуулууд юм уу, эсвэл бүр дордоод, Денизийн тагнуулууд отдог байвал яана гээд Тесс хавчганалаа. Коммунист нарыг Тесс ичгүүр сонжуураа барсан яахаас ч буцахгүй хүмүүс гэж үзнэ. Аягүй бол тэд түүнийг талдаа оруулж аваад Москва руу ч явуулчхаж магадгүй санагддаг ажээ... Коммунист нар авна гэж үү... 

	Гэртээ хариад Тесс тайвшрахыг хичээгээд ажил хийхээр суув. Хавтастай юмаа дахин нарийвчлан шалгаж нөгөө бичиг гэнэт гарч ирж бас нэг хачин юм болдог юм биш байгаа?.. гэсэн горьдлогоо тасарлаа. Тэр бичиг алга хэвээрээ байв. Тесс Прагад суудаг элчин сайдын мэдээллүүдийг судалж гарав. Тесс Судетын талаар гитлертэй ярилцан тохирч болно гэж шийдээд удсан ажээ. Тэгээд нөхдөдөө “Карлобад маш сайхан сувилал гэдэг нь илэрхий. Гэвч би Вишийн хувь заяаны талаар сонирхдог юм” гэж хэлнэ. 

	Унтлагын өрөөнөөс ёолох дуун сонсогдлоо. Тесс ажлаа орхиж гэргий дээрээ орвоос Амали

	— Уучлаарай... Айгаад байна... Би одоо мөдхөн өнгөрнө. Люсиэн минь яана даа?.. гэж шивнэлээ. 

	Тесс, цонхигор царай руу харж

	— Эдгэнэ ээ. Заавал эдгэнэ. Эмч бүхэн тэгж байна. Хоёулаа удахгүй Виттелд очно заавал... гэж тайтгарууллаа. 

	Амали өөрийгөө бодолгүй, харин хонгор толгойтой тэнэмэл хүүгээ бодно. 

	— Чи хэлээд өгөөч. Люсиэн минь яана даа?

	— Люсиэн хүүхэд биш ээ. Аргаа олно. Сэтгэлээ битгий зовоо. 

	Тасалгаандаа буцаад ороход өөдөөс нь Люсиэн гараад ирлээ. Тэр хоёр хаалган дээр яг тулав. Бичгийг Люсиэн авсан байх гэдэг бодол Тессийн сэтгэлд сэрхийн орлоо. Энэ тасалгаанд хүүтэйгээ хэдэн удаа дайралдсан ажээ. Цаадах нь чүдэнз юм уу, оройн сонин хайгаад орсон гэж сандуухан тайлбарладаг байна. Одоо мэдлээ... Тийм ээ, ийм хүн яахаас ч буцахгүй. 

	Тесс, Люсиэний өрөөнд ороод очив. Ширээн дээр нь морьдын зураг, эмэгтэй хүний урт бээлий, гар буу байна. Тесс диваан дээр сууж, нүүрнийхээ хөлсийг гараараа арчаад, шивнэх дуугаар асуусан нь: 

	— Люсиэн ээ. Гранделид бичсэн бичгийг чи аваа юу?

	Люсиэн дуугарсангүй. Тэгэхлээр нь Тесс бухимдан

	— Германчуудтай нэгд ээ юү? гэж хашхирлаа

	Люсиэн эцгийнхээ тийш гараа өргөн гүйж очсоноо дөлсхийн зогсоод, бувтнасан нь: 

	— Муу хар новш!

	Тэр өөдгүй амьтан бас эцгээ доромжилж байна. Тесс

	— Зайл чи! гэж багтарч ядан хэлэв. 

	Тесс тасалгаандаа оров. Люсиэн эхтэйгээ салах ёс хийж, эх нь уйлж байгаа сонстоно. Одоо гүйцэх нь тэр! Түүнд сайдын тушаалын хэрэг юу байна! Охин нь яваад өгсөн. Хүүгээ хөөчихлөө. Хүү нь тагнуул! Тесс зовлонгоо бодон, удтал нусаа татан, гуниглаж суув. Тэгтэл унтлагын өрөөнд Амалийн уйлах дуун сонстов. Тесс тийш орж, орон дээр нь суулаа. 

	— Ээж минь (сэтгэл нь хямарсан үед Амалийг тэгж дууддаг байсан юм) ингээд л хоёулхнаа болчихдог байна шүү дээ... 

	— Яагаад чи түүнийг хөөчих вэ? Цаадах чинь нэрэлхүү шүү. Одоо яасан ч буцаж ирэхгүй. 

	— Ирсэн ч би оруулахгүй. Ямар хэрэг гаргаж байгааг нь чи мэдэж байна уу? Цаадах чинь тагнуул юм. Германчуудтай нэгдээд байна. 

	Тесс гэргийгээ тэнэг бөгөөд бүдүүлэг хүн гэж ямагт боддог боловч үгэндээ хариу хэлэхийг нь сонсоод, ерөнхийдөө л бантсан ажээ. 

	— Улс төр бол бузар явдал гэж би чамд хэлдэг шүү. Люсиэн чамаас л муу юм сурлаа. Чи чинь германчуудтай яриа таарч болно, Гитлер Торезаас дээр гээд хашхичиж байсан биз дээ?

	— Дуугүй бай! Дуулахаас дургүй хүрээд байна. Люсиэн бол дипломат биш, харин тагнуул. Чи ялгааг нь олохгүй байна уу?

	Тессийн сэтгэл тэртэй тэргүй эвдэрсэн байсан тул хаалга тас хаяж гараад, тасалгаандаа нэг булангаас нөгөө булан руу ахин дахин алхаж: “Тагнуул. Хөлсний хүн. Үл бүтэх этгээд” хэмээн давтан үглэнэ. Сульдаад түшлэгтэй сандал дээр суулаа. Бүхнийг сайтар бодох хэрэгтэй. Тэр бичгийг аваад ир гэж Люсиэнийг нааш нь илгээсэн бол их ноцтой хэрэг болно. Тэгвэл Грандели үнэхээр явдалтай байх нь... Гэтэл одоо тэр бичиг байдаггүй. Баримт алга. Хулгайлчихлаа гэж хэлэх үү? Тэгэхлээр Люсиэнийг шоронд хийчихнэ. Амали аяыг нь даахгүй. Гэтэл Тессэд ямар хонжоо гарах бил ээ? Франц орныг тэтгэгчийн хүү тагнуул байдаг нь хэцүү еэ! Хулгайлсны нь талаар ганц ч үг дуугарахыг байя. Фужед тэр бичгийг хуурмаг баримт гээд хэлчихье. Гранделид юу гэх вэ?.. Депутат нарын танхимд тагнуул байна гэдэг чинь ёстой л дуулдаагүй хэрэг! Гэтэл Тессэд нотлох баримт огт алга. Фужегийн аргыг дэмжихлээр баруунтны дотор баахан дайсантай болоод авна. Бас, Грандели германы тагнуул байлаа гэхэд, нарийн бодож байгаад, францад ямар ч гай тарьж мэднэ биз? Грандели цэргийн комиссын бүрэлдэхүүнд байдаггүй юм. Герман хэдэн түмэн тагнуултай... бас нэг нэмэгдээ биз... Ерөнхийдөө энэ талаар Тесс бус, харин хоёрдугаар товчооныхон л хөөцөлддөг юм байгаа биз. Тесс бүхнийг цэгнээд, уг хэргийг дарагдуулах, тэгэхдээ Люсиэнийг ажил хийдэггүй, архидаж завхайрдаг гээд л хөөчихсөн болохоор шийдэв. 

	Ингээд Амалийн өрөөнд орлоо. 

	— Тагнуул гэдгийн талаар нэг ч хүн битгий дурсаарай. би ууртаа дэмий ярьсан байна. Гэтэл над бас л түүний өөрийн нь баталгаа ирсэн. Түүнээс гадна Люсиэн намайг доромжилсон. Иймд чи түүнд мөнгө илгээж болох юм, харин энд ирүүлж болохгүй шүү. За сайхан унтаарай!

	Тесс тасалгаандаа хэвтлээ. Гэрлээ унтраагаад, нүдээ хараастай хэвтэж, бүтэл муутайхан аж төрж яваагийнхаа талаар бодолхийлэв. Аанай л нөгөө Дениз нь бодогдоод байлаа. Тэр хүүхний зөв ч байж болох нь ээ? гэдэг бодол Тессийн санаанд анх удаа оров, Дениз хараал идсэн адгийн ормоос зайлсан ажээ. Эцгийгээ юу гэж бодоо вэ тэр? Юмыг ухдаггүй хүүхэд авиртай учраас хууль зүй мэдэхгүй байна. Тесс бол алан хядагч нарыг хамгаалж, дөгөө олж, нэрд “гарсан луйварчин нарын хэргийг хөтөлж байдаг хүн юм. Эрхэлсэн ажлын нь эрх тийм ажээ. Гэвч Дениз түүнийг бузар явдалтай мэхч хүн гэж үзнэ. Бас улс төрийг үл ойлгоно. Тесс бол Виарт тал засан инээмсэглэж, Бретейлитэй найзалж, няхуур хөдөлж яваа хүн. Энэ нь франц орныг аврахад чухал болно. Гэвч энэ бол бохир ажил нь мэдээжийн хэрэг. Тэгээд л Дениз зэвүүцээ байх. Үл ойлгогдох булай явдалтай эцгийгээ, мухар сүсэгтэй эхийгээ, тагнуул болсон ахыгаа орхин зайлсан ажээ. Дениз бол шударга, цэвэр бүсгүй... 

	Тессэд охины нь догшин царай харагдах шиг болно. Зүүрмэглэх зуурт нь түүний дотно царай зураг хөрөг, баримал шуумалтай нийлэлдэн үзэгдэх мэт болно. Хэсэг зуур Дениз. Жанна-д, Аркийн адилаар мэс далайх шиг болно, тэгснээ цустай хутга барьж байх шиг болно, заримдаа Луиза Мишелийн баргар харц үзэгдэх шиг болоод байх тул: “Ээ шулам!” гэж давтан хэлэв. Коммунист нарыг алан хядагч нар гэж боддог байлаа. Тийн атлаа өөрийг нь алах тийшээ хандчихаад байгаа охиныгоо ерөөж байв. Тэгтэл охин нь айсуй шиг... Хөсрий царайтай, нүдний нь оронд хоосон аяга нь ёнхойж байх шиг. Тессийг багалзуурдаад авлаа. 

	Тэгээд Тесс хашхирлаа. Амали түүнийг сэрээв. Хашгирахы нь сонсоод босохыг завдсан боловч чадаагүй ойчсон бил ээ. Шалан дээгүүр мөлхөн явж унтлагынхаа өрөөнөөс гарч ирээд, Тессийн толгойноос хоёр гараараа зуурч авсан бил ээ. 

	— Тесс ээ, чи яаж байна?

	Тесс удаж сэрэв. 

	— Денизийг зүүдэллээ... Аа хөө, бид хоёулхнаа болжээ... Утас дуугарлаа. Тесс цочив. Ийм орой ямар хүн утасддаг бил ээ? Люсиэнд нэг гай тохиолдсон юм биш байгаа даа?

	Утсаа авлаа. Сенатын санал хураалт арван минутын өмнө дууслаа гэж Маршандо мэдэгдэв. Блюмд дөчин найман хүн санал өгч, хоёр зуу гаруй хүн татгалзсан ажээ. 

	Тесс сэтгэл хөөрч, ээрэн түгдрэн байж гэргийдээ: 

	— Маргааш би сайд болох нь. Энэ бол ялалт гээч юм гэж хэллээ. 

	Амалийнхаа сэтгэлийг засаж, тайтгаруулах ямар нэгэн баяртай юм хэлье гэж бодлоо. Гэвч дотор нь хачин болсон тул юу ч хэлж эс чадсан бөгөөд бичгийн ширээндээ цэнхэр өнгийн гэрийн хувцастайгаа суугаад, уйлан хайлан, ханцуйгаараа хамраа арчив. 

	 

	IV

	Сенатч нар улаан дагз гаргаж, уурлангуй янзаар бага сага ханиалган, Блюмийн яриаг голоосоо дургүйцэн сонсож байхад, ажил хаяад бараг хагас сар болж байгаа “Сэн” заводын ажилчид захиргааныхаа хариуг хэлэлцэхээр хотын нөгөө захад цугларав. Ажилчдаас заводын байрыг суллаж өгтөл ямар ч яриа хийхгүй гэдгээ Дессер шууд хэлжээ. Одоо бол цаг өөр болсон учраас урьдынхаа адилаар цэцэрхэж ёжлохгүй байлаа... Ажилчдад ч гэсэн хоёр жилийн өмнө ажил хаяж ялалт хийж байсан цаг нь алга болжээ. Бусад үйлдвэрийг дагалдаж ажил хаясан “Сэн” заводын жишээгээр цэргийн бүх үйлдвэр орсон байна. Дарцаг хатгах, концерт тоглох, цагдаа нартай түр тар хийх явдал огт байхгүй байсан юм. Аж төрөл бэрхтэй болсны эрхээр ажил хаялт гаргасан боловч ялах найдлага бага санагдана. 

	Мишо испанид дайтаж яваа тул энд алга байв. Амьд үхсэнийг нөхөд үл мэднэ. Хоёрдугаар сард болсон нэг тулалдаанд “Парисын коммун” бригад үлэмжхэн хохирол хүлээж гэнэ л гэлцэнэ. Пиэр ажил хаягч нартай хамт байх боловч саяын хоёр жил түүний уг дээр суужээ. Үс нь бууралтаж, царай нь барайсан тул урьдын нөгөө илч, саваагүй Пиэртэй төсгүй шахам болсон байна. Виарын урваач байдал түүний сэтгэлийг бүрмөсөн гутаажээ. Тэрээр үргэлжлэн тэмцсээр байгаа тул Аниэсийн гунигтай харцтай харалган нүд, нэг настай бяцхан Дудудээ үл захирагдан Барселон Картахен хоёр луу зүрх гарган ниссээр байсан бөгөөд ялах найдлагатайн улмаас бус, харин яах ч аргаа барсны улмаас тэмцэж байсан бил ээ. 

	Ажил хаялтыг Легре удирдана. Хэрэв Мишогийн цовоо зан долоодугаар сарын ажил хаялтын шинжийг зааж байсан бол Легрегийн баргар царай, дуугүй зан өнөөгийн бүтэл муутай хавар, битүү ширүүн тэмцлийн шинжийг хачин тодорхой зааж байх шиг санагдана. 

	Легрег захиргааны товчхон хариу сонсгоход чимээ намжлаа. Легре ажил хаялтаа үргэлжлүүлнэ гээд алга ч ташсангүй, дургүйцэж хашхирсан ч үгүй. Цөмөөрөө талийгаач нар мэт сууцгаана. 

	— Үг хэлэх хүн байна уу?

	Ниргэх юмаа цаанаа нуусан мэт чимээгүй байдал аягүй санагдлаа. Нисэх онгоцны бүдэг гэрэлтэй урт байрны мухраас гэнэт нэг хүн сулхан дуугарав. 

	— Надад болох уу?

	Дээр үед цутгах тасагт ажиллаж байсан, манаач болоод олон жил болж байгаа Дюшен өвгөн тавцан дээр гараад ирлээ. Бөхийж гэдийж бараг чаддаггүй атлаа гэртээ харихгүй, хашаан дотуур: “Гэрт байх уйтгартай” гэж хэлчхээд сажилж явна. Дюшенийг танихгүй хэн байх вэ? Бараг л хүн болсон цагаасаа энд ажилласан байх гэмээр бодогдоно. Түүний үгэнд ордог инженерүүдтэй, Дессер түүнтэй гар барилцаж мэндлээд: “Энэ бидний бахархал” гэлцэнэ. Дюшен гэдэг юм бол гээд хүмүүс чих тавилаа. Энэ бол тоохгүй байж болохоор сагсуу залуу биш... цалин хөлс багын талаар, юмны үнэ нэмэгдэж 6айгаагийн талаар эд яах гэж ярилцав? Тэрийг мэдэхгүй хүн хаана байна? Ер нь тэгээд энэ чинь гучин зургаан он биш шүү дээ... Дессер гэдийж байна. Гэтэл ар гэрийнхэн өлбөрч байна. Тэгэхлээрээ нэг удаагийн ажил хаялтад утга ч алга, зам ч алга... Харин юм үзэж дол цохисон Дюшен өвгөн юу гэж хэлдэг бол?

	Дюшен дуугүй зогсоно. Тэгж тэгж, өвгөрч гажсан дуугаар

	— Босоцгоо, дарлагдсан боолчууд... гээд дуулсанд, Бүгдээрээ босож, зангидсан гараа өргөв. 

	— За миний хэлэх үг энэ дээ. 

	Ажил хаялтаа үргэлжлүүлэхээр шийдлээ. Бусад заводод гаргах уриалгыг хэлэлцэж байтал Легрег дуудаж: 

	— Хороон дээр дуудаж байна... Засгийн газар балрах гэж байгаа гэлцээд л байна... гэв. 

	Мишотой анх уулзсан тэр нэгэн орой өөр дээр нь хүрч ирж байсан хацар дээрээ сорвитой ажилчныг Дениз харангуутаа танилаа. Легре нэг юм мэдэж байгаа юм биш байгаа?.. Дениз захидал байнга авдаг байсан бөгөөд Мишо тулалдааны тухай, испани хэл сурах хэцүүгийн тухай, бригадынхаа нөхдийн тухай, Арагоны хүйтэн, халууны тухай, тариачдын баатар зэргийн тухай бичдэг болой. Заримдаа цаасны өөдсөн дээр зурвас төдий юм бичнэ. Заримдаа урт илгээлт бичнэ. Мишо заримдаа Парис хотоо, Денизтэй хамт байсан үдшээ дурсана, заримдаа дайны ажиллагааны талаар, Тэруэлийн бетонон хаалтын талаар, “шантгар” гэдэг хочтой сөнөөгч онгоцны ажиллагааны талаар бичнэ. Сүүлчийнхээ захидалд Тэруэлийн босго тосгоны төлөөний тулалдааныг бахдаж дурдсаныхаа дараа харандаагаар: “Би чамд хайртай, мөн ч бэрх ээ!” гэж бичсэн байжээ. Дениз тэр захидлыг ямагт авч явах бөгөөд байгаа эсэхийг нь өдөр дунд шалгаж үздэгээс гадна бараг үсэг бүгдийг нь мэдэх атлаа дахин бас уншина. 

	Ажил хийгээд, дараа нь хуралд очих буюу ном уншдаг, эсвэл дэвтэрт түүсэн нэр, босоо жагсаасан тоогоор оролдож байдаг тул харахад төдий л аятай аж төрж яваа үл санагдана. Гэвч Дениз энэ бол дайн, Мишотойгоо хамт зүтгэж байгаа юм гэж бодно. Мишогийн бичсэн дайны дуртгал мэт захидал, гэв гэнэт хүүхдэрхүү санамсаргүй байдлаар хэлсэн хайр янагийн тухай үг нь гутрах үед түүнийг дэмжинэ. Гэтэл хоёрдугаар сараас хойш Мишогоос захидал ирээгүй ажээ. Дениз сэтгэлээс үл гарах зовлонтой тэмцэлдэнэ. Амьд яваа! “Мөн ч бэрх ээ!..” гэдэг үгийг нь байн байн хэлнэ. Гэвч сэтгэлийн зовлон улам нэмэгдэнэ. Легрег хараад, Дениз энэ хүн л мэдэж магадгүй... гэж догдлов. 

	Хурал дээр засгийн газрын хямралын тухай ярилцана. Сенат, Блюмийг огцроох саналтай байна. Радикал нар хоёр бүлэг болж хуваагдсан тул ардын фронт нурчхаж магадгүй болов. Социалист нар Тессийг өөрсдөөсөө холдуулчихвал коммунист нараас өөр ханьгүй болчихно гэж айн годгононо. Парист ажил хаялт ихэссээр байна. Гэвч ахиц олдоггүй. Харин тариачдыг ажилчдын эсрэг хандуулж чадсан байв. Байдал ноднингийнхоосоо дордсон байлаа. 

	— Цаг алдсаан... гэж нэг хүн хэллээ. 

	Түүн рүү ажил хэргийн талаар ярих хэрэгтэй! Парисыг хамгаалуулснаар ардын фронтыг босгож болно. Хэрэв Блюм зайлахаас татгалзах юм бол хэн эсрэг хандах юм? Бретейлийн найз цувтан юм уу, цагдан сэргийлэх л магадгүй. Цэрэг бол фашист нарыг дэмжихгүй. Блюм Виар хоёр л цохилт авах хэрэгтэй... хэмээн хашхиралдав

	Уриалгын төслийг зохиочихлоо. Засгийн газар эрх мэдэлтэй хэвээрээ байх болно. Виар Пикар генерал тэргүүтэй цувтныг баривчлах ёстой боллоо. Испанид туслахын үүднээс хилийг ашгүй нэг юм нээхээр болов. Хэн бүхэн мэдэх тул үүнийг бичихгүй байсан ч болох бөгөөд үг бүхэн нь “сайн байна уу” буюу “баяртай” гэдгийн адил нуруугаа автлаа танил болсон юм шиг санагдана. Блюмтэй Дюклог яриулж, Виар луу Легрег илгээхээр шийдлээ. Түүнийг сонгууль дээр Легре дэмжсэн ажээ. Бас тэгээд, депутат явуулсан дор бол ажилчин явуулбал ард түмэн илгээжээ гэж ойлгох нь дээр биз. 

	Дараа нь ажил хаях явдалтай холбогдсон асуудал хэлэлцэв Тэсэх хэрэгтэй! Хямрал юугаар дуусахаас олон зүйл шийдэгдэнэ. “Анахай” завод дээр ямар байдалтай байгааг Денизээс асуусанд

	— Ажил хаялтыг зогсоох хэрэгтэй байна хэмээн бүгдээрээ ярилцах боловч ажил хаялт гаргах хэрэгтэй гэдгийг цөмөөрөө мэдэж байна. Бусдаасаа өмнө больж л хөөгөө тарихгүй гэцгээж гэж хариуллаа. 

	— Манайхан шиг л юм гэж Легре инээмсэглэж хэллээ. Гудамжинд гарсан хойноо Дениз Легрег гүйцэж очоод асуусан нь: 

	— Та испаниас хэл аваагүй биз?.. Мишо яагаа юм бол?

	Денизийн дуу догдлон байгааг нь илчлэв. Тэндээс сураг чимээ тасраад хоёр сар гаруй болж байгаа тул Легре барсхийлээ... Гэвч тайван царайлж

	— Сайн байгаа. Нэг хүн ирсэн... Мишотой саяхан уулзсан байна бил ээ... гэж хэллээ. 

	Дениз баярлаж байгаагаа нууж эс чадав. Тэгэхэд төмрийн баас, тортогт дарагдсан Бильянкур мэтийн газар тохиолддог хаврын өдөртэй төстэй ховор инээмсэглэл Легрегийн баргар царайг гэрэлтүүлэх шиг болов. 

	— Маргааш би танай завод дээр очно. Ажилчдыг сэргээх хэрэгтэй байна... Манайхаар ч базаах юмгүй л байна. Өнөөдөр нэг өвгөн “интернационал” дуулж аварлаа... Бие биеэсээ нэрэлхээд байгаагаас өөр юм алга. 

	Денизтэй салах ёс хийгээд, Легре эрэг дагасан урт гудамжаар явлаа. Энд Парис хуучинтайгаа адилгүй, нүдэнд дасаагүй цав цагаан өнгийн шинэ шинэ байшин, өдий төдий завод харагдаж, усан буудал дээр байгаа мэтээр бүрээ хангинана. Хачин хавар юм. Дөрөвдүгээр сар гарчхаад байгаа хэр нь хүйтэн байлаа. Хүмүүс хавчганана, уцаарлана, найтаалгана. Туулайн бөөр нүдлэх шахчхаад, ногоон даль нь өвлийн хүйтэн салхинд дэрвэгэнэх нь зохимжгүй харагдана. Денизийн баярлаж байсан нь Легрегийн сэтгэлд орж ирлээ. Мишог гай дайрсан байвал яана? Аюул аа!.. Энэ хүүхэн түүнд хайртай нь харахаас илэрхий байна. Аятайхан ч хүүхэн юм! Мишо оюутан хүүхэн гэж ярьдаг байсан. Ямар ч л гэсэн ардаа сэтгэл зовох хүнтэй байх сайхан юм. Санаа амар бай гэцгээх юм. Тийм биш ээ, санаанд эрмэлзэл байсан нь дээр юм. За яамай, цовоохон л байдаг хэрэг. 

	Легре ухаан орсон цагаасаа л гав ганцаараа яваа хүн ажээ. Аавыгаа үл мэднэ. Ээж нь Легрег баривчилгаагаас гараагүй байхад нас баржээ. Тэгээд нэг хиамчин нагац нь түүнийг авчээ. Легре гайхан цустай лүү зөөж өгч, пийшин галлаж, шал угаадаг байсан юм гэнэ. Дараа нь заводод орж ажиллажээ. 

	Легрегийн хувьд дайн цаг үеэ ололгүй эхэлжээ. Тэр инээдэм наргиантай, шулгануур Аннамарид сэтгэлтэй болоод байсан юм. Аргоны ойд нуувчинд сууж байхдаа түүний л тухай бодно. Дайн тэнд газар дор болж байлаа. Нэг нэгнийхээ доогуур л ухаад байх нь тэр. Их бууны сумны хэлтэрхийд Легрегийн нүүр шархдаад сорви нь үлджээ. Дайнаас эргээд иртэл Аннамари сураг ч үгүй байлаа. Тэр нэг америк нисгэгч дагаад явчихсан аж. 

	Легре хамаг эмэгтэйчүүлд тумласан байна. Тэр үед уйтгартай аж төрж заримдаа кино үзнэ мэр сэр балгачихна. Дараа нь улс төрийг шохоорхжээ. Нэг хүүхэнд сэтгэлтэй болчхоод л төдхөн түүнээ алдчихаад байдаг байсан тул өөрийг нь тоохгүй байх шиг санагдаад байдаг. Марготай яаж шүү ярихаа мэддэггүй байв. Сакко, Ванцэтти хоёр... харагдах шиг болоод амгалан бус зун байлаа. Легре өдөр бүр цуглаан дээр үг хэлнэ. Марго намар нь Дюбонтой суучихсанд, түүнтэй суух сайхан санагдаж дээ... гэж бодов. Шинэ жилээр Дюбон найз нараа урилаа. Тэднийх бэхлэлтийн тэнд бяцхан байшинд сууна. Орой болтол архидан, тамхилан сууцгаав. Марго салхинд гараад цэцэрлэг рүү орлоо. Легре ч явлаа, тэгтэл Марго түүнийг дуудаж уулзаад киноны тухай ярьж, “Гунигийн арал” гэдэг кино үзсэн эсэхийг асуулаа. Легре дуугарсангүй. Марго гэв гэнэт: “Тэр цагт би танд хайртай байсан шүү...” гэж хэлэв. Тэгээд буцаад гэртээ орчихлоо. Легре биеэ зэмлэж, улмаар өөрийгөө заяагүй хүн юм гэж эрс бодсон бөгөөд түүнээс хойш улам зожиг болсон ажээ. 

	Яагаад түүний сэтгэлд энэ явдал орж ирэв? Бас Жозет гэдэг нэг хүүхэн бий... найзын нь охин юм. Тэр заримдаа Легрег аятайхан харах шиг болно. Гэвч тэр нь хорин дөрвөн настай, Легре дөчин хоёр настай тул “Би чамд хөгшиднө” гэж хэлсэн байна. Гэтэл тэр хүүхэн яагаад уурлачихаа вэ?.. ярих л хэрэгтэй байна. Легре цаг тайвшрахыг харж хойшлуулсаар байгаа юм санжээ. Тэгээд одоо Денизтэй ярьснаас болж сэтгэл нь хөөрч “ингэсээр яваад энэ нас өнгөрдөг байжээ. Хөөрхий...” гэж бодож явна. 

	Легре ороолтоороо хүзүүгээ битүүлэв. Бороо цас холилдон шамарч байлаа... ямар янзын хавар вэ?.. Виарт утасдъя... Хэрэв Блюм яваад өгвөл Дессер яасан ч халгаахгүй... заводыг ч хүч түрж л султгах байх аа даа... Гэтэл саяхан л бүх зүйл тэдний гарт байх шиг санагдаж байсан юм... Маргааш болоход Бретейли командална... Сонгууль, ардын фронт, жагсаал, тэргүүтнийг бодож, арай хэтэрхий биеэ тоочихлоо. Гэтэл тэр бүхэн нь баасарсаар байгаад... Одоо болохоор хоосон хоцорлоо!.. Легре Маргог алдсан шиг л... Яасан хүйтэн юм бэ!.. 

	Легре ажил хаялтын хорооны хурал хийж байгаа өрөөнд орлоо. Сонин юу байна? гэж хүмүүс түүнийг тойрон шаваарав. 

	— Гурван зүйл. Нэгдүгээр нь ажил хаялтын талаар. Тэсээд л байх хэрэгтэй. Бусад заводынхон тун зоримог байгаа. Тэнд төлөөлөгчид очсон байна... “Анахайнхан” яасан ч бууж өгөхгүй... Харин Дессер зүдэрнэ. Одоо бол онгоцноос чухал юмгүй үе. Гитлер бас л нэг юманд санаархаж байгаа... Тийм учраас Дессерийг шахаад захиалгаа хийлгэж л таарна. Хоёрдугаар нь сайдын талаар. Манайхан засгийн газарт хандаж хэлэхээр шийдсэн. Тэд зайлан одох ёсгүй. Танхим итгэлээ илэрхийлсэн. Сенат ямар хамаа байна? Тэр бол тэжээлийн газар. Энэ муусайн өвгөдийг нь амаржлын нь оронд илгээх хэрэгтэй байсан юм. Би Виартай уулзана. Бид тэдэнд дэмжлэг үзүүлэх гэж байгаа юм чинь. Хэрэгцээ тохиолдвол бид ч гудамжинд гарна. 

	— Виар бол тохилог царайтай новш. 

	— Би маргахгүй. Гэвч новш бүр өөр. Бас бидний байдал дунд зэрэг байгаа учраас хоёр туулай хөөгөөд аль ч үгүй хоцорчих гээд байна. Тесс бол бүр ч дор. 

	— Тэр үнээн. Гэтэл гурав дахь нь?

	— Юу гурав дахь нь?.. 

	— Чи чинь гурван зүйл гэсэн шүү дээ. 

	Легре инээмсэглэж хэлсэн нь: 

	— Би мартсан байна... Гуравдугаар нь цаг уурын талаар... Нөхөд өө. энэний чинь хавар гэдэг юм уу! Энэ бол хавар биш, харин булай юм... 

	 

	V

	Сэнт-Онорегийн гоёмсог гудамжинд, бүгд найрамдах улсын ерөнхийлөгчийн ордны дэргэд, алмайрсан хүмүүс өглөөнөөс эхлэн хөлхөлдөнө. Сурвалжлагч нар тэмдэглэлийн дэвтэр, “тольт” (аппарат) зэхсэн байлаа. Ерөнхийлөгч хэний нь эхэлж дуудах нь вэ? гэж бодно. Саваагүй зарим нь захын гуанзанд хүрэн цай, грог архиар ходоодоо дулаацуулна. Есөн цагт хэрмийн хаалган дээр нэг том машин ирэв. Тесс сахлаа хуссан тул сүрчгийн үнэр ханхлуулан, хөнгөн алхсаар дээшээ гарлаа. Тэрээр зургаан авхуулахыг зөвшөөрсөн бөгөөд сэтгүүлч нар өөд алиалах янзаар хуруугаараа дохиж

	— Ерөнхийлөгч надтай зөвлөлдөх гэж дуудсан байна. Өөр хэлэх юм алга. Цоморлог дэлгэрч байгаа нь тэр. Харин цаг нь болоогүй байхад дэлгэрээх гээд яах юм? Тэсэх хэрэгтэй, найзууд минь, тэсэх хэрэгтэй байдаг юм. 

	Бичиг хулгайд алдсан, Денизед зовох, эхнэр өвчтэй байгааг цөмийг нь мартаад, мань Тессийн гялалзаж байхад нэг сэтгүүлч: “жар гарсан хүн ийм байна гэдэг мөн сүрхий еэ!.” хэмээн атаархан хэлэв. 

	Гэрэл зурагчин нар Эррио, Даладье, Бонне нарын зургийг авч байлаа. Депутат, сенатчидын амгалан байдал эвдэрч нэг нь ч цагтаа хоолоо идэж чадахаа байсан байлаа. Танхимын гонхнуудаар бөөгнөрөлдөнө. Болж байгаа явдлын талаар бие биедээ ярьцгаана. Бүгд найрамдах улсын ерөнхийлөгч сенатын тэргүүлэгчдэд талархал илэрхийлээд, сэтгэл хөдөлсний эрхээр уйллаа. Даладье архиа уухыг мартжээ. Тесс нийтийн өмнө Бретейлийг тэвэрч авав. Франц орны инээдмийн театрын эмэгтэй жүжигчин, бүжигчин, гоцлон дуулагч нар, жирийн хөөрхөн хүүхнүүд том дарга нартай сээтгэнэхийн тулд ажлынхаа цагаар хүлээн харсан нь талаар өнгөрсөн бөгөөд франц үндэсний мундагчуул тэдэнтэй сээтгэнэхтэй манатай байв. 

	Цэц булаалдахаар танхимд очоогүй тул сэтгүүлч нарын үймээнээс зайдуу байсан гагцхүү Виар л тэр өглөө ер бусын амар тайван байлаа. Радикал нар бас дахин урвахаас буцахааргүй болсныг хавар болохоос өмнө мэдсэн учраас одоогийн явдлыг шал тоохгүй байв. Тэгээд гэр зуурын ажил хөөцөлдөж, ажилчдын боосон зураг хөргийн боодлыг шалган үзэж (аминыхаа байшинд хэзээ хэзээгүй нүүж очих гэж байсан юм), байшингийн засварыг долоодугаар сараас нааш дуусгуул гэж Авалонд байдаг нярав хүүхэндээ захидал бичлээ. Энэ жил ганц сайхан амрахыг бодсон ажээ! 

	Сайдын хямрал болохоос хэдхэн хоногийн өмнө Нансид суудаг отгон бүсгүй Виолет нь ирсэн бөгөөд нөхөр нь тээврийн контор эрхэлдэг ажээ. Нэг ирэхэд нь эцэг санаашрангуй янзтай санал өгсөн хүний тоо гаргаж, сенатчидыг муучилж, өөрийн нь зовлонг ойлгох хүн ганц ч алга хэмээн гомдол санал болж байжээ. Гэтэл одоо царай орчихсон гялалзаж байх тул Виолет баярлалаа. Эцэг нь том аягаар хүрэн цай ууж, хөвсөн өрмийг нь үлээж, тоомсоргүйхэн тамшаална. Саяхны явдлыг мэдээгүй хүн бол түүнийг ялалт хийжээ гэж бодмоор харагдана. 

	— Өнөөдрөөс эхлээд би дураараа байх болно. Чамд бид Боэсын гудамжны хэдэн үзэсгэлэн үзүүлнэ. Дерений сүүлийн хэдэн зураг гайхамшигтай сайхан шүү. 

	Виар тасалгаандаа орлоо. Яаралтай хэрэг гарсан тул нарийн бичгийн дарга нь хүлээж байв. Адаг Шарантын түшмэл үерийн аюул гарсан учраас хохирол үзэгсдэд туслах талаар яаралтай арга хэмжээ авах чухал байна гэж мэдэгджээ. Виар гал усны гашуун зовлонг улс төрийн ухуулгад хялбархан ашиглаж болдгийг мэдэх тул энэ мэдээ өчигдөр ирсэн бол сүрхий л юм болох байсан биз. Гэтэл одоо далаа хавчиж

	— Үүгээр миний хойч хөөцөлдөнө биз. Далимд хэлэхэд би түүнд ер атаархахгүй. Адаг Шарантын тэргүүн нь Бретейлийн найз байгаа юм. Ерөөсөө тэр департамент айхтар амьтдын үүр болсон газар юм шүү. Та Шарантын ус сүрхий үерлэжээ гэв үү?

	Виар нарийн бичгийнхээ даргын хэлэх хариуг сонсолгүйгээр юм бодтол булингартан урсах их мөрөн харагдах шиг боллоо. Тэг дундаасаа дээших усан дотроос цухуйсан ургаа мод энд тэнд ёрдойх шиг болно. Хэрээний үүр ч үзэгдэх шиг болно. Виар төрийн албанаас чөлөөлөгдсөн учраас үер болох нь байгалийн нэгэн үзэгдэл, яруу найраг мэт сонин явдал төдий санагдав. Уриагүй байтал ирсэн Легрег орж ирэхэд хэвийн байдалдаа эргэж оров. 

	— Коммунист нар таныг битгий бууж өг гэж байна. Ардын фронт сонгуулиар дийлсэн бөгөөд тус орны хүслийг танхим л илэрхийлнэ гэж байна. 

	— Гэтэл үндсэн хууль... 

	— Үндсэн хууль танд сенатын саналыг заавал харгалзах үүрэг оноогоогүй. Та хууль ёсоор биеэ цагаатгах санаатай байх шив? Тэг л дээ! Сенатаас Радикал танхимын эсрэг санал хэлж байхад буржуй Леон яваагүй шүү дээ. Гэтэл одоо л тийм байгууштай байна Хэрэв та яваад өгвөл фашист нарын зам нээгдэх нь тэр. Эхлээд Далади, Боние, Тесс, дараа нь Бретейли. 

	— Найз минь ээ, юмыг нэг их сүр бадрааж ярих хэрэг юу байна? Даладье бол Ардын фронт зохион байгуулсан хүн. Тесс ч бас тийм их аюултай хүн биш. Хэрэв би эндүүрч байгаа биш бол түүнийг коммунист нар сонгосон шиг санагдаж байна. Тесс бол ёстой л дайвалзамтгай радикал хүн боловч шударга шүү... 

	Баашилж чаддаггүй Легре босон харайж, чангаар

	— Та өөрийнхөө хувь заяаг ажилчин ангийн хувь заяатай холболоо гэж миний дэргэд хэлж байсан удаа ч бий. Ажилчид таныг хэвээрээ байгаасай гээд байна Би таныг мэхлэхгүй. Таны бодлогыг бид бишгүй буруушааж байсан, та ч өөрөө мэдэж байгаа. Гэвч одоо бол цэц булаалдах цаг биш болоод байна... Фашист нар ажилчны байгууллагыг бут ниргэхийн өвчин болчхоод байна. Бид таныг хамгаалахад бэлхэн байна. Та хэвээрээ л байх ёстой. Маргааш сенатын ордны урд талд их жагсаал хийхээр тогтсон. Хэний нь талд хүч их байгааг бид энэ муусайн зөнөгүүдэд харуулаад өгнө. 

	Виар мушилзах төдий инээмсэглээд хэлсэн нь: 

	— Намайг итгэж байгаа явдалд би та бүхэнд, танай намд асар их баярлаж байна. Гэвч энэ бол өнгөрсөн борооны хойноос эсгий хэвнэг гэгч болж байна... Өнөө өглөө Блюм хамт олны огцролтын бичгийг ерөнхийлөгчид гардуулсан л даа. 

	Легре суун тусаж, алгаараа нүдээ таглав. 

	— Муу л юм болохын цондон доо. Эхлээд эд ажилчдыг бут ниргэнэ. Дараа нь яах вэ?.. Дараа нь Австри шиг болно, герман ороод ирнэ. Испани унтардгийнхаа даваан дээр очоод байна. Чехословакийг эд хөөдөөд өгнө. Бретейли “журам л тогтоовол” падгүй гээд Муссолини Гитлер хоёрын хэнтэй нь ч хамаагүй нийлээд өгнө... 

	Виар уяруун байдлаар толгой дохино. Одоо зүүний л нэг депутат болоод байгаа учраас санаж бодсоноо дураараа ярьж болох ажээ. 

	— Таны хэлдэг туйлын зөв. Испанид манайхан даанч муухай зан гаргасан даа. Илэн далангүй хэлэхэд, бусдын хэрэгт үл оролцох хороо гэдэг чинь ёстой л нэг ичих нүүрээ барсан газар юм. Италийнхан дураараа дургиж байна... Таны дурдаж байгаа пессимизмийг би бүрэн дүүрнээр даган баясаж байна. 

	Легре: “Хэний буруу вэ?” гэж асуух шахлаа. Гэвч дугарсангүй бөгөөд ашиггүй яриа болж байгааг ойлгосон юм. Виар цовоо янзаар гараа алдлав. Хоёр жилийн өмнө болсон хурал дээр өөрийг нь Виар хэрхэн тэвэрч авч байсан нь Легрегийн санаанд ороод

	— Ичих нүүрээ барсан газар... Баяртай. Танд их түвэг ургуулаад байхын хэрэг алга гэж давтаж хэллээ: 

	Түүнийг явахад Виар: 

	— Ёсорхог л хүн юм, миний үхтлээ ядарч байхыг ойлгож байна. Зарим нь тэр мэтийг ойлгохгүй л яршиг болоод байдаг юм. Аа тийм, би чинь нарийн бичгийн даргад нэг зүйл хэлэх юм байна шүү... 

	Нарийн бичгийн дарга нь тэмдэглэлийн дэвтэр бариад бэлхэн зогсож байлаа. 

	— Маргааш сенатын дэргэд жагсаал болох гэж байна. Түүнийг зогсоо гэж сэргийлэхийн түшмэлд мэдэгд. Сүрдүүлэх гэлээ гэж зэмлэвэл яршиг гэж би бодож байна. Бид тараад явцгаалаа: Парламентын ажлын шударга жам гэдэг нь иймэрхүү юм. 

	Виар зарцдаа утасдаж: 

	— Даараад байна, зуух галлаад орхи. Тэгээд надад шаахай авчраад аль гэв. 

	Гал хөхиүнээр час пас хийн асах нь юутай их жаргал бил ээ! Виэр хүнд ботинкоо тайлж, үстэй улавчтай дулаан шаахайгаа өмсөөд, бага үдийн арван нэгэн цагт дураараа байхын жаргал эдлэн суув. Хаашаа ч явах хэрэггүй, санаа нэг л тавиун, таатай байлаа. Легре нэмүүлж ярьсан нь: Франц бол арван жил болоод л мөхмөөр болдог атлаа мөхдөггүй мөнхийн орон гам. Одоо ч бас мөхөхгүй... Сенатчидын зөв байж ч болно. Олон улсын байдал хурцдаж байна. Тесс, Даладье, Сарро, тэр ч байтугай Лаваль... энэ бол гэрийн шаахай л гэсэн үг юм. Франц орон эдэнд дассан бөгөөд эд тойв болсон учраас эднийг анзаарахаа ч больжээ. Ардын фронтыг одоохондоо авдарт хийзнэж болно гэнэ... 

	Виолет ирлээ. Ярих завтай болсондоо Виар баярлана. Хань нөхөр, ажил явдал, орон байрны нь талаар тэр шалгаалаа. 

	— Би чамаас хүү гарах байх гэж л горьддог. Ачийгаа малламаар санагдах юм. 

	Виарын ууган охин хоёр охинтой ажээ. 

	— Хүүхэд гаргах цаг биш ээ гэж Морис хэлдэг. Манай Нансиныхан дайн болно гэж л ярьдаг юм. 

	Виолет эцгээсээ улс төрийн талаар асуумаар санагдлаа. Морис бас: “Тэгээд юу гэж байна?” гээд надаас шалгаагаад байдаг. 

	— Аав аа, саяын хоёр жил миний хувьд тун хэцүү байлаа шүү. Таныг манайхан ойлгодоггүй. Миний дэргэд дуугүй л байдаг. Тэглээ ч гэсэн Морис Жанна нараар дамжаад надад дуулдаж л байдаг. Яагаад тэгдэг юм, цөмөөрөө л таны талд байдаг. Зарим нь таныг ажилчдыг задрааж байна гэдгийг би бүр чихээрээ сонссон. Тэр ч байтугай цэнгээний мухлагт тэр тухай дуулдаж байсан шүү... Гэтэл зарим нь цувтныг шоронгоос суллалаа гээд л хараана. Би тэр бүхнийг яаж тогтоох вэ дээ... Гэтэл тал бүрээс л хараана... Би бишгүй л уйлдаг байсан... 

	Виар гоморхсондоо эрүү нь чичгэнэв. Охиндоо юу гэж хэлэх сэн бил ээ дээ? Том тушаалтныг амьд байхад нь дандаа буруушааж байдаг юм гэж үү? Хоёр жилийн турш франц оронд цус урсгаагүйн шан тэр үү? Гэтэл ийм хатуу үг хэлэх нь өөрийн нь санаанд таарамгүй санагдсан ажээ. Виолет галдаа улам дөхөж суугаад хэлсэн нь: 

	— Бүгдээрээ намайг үзэн яддагийг би мэднэ. Ээжийг нас барснаас хойш би ганцаардаж яваа хүн. 

	Дараа нь босож, наг аяганд эмээсээ нямбайлан байж хорь дусаалаа. 

	— Мартчих шахжээ... Үүнийг идсэн ууснаа сайн шингээхийн тулд өглөөнийхөө хоолыг идэхээс нэг цагийн өмнө ууж байх хэрэгтэй юм. 

	 

	VI

	Муш яагаад Люсиэнд тэгж наалдана вэ? Люсиэн түүнд хайргүй бөгөөд хайртай гэж хэлээгүй бил ээ. Сайхан төрсөн, халдашгүй тэр эмэгтэйд тоогдсон нь бараг намтартаа дурдмаар бас нэг гавьяа байсан аж. Люсиэн Жаннетад хэчнээн их сэтгэлтэй байснаа одоогоос л ойлгож байна: тэр үед түүнийг хардан шаналж, уулзах цагаа байж ядан хүлээж, сэтгэлийг нь хөргөж хөндийрөхөөс айдаг байжээ. Муштай бол зүгээр зугаатай байна. Чилбэл нь тэврүүлэхийн тулд л түүнийг цаанаа ханилсан нөхөртэйг нь дурдаж цаашлуулна. Муш уйлж: “Тэгвэл би түүнээс салъя л даа” хэмээн хэлнэ. Аавтайгаа хэрэлдсэнийхээ дараа Люсиэний орсон бохир өрөөнд нүүж, оччихоод, хайртай түүнийхээ оймсыг нөхөж, бичсэн өгүүллийг нь хэвлэлийн газарт аваачиж өгчхөөд, өлсөж суух нь тэр хүүхэнд жаргал мэт бодогдоно. Гэтэл Люсиэн хардсан маяг үзүүлж: “Больё доо. Чи над хэрэг алга, нөхөр чинь чамд хайртай шүү дээ” гэж хэлнэ. Муш улам их уйлна. Люсиэн тээр шаан ярвайх бөгөөд Муш цовоо царай гарган алиалж, дуу дуулна... 

	Энэ хүүхэн Гранделитэй гурван жилийн өмнө Бретаний уснаа сэлэх газар танилцжээ. Грандели түүнийг харангуутаа л санаархсан ажээ. Тэр хоёр хад дамжин зугаалж, Грандели түүнд “сансрын шуурганы” талаар ярина: Тэгэхэд мань эр зохиол дөнгөж оролдож байсан үе. Өвөл нь тэр хоёр ханилан суув. Хоёулаа залуу, царайлаг, ухаалаг байлаа. Аз таарахад Грандели депутатаар сонгогдож. мөнгө элбэгтэй болсон юм. Тэднийх Отейд сайхан сууц хөлслөн суудаг, амьтан хүн их цуглардгаас гадна Муш шилдэг оёдолчны хувцас өмсөж, “кадильякад” очдог, жолооч нь түүний таалалд нийцүүлэн Парм нутгийн нил цэцгээр машинаа заавал чимдэг байв. 

	Гэр бүлийн жаргалант байдалд юухан боловч нөлөөлдөг ёстой мэт санаж явсан бил ээ. Гэтэл айл гэр болоод гурван жил гаран болсны дараа Люсиэнтэй дайралдаад Мушийн толгой эргэж орхилоо. Юуны өмнө Люсиэний гадаад галбир түүний сэтгэлийг татав. Грандели сайхан царайтай боловч сэтгэлийн хөдөлгөөн багатай, дүнсгэрдүүхэн учраас барималтай төсөөтэй санагдав. Харин Люсиэн бол тэс өөр дэвэлзүүр зантай, гал улаан өнгөтэй ширүүн үстэй, тунгалаг нүдтэй, мэдэгдэх төдий инээмсэглэсэн царайтай, урт нарийхан гартай ажээ. Муш түүнийг ойрхноос таниад тийм хүнтэй огт учирч яваагүйгээ ухаарав. Люсиэн зарим нэг үгэнд хачин их урамших атлаа тэр дорхноо юу болсон нь мэдэгдэхгүй уйтгартай царайлна. Люсиэн бишгүй л зан гаргана, түүний нь Муш ойлгоно, гэвч тэгэнгүүтээ өөрийнхөө өөдгүй, доголтой талыг цухуйлгаж дээд зэргийн сайхан юм, доод зэргийн муухай юм хоёрын алинаас ч буцахгүйгээ харуулна. Энэ хүн алсдаа ямаршуу байхыг өөр хүн байтугай өөрөө үл таамаглана. Муш тачаалыг нь шинэтгэж, нөхрөөсөө урваж, маш шударга бус явдал гаргаж байгаагаараа түүний сэтгэлийг сэргээнэ. Муш шунаг жижиг түшмэлийн авиртай, нямбай айлд торнисон бөгөөд тэднийх үрэмхий задгай бус тул эцгийн нь хүүхэнтэй шалиглах, эхийн нь мөргөл хийх, хээл хахууль өгч авах, хөгшин шивэгчиндээ хэдэн зоос өгөх тэргүүтэн нь цөм хэмжээтэй. Грандели романд гардаг хамгийн сүрхий хүн шиг санагдсанаас болж Муш түүнд наалдаж орхисон боловч хамтран суугаад гурван жил болохдоо мөс муутай тушаал хөөцөлдөгч этгээд болохыг нь таньж авлаа. Ихээхэн дуулиантай нэгэн депутатын зочлох танхимд орохын тулд л нэг жүжигчин хүүхэнтэй садарласнаа өөрөө хүлээсэн удаатай бил ээ. Грандели зугаатай юманд туйлын бишрэмтгий. Урьд нь Монте-Карлогийн буюу Биарицын хөгжимт гуанзанд байнга ордог байжээ. Депутат болсноосоо хойш буйр суугаад улс төр бас л зугаа болж байна гэж Мушад ярьдаг байв. Муш түүнийг итгэдэггүй харин ч жигшдэг учраас Люсиэнд; “Би нөхөртөө маллагдаад л явах шиг санагддаг юм...” гэж үнэн бодлоо хэлэв. Люсиэн хариуд нь хараахаар үл барам цохиод авсан удаа ч бий, гэвч голдуу л: “Би янханд л дуртай, янхан хүүхэн л тохитой байдаг юм” гэж тоглож хэлэх нь олонтоо ажээ. 

	Люсиэний эцэгтэйгээ эвдрээд, гар хоосон шахам гарсан нь Мушийн сэтгэлийг улам уяраана. Гэвч Люсиэн ямар учраас Гранделийг нэрээ гутаах явдлаас нь аврах гэснийг үл ойлгоно. Нөхрийнхөө ажилд сонирхол багатай тул энэ тэрийг үл асууна. Нэг өдөр өөрийн нь холбоо сүлбээг таамагласан мэт сэжиг төрөхөд, түүнийг ямар ч бузар явдал тарихаас үл буцах хүн гэдгийг нь сайн мэдэх тул Люсиэний төлөө айж байлаа. Гэвч Грандели Люсиэнтэй дайралдаад хуучин л янзаараа сайн байдаг байв. 

	Уг байдал Жолиогийн чихэнд хүрчихвэл орлого нь хаагдах тул түүнээс болгоомжлоод Люсиэн ар гэртээ гарсан хагарлын талаар хэнд ч үл дурсана. Тесс ч хүүтэйгээ эвдэрснээ хүд үл хэлнэ. Мушаас өөр хэн ч мэдээгүй ажээ. Грандели сүүлийн үед Люсианий талаар бараг л өдөр бүр ярьдаг боллоо. Муш үл дуугарна. Бүр хожим Грандели: “Чиний найзалдгийг чинь би мэднэ. Чи битгий зайцуул, би гуйя. Би хардаж байгаа юм биш шүү. Харин намайг байхад түүнийг авчраасай гэж бодож байна. Бид илэн далангүй ярилцах хэрэгтэй байна” гэв. 

	Муш сандран явсаар болзоондоо очив. Гранделийн хүсэлтийг Люсиэнд яаж хэлэхээ үл мэднэ. Дотроо нэг л айна. Гэтэл зориуд тэгж байх мэтээр Люсиэн хөхиүн зантай бөгөөд өөрөөр нь оролдоно. Тэгээд түүнийг тэврэн авахад айдас хүрч, хүйтэн оргих шиг болохыг анх удаа мэдрэв. Дараа нь гарыг нь тавиулаад ингэж хэллээ. 

	— Чамтай уулзах сан гээд байна. Люсиэн минь, би чиний төлөө айгаад байна шүү. 

	— Гайгүй байна аа! Грандели ямар Отелло биш дээ. 

	— Чи мэдэхгүй байна... Хар хорын явдлаар биш байх. Цаадах чинь аюултай хүн шүү. Чамайг хэрэгт хийчих вэ. Түүний тэр хуурамч инээмсэглэлийг би мэднэ... Яагаад чиний хэрэг гараа юм бол?.. 

	— Намайг аавтайгаа хэрэлдсэнийг мэдээгүй байх л даа. Итгэл олж авах л гээд байгаа биз, Тушаал хөөцөлдөгч монди. За үүнийг ярихаа больё... 

	Мушийг үнслээ. Муш биеэ зайлж, гэнэт

	— Тэр бичиг хэнээс ирсэн юм? гэж асуувал

	Люсиэн далаа хавчин

	— Балай хуурмаг бичиг бил ээ. Бас л мөнгөний талын юм. Кильман гэдэг хүн гарын үсэг зурсан юм бил ээ гэж хэллээ. 

	Муш толгойгоороо дэрээ шөргөөв. Люсиэн мөрнөөс нь барьж хөдөлгөөд

	— Чи нэг л юм мэдээд байна аа даа? Хэл л дээ!

	— Цаадах чинь чамайг ална... 

	— Хэл л дээ! Тэр бичгийн талаар чи мэдэх юу вэ?

	— Тэр бичгийн талаар би юу ч мэдэхгүй... би Кильманыг танина. Харин чи битгий хэлээрэй, ээ бурхан минь!.. Цаадах чинь чамайг ална... Люцернд байсан юм... Түүнтэй хамт намайг хэдэн минут орхисон юм... Бид давхар өрөөтэй байлаа... Бэлхүүсэвч шиг шулдайсан биетэй, дагзныхаа үсийг гөлийтөл хусчихсан, муухай амьтан байдаг юм... Францаар ярихдаа “д»гийн оронд “т” хэлээд л хөгийн ярьдаг юм... Ёстой шулга амьтан. Харин хүнд битгий хэлээрэй!.. Тэр үед хүнд битгий хэлээрэй гэж надад захиж байсан юм шүү... Их л сандарч байсан... Гэхдээ тайвныг нь чи мэднэ... холхон л яваарай... 

	Люсиэн түүний үгийг чагнахаа больж яаран хувцаслаад

	— Хувцсаа өмс! гэж чанга хэллээ. 

	Муш учрыг нь ойлгохгүй, уруулаараа гарыг нь тэмтэрлээ. 

	— Люсиэн ээ, битгий уурла!.. Чиний буруу биш шүү дээ... 

	Муш уйллаа. Люсиэний тааллыг засахын тулд нүүрээ янзлах санаатай савтай оо гаргав. 

	Люсиэн оо түрхдэг өдөнцрийг нь булааж авлаа. 

	— Бушуул!

	Хамт гарав. 

	— Люсиэн ээ... Би чамд хайртай... Би тун их айж байна!.. гэж Муш шивнэв. Цамцаа товчлоогүйг мэдээд, наад мухрын өрөө рүү гүйлээ. Гарч ирвэл Люсиэн алга байв. Тэрээр урт сандал дээр суулаа. Автобусны буудал газар тул эргэн тойрон хүн холхилдоно. Гэвч Муш нэг ч хүнийг ажиглахгүй байна. Сонин худалдагч, чанх дэргэд нь: “Аюул өнгөрөөгүй байна шүү!..” гэж хашхираад цочоож орхив. Тэгэхэд нь Муш дуу алдаад, хоёр нүднээсээ нулимс гаргалаа. Нэг эмэгтэй хүн түүний хажууд ирж, эелдэг байдлаар

	Та тайвшир! Дайн болохгүй гэж манай нөхөр хэлсэн гэж хэллээ. 

	 

	
VII

	Люсиэнийг Бретейлийнд очиход оройн найман цаг болсон байлаа. Зарц нь түүнийг зочлох өрөөнд оруулаад, Бретейли хоол идэж байна түр хүлээнэ үү гэв. 

	“Итгэлт” нарын замыг заагч тэр хүн дунд зиндааны буржуй мэт аж төрнө. Зочлох өрөөнд нь тоглох хүнгүй нэг төгөлдөр хуур тавиастай бөгөөд ухаа пүүсүү өнгий нь гандаахгүйн тулд углаа хийсэн харагдана. Дугуй ширээн дээр нь гэрийнхний нь зурагтай альбом, “Луарын цайз” гэдэг ном хоёр байна. Хананд нь тэнгисийн цаагуур наран шингэж байгаа, цэцэглэж гүйцсэн жимст цэцэрлэг хоёрын зураг хадаатай байв. 

	Хуучин цагийн молор аяга таваг уул мэт өрсөн эргэнэг тавиастай гал тогооны нь өрөөний хаалгыг дутуу хаасан байв. Бретейли эхнэрийнхээ өөдөөс харж суусан ч, үг ярилгүй, хар чавганы чанамал идэж байлаа. Буланд,нь хүүхдийн сандал байх бөгөөд эхнэр нь түүнийг тэнд нь байлгах дуртай ажээ. Бретейли амныхаа алчуурыг аятайхан эвхэж барьсаар зочин дээр орж ирэв. 

	Люсиэн сандарсан царайтай байхыг хараад, ярвайлаа. Уриагүй байхад ирсэн хүнд дургүй юм санжээ. Гэтэл Люсиэн ядаж уучлал эрсэнгүй. Мушаас салаад цаг ч болоогүй байгаа тул сэтгэл нь дэндүү хачин байсан юм. Тэгээд шулуухан

	— Хуурмаг бичиг биш юм байна гэсэнд Бретейли инээмсэглэн

	— Үүнийг танд танай эрхэм хүндэт эцэг хэлээ юу? гэж асуувал

	— Үгүй ээ, тэр хэлсэн бол би үнэмшихгүй. Гэвч Кильман гэдэг хүн байдаг Грандели түүнтэй уулздагийг би мэдлээ гэж хэллээ. 

	Бретейли бүдэг гэрэлтэй, урт өрөөн дундуураа алхална. Уурлах, гайхах, гэмшлийн аль нь тохиолдож байгааг мэдэхийн тулд Люсиэн нүднийхээ булангаар түүнийг ажиглан харна. Гэвч Бретейлийн хэрзийсэн туранхай царай тайван хэвээрээ байв. 

	— Хэн тэгж байна?

	— Хэн ч хэлсэн адил шүү дээ... Би нэрийг нь хэлэхгүй ээ, гэвч үнэн гэдгийг батална... 

	Бретейли унтраалга мушгилаа. Цэцэг дэнгийн хурц гэрэлд Люсиэн гялбав. Бретейли түүний суугаа сандлын түшлэг дээр тохойлдон зогсов. 

	— Саяын хэлснээ март гэж танд зөвлөе. Та хүний тоглоом болж байгаа хүн байна... Надад нэрийг нь хэлэхгүй байгаа тэр хүнийхээ өмнөөс та баталж байна. Тэгвэл Гранделийн өмнөөс би баталж бас чадах байна. 

	Люсиэн босоод, салах ёс хийлгүйгээр үүдний өрөө рүү явлаа. Гэрэлгүй тэр өрөөнд бүрх малгайгаа удтал хайв. Дараа нь гэнэт зочлох өрөөнд буцаж орлоо. Бретейли нөгөө л хэвээрээ зогсож байв. Люсиэн хүний санаанд ормооргүй тайвнаар үл барам санааширсан байдлаар ингэж хэллээ: 

	— Тантай би нэг жил хагас нооролдлоо. Тэгэхэд тун сонин юм... Та чинь сохроогүй биз дээ? Эсвэл та тэр Кильмантай танил юм уу?.. 

	Бретейли эсвэл дэлсээд авах байх, эсвэл “Өөдгүй хог!” гэж хашхирна байх гэж бодож байлаа. Гэтэл түүний царай ч хувирсангүй. 

	— Та бол арай ч намайг доромжломгүй адгийн новш. Би танд улс төрөөр бүү хөөцөлд гэж зөвлөе. Танд зохихгүй ажил. Та бол хулгайч юм уу, янхны орлогоор амь зууж байхаар заяагдсан хүн шүү. За тонил!

	Люсиэн гараа зангидсан боловч арай цохиж авсангүй, номхон гарч одлоо. Гудамжинд гарсан хойноо л: “Балбаж орхихоо яав аа” гэж бодов. Төдхөн тэр гомдлоо мартаж, өөртөө дургүй хүрэв. Тэгээд хүйтэн салхи ажралгүй гудамжаар баахан тэнэлээ. Тавдугаар сарын хууч атлаа өвлийн амьсгал хэвээрээ байв. 

	Люсиэн бүх байдлаасаа бас дахин жигшиж засаж залахын аргагүй болсныг ухаарлаа. Тэрээр дагзандаа ч үсгүй болсон Кильман гэдэг хүний гар хөл болж яваа хэрэг... Пөөх! Гэтэл Муш Гранделитэйгээ байгаа... Муш Гранделиэс салах гэж олон удаа завдсан гэдгийг Люсиэн бодоогүй юм. Харин Люсиэн түүнийг нөхөртэйгөө бай гэж ятгасан. Тэр хүүхэн саянаас эдний гэмт хэрэгт хамаарч орхилоо. Бүү мэд, аягүй бол Кильмантай ч савсганасан юм байгаа биз... Магадгүй л юм! “Чи германчуудтай нийлж байна” гэж аавын нь хэлдэг үнэн болж байна. Гэвч аав дээрээ буцаж очсонгүй. Соёлын ордны тэнэг нөхөд дээрээ ч очсонгүй. Эргэж уулзах нүүргүй болжээ. Бас өмнөх зам нь хоосон... Маргааш болоход аавдаа хөөгдөөд гарсны нь Жолио дуулчихна. Тэгээд орлого нь хаагдана: Жолио балай амьтантай юунд нөхөрлөх вэ... Бретейли өөрийг нь доромжлохыг бодсон байна. Гэтэл нээрээ л маргаашаас эхлээд Люсиэн хулгайч муурын замаар орно. Тэглээ ч гэсэн тэр нь тэдний улс төрийн бодлогоос дээр дээ!.. 

	Өөдөөс нь багт наадмын хөлөг айсуйг хараад гэнэт зогсов. Шалдан шахам хүүхнүүд хүйтэй салхинд жихүүцэн, замдаа тохиолдсон ганц нэг хүнд инээмсэглэхийг оролдоно. Тэгтэл Люсиэний сэтгэлд мөс, үхэл, Анри тэргүүтэн орлоо. Цагаан хөлөг, гөлтгөнөөр хийсэн том том хун, цардуулан оройвч өмсөж,нүүрний оо зузаан тавьсан хүүхнүүд харагдана... Өнөөдөр яагаад багт наадамтай байгаа бил ээ? Энэ талаар сонинд бичсэн байсныг Люсиэн бодож бодож оллоо... Тесс гуай л сайн санаат франц түмнийг цэнгүүлж байгаа нь тэр. Зангидсан гар өргөх, улаан дарцаг хадах, мөсгүй бодлого явуулахаа боливол таарна! Тесс Парис хувьсгалаас айхгүй, дайнаас ч айхгүй байгааг дэлхий дахинд харуулахаар шийдсэн ажээ. Багт наадам гаргаж хаврын ажиллагаа нээж, театрын тоглолт, томоохон байтай морин тойруулгын уралдаан, хувцасны загварын үзэсгэлэн гаргах юм санжээ. Бушуулаарай, англи америк хүмүүс ээ! Валютаа чирээд орж ирээрэй. Та бүхнийг манай цэнгэлийн газар бүр, сайван оёдолчин бүр үнэртний пүүс бүр, янхан хүүхэн бүр хүлээж байна. Бас францыг аврагч Тесс гуай хүлээж байна. 

	Бас нэг хөлөг явна. Гурван өнгийн ороолт хүзүүн дээрээ тохсон нэг бандгар хүүхэн Франц орныг төлөөлүүлж цахилгаан бамбар барьж явна. Даарснаас болоод харц нь зовуурьтай бөгөөд уруул нь хөхөрч ягаарна. Люсиэн зогсож, түүнийг харж байгаад, гэнэт хүүхэд мэтээр өөдөөс нь хэлээ гаргав

	 

	VIII

	“Дайн” гэдэг үг тун саяхан болтол дурсамжтай холбоотой байсан тул жирийн нэг дарсчин буюу данс хөтлөгч хийдэг тавь орчим насны хүмүүс идэр залуугийнхаа нүргээнт намтраас ярьж өвлийн урт үдшийг нөхцөөх дуртай. Тэд яриагаа “Тэгэхэд дайн болж байлаа...” гэж үүсэгдэг сэн. Зарим нь сонсож байгаа хүмүүсийг үл хайрлан, тохиолдсон аюулаа хамаагүй давсалж, алагдаж байгаа хүний ёолоон, их бууны дуун тэргүүтнийг дуурайн дуугарч, гар хөлөөрөө зангаж, маш сүржин байдлаар ярихыг хичээдэг байсан юм. Зарим нь хэдэн жилийн дайныг ард түмний аж төрөх явдлыг өөд муутай, дорой болгосон боловч зэгсэн зугаатай зүйл тохиолдсон мэтээр ярина. Тэрчлэн бохир нуувч, бөөс хуурс, айн мэгдэхийн зовлонг мартаад, баатарлаг тагналт, цэргүүдийн наргиан, янаг амрагийн наалинхайллыг нүд нь сэргэн дурсана. Урьдын гамшиг, залуу насандаа эцгийн нь шаавай явсны тухай яриаг багачуул тээр шаана. Багачуул дайн гээч юмыг даачаа тэрэг буюу керосиноор асаадаг дэнлүүний адил үеэ өнгөрөөсөн зүйлд тооцно. Гэтэл олон сонссон тэр үг дахин тодорч, муу ёр яршиг түвэг удаж маргаашийг гутаах болно. “Дайн болохгүй бол намар гэрлэнэ” гэх буюу “Зургаадугаар сард, дайн болохгүй бол, шалгалтаа өгнө...” хэмээн ярилцана. 

	Тэр хавар Судетын талаар урьд өмнө огт үзэгдэж дуулдаагүй их бичсэн тул хүмүүс Чехословакийн газрын зургийг харахаараа бие нь арзганана. Өдөржин гал дүрэлзэн, серб хүмүүс харагдаж, цагаан хуудас, бөмбөрийн бүдэг дуугаар нийтийн дайчилгаа хийх тухай мэдэгдсэн арван дөрвөн он санаанд нь орно. 

	Тавдугаар сард гарсан түгшүүр худал болсон мэт боловч халуун зуны цайвар манан тийш харахаасаа цөм айна. Бас л нөгөө судет... Амралтын талаар асууж байгаа найздаа ямар хариу хэлбэл таарах вэ? Битүүхэн л: “Дайн л болохгүй бол...” гэвэл таарна. 

	Гэтэл ойртоод л байлаа. Парисынхан айж загасчдын тосгон, уулын суурин руу нүүнэ. Хараал идсэн хар Судетээс болж улайсах шахсан халуун хотдоо суугаад байлтай биш дээ!.. 

	Тесс өөрийгөө, франц орноо аз нь шовойж байна гэдэг учраас: “Манай орон бол энэ дэлхийн баян бүрд!” гэж зарлав Тэгэхтэй нь зэрэг сонин ба радиогоор францад амгалан байгааг дээд зэргийн дарс мэт магтан сурталчилж гарав. Американ нар хаашаа явбал таарах вэ? Бисбаденд очих уу? Өршөөгөөрэй, тэнд чинь дайруул онгоц, цэргийн хээрийн сургууль, хорих лагерь, оронцогнууд байгаа. Карлсбадад очиж болохгүй, тэнд ёстой нөгөө судетчүүд чинь байдаг. Италийн госпиталиуд бас испаниас ирсэн шархтантай байгаа бөгөөд бараан цамцтан нар аян дайнд дахин гарахад бэлдэж хөл болж байгаа. Гэтэл Виши, Трувили, Биариц нь зочид ирээсэй гэж горьдож байгаа. Үнэндээ л энэ дэлхийн баян бүрд байх нь ээ! Тиймийн учир Жаннет орой бүр микрофоноор: “Энэ дэлхийн баян бүрд энэ байна... Өрөө тасалгааны захиалгаа урьдчилан өгөөрэй. Номин өнгөт далайн хөвөөнд ирээрэй... Бас Ламартины магтан дуулдаг Маконэ нутгийн үзэсгэлэн үнэхээр сайхныг мартуузай... “Аяа, харангын дуун, гааны сэнгэнэсэн үнэр!” Шилдэг цагаан дарс, мөөгөн хачиртай “тарган тахиа” тэргүүтэн юутай сайхан” гэж дахин давтан зарлана. 

	Жаннет амралтаа наймдугаар сарын тавнаас эхлэн авчээ. Эл хуль гудамжнуудаар дамжин Лионы өртөө тийш явлаа. Энэ улиралд Парис хүнгүй юм шиг санагддаг хэвээрээ л байв. Хөдөөгийн хэдэн хүн, англи хүмүүсийн суусан авто тэрэг харагдана. Сэлүүхэн болсон хот харин аятайхан санагдана. Гуанзны саравчид суугаа бандгар биетэй хүмүүс хэнхдэг заамаа эрээ цээргүй ярж үзэгдэнэ. Гадаа хаалган дээр нь улавч шаахайтай хаалгач нар сүлжиг нэхэн сууна. Юм бүхэн л тааламжтай дуниаран байна. Амьтан хүмүүс сайхан зантай инээмсэглэх бөгөөд таксины жолооч Жаннетад: “Сайн амраарай” гэж хэлэв. 

	Вагон дотор бас л нөгөө Судет, Гитлер, дайны тухай ярилцана. Энэ яриа аж төрлөөс хөндий, хийсвэр санагдах тул Жаннет үл сонсоно. Тэгтэл Флерид хүрээд ирчихлээ. 

	Дарсны наймаачин нараас өөр хүн бараг үл мэдэх бөгөөд усан үзмийн модны хөх униар дотор орших цагаан байшинтай, халуун байдаг Флери тосгоныг яагаад тэр сонгож авав аа? Бага насандаа сонссон Флери гэдэг сайхан нэр санаанд нь явсан байж ч магадгүй л юм. 

	Жаннет Парисаас гаралгүй удсан бил ээ. Энэ тосгоны нар салхи, ногоо цагаа, анир чимээгүйд нь үнэн голоосоо биширнэ. Ёстой л нэг амьсгалж байгаа юм шиг амьсгалж, өглөө эртийн эрүүл агаарыг амтархан залгиж, модны чөлөөгөөр гүйж, хамар толгой дээр гарна. Энд юм бүхэн тавиун тайван бөгөөд ийм байшин, ийм модыг олон жилийн өмнө. бяцхан охин байхаасаа хойш хараагүй ажээ... Тиймийн тулд: “Энэ дэлхийн баян бүрд ээ гэж...” хэмээн ахин дахин инээн дурсана. Энэ л үнэн! 

	 

	Дарсчид ороонго шүршинэ. Цамц, гар тэргүүтэн нь хөх харагдана. Хүмүүс ороонго бүрийг арчлан хайрлаж, ажилсаг, урамсаг янзаар цэлмэг тэнгэр өөд хараад, Жаннетад: “Энэ жил дарс сайхан болно...” гэлцэнэ. Тэд аль зун ямар байсан, наран аль хэр гарч, ямаршуу дарстай жил байсныг он дараалан цөмийг нь мэднэ. Урьд өнгөрсөн сайхан жилүүд тэр үеийн дарсны шилний шошго дээр бичээстэй харагдах бөгөөд наймдугаар сарын анир чимээгүй, баясал шингэсэн халуу шатсан энэ үед санаанд орно. Бас усан үзмийн хонгорцгийн өнгө бараантах тийшээ хандав... 

	Нам доор газрын тал хөндийд ой мод харагдана. Мод бүр жамаараа ургах бөгөөд хайлаас, царс, ховол нь хүнээс урт настай тул хүмүүс сүүдрийг нь мөрөөсөж, түүнийг хайрлахаас гадна ядрах буюу амраг янагийн учир тохиолдох цагт түүнийг бараадна. Модны ёроолд хоол иднэ, унтаж амарна, бас үнсэлцэнэ. Булингарт нарийхан эрэгт ургасан өндөр ховлыг Жаннет бусад модноос илүү хайрлана. Сийлмэл юм шиг навчис нь цайвар тэнгэрийн наана цоохортон бараантана. Цэх шулуун ховол салхинд үл ганхах тул тосгоны босгон дээр зогсож, байгаа амгалан энхийн харуул гэж Жаннетад байнга бодогдоно. 

	Дайны тухай яриа Флери тосгонд бас халджээ. Ямагт сэрүүн байдаг бөгөөд тариачин хүмүүс барвагар аяганд өтгөн дарс балгаж байдаг гэгээ муутай гуанзанд дотно бус санагдах харь хотын нэвтрүүлэгчийн дуу гэнэт сонстов. Судетийн тухай Хенлейний тухай ярив. Дайн хаяанд хүрээд ирж байгаа юм байх гэж дарсчдын царай барсхийлээ. Гэтэл саахалтын тосгонд төрсөн атлаа “Австри хүн” гэдэг учир нь үл мэдэгдэх хочтой, ширвээ сахалтай, улаан хамартай, Южен гэгч архичин орж ирээд, сэтгэл хөдөлсөн байдлаар: “Өнөөдөр би дөчин хавч идчихлээ...” гэж зарлав. Хүмүүс

	Хенлейнийг мартаад, ямар голд хавч байгааг мэдээд авахыг горилон “Австри хүн” дээр шаваартал тэрхүү залийн хөрөнгө нь таг дуугүй тамшаалан байв. Бас ажилчдын баярт зориулж дарс авагчид Лионоос ч ирж байсан, Бож өвгөн ороонгиор сугалуур хийгээд жуулчин нарт зарж байсан, гуанзны эзэн ямаагаа алдчихсан удаа бий. Энэ бүхэн нь амьд насны явдал бил ээ, гэтэл радио сониноор үхлийн тухай бүдэг бадаг яриад байх тул амьд яваа хүмүүс ёрын тэр үгийг анзаарахгүй байхыг хичээнэ. 

	Жаннет газар нутгийн байдалд дасаж, орчин тойрондоо өөриймшсөн байлаа. Тариачид түүнийг дарсаар дайлж, тоглоом тохуу хийлцэнэ. Бие биедээ. “Зугаатай хүүхэн” (“аятайхан, сайхан” гэж байгаа нь тэр ажээ) гэлцэнэ. Жаннет ганцаардмал аж төрж, уйтгартай ажил нь ядраантай Парис хотоо ирэнгүүтээ мартсан юм. Гоё гоё хувцастай хүүхэн суусан машинууд засмал замаар давхидаг нь түүний сэтгэлд өшөөрхөлтэй ертөнц мэт санагдах тул буцаж очихоосоо айх шиг болж: “мөдхөн дуусах нь...” гэж бодно. 

	Наймдугаар сарын аагтай халуун нарнаас зугтсан хүмүүс сэрүү татсан гуанзанд хоргодон, хамгийн амгалан, хамгийн бодох юмгүй нэг өдөр Парис газрын нэгэн хүн түүнтэй дуугарлаа. Зуслангийн маягаар захгүй хувцас, ёрог шаахай өмссөн байв. Хуучирсан гаанстай, инээмхий шалхгар царайтай, анхаарал сайтай сэргэлэн харцтай, Маконоос буюу Дижоноос ирдэг дарсны цовоо наймаачинтай төсөөтэй хүн байлаа. Дарсыг оочилж уух атлаа хоёр хацраа түмбийтэл балгаад, хэлээ шогшрох чимээ гаргаж залгина. Тэр өдөр хэн хүнгүй халуунд үүрэглэнэ. Гуанзны эзэгтэй өөрөө хурхиран дугжирна. Гэтэл тэр гаанстай хүн л цовоо байжээ. Эзэгтэй, “австри хүн” хоёрыг шоолж Жаннетын инээдийг хүргэнэ. Дараа нь Марсел нутгийн ёгт хошин ярина. Олив сандарч: “Өчигдөр намайг Канебрьерт явж байтал Мариус тэнд явна. “Сайн байна уу Мариус аа!” гэж би хашхирлаа. Гэтэл тэр маань эргэж ч харсангүй. Бодоод үз л дээ, тэр мань тэр ч биш, би ч биш байх юм!” гэж ярив. Жаннет инээж: “Яасан хөгийн юм бэ? Тэр ч биш. би ч биш...” гэнээ хэмээн бодлоо. Даанч айхтар инээсэн тул эзэгтэй сэрж, нэг инээмсэглээд, дахин унтав. 

	Үл таних тэр хүн залуу бус, сайхан бус атлаа Жаннетад аятайхан санагдана, Түүний жирийн авир, тааламжит инээмсэглэл, даацтай янзын байдал нь таашаагдана. Жаннет жүжигчид дунд аж төрдөг тул тэдний хөдлөх хийх, дуугарах ярих нь цөм хиймэл бил ээ. Харин энэ хүн (Жаннет дотроо түүнийг дарсны наймаачин гэж хочилдог юм) санаанд нь нийцнэ. Тэр хоёр баахан дэмий ярив. Тэгээд халуун намжмагц хамт гараад Жаннет түүнийг нөгөө хайртай ховол дээрээ дагуулан очлоо. Тэр хүн ногоон дээр суугаад бүрх малгайгаа авч, том торгон алчуураар магнайгаа арчиж: “Яасан сайхан юм!” гэж хэлээд, тэр дорхноо уруу царайлав. Жаннет бас барсхийлээ. Цаад хүн ингэж хэллээ. 

	— Та уруу царайлчихлаа. Би юуг ч хөргөчих ийм авьяастай хүн дээ. Атгасан шороо нь алт болдог хүн байдаг гэж үлгэрт гардаг. Би харин тэр нь биш, алт атгаад шороо болгочихдог нь байх... 

	— Би ойлгож байна. 

	Жаннетын санаанд Парисын талбайд, эргүүлгийн хажууд байдаг, шороонд дарагдсан, номой, янзын нэгэн мод ороод ирэв. Жаннет сайн сайхан явж болох байсан юм. Гэтэл өөрөө яагаад сайн сайхан байхаас татгалзсан юм бол? Энэ хүн шиг л... алтыг шороо болгочихсон хэрэг. 

	Тэгээд хавь хамаагүй энэ хүн хэн бүхнээс дотно санагдав. Жаннет гайхах янзаар хэлсэн юм: 

	— Бид хоёр ингээд найз болчихдог байжээ хөөрхий. Таны ямар гээч хүнийг би мэдээгүй л байна. Би жүжигчин хүн. Харин та миний нэрийг сонссон байх гэж битгий бодоорой. Би бол өчүүхэн жүжигчин. Радиод ажилладаг. Ламберийн Жаннет гэдэг хүн... Ингэхэд таны алдар хэн бил ээ?

	— Дессер. Франц улсад лав л буман Дессер байдаг биз. 

	— Дюпон л олон доо. Би нэг Дессер гэдэг хүний тухай сонссон. Саятан хүн юм гэнэ бил ээ. Тэнэг бөгөөд бусад хөрөнгөтний адил өөдгүй новш гэж ярилцах юм бил ээ... 

	Дессер инээмсэглэн

	— Мэдээжийн хэрэг... Аль вэ, жүжиг тоглохоо больё; Мэргэн Оливын адил та ч биш, би ч биш гээд л хэлчихье. За юу? Жүжигчин хүн учраас танд бол төлөө юу байх вэ. Та гэнэхэн бүсгүй болж тоглодог юм уу? Сэтгэлтэй хүндээ мэхлэгдсэн хүүхэн болж тоглодог юм уу? Хөдөөгийн зарц бүсгүй болж тоглодог юм уу? Маргарита Хотье болж тоглодог юм уу?

	— Би “синзано” дарс, “национал” ор хоёрыг магтан зарладаг. Бас франц орны энх тунхыг тунхагладаг. Шал дэмий санагдаж байгаа биз! Би нэг жүжигт тоглох ёстой байсан юм... Гэтэл оронд маань өөр хүн тоглосон. Нэрд гарсан нь л, нэг үгээр хэлбэл мөнгөтэй нь тоглосон хэрэг. Надад найруулагч Марешаль гэж нэг найз байдаг юм. Та сонссон ч байх... Тэр их авьяаслаг хүн. Хэчнээн сайхан найруулсан атлаа мөнгө муутай учраас жүжгээ тоглуулж чаддаггүй юм... Ядаж хувьсгалт театрын найруулагч юм, тэрий нь дэмжих хүн одоогоор алга. “Нуманцы” гэдэг жүжгийг тэр хачин чадамгай найруулсан. Би гол хүн нь болж тоглох ёстой байсан... Цөм нурсан! Хуурамч сувд буюу шинэ гарсан туулга мэтээ л магтаж байя. Нэг л үг!.. Удахгүй Парист буцаад очно гэхээс л халширч байна... 

	Өөртэй нь ярьж байгаа энэ хүн ямар ажилтай, хаанаас ирсний нь мэдээгүй л байлаа. Зэргэлдээ орших Маконаас ирсэн үү, Парисаас ирсэн үү? Бүү мэд. Тэгээд эмээнгүй байдлаар асуусан юм: 

	— Та амрахаар ирсэн үү?

	— Тийм ээ. Би энээхэнд, Жюльен ордог замд нэг байшин хөлсөлж авсан юм. Аравдугаар сар болтол тэнд байна. 

	— Та тэнд гэр бүлээрээ байгаа юу?

	Тэр хүн инээд алдаж

	— Би мөнхийн ганцаараа хүн! Учраа ч мэддэггүй юм: би хүнээс зугтдаг юм уу, хүн надаас зугтдаг юм уу, бүү мэд. Харин танаас л лав зугтсангүй... 

	— Би ч зугтаагүй шүү дээ... Бас ганцаараа хүн. Өөрөөр хэлбэл энэ насандаа хүнтэй... дотнолохгүй, холын танил болж л явсан. Ийм тийм явдалтай л байсан, тэгээд л тэр. Энэ бол гадна тал, тэгэх л учиртай байсан юм. Заримдаа ч бүр бэлдээ буугаад, зочид буудлын өрөөнд ч хөлсөөр сууж байлаа. Тиймд хүрснээс хойш өрөө л бол өрөө биз дээ?.. 

	Орой тийшээ сэрүү унаж, ховол мод салхинд савлаж, мэлхий хашхичиж, тээ тэнд малын хонх жингэнэхэд Жаннет дуугүй боллоо. Дессер гэнэт шулдгар, овортой харагдав. Хоёулаа дуугүй явсаар нөгөө тосгон руугаа буцлаа. Дессер салах ёс хийгээд, маргааш ирэх зөвшөөрөл эрэв. Тэгээд гашуудангуй байдлаар нэмж хэллээ: 

	— Сүүдэртэй байгаа далдуу модны ёроолд сайхан уулзъя. 

	— Энэ бол далдуу биш ховол. Ийм үг битгий ярь... Уруу байх хэрэггүй! Маргааш уулзъя!

	Маргааш нь болоход: Жаннетын нүд ууль шувууныхтай, гэзэг үс, сайхан санаа нь бужгар нохойныхтой, үг яриа нь Парис жаалынхтай адилхан нь танигдлаа. Бас Дессер түүнийг үл тоомсорлох бөгөөд муудсан пэнжээнктэй, загасан хэлбэртэй машинтай, Лафоргийн шүлэгт дуртайгаас гадна Флерийн бүсгүйчүүдтэй эцэж унатлаа бүжиглэхээс буцахааргүй хүн байтлаа тоо бүртгэлээр хөөцөлдөх болсон нь танигдав. 

	Бас хоногийн дараа аль аль нь уулзахыг тэсэж ядан хүлээдэг аль аль нь биеэ тоосон, гэнэн учраас өөрсдийнхөө нууцыг өөр хүнд үл сонсгох ёстой мэт санах болсон нь танигдсан юм. Жаннет нь: Энэ хүнд эл явдал зүгээр л нэг зуслангийн тээртэй зугаа төдий биз хэмээн бодно. Дессер нь би бол муухай царайтай хөгшин панзчин хүн... гэж аман дотроо шивнэнэ. 

	Есдүгээр сарын эхээр халуун байлаа. Тариачид магнай тэнийн баярлана. Хонгорцог цэцэг толгойгоо дааж ядна. Усан үзэм хураах цаг улам ойртоно. Гэвч Жаннетын жаргах цаг долоо хоноод дуусах гэж байгаа тул үзэм хураахыг үзэхгүй болой. 

	Энэ нь сүүлийн уулзалтын урьд уулзалт байв. Дессер түүнийг эв хавгүй тэвэрлээ. Янаг амрагийн ажилд үнэхээр дөргүй амьтан бил ээ. Дессер үнэхээр сандарч байгааг Жаннет таамаглав. Тэгээд тэврэлтээс нь мултраад гундуу янзаар

	— Болиоч ээ гэж гуйв. 

	Дессер дорхноо номхорлоо. Тэр хоёр ойн жимээр дуугүй явав. Тэгээд Жаннет

	— Энд гүзээлзгэнэ их байж, энэ навчийг хар даа... Та битгий уурла. Хэрэв би танд огт сэтгэлгүй байсан бол... Би жаал бүсгүй биш дээ. Харин танд түргэн дассан, юунаас болсныг бүү мэд. Ганцаардсаных байх. Эсвэл үгүй гэж чаддаггүйнх байх... Гэвч би танд их дотно... 

	Дессер юу ч хэлсэнгүй. 

	Энэ ярианы дараа Жаннет, би бас л жаргалаас зугтчих шиг байна гэж шөнийн турш биеэ зэмлэв. Үнэндээ жинхэнэ дурлал жирийн зугаа хоёрын алин болохыг өөрөө мэдээгүй хэрэг. Дессер Жаннетийн санаа бодлын цуурай мэт ярьдаг учраас заримдаа түүнтэй ярихын өвчин туссан шиг бодогдоно. Мань хоёр хэн хэн нь хүнд хайрлуулахгүй удсаны улмаас уйдаж, мөрөөдөж зожгирсон байв. Хоёулаа ядуу ажээ. Тэр хоёр бие биедээ юу халдаах вэ? Заримдаа Дессер үзэмчидтэй нийлж, амралтыг амталж, тосгоны гуанз дотор амьтан хүнтэй тоглоом тохуу хийлцэнэ. Одоо бодоход Жаннет түүнд сэтгэлтэй болсон юм шиг санагдана. Тэгээд ой дотор байхдаа юу ч үзээгүй бүсгүй шиг маягласнаа бодоод өөртөө уурлав. Дараа нь: энэ золиг миний үгэнд ороод номхордог нь юу бил ээ? гэж Дессерт уурлав. Эцэст нь: “Маргааш л үнсье” гэж шийдлээ. Ингэж бодсоор унтсан бил ээ. 

	Маргааш нь Дессер хот маягаар хувцаслачхаад хүрч ирлээ. Зовуурьтай царайтай харагдав. 

	— Нэг цагийн дараа би Парис руу явна гэсэнд Жаннет сүүрс алдаж

	— Яалаа гэж дээ! гэв,

	Дессер аяархан хэлсэн нь: 

	— Баярлалаа. 

	Дараа нь цэнхэр цаасан дээр бичсэн цахилгаан утсыг заалаа. 

	— Намайг дуудуулжээ. Гэнэтийн хурц явдал болсон байх... 

	Тэгтэл Жаннетын чихэнд: Гитлер, Генлейн, Чемберлен... гэдэг олон дуулсан нэр сонстох нь нэвтрүүлэгчийн яриа шиг санагдав. 

	— Дайн болчихлоо гэж үү?

	 Арай| үгүй байгаа. Гэвч амгалан байдлыг аврах хэрэгтэй». Яалаа ч гэсэн л тэр... Хүмүүн энд хэчнээн амар жимэр байгааг та харж л байна. Энэ байдлыг л хамгаалах хэрэгтэй... 

	Жаннет бүдэгхэн дуугаар: 

	— Тийм ээ гэснээ асар удалгүй

	— Та яагаад?.. Би юу ч мэдэхгүй. Та ямар хүн болохыг би одоо болтол мэдээгүй л байна. Анхандаа би таныг дарс зардаг хүн гэж бодож байсан... Гэтэл таны ярианаас үзвэл та чинь депутат юм уу, эсвэл сайд бололтой... 

	Дессер даруйхан зуур сэтгэл нь сэргэж,

	— Үгүй, үгүй, сайд биш! Ээ бурхан минь? Би наймаа хийдэг хүн... Харин дарсны наймаачин биш... Нэг үгээр хэлбэл нөгөө нэрд гарсан, бузартай Дессер чинь. Анхны өдөр та над хэлж байснаа мартаагүй биз дээ?.. Бодвол одоо та намайг тас ороолгоод хөөчих байх гэж хэллээ. 

	Жаннет түүнийг гайхан харсан тул урьд нь үзээгүй хүнийг харж байгаа юм шиг байлаа. Саятан хүн... Лионын ихэмсэг, ганган баячууд Жаннетын сэтгэлд оров. Гэтэл Дессер тариачидтай нийлэн архи дарс ууж, сарзгар даавуун пиджак өмсөж, баазхан жүжигчин хүүхэнтэй цаг нөхцөөнө... Үл танигдах байдал нь Жаннетын шохоорхлыг улам хөдөлгөнө. Яваад өгөх гэж байгаа нь юутай хайран бил ээ!.. Тэр хоёр нөгөө л модныхоо тэнд салав. Жаннет түүнийг үнсчих санаатай байсан атлаа гэв гэнэт буруу харчихлаа. 

	— Би таныг үнсэж орхиё гэж шийдсэн юм. Гэвч одоо болохоо байлаа, аягүй бол та намайг олон сая франкандаа шуналаа гэж бодно... 

	Дессерийн нүднээс нулимс асгарч, сэтгэлээ хөдөлж байгаад уур нь хүрээд,

	— Дандаа л ингэдэг юм... гэв

	Жаннет Дессерийг ухасхийн үнсээд, овгор өөд гүйж, хашхирсан нь: 

	— Миний утас: суфрен, тэг, найм, хорин зургаа шүү гэснээ улам цаашлуулан хэлсэн нь: 

	— Баяртай! Парист уулзамз. За юу?

	Дессерийн сэтгэл тогтож, хэвийн байдалд орсон тул дооглонгуй байдлаар,

	— Яриа юу байх вэ! Дайн л болохгүй бол гэж хэллээ. 

	 

	IX

	Тесс францын аюулгүй байгаагийн талаар нийтэд асар их ярьсан учраас өөрөө яриандаа итгэх боллоо. “Дайн л болохгүй бол” гэж дэргэд нь ярилцахад: “Болохгүй ээ” хэмээн эрс тэс хэлнэ. Ярьж байсан хүмүүс; Тесс нэг юм мэдээ байх!.. гэж горьдсондоо инээмсэглэнэ. Гэтэл Тессэд мэдсэн юм байхгүй. Бусдын адилаар дайн болох нь үү, үгүй юу? гээд мэргэлж суусан ч болохоор бил ээ. Гэвч тайван байна, тэр тайван байдал нь тайлбарлашгүй бөгөөд ганхашгүй ажээ. Тийм байдал нь аперитив архийг амар жимэр балгаж байгаа хүмүүсийг харснаас, Полетын шулганаанд уярснаас, парламентын ижил дасал болсон хов живээс бий болсон бөгөөд энэ хорвоогийн юм бүхнийг ойлгож байгаагаас гадна бүх зүйл жамаараа байгаа мэт санагдана. Тавтай сайхан энэ аж төрөл ямар нэгэн Судетээс болж гуйвна гэж үү?

	Гэтэл төдхөн есдүгээр сар гарав. Берлинээс ирсэн цахилгаан утас мөдхөн төгсгөх талаар дурдаад байх боллоо. Дөвийлгөж яриад ч бүтэхээ байлаа. Аюул ойртоод ирэх үед Тесс, Луарын эрэгт найз нарынхаа эдлэнд очиж амрахаар завдаж байв. Байдал биш болж байхыг цөөн хүн таамаглана. Сонинд бичсэнийг үл итгэнэ; Сэтгүүлчдийн дэмий гаагалж байсан тавдугаар сар үл мартагдана; “Учир нь олдоно!..” гээд л байцгаасан аж. Амралт үргэлжилсээр байна; Хүмүүс хаялган дээр биеэ шарна, мөсөн зоорь дээр гарна, загас барина. Зуслангийн тааламжтай нам гүмд сонины мэдээ дараатай санагдах бөгөөд элчин сайд нарын мэдээлэл усанд орох буюу зугаалахад саад болно гэж даанч үл бодогдоно. 

	Тесс хариуцлагаасаа айна. Ийм цөвүүн цагт засгийн мэдэл авах гэж далдуур явууллага хийж, бусдын ул шагайж, бялдуучилж байсны хэрэг байв уу? гэж өнгөрсөн явдлыг бодож, байн байн санаа алдана. Баян хадам эгчийг нь сайхан үг хэлж мэхлэлгүйгээр алсан шударга яргачныг өмгөөлөх нь хамаагүй дээр байсан ажээ! Гэвч засгийн мэдэл надад байна гэж бодож явах нь сэтгэл сэргэмээр тул яамгүй сайдаас тун ч салмааргүй сайхан юм санжээ. Тесс арван насаар залуужсан бөгөөд түүний нь Полет ч ажигласан байна. Санаа сэтгэл сайхан, урам зоригтой байх болсон учраас дандаа яван суун байна. Тэгээд, аман дотроо: “Юутай сайхан бэ! Сайд олон байсан, тэд мартагдсан байна, гэтэл миний тухай ач гуч нар унших болно. Ганцхан франц орон, амгалан байдал хоёрыг л аврах юм сан!” гэж сэм хэлнэ. 

	Байдал өдөр ирэх тутам хурцадсаар байлаа. Германчуудын жолоог татахын тулд нэг арга бодох хэрэгтэй байв. Гэтэл англичууд үг үл дуугарна. Бас франц улс ганцаардана. Тесс Фланденийг хамаагүйд тооцон тайлбарлан нотолж, “Амгалан байдал дээсэн дөрөөн дээр л байна...” хэмээн гунигтайгаар давтах бөгөөд хамаг будилаан чехчүүдэд байгаа мэтээр ойлгоно. Дараа нь сахалт Фуже гүйж ирээд, эрх чөлөөний талаар хашхичиж, Клемансогоос эш татан өгүүлж, “Үхсэн хойноо франц улс!..” хэмээн нулимав. Тесс айж: “Чи юундаа соохолзоод байгаа юм? Бид чехчүүдийг хөөдөхгүй ээ. Батлан хэлье...” гэж хариуллаа. Тэгээд, галзуу зантай тэр сахалтаас салаад, санаа алдаж: дайн хийж л таарах нь ээ дээ гэж бодов. 

	Прагаас ирсэн дэлгэрэнгүй цахилгаан утсыг тун саяхан гардууллаа. Судетчүүд хэдхэн хоногийн дотор гарч ирэх нь, германы цэрэг “ахан дүүсээ хамгаалахаар” хил давах нь, чехословакийн халдашгүй байдлыг хаацайлгах орнуудыг хамтран хөдлөхийг Бенеш тулгасан байна. Тесс бодолд орлоо. Франц улс өөрөө нурахад хүрээд байгаа мөртөө чехчүүдийг аварч болох уу?.. Баруунтан самуун дэгдээх гэж заналхийлээд байгаа. Даладье жимсний ханд зооглоод: “Би францын тариачдыг нядлуулахгүй...” гэнэ. Лебрен уйлж байгаа. Бас Денизийн нөхөд дайчин маягийн тогтоол гаргаж, ажил хаялтыг дэвэргээд байдаг. Энэ бол хамгийн аюултай яргачныг өмгөөлөхөөс бэрхтэй бил ээ!.. гэж бодов. 

	Бретейлийг танхимд ороод ирэхэд Тесс гундуухан нусаа татлаа. Бас нэг базаахгүй яриа гарах биз. Судет ч гайгүй байна харин эсэргүүцлийг харгалзаж Бретейлийг аргадах хэрэгтэй!.. Тессийн санаанд Люсиэн, хулгайд алдагдсан бичиг хоёр гэнэт ороход үнэхээр барьц алдав. Шувуун хамар нь махчин жигүүртний эвэр хошуу мэт тохилзов. 

	— Дайтаж л таарах нь шиг байна. 

	Бретейли тайван байдлаар хариу хэлсэн нь: 

	— Яасан ч дайтаж болохгүй. Бид дайтах ёсгүй, дайтах ч үгүй гэдгийг чи мэдэж байгаа. Улс орноо тайвшруул. Энэ дуулиан бүх эдийн засгийн байдалд нөлөөлж байна. Өнөөдөр гэрээний газар... 

	— Энэ долоо хоногт судет нарын хуйвалдаан болох гэж байгааг чи сонссон уу? Германчууд хил нэвтрэх гэнэ... Бид яаж ч чадахгүй нь юм бүхэн номоороо болоод байна. 

	— Хэрэв та дайны байдал зарлавал иргэний дайн дэгдэх нь тэр. Франц улсыг унтраана гэсэн үг. Мэдээжийн хэрэг, герман улс ёстой манай дайсан. Гэвч дайныг хонжоотой хийх хэрэгтэй. Гэтэл франц улс хуваагдмал байна. Манайхны зарим нь судетчүүдийг гитлерчүүдэд хишиг болгож өргөвөл таарна гэж үзэж байна. Миний бүлгийн депутат нар ч тэгж үздэг. Буулт хийхээс хэн татгалзах вэ? Коммунист нар. Ардын Фронт Москваг биширдэг Фуже, Чехчүүдийг тэд огт болохгүй. Тэд өөрсдийнхөө байрлалыг л бэхжүүлэх санаатай байгаа. Зуун франц хүний арав нь буулцан эвлэхийн төлөө, тав нь Бенешийн төлөө, бусад нь энэ явдлыг ердөө л тээр шаана. Чи коммунист нарыг дагана гэж үү?

	— Юун яасны чинь коммунист нар вэ? Чехчүүдийн талаар ярьж байна. 

	— Тийм нь ч тийм, гэвч чехчүүд чинь Москвагийн холбоотон шүү дээ. 

	— Гэтэл бид юу бил ээ? Прагатай хийсэн гэрээнд Кашен бус харин Лаваль үсэг зурсан шүү. Улс төрийн гадаад бодлогын асуудалд намын сонирхлыг удирдлага болгож болохгүй. 

	— Бид Олимп дээр байгаа биш шүү. Франц хүмүүс Барселоны анархист нарын өмнөөс амиа алдахыг хүсэхгүй гэж чи өөрөө хэлж байсан. Үгүй ээ, байз, чи тэгж хэлсэн үү, үгүй юү? Тийм шүү дээ, тэгэхээрээ франц хүмүүс одоо Кремлийн тавьсан этгээдүүдээр удирдуулсан дуураймал төрийн өмнөөс амиа алдахыг бас л хүсэхгүй шүү. Чи бод, Тесс минь, Чехословак гэдэг чинь Москвагийн дулдуй, Гитлерийн гаарч байхын учир илхэн байна... 

	Тесс, Бретейлийн эцэнхий хөрзгөр царайг ширтэхдээ Фужегийн бичгийг хулгай авсныг мэдээ бол уу?.. гэдэг бодол толгой дотор нь эргэлдсээр байв. Адаг сүүлд нь тэсэж ядаад, ингэж асуулаа: 

	— Чи Гранделитэй ямар бил ээ?

	Бретейли далаа хавчиж

	— Би чамтай ноцтой юм ярьж байна, гэтэл чи нэг жаалын тухай асууж байх юм. Энэ бол ажил хэрэг биш ээ! Тесс ээ!.. гэв. 

	Бретейлийн явсны дараа Тесс, баруунтан гинжнээсээ алдуурна гэдэг чинь хоёр зуун дөчин сонгогч алга болно гэсэн үг... гэсэн барагцаа гаргаж эхлэв. Бретейлийн манай орон хуваагдмал байна гэдэг үнэн. Гранделийн хэргийг сөхөх үү? Тэгвэл Тесс шившгээ хутгана. Харин нотлох баримт хаана байна?.. Берлинийг далайлгах уу? Гэтэл Гитлер далайгдахгүй бол яах вэ? Аюултайдаа... Гамлен генерал “Манжиногийн чехийн шугамын” талаар бүтэн гурван цаг ярьсан. Гэтэл Даладье асуудлыг мушгиж тавихаар Гамлен ухарсан нь дээр гэж бодоод: “Цэрэг бол засгийн газрын тушаалыг биелүүлнэ” гэсэн. Дагах бол амархан. Гэвч чи тушааж хайрла. 

	Тесс үдийн хоолны өмнө өөрийнхөө итгэдэг хуучин найз Пикар генералыг дуудуулав. Пикар оворгүй, тайван харагдсан тул франц улсын ганхашгүй армийг дүрсэлж байх мэт санагдлаа. Пикар, Фуже буюу Бретейлийн адилаар Тессэд элдвийн юм ярьж шарваганаагүй, санаа бодлоо эрдүүхэн дурдав. 

	— Уг асуудлын улс төрийн талд би хамаарахгүй. Би бол цэргийн хүн... Мэдээжийн хэрэг, Чехословакийг алдах нь манайд их гай тарина. Гэвч үнэнийг л баримтлах хэрэгтэй. Дайны байдалтай болгох гэвэл бид арай барахгүй байх. Манай орон ямаршуу сэтгэл санаатай байгааг та мэдэж байгаа. Яагаад судетчүүдийн өмнөөс тулалдах ёстойгоо ард түмэн ойлгохгүй байна. Урьдчилан сэргийлэх дайн хийх онолыг тэр бүр хэрэглэдэггүй юм. Герман бол... 

	— Чехчүүд тэднийг тогтооно шүү дээ... 

	— Долоо хоног л тогтоовол зол. Бахинд ороод байна, Гол цохилт Австрийн талаас орж ирнэ. Мажарууд босоод ирнэ. Бас польшчууд... Германчууд шууд л бидэнтэй золгоод авч мэднэ. Мэдээжийн хэрэг, манайд Мажиногийн шугам бий. Гэвч... 

	— Гэвч ээ?.. 

	— Манайх нисэх онгоц цөөнтэй. Нисгэгч нарын чадвар дорой. Агаарын их буу бас төдий л хангалттай бус. Гэтэл испанийн туршлагаас үзэхэд... 

	Тесс үгийг нь тасалж асуусан нь: 

	— Болохгүй гэсэн үг үү?

	Пикар эелдэг инээмсэглэв. 

	— Цэргийн хүнд тийм үг байдаггүй юм. Харин юм бүрийг дэнсэлж үзэх нь чухал байдаг... Чехословакийг алдах нь дайнд ниргүүлэхээс дээр л юм. 

	Пикарын ирэхэд Тессийн сэтгэл жаал тайвширсан боловч сүүл тийшээ гутарлаа. Пикар Парисын хэрхэн нурах байдлыг дүрслэн дурдав. Түүний учрыг Пикар мэдэж байгаа болохоороо германчууд бас мэдэж байгаа. Омойтож ч болохгүй нь... Яадаг хэрэг вэ? Даган баясах уу? Гэтэл францын үүрэг юу болох вэ? Нэр төрөө яах вэ?.. Тессийг албанаас нь буулгаад, Бельгийн буюу Португалийн сайд болгочихсон мэт сүрхий гоморхов. Сэтгэлд эх оронч үзэл төрлөө. Бүүдгэр тасалгаандаа ганцаараа суугаад, Вердений цаг үе, дайнд амь алдсан нөхөд, арван найман оны утгагүй ялалтын талаар бодоод үзлээ. Тийм ээ, Луврт байдаг хөшөө утга төгөлдөр байна. Ялалтад жигүүр байдаг гэвэл тэр хөшөөнд толгой байхгүй юм... 

	Үдийн хоолонд Дессертэй хамт орох ёстой байсан бөгөөд Дессер найзыгаа дандаа хамгийн сайхан хоолоор дайлдаг атал Тесс хоол идэх төдий л дуртай бус байлаа. Тесс хоолны цэсийг харсангүй. Загастай шарж байгаа саримс, ороомгийн үнэрээр Марсил ресторанд орсон нь мэдэгдэж байв. Өөр цаг сан бол Тесс ургац сайтай өмнөд нутгийн гайхамшгийн ид шидийн талаар сэтгэл хөдлөм яриа дэлгэх байсан биз. Гэвч энэ удаад уналтын гашууныг бодон шаналж байлаа. Дессер инээмсэглэн

	— Цагаан дарсанд суулгасан хавч байна уу гэж асуух хэрэг байна уу? Ээ хөөрхий, бид хоёр төрийн хүн болж гүйцээ шив! Дессер мөн л баргар байлаа. Нэг өдөр өөрөөсөө хорин насаар залуу буюу хөгшин царайтай харагдаж чаддаг гайхалтай сонин авьяастай хүн бил ээ. Энэ уруу царайтай шалхгар хүнийг хараад Жаннет ховлын сүүдэрт уулздаг байсан нөгөө мөрөөдөмтгий сэтгэлт хүнээ гэж бараг бодохгүй байх. Дессер энэ хэдэн жилийн дотор доройтсон байна. Юманд итгэх нь хэзээ язаанаасаа бага боловч адгуу учраас мундаг мундаг трестийг шуналтайгаар босгож нурааж, гэрээ хэлэлцээний өрсөлдөөн дэгдээж, сайд нарыг гарын бээлий шиг солин нөхөрлөдөг байсан байна. Хамаг хүч чадлаа хатуу сэтгэлт нийгэм, түүний төвхнөл, бүгчим амьсгал, дульхан баясгаланг хэвээр хадгалах явдалд зориулж явав. Саяын хэдэн жилийн явдал, удаа дараагийн ажил хаялт, фашист нарын алаан хядлага, испанийн будилаан, Австрийг Гитлер эзэлсэн, түүнээс илүү бас бус гай барцад айсуй яваагаас болоод амьд явах хэрэггүй санагдах болжээ. Дэлхий дахины уур амьсгал өөрчлөгдсөн учраас загас баригчид, хөдөөгийн бүжгийн тавцан, радикал-социалист нар элбэгтэй, хуучны маягийн, хөдөөрхүү франц улсыг аварч дийлэх ид шид олдоно гэж найдахын аргагүй байв. Дессер ажлаа явуулсаар л байлаа. Энэ бол зуршил юм. Гөжүүд тоглоомчин мэтээр нэг л тоог сахиад байх боловч тоглоомын нь бөмбөглөг дооглох янзаар тойрон эргэлдэнэ. Хүмүүсийн асуусан зүйлд хариу өгөх ёстой болдог, хэлсэн бүхэн тушаалд тооцогдох номтой бил ээ. 

	Тесс ч бас тийм юм, дарсанд суулгасан хавчны төлөө л энд ирээгүй шүү дээ. Сонин хачин хоол ундаар түүний сэтгэлийг засах гэсэн Дессерийн оролдлого талаар хоцров. Тесс нөгөө л парисын нурах тухай баруунтны сонгогчдын тухай л бодолхийлнэ: 

	— Юу болох гээд байна?.. 

	— Ухрах л болоод байх шив. Чи Бретейлитэй ярилцсан уу?

	— Ярьсан. Тэд их хөл болж байна... Бенеш тэдэнд “Большевик” юм гэнэ!

	Дессер инээд алдаж: 

	— Мэдээжийн хэрэг ээ. Ууган большевик нь Асанья байсан юм. Гурав дахь нь ямар хүн болох нь сонин байна. Чемберлен үү, чи юү? Энэ бүхэн тун зугаатай зүйл. Гэвч дүгнэлт нь тодорхой байна: ухрах л болоод байна. Цаадуулынхаа будилж байгааг мэдэж байгаа биз. Одоо жирийн нэг шударга дайн болохгүй ээ, ямар ч дайн иргэний дайн гаргадаг юм. Нууц бүлгэм, олны сэтгэлийн дутмаг байдал, цэргүүдийн самууны аюулд тооцож байсан цаг бий. Энх тунх байжээ!.. Одоо бол дипломат нартай, түүгээр үл барам, нисэх онгоцтой том гүрэн байна. Цөмөөрөө л дорно тийш хялалзаад байгаа нь зүй ёсны хэрэг. Оросууд бидэнтэй нийлбэл Бретейлийн найзууд хохирол хүлээнэ. Оросууд бидний эсрэг хөдөлбөл хохирлыг ажилчид хүлээнэ. Оросууд хүлээх нь дээр гэж үзээд хөндий байхад хүрвэл цөмөөрөө хохирол хүлээнэ. Манай буржуй нар дийлдэхээс ч айж байна, дийлэхээс ч айж байна. Тэгэхдээ Москвагийн бэхжихээс л хамгаас илүү айж байгаа юм даа, Ийм байдалд л дайтах болно доо! Ажилчид “Марселез” дуулаад байгааг би ойлгож байна. Гэвч түүнийг бүү сонс. Дуулж л байг, харин ухрах л хэрэгтэй. 

	Хавч овоолсон таваг дээрээс тонгойн, дуугүй суугаа Тесс ердийн байдгаасаа илүү цонхир харагдах бөгөөд халуун байгаад зовуурилан, хоолойвчоор нүүрээ арчина. 

	— Ядарч байна!.. Гэтэл ямар нэгэн шийд гаргах хэрэгтэй байна. Чи Даладийг мэднэ шүү дээ, ширээ балбаад л, “Би, би...” гэж хашхичаад л байх юм. Наполеон гэнэ... Чухам дээрээ хоосон юм. Далайлгах санаатай байна. Гэтэл германчууд оронд нь таван зуун юм уу, мянган бөмбөгдөгч онгоц нисгэж орхивол яах вэ? Манай нисэх хүчнийг Пикар огт тоохгүй байна. Надад аюултай хариуцлага тулгарч байх шиг байна. Бид ам алдчихсан болохоор Прага хариу хараад байна. 

	— Саяхан би Чемберлентэй ярьсан. Зальтай худалдаачин юм. Үг гэж гурил, зүрх гэж царил!.. Өвөг эцгийнхээ болцуу цагийг надад үзүүллээ, таг дээр нь: “За л гэвэл ёогүй байх хэрэгтэй” гэсэн цохимол үсэг байх юм. Худалдаачин хүнд ёстой тохирсон уриа юм. Харин чи бүү зовуурил: Чи биш, чамаас өмнөх хүмүүс ам алдсан шүү. Чи ам алдсан байхад ч яадаг юм! Улс төр бол наймаа биш, улс төрд шударга байж болохгүй. 

	— Гэвч бидэнд нэг шийд хэрэгтэй л дээ... 

	— Бидний өмнөөс өөр хүмүүс шийднэ биз... Цагийн өмнө Лондоноос над утасдлаа... Эрхэм хүндэт Чемберлен гитлертэй ярилцан тохирохоор болсон байна. Зальтай өвгөн гэж би чамд хэлээд байна шүү. Тэгэхээрээ, чамд санаа зовох юм алга. Манайх одоохондоо Британийн хараат улс болчхоод байна. Аягүй бол “рейх” муж ч болж магадгүй байх. Бретейли мужийн намын дарга болох биз. Ой гутмаар юм! Яая гэх вэ; франц хүмүүс таргалчхаж... Давтан хэлье: ухрах л болоод байна. 

	Дессерийн царай улам барайлаа. Харин Тесс инээмсэглээд эхэллээ. Чемберлений хандлагын тухай мэдээ засгийн газрын хариуцлагыг хөнгөрүүлэх шинжтэй тул Тессийн сэтгэлийг засав. Английнхан сулраад ирвэл ядаж Фуже сүүлээ хавчих болно... Тэгэхээр баруунтан зүүнтэн хоёр аль аль нь танхимын төлөө санал өгнө. “Бэрхшээл тулгарсан цагт үндэсний нэгдмэл байдал чухал” гээд л гоё үг ярьж болох юм... 

	Тесс хавчийг ойшоогоогүй атлаа гунын сүүлтэй махан хуурга, улаан загас хоёрыг магтана. Ховдог янзаар, тамшаан, зогьсон идээд, сулхан инээмсэглэж, гэдрэгээ налаад гайхангуйгаар асуулаа. 

	— Чи яагаад юм идэхгүй байна?

	— Идмээргүй байна. 

	Дессарийн царай муухан байгааг Тесс дөнгөж сая ажиглав. Тэгээд бүхнийг ноёлсон санхүүчийн далан дээр ивээлтэй байдлаар алгадав. 

	— Хоёр гурван жилийн тэртээ бид даагаа нэхнэ. Гол нь л удаашруулах хэрэгтэй... Юм идэхгүй байдаг чинь л тусгүй дээ. Ариун гийгүүлэгчийгээ дэмжих хэрэгтэй. Би өнөөдөр тун сайхан хоол идчихлээ. Ингэж сүрхий өлссөнөө мэдээгүй явжээ. Бас бяслаг авна... 

	Тесс идээд л байлаа. Дессер инээмсэглэж хэлсэн нь 

	— Миний авга эгчийг нас барахад нагац ах маань нэг суудал дээр хоёр нугас идчихээд: “харамсахын эрхэнд ингэлээ” гэж хэлж бил ээ... 

	Тесс сэтгэл сайхантай харьтал Амали

	— Чи юм уугаа юу? гэж асуув. 

	— Үгүй ээ. Харин сайхан хоол идлээ. Ёстой сайхан байна. Бас улс төрийн талаар эрхэм сонин зүйл сонслоо... Чи ойлгохгүй биз дээ, энэ бол тун нарийн зүйл. Дүгнэлт тодорхой: ухрах л болоод байна. 

	Дараа нь өмдөө тайлаад, алиа зан гаргаж: “Ухарна... ухарна...” гэж бувтнаж бил ээ. 

	 

	X

	“Рашаан эмнэлэг дээр намайг хэчнээн ядраасан боловч би тураагүй юм, гэтэл одоо лав л таван килограмм хасагдаад байх шиг байна” хэмээн Жолио гомдол гаргалаа. Жолио өөрийгөө ерөнхий командлагчийн дөртэй байлгаж, нууц мэдээ сэлт хүлээн авч, түүнээс илүү нууц тушаал буулган, бас тасалгаандаа Чехословакийн том зураг хаджээ. Чухам дээрээ юу ч мэддэггүй тул будилаан хутгаж орхиод “Ла вуа нувель” дэмжсээр байгаа Дессерийн уурыг хүргэхээс айна. Тэрчлэн Дессерээс юм асуухад “Засгаа л дэмж” гэдэг болохоор түүнээс юу ч олж сонсох аргагүй байв. Гэтэл хэний нь дагах вэ? Сайд нарын яриа таардаггүй:, Далади Манделийг матна; Тесс Рейногийн улыг шагайна. Тэгэх атлаа бүгдээрээ л Жолиог хүүе, алив гэлцэнэ. 

	Дессерийн ачаар “Ла вуа нувель” нь хамгийн нөлөөтэй сонины нэг болсон юм. Жолио өмөг болсон хүнийхээ толгойг эргүүлж гадаад явдлын яамны нууц мөнгөнөөс ч, янз бүрийн намаасаа барьц авахаасаа үл сэжиглэнэ. Заримдаа Дессер мэдвэл яана?.. гэж өөрийнхөө хөнгөмсгийг зэмлэнэ. Зарлага ихтэй эхнэр нь хар үнэгэн пальто авч өгөөч гэж нэхэх бөгөөд албан хаагч нар нь идэмхийгээс гадна уг мөнгийг Дессерийн найз шударга франц нараас авдаг учраас бусдыг мэхэлсэн хэрэг биш гэж сэтгэлээ түргэн тайтгаруулна. Гэвч одоо ирж байгаа мэдээ нь тас халуун цэв хүйтэн хоёр ус ээлжлэн гоожих Шотландын шүршүүр шиг байхыг гайхаж сандарна. Засгийн санаа ямар байгааг таах хэрэгтэй тул дайтах буух хоёрын алин болох гэж байгаа нь үл мэдэгдэнэ. Жолио “Энэ бол улс төр биш, хутгууш. Бурхан минь, балай хэрэг л тарьчихгүй юм сан!” хэмээн эхнэртээ хэлнэ. Гэвч албан хаагчдынхаа дэргэд бол дипломатын хамаг нууцыг барьдаг, юм бүхнийг мэддэг царай гаргаж асуусан зүйлд: “Бид нарийн, маш нарийн хөдөлнө...” гэсэн бөөрөнхий утгатай хариу хэлнэ. 

	Франц улс учраа олохоо болжээ. Гитлер Страсбургийг дайрах нь гэж зарим сонинд дурдаж, бас зарим сонинд судетчүүдийг чехчүүд хавчиж байгаа нь Францад падгүй гэж бичнэ. Хүмүүс олон арван өгүүллийг хорхойтон уншиж, бие биеэсээ “Юу болох нь вэ яаж төгсөнө гэсэн үг вэ?” хэмээн асууна. Тэр хугацаанд жирийн байдгаараа л байлаа. Дарсчин нар үзмээ хураахад театрууд жүжигтээ, сурагчид хичээлдээ ороход бэлдэж байлаа. Эмэгтэйчүүл цасан чихэр, цагаан будаагаа базааж аваад “Дайн л битгий болоосой!” хэмээлцэнэ. Тэгэхэд хүмүүс газар сайгүй: “дайн болохгүй ээ. Чехчүүд бидэнд ямар хамаа байна? Марксист нар, еврей нар л дайнд дурлаад байгаа юм. Гэвч бид мөдхөн тэдэнтэй дансаа бодно...” гэсэн хариу хэлнэ. Буржуй нар Чемберленийг ариун биеийг олсон “энх тунхын тэнгэр” гэж мандуулна: яруу найрагч нар түүнийг шүлэглэн магтана: сонинууд түүнд өргөх үнэт бэлгийн мөнгө цуглуулна, францын хотуудын гудамжийг “Чемберлений гудамж” хэмээн нэрлэнэ. Үзэсгэлэн сайхан рашаан эмнэлэг дээр, цэнгээний гуанзанд, эдлэн газарт, Парис хотын зуныхаа байрнаас цагаасаа өмнө гарчхаад байгаа мэт байдалтай баян хороодод чехчүүдийг хараан зүхнэ; Хамаг гайг чехчүүд тарьж байгаа бөгөөд большевик ч биш, луйварчин ч биш учраас тэднийг болгараас доор амьтад хэмээн ярилцана. Бас хотын захын ажилчны гацаануудад Даладыг харааж, Испанийн явдалд “үл оролцоно” гэдгийг дурсаж, “Буулт хийдгээ тат!” хэмээн хашхиралдана. 

	Оройхон Чемберлений хоёр дахь ялалт бүтэлгүй болсон гэсэн нэг түгшүүртэй мэдээ ирсэнд Жолио гараа алдлав. Тэрээр насан өндөр болсон атлаа бас нэг дайралт хийхээс хулчийгаагүй “энх тунхын” цусгүй ялалт хийсэнд зориулж хоёр нүүр гаргахыг завдаж байсан юм-санжээ. Гэтэл дахиад хүндэрлээ!.. Дессерийн: “Хүрээд ир” гэж утасдахад Жолио тасалгаа дотуураа яахаа ч мэдэхгүй нааш цаашаа гүйв. 

	Тахир дутуугийн хороо гэрлээ далдалжээ. Жолиод мухар сүсэг төрж, хүүрийн гэрэл мэт санагдах хөх гэрлийг нь хараад дотор нь зарсхийлээ. Дессерийн царай зэвхий, харц нь дорой, нүдний нь доод талд ягаан хөх бөлцөн суусныг хараад санаа нь зовов. Тэр байтугай, дандаа бичиг хачиг овоолоостой байдаг ширээн дээр нь аягатай ус толгойны эм хоёроос өөр юу ч байхгүй харагдана. Дессер шууд хэлсэн нь: 

	— Байдал ноцтой байна. Мэдээжийн хэрэг, дайныг хэн хүсэх вэ. Гэвч цөмөөрөө л далайгаад байна... Дайныг хүн эхлэхгүй ээ, харин винтов!.. Би ч угаасаа сайныг мөрөөдөж явдаг хүн дээ. Найз минь сонс, танай сониныг тэргүүний хүмүүс уншдаг болохоос биш, балмад амьтад уншдаггүй. Марсель Деад тэд үл итгэнэ. Тэр бол нэрээ хугалсан хүн. Морис Ростаны шүлгийг тэд шоолж байна. Тэгж болохгүй ээ! Тэдний нэрийг хар л даа: Кериллис, Дюкан, Бусоорт, Руже, Хашен... Гэтэл та хэнийг тэдэнтэй нийлэхгүй гэж үзэх вэ? Зальтнуудыг уу, уйлхай хүүхнүүдийг үү?

	Жолио сандарснаас болж сөөнгөтөв. Тэгээд захидал нэхэмжлэг дүүрэн явдаг халааснуудаа татвалзан тэмтчиж, бичгийг хайна. Үгүй ээ, тэр бол цалин дэмий авдаг хүн биш шүү! Тэгж байснаа шажигнасан, хуудас цаас гаргаж, бахдуун байдлаар Дессерт өгөөд: 

	— Энэ байна! гэв. 

	Тэр нь нэгэн цуутай зохиолчийн бичсэн өгүүлэл байлаа. Дессер: “үхсэнээс боол болсон нь дээр” гэсэн үгийг уншаад, цааш нь болилоо. Түүний царайд яагаад хүйтэн инээмсэглэл тодров. Буултыг таашааж, хоёрдугаар зэргийн гүрний байдалд шилжих санал гаргаж, гөжүүрхэгч нарыг дооглодог байсан юм. Үхлээс айдаг учраас оршуулгад ганц ч очдоггүй бөгөөд: “Үхэхгүй л юм сан!” гэж байнга бодно. Гэтэл нимгэн цаасан дээр мөн л тэгж бичсэн байдаг... “Боол болсон нь дээр...” гэнэ. Энэ үг эвгүй, хатуу юм; бас Дессерийн бага насны дурсамж, цовоо зантай багачуул, нуршаа өвөгчүүл, яруу найрагчид, тэнгисийн салхи, бишрүүлдэг зохиогчидтой үл уялдана. Дессер үг хэлэлгүйгээр гар бичмэлийг буцааж өгөөд, яриагаа залгахын өмнө нэг ширхэг дугариг эм уув. 

	— Виарын өгүүллийг хэвлэчихвэл, эсвэл сурвалжилга болговол сайн юм сан. Виар засгийн мэдлийг авснаасаа хойш жаахан доройтсон хүн дээ. Гэвч ихэнх ажилчдад шударга гэгддэг. Тэрийг буулт хийх санал хэлэхэд хэн ч хар толгойгоо бодож байна гэж хэлэхгүй. Харин: “интернационалист, пацифист” л гэнэ. Энэ өгүүллийн чинь санаа зөв л байна, гэвч “боол” гэдэг үгийг нь хасмаар санагдаж байна... 

	Яагаад ч юм, Дессерийн санаанд Жаннет, ой доторх жим, “болиоч ээ” гэж хэлэхэд нь сонсогдсон гунигтай дуу орж ирлээ. 

	— Би л бол оронд нь “даруу байдал” гээд эсвэл “хувь муутай” гээд биччихмээр байна. 

	Маргааш нь Жолио Виарт бараалхлаа. Бандгар Жолио яахаар ирснээ шулуун хэлэв. Виар сульдуу, бүдэг дуугаар хариу дугарлаа: 

	— Мэдэж байна. Дессер надад урьдчилан мэдэгдсэн. Бид энэ талаар дахин ярилцана... Та уучлаарай, Гитлер радиогоор ярих гэж байгааг би мэдэхгүй байсан юм. Одоо хоёулаа сонсъё” Энэ яриа ихээхэн нөлөөлнө. 

	— Та герман хэл мэддэг юм уу?

	— Мэдэлгүй яах вэ. Олон улсын бага хурлууд дээр би: Бебель, Либкнехт, Каутск зэрэг хуучин социал-демократ нарын яриаг сонсож явсан хүн. Дайны өмнөхөн Базелид Бебелийн ярьж байсан нь санаанд орж байна... Цаг сайхан байжээ! Одоотой адил юм хаа байх вэ... Тийм ээ, найз минь, байдал их хүнд байна. Социалист бид Веймарийн бүгд найрамдах улсыг хаацайлах хэрэгтэй гээд л яриад байлаа. Штреземантай яриа таарахад хялбар байжээ... Бидний үгэнд орсонгүй дээ. Үр дүн нь энэ дээ! Гэтэл бид дайн хийж болохгүй. Хийх ч ёсгүй. Дайн хийх гэж ардчилал бий болоогүй нь лавтай; тэр нь дайнаас болж эсвэл мөхдөг, эсвэл доройтдог зүйл. Клеманс танхимыг залгачих шахлаа. Бас Италид яаж байна? Керенскийн хувь заяа юу болж байна? Хэрэв биднийг л цохиод унагаачихвал хувьсгал бус, харин дарангуйлал гарна. Үүнийг цөм мэдэж байгаа. Гэтэл бид ялчихвал юу болох вэ? Засгийн эрхийг нэг генерал булаагаад авчихна. Манайд Петэн мэтийн шударга цэргийн хүмүүс бий нь үнэн. Гэвч балмад амьтад бас гараад л ирнэ. Саяхан би цэргийн комиссын хуралд суусан. Түүнд де Голль хурандаа шургаад орчихжээ. Биеэ тоож, эрх тушаалд шунасан этгээд бил ээ. Бид цаг алдаж байна, орлого зарлагыг өөрчилж, цэргийг моторжуулах ажил явуулах хэрэгтэй байна гэх мэтийн өдий төдий юм ярилаа. Тийм хэнхэг цэрэг гэдэг чинь эргэж харахын зуурт л дарангуйлал тунхаглаад хаячихна. Ер нь цэргийнхнийг хөндийхөн байлгах нь дээр гэж боддог юм. Тэдэнтэй зөвлөнө гэдэг тэнэг хэрэг. Бас Далади байна... 

	Тэгээд яриагаа дуусгалгүй хүлээн авуул руу ухасхийлээ. Дүнгэнэх чимээ гарав. 

	— Одоо л ярих байх. Энэ минутад бүх дэлхийн хүмүүс хүлээн авагчийн дэргэд амьсгаа даран чагнаж суугаа нь хачин шүү. 

	Ямар хэлээр ярьдаг вэ гэж асуухад Жолио: “Франц, марсель хоёр хэлээр” гэж бахдах янзаар хариулдаг юм. Гэтэл тэр нь герман үг ганцыг ч мэддэггүй юм санжээ. Тийн хэдий боловч чанга дуугаар хэлэх тасалдсан яриаг чармайлттай сонсоно. Гитлер анхандаа дөлгөөхөн ярьж байснаа дараа нь түүний сөөнгө дуунд занал сонстов. Хүлээн авагч нь түжигнэж байх тул үл ойлгогдох зарим үг нь улам муухай санагдана. Гитлер хөгшин нохой хуцах мэт ярихад Жолио зэвүүрхлээ. Тэгээд ургаа модыг унагаахгүйг хичээх мэтээр сандлынхаа түшлэгээс атгаж, түүний яриаг бүх хөг, аялгаар нь таамаглаж байлаа. 

	Виар заримдаа царай нь үл харагдах тэр хүний үгийг сайшаах мэт толгой дохино, заримдаа гоморхуугаар далаа хавчина; эрүү, хамар, хүрээгүй шил санжганана. Үл мэдэх хэлээр ярьж байгаа зүйлийн учрыг мэдэхийг хичээн Жолио Виарын царайг шуналтай ширтэнэ. Заримдаа хүмүүсийн “Зиг-хайль!” хэмээн бархиралдах чимээ тасалгаа дүүрэн хүнгэнэнэ. Тэгэхэд нь Жолио сандлаасаа шүүрч авна. Бүтэн цаг чагналаа. Тэгж тэгж сэтгэл нь хөөрсөн хашхираан сонстов. Виар нусныхаа алчуураар духаа арчлаа. Жолио айсан янзтай. 

	— За яаж байна? гэж асуулаа. 

	— Яах вэ, гойд л юм алга... Ингэнэ байх гэж би таамаглаж байсан юм. Ер нь би чинь өөдрөг үзэлтэй хүн шүү. Эльзасаас татгалзаж байгаагаа Гитлер дахин нотолж байна. Харин тэр нь бидэнд хамгийн ноцтой юм. 

	— Чехчүүд үү?

	— Тэр ч энэ талаар эвлэрэхгүй хүн. Гэвч өрнөдөд өнгөлзлөг хийхгүй гэж байгаа учраас би хэлэлцээр тогтоож лавтай болно гэж бодож байна. Яв явсаар Прагын байрлалт манайхаас нөлөөлөгдөнө. Буудалцаж л таарах байх... Үүнийг тайлбарлах чухал байна. Одоохон би өгүүлэл бичүүлээд орхиё. 

	Виар утасдлаа. Бужгар үстэй, нүүрээ сүрхий оодсон бичээч хүүхэн ороод ирэв. Виар цээжээр хэлж гарлаа. Тасалгаа дотуураа нааш цаашаа явж, заримдаа зогсож уран уншина. Индэр дээр байх мэт бодогдсон биз. Сэтгэл нь хөөрсний улмаас хоолой нь чичирнэ. 

	— Шулмын хүйтэн харцнаас эх хүн бүр далдирдаг  юм. Вердений газар гэж юу байдгийг бид мэднэ? Гитлер цэрэг дайны хүн учраас аюулт нядалгааны хамаг гамшгийг мэдэж байгааг бид баяртай тэмдэглэж байна. Түүний гараа сунгаж байгааг нь францын ардчиллын төлөөлөгчид бид... 

	Тэрээр гараа доош буулгаад бодолхийлэв. Бичээч нь асуулаа: 

	— “Бид” гэсний дараа цэг үү?

	— Үгүй ээ, таслал. Эвтэй найртай байхад дуртай ард түмний хөвгүүд, Жоресын шавь нар... 

	Дараа нь өгүүллийг шалгаад, үсгээ зураад, Жолиог явахад хэлсэн нь: 

	— Атлантикийн мэдээлэлд эрх олгоно гээд эцэст нь биччихээрэй, америкчуудад зориулж байгаа нь тэр. Яая гэх вэ, амин тэжээлээ ч бодох л болох юм, би чинь сэтгүүлч мэргэжлээ сэргээж байна. Бид хоёр одоо ижил болж байна... 

	Виар ганцаараа хоцроод, Гитлерийн үгийг бодож, санаа алдлаа. Сайдын хямрал хавар болсон нь л яамай. Бузартай л явдал! Испаничуудад тохиолдсоноос долоон дор хэрэг... Хүний гараар могой барих л болж байна. Ер нь чехчүүд ч гэсэн буулт хийсэн нь дээр дээ, эс тэгвэл дор нь л тээрэмдээд хаячихна. Ийм үед сэтгүүлч байсан нь хамаагүй дээр юм, хариуцлага багатай... Радикал нар социалист нарыг танхимаас гаргаж хаяхыг гарцаагүй оролдсон юм. Одоо тэд учрыг нь ойлгог!

	Виар түшлэгтэй сандал дээрээ зүүрмэглэн сууна. Эмэгтэй хүний дуугаар сэрвээс ууган охин Луиза нь Перигээс гэнэт ирсэн байв. Тэгээд аавыгаа тэврэн уйлж: 

	— Өчигдөр орой Гастоныг аваад явчихсан. Одоо тэр агаарын их бууны ангид байгаа. Аав аа, юу болох гээд байна вэ?

	Виар сайхан зантай бөгөөд ихэмсэг байлаа. Охиддоо бэлэг авчирч өгөхдөө л тийм царайтай байдаг байсан ажээ. 

	— Одоо хэлж өгье... Байз, битгий уйл! Цөм учир нь олдоно. Бид дайн болгохгүй, мэдэж байгаа биз, болгохгүй. 

	Жолио гэртээ харихдаа цовоо бус байв. Мэдээжийн хэрэг, юу хийж явааг нь Дессер мэдэж байгаа, гэвч хөх гэрэл, Гитлерийн яриа... Бррр! Жолио ундууцаж эхэллээ. Эхнэр нь түүнд халамжилж, гэрийн шаахай авчирч өгч, өөрийн нь дуртай сөдлүүрийн ханд буцалгаж өгөв. Жолио хэллээ. 

	— Виараас өгүүлэл авлаа. Гурван зуун мөр юм. Тэргүүн нүүрэнд зурагтай нь тавилаа. Дессерт таалагдана. Гэвч эд чинь турсагууд юм!.. Өөдрөг санаатан гэж донгосоцгоох боловч чухам дээрээ унтраагчид юм. Дессер өвчтэй байгаа бололтой, царай зүс нь тун өөдгүй байна. Хорт үү байвал яана?.. Бас нэг гай дайрах нь тэр!.. Тэгвэл энэ сонин унтарна гэж хэллээ. 

	Эхнэр нь сөдлүүрийн ханд хийж өгөөд, аяархан

	— Дайн болох уу? гэж асуусанд

	Жолио инээд алдаж: 

	— Юун яасны чинь дайн! Харж л байгаарай, Прагыг өгчихнө! Гитлер баахан хашхирлаа... Би яриаг нь бүгдийг нь сонслоо. Догшин солиорсон хүн байна. Виарын царай зэвхийрлээ. Би юунаас айж байгааг чи мэдэж байна уу? Эд Марселийг л өгчих вэ гэж айх юм. Тэгвэл зугтах газар ч олдохоо байна, нээрээ шүү!

	 

	XI

	Андре үймрэн байгаа Парис хотоор өдөржин тэнэж, “... болох нь үү?.. болохгүй нь үү?” гэсэн байж ядсан яриа сонсов. Оройхон болоход, ядраад, Шерш-Мидийн гудамжиндаа ирлээ. Энд нь ч тайван бус байв. Гуталчин: “Тэднийг зайлуулахгүй бол наашаа хүрээд ирнэ дээ. Олон хулгана л гэсэн үг!” хэмээн хашхична. Хуучны эдлэлийн худалдаачин Бологийн гэргий гоёмсог бэлхүүсэвчтэй, буурал толгойтой авга “Үгүй ээ та надад хэлээд аль: франц ямар хамаа байна? Та ер нь амьд чех хүн үзсэн үү?” хэмээн шалгаана. Бас “Тамхичин нохой” гуанзанд нэг хүн: германчууд бачуудаад байгаа, “Энэ гуанз Ням гарагт ямар байдгийг аваад үз л дээ. Ширээнүүдээ ерийн нь байдгаас цаана тавьчихдаг тийм л номтой юм” гэж нотлон ярина. Гуанзны эзэн хөмсгөө зангидаж: “Тэгвэл торгодог юм” гэж хэллээ. Усан хоолойчин: “Германчуудад бачуу байна гэнэ ээ! Тэгвэл надад яах вэ? Та франц хүн биш, хүний шаар, фашист байна!” гэж уулгалан хэлэв. Зодоон гарлаа. 

	Андре эд юм харж сэтгэлээ тайвшрууллаа. Боло өвгөний дэлгүүрийн үзэсгэлэнд хүний хар нүднээс бусад нь байлаа: Негрийн онгод өөрийнхөө бодь чанарыг дэлхий дахинд ичгүүртэй бөгөөд сүрлэгээр илчилнэ. Тавгууд бүдэг гялтганан, Дельфтийн цагаан, хөх шаазангууд зайрмагтсан судаг мэт үзэгдэнэ: Руаны нүдэнд дулаахан, ягаан шаазан, Гемтегийн азарган тахиан хээтэй, бретон хүмүүсийн зурагтай шаазан бас байна. Хятад хийцтэй, зааны ясан товч харагдана. Фри хийцийн толгойтой бөгөөд бөөр дээрээ: “Тэгш эрх, эсвэл үхэл” гэсэн давилуун үг бичээстэй хөөрөг байна. Хүнд хуван сондор, анар бугуйвч, Перс оюу, Венец хийцтэй сүлжиг байна. Цэнхэр шил ч байна. Өнгийн цэрдэн хүрэм өмссөн хурдан морь унадаг хүн, эцэнхий морьд ч харагдана. Алт хайлуурын шил гэмээр гайхам сайхан угжин гаанс байна. Лха нар, зоос, мушгиа үс, шааган сарнай ч байна. Эд бүхнийг хийхэд яасан их хөдөлмөр ороо бол! 

	Хуучны эдлэлийн дэргэд сүүн бүтэгдэхүүний дэлгүүр байна. Андре олон янзын бяслагийг цуутай зураач нарын зургийн адилаар шохоорхон үзлээ. Энд Голландын бөөрөнхий улаан бяслаг, Швейцарын нулимст хад гэдэг бяслаг, лав шиг хатсан ээдэм, цонож, хэлхээ цэцгээр чимсэн навчин хэлбэрт бяслаг, хөх судалт гантиг гэдэг бяслаг, нозоорол төрүүлсэн алтан өнгөт бяслаг, хатаасан үзэм шигтгэсэн шаргал хальстай саран хэлбэрт бяслаг, хүүрийн газар баймаар бараан өнгийн цэцгэн хэлбэрт бяслаг, хатсан хуушуур буюу цац гэмээр, эсвэл арцны сахлаар нуруулсан гонзгой маягийн ногоон навчин дээр тавьсан юм шиг ямааны сүүний бяслаг, бас нярайхан, цагаан, аарцнаас эхлээд, тоосгон хэлбэртэй, шар ногоон, бор хөх өнгийн хахуун амттайг хүртэл олон арван төрлийн бяслаг байна. 

	Бас цаана нь дарсны дэлгүүр байх бөгөөд түүнд: нарийхан хүзүүтэй, дэгжин лонхтой хүрэн дарс байна, энэ нь гэрийн намуухан дарс учраас сенатч, мэргэлэгсэд, сийлбэрчин нар дуртай байдаг юм. Нагац эгчирхүү харагддаг, байралхуу, бандгар лонхтой бургунд дарс, бойжилтын дарс, сэтгэлтэй болсон хүмүүсийн биширдэг эльзас дарс, сайхан бодол төрүүлсэн нимгэхэн ногоон лонхтой дарснууд байна. Шошго дээр нь энэ дэлхийд нэр нь тарсан: Шамбертен, Шабли, Барзак, Бон, Вувре, Нюи, Шатонеф-дю-пан хэмээх жижиг олон тосгоны нэртэй байлаа. Шороо дарсан учраас Бологийн мухлагт донхойж байвал таармаар нэг лонх коньяк байсан юм. Тэгээд Андрей: “Надаас ах байх...” гэж бодсон байна. 

	Тэгтэл өөрийн нь дуртай үзэсгэлэн гараад ирлээ. Андрей энд ахин дахин зогсож гаанснуудыг хардаг байлаа. Дэлгүүрийн эзэн нь тэр гаанснуудыг хуурай арцны үндсээр хийдэг юм гэж тайлбарлалаа. Газрын хөрсөнд хамгийн наад зах нь хагас зуун жил хэвтсэн үндсээр хийхгүй бол амт муутай байдаг гэв. Тэгэхээр нь Андред хуурай үндэсний тухай ярих санаа төрөв. Гэтэл цаадах нь бухимдлаа дарж ядан зогьсож: “Та юу гэж боддог вэ, дайн болох уу?” хэмээн асуулаа. Андрей зургийн газар тийшээ сажлав. 

	Пиэр хүрч ирээд, үзсэн дуулснаа бүгдий нь ярихыг яарна, орой завод дээр хуралтай бөгөөд ажилчид мэгдүү байгаа ажээ. Пиэр овор суусан нь мэдээжийн хэрэг. Гэвч өмнөд нутгийн хүний хөөрүү зан үлдсэн байлаа. Болж байгаа үйл явдалд хөөрсөн учраас нэг эхэлснээ дуусгаж чадахгүй, хүлээн авуулагчийг нэг асаан, нэг унтраан хашхичиж байв: 

	— Юм бүрд эцэс байдаг! Одоо эд ухарч чадахгүй ээ, ухарвал л ёроолгүй нүхэнд уналаа... Тийм атлаа л хулчганаад байх юм!.. Чи Виарын өгүүллийг уншив уу? Ёстой л шившиг! Гэвч ажилчин анги... 

	Андре үгийг нь тасалж: 

	— Хэнээтэй амьтан! Гэвч би ерөнхийдөө юу ч мэддэггүй хүн. Ер нь л тийм шүү дээ... Дайтах л дур хүрээд байна уу? Дайн бас л адгийн юм шүү дээ. Версалийн зургийн үзэсгэлэнд үүл, туг, жанждын зураг байдаг юм. Чухам дээрээ бузар булай, бөөс хуурс юм. Яаж аж төрөх нь зөвийг үнэндээ мэдэхгүй байна... Чи л сайхан байна. Нэгдүгээрт чамд... 

	Бидэртэй эрхий хуруугаа дарж. 

	—... Аниэс байна. Хоёрдугаарт хүү бий. Гуравдугаарт хүслэн гээч юм байна. Гэтэл надад юу ч алга, ёх, юутай хоосон бэ!

	— Чамд урлаг бий. 

	— Урлаг аа? Пиэр минь, тэр чинь хоосон яриа. Агаар таарахгүй байна. Өчигдөр би ааваасаа захидал авлаа. Дайны л тухай асуусан байна, алимын модоо янзлахын тулд түүнийг мэдэх хэрэгтэй гэнэ. Гэтэл би бол зураг зурахын тулд л асууна, Тэгэвч надад асуух хүн алга. Одоо ингээд намжлаа ч гэсэн нэг буюу хоёр жилийн цаана дахиад л нөгөөхөө эхэлнэ... Гэтэл чи намайг урлагаар аж төрөөсэй гэж бодох юм Юм бүхэн тунах ёстой. Үүнийг хүлээхэд их хугацаа орно, тун их шүү. Өнөөдөр би нэг гаансанд шохоорхлоо, сайхан эд, хорхой хүрээд л байна. Юугаар хийсний нь мэдэж байна уу? Хуурай арцны үндсээр хийжээ. Ойлгов уу? Газрын хөрсөнд зуун жил хэвтсэн үндэс гэнэ. Гэтэл энд юу болж байна? Ажил хаялт, жагсаал, Гитлерийн улангасаан, ямар ч гэнэ вэ, судетчүүд байна, тэгэхээр чинь тавтай суугаад, сонгодог зураг зурна байх аа! Үүнийг чамд хэлээд дэмий л дээ!.. 

	Одоо болохоор Пиэр нь бус, харин Андре хүлээн авагч руу ухасхийсэн тул Пиэр түүнийг хорив. 

	— Болоогүй байна. Мэдээ хорин минутын дараа явна. 

	Андре, Чемберлений явах талаар Ром Вашингтон хоёрын юу гэж ярих нь түүнд падгүй бөгөөд өөр юм хүлээж байгаагаа ил хэлж чадаагүй бил ээ. Бэрхшээл, үймээнтэй хоёр жилийн турш тийм нэгэн хүслэнг хадгалж, орой бүр Жаннетын ярихыг сонсож байгаа ажээ. Андрей Жаннеттай уулзаагүйгээс гадна түүнд ямар зовлон тохиолдож байгааг үл мэднэ. Тэр л хэвээрээ яваа байх гэж бодно. Тийм ээ, энэ солиотой ертөнцөд хувираагүй юм. Жаннет л байх. 

	— Би дуулахгүй хоцорчих байх гэж айгаад байна. Эхлээд сурталчилгаа явуулдаг юм. Гэвч дорхноо дуусчихдаг... 

	Радио үл дуугарна. Жаннет алга л байлаа. Энэ явдал Андред хамгийн аймшигтай ёр шиг санагдана. Тэгээд Пиэрт

	— Наймаа таарсангүй ээ... гэж хэллээ. 

	— Би л харин Даладийг буцчих вий... гэж айж байна. 

	Тэр хоёр өөр өөр юм бодож, өөр өөр юмнаас айгаад байна. Ердийн нэвтрүүлгийн оронд, Жаннетын бодлогошролтой дуугардгийн оронд хэмжигч машины хахир, зэвүүн цохилт хангинасан тул түүнээс болж толгой нь өвдлөө. Тэгснээ гэнэт хайхрамж муутай дуун сонстов. 

	— А... Б бичигтэй цэргийн үүрэгтэн нар... 

	Андрей бие нь тавих мэт болж баярлав. Үүнээс хойш түүнээс өөр хүмүүс бодох ажээ. 

	— Болж байна даа! Дайтах гэсэн үг... 

	Андре Пиэрийн бодолхийлэл, түүний гаргаж байгаа нотолгоо, өөртэйгөө хийж байгаа маргаан, хүлээж байгаа зүйлийг эс сонсоно. Цөм л хуучин янзаараа бөгөөд нөгөө л дасал болсон гудамж байна: Наашаа харсан цонхны тагтан дээр хоовонд суулгасан цэцэг, саруул огторгуйд зэвхий сүүмэн саран харагдана. Андре энэ өнгөрсөн хугацаа нь улаан дарцаг дэрвүүлсэн долоодугаар сарын өдрүүд, модон тойруулга эргэлдсэн шөнөөс хэмжигч машин дуугарч, цонхны ёроолоор морин төвөргөөн сонстож, цэрэг татлага болохыг хүртэлх зовуурьт завсарлаа төдий байсныг ойлгов. Мэдэхгүй, санахгүй, бодохгүй байх нь дээр гэж бодлоо. Жаннет яачхав аа?.. гэж хормын зуур зүрх нь шимшрэв. Бодол бүхэн унаж, үймэрч, замхарч байх тул тэр гуниг нь ч сулбуухан байлаа. Андре Пиэрийн хамт гадагш гарав. Хашааны хаалганы хажууд нэгэн эмэгтэй хүн уйлна. Чемодан барьсан түр цэргүүд өнгөрч, “Марсельез” дуулаад, дараа нь “Интернационал” дуулав. Пиэр бодлогоширсоор явна. Хөх гэрэл асна. Зуны дулаахан шөнө бил ээ. “Сэтгэлтэй болсон хүмүүсийн диваажин болох шөнө юм” гэж Андре гэнэт бодох бөгөөд баярын шөнийн Контрескарпын талбай харагдах шиг болов. Гэрэл мяралзаад л... 

	— Би метронд ормоор байдаг, хождох вэ гэж айж байна. Баяртай, Андрей минь. 

	Тэгж хэлсэн атлаа явахгүй байв. “Баяртай” гэдэг үгийг хоёулаа гайхлаа. Андрег харахад хүүгийн эцэг болсон Пиэр ч байхгүй, инженер Пиэр ч байхгүй, Дессерийн тухай, социалист нарын тухай, дайн байлдааны тухай яриа ч алга болчихсон байлаа. Харин арван хоёрхон настай Андрег Гринландад оч хэмээн хэлж байсан төрхгүй бөгөөд хүслэнч тэр нэгэн сурагч жаал урд нь зогсож байлаа. Тэгээд Андре

	— Чи Гринландад очих дуртай байснаа санаж байна уу? Халим загасны хойноос. Инээдэмтэй еэ! Чамайг бас цэрэгт татчих байхаа даа. Биднийг ч ёстой л ялаа шиг няц цохиод өгөх байх. Верденээс арай цэвэр шиг л... За тэр ч яах вэ. Удаан хүлээлгээгүй нь л яамай, тэсэхэд бэрх байна шүү. Одоо л нэг учраа олно. Бичсэн хүний нь үл мэдэх “Мэхлэгдсэн би үхэх тавилантай...” гээд л эхэлдэг нэг шүлэг байдаг юм. Гэтэл хамгийн инээдэмтэй нь юу болохыг мэдэж байна уу? Дээр үед юм сан, манай гуанзанд, надтай нэг герман хүн хамт суусан юм, цэнхэр нүдтэй, ар дагзныхаа үсийг хусчихсан хачин хүн байсан. Би түүнийг цагаач гэж бодсон чинь харин яахын аргагүй герман хүн байжээ. Загасаар хөөцөлдсөн хүн бил ээ. Миний зурсан уул усны зураг түүнд таалагджээ. Тэр хүн согтож орхиод, дайн заавал болно, германчууд Парисыг нураана гэж мэтгээд байсан юм. Тэнэг монди! Түүнийг бас л цэрэгт татчихсан байх гэж бодохоос л инээд хүрээд байх юм. Тэр бас намайг тэгж бодож байгаа... Новшийн явдал мөн үү? Гэвч Пиэр минь, би бодох юмгүй болсон учраас заяатай хүн юм. Дайн гэдэг чинь дайн шүү дээ... 

	Тэр хоёр салан одов. 

	 

	XII

	Бретейли хөл дээрээ арай гэж тогтож байсан бөгөөд олон шөнө нойргүй хоносны улмаас нүд нь улайсан байлаа. Бие чийрэг, зориг сайтайнхаа ачаар тэсэж байгаад яаж ийж байгаад буулт хийх хэрэгтэй байсан ажээ. Германтай наймаа таарч болох юм. Москватай байгуулсан гэрээг л цуцлах нь гол болов. Бас үйл явдал тэлсээр байлаа. Гитлер хүлээх дургүй байна; “энх тунхын тэнгэр нь” сандран байгаа Европ тив дээгүүр ниссэн нь өлзий болсонгүй; франц оронд Ардын фронтын могикан нар няцаалт шаардана. Гэтэл Бретейли хуудас, өгүүлэл бичиж, дипломат нартай ярилцаж, “Итгэлт” нарт сургамж өгч, Пикар генералаар штабуудыг удирдуулна. 

	Парис гэрлээ далдална. Бретейлид итгэгдсэн хүмүүс харанхуй дундуур энд тэнд очиж, ятгах буюу турхирна: 

	Чехословакийн буруу л даа. Чинээлэг еврей нар л дайн хийх гээд байгаа юм. 

	— Мандели дайтах талд байна. Түүний жинхэнэ нэр нь Ротшильд юм. Бенешээс шан хүртсэн хүн... Тэгээд л бидний үр садыг нядалгаанд оруулах гээд байна!

	— Германчууд буман нисэх онгоцтой. Тэд Парисыг нэг өдрийн дотор л үрэн таран хийгээд хаячихна... 

	Дорнодын өртөөн дээр хөл ихтэй бөгөөд бэлтгэл цэрэгтэй галт тэрэг байн байн гарч байлаа. Зарим нь гараа зангидан өргөж, дуулж: “бүгдээрээ ижил мөлхөө амьтад биш гэдгийг германчуудад үзүүлээд өгөх хэрэгтэй” гэлцэнэ. Зарим нь: “Бид оролцоод яах юм бэ?..” хэмээн уруу царайлан бувтнана. Эмэгтэйчүүл уйлалдана. Энд фашист нар дураараа дургина; тэд: цэргийг хууль бусаар татаж байгаа бөгөөд чехчүүд өөрснөө гэрээг зөрчсөн учраас франц хүмүүс падгүй хэмээн ярилцана. 

	Испанийн дайны эхэнд байдгийнхаа адилаар Парис хот хоёр лагерь болчхов. Елисейн талд “эе хичээх” баяр хийж: дайны аюулыг хараан жигшиж, хүнлэг ёсыг уриалахаар үл барам “ах дүү ёсыг” уриална. Хүмүүс саяхан хэлж байгаа үгээ байтугай, өөрийнхөө намтрыг, орчныхоо уламжлалыг, явцуу бүлгийн донгослыг дорхноо мартаж байв. “Лазангуудыг” (фашист нар ажилчдыг тэгж нэрлэсээр байсан юм) битүүгээр үзэн ядах явдал юм бүхнээс илүү байлаа. Рифэд түнш болсон колонийн офицерууд, үл ялих юмны төлөө цэрэг хүнийг буудан алж байсан зоргоороо этгээдүүд одоо болохоор цус асгаруулах явдлаас ямар ч ашиг гарахгүй гэж ам тангараг өгнө. Маршал Фошийн үгнээс эш татаж аж төрдөг бөгөөд өчигдөрхөн “ялагдашгүй франц орон” гэж ихэмсгээр тайлбарлаж байсан академич нар: дайн хийж болохгүй, дайтлаа л бол Мажиногийн шугамыг германчууд зурган байшин мэт үлээгээд хийсгэчихнэ хэмээн нотолно. Гэтэл Лотарингэд төрсөн бөгөөд францын отрядыг Метцэд орохоос сайхан юм энэ насандаа үзээгүй Бретейли: “Манай өрнөдийн соёлыг большевикуудаас хамгаалах асуудал чухал болж, хил хязгаарын асуудал хойш тавигдаж байна” хэмээн дурдана. 

	Хүмүүс чинээлэг хороодоос яаралтай нүүнэ. Рашаан амралтын газрууд хоосорч сонины мэдээнээс цочсон зуслангийнхан нийслэлд буцаж ирцгээнэ, гэтэл цэрэг дайчилгаа эхэлж, гэрлийг далдлахад буржуй нар Парисыг орхиж, гэр орныхноо зайлуулна. Өдий хэрд эл хуль байдаг далайн хаялгана, уулын тосгод хөдөлгөөнтэй байна. Модны навч унаж, намрын ширүүн салхи Ламаншийн дээгүүр эргэлдэнэ. Зусланд байгаа хүмүүс өөрийн эрхгүй дааран зэвэрч: “Гайтай муусайн чехчүүдийг хазаарлах цаг ер нь болоод байна!” хэмээн гоморхон өгүүлнэ (Судетын талаар дурсахыг больсон байв). 

	Гэтэл ажилчдын оршин суух газраар өөр яриа дэлгэнэ. Дайн болох нь гэж юунд баярлах вэ, гэвч хүмүүс эх орноо хамгаалахаар дуугүй явцгаана. Өөрийн нь орон балрахад хүрээд байгааг тэд мэдэх тул ийм янзаар удаан байж болохгүй хэмээн ярилцана. “Түрэмгийлэгч” гэдэг үг ойлгомжтой бөгөөд товч болсон байлаа. Бас “интернационал” дуулж, бэлтгэл цэргийг байн байн үднэ. Ирээдүйг найдан харж, фашистын дайран эзлэгч нартай, Бретейли Дорио хоёрын гар хөл болсон франц хүмүүстэй тулах болоод байгааг мэднэ. Заримдаа гучин зургаан оны зургаадугаар сар буцаад ирсэн мэт санагдана. Билианкурт Чемберленийг мандуулахыг оролдсон Обрийг сүрхий жанчсан байв. Түүнийг цагдаа нар дамжилж явахыг хараад, нэг жаал “За дайн гарлаа!” гэж хөхиүн байдлаар хашхирав. 

	— Дайн болохгүй, болох ч ёсгүй гэж “үндэсний байдлаар сэтгэгч депутат нарын” хурал дээр Бретейли хэллээ. Цааш нь хэлэхдээ: Чехословак Москватай хэлэлцээртэй байсан юм. Өөрөөр хэлбэл биднийг коммунизмтай тулалд гээд байна. Буулт хийх нь чухал юм. Зөвөөр л бодъё. Бид большевизмд нэрвэгдээд байна. Испанид үндэсний дайн явагдсаар байна. Англи улс арал дээр байдаг учраас түүнд халдвар дамжихгүй. Англичууд хоёр нүүр гаргаж, либерал үзлээрээ сүр далайлгаж, аальгүйтэж л магадгүй юм. Гэтэл Европ тивийг коммунизмаас чухамдаа хэн аварч чадах бил ээ? Ганцхан Гитлер л чадна. Иймд бидний холбоотон маань бидний дайсан. бидний дайсан маань бидний холбоотон болж байна гэв. 

	Бретейли сэтгэлийнхээ үгийг Дюканы дэргэд анх удаа ил хэлж байгаа нь энэ бил ээ. Маргаан гаргаж, эх оронч үзэл номлоно байх гэж бодож байлаа. Бас Дюканы ямар байдалтай байгааг мэдээгүй бөгөөд есдүгээр сарын түгшүүр дэгдсэнээс хойш түүнээс зугтаад, уулзаагүй байсан ажээ. Гэтэл Дюкан туйлын баяртай байв. Тэнэг бус боловч гөжүүн зантай Дюкан нойрноосоо сэрэх шиг боллоо. Тэр бол баруунтныг “агуу их франц улсыг өмгөөлөгчид гэж бодоод тэр талд орсон хүн юм. Тэгсэн чинь өчигдөрхөн өөрийн нь нөхөд байгаад өнөөдөрхөн Бретейлийн нөхөд болсон хүмүүс нь цэрэг татлагад саад тавьж, оргон зугтахыг уриалж, урвах тийшээ хандаж байхыг харлаа. Иймд францыг хамгаалах саналтай хүн хэн байна вэ? Ажилчид л байна. Коммунист нар байна гэж хэлэхэд аймшигтай бил ээ! Энэ нь Дюканыг айхтар бантууллаа. Тэрээр үнэнийг итгэлгүй удсан хүн. Олон түмэн хүн ардыг мунхруулсан ангийн аль ч үзэл Бретейлид үл хамаарна гэдэг бодлоор сэтгэлээ тайтгаруулж байсан юм, Ойрдоо Дюкан Бретейлитэй ярилцахыг л оролдоод байсан боловч бололцоо олдоогүй тул эргэлзэн зовниж байсан бил ээ. Дюкан залуухан сан бол дайнд явж амрах байсан биз. Гэвч тавин зургаа хүрсэн хойноо агаарын дайныг мөрөөднө гэдэг бэрх. Дийлдэх үзэлтний ятгалгатай чадал мэдэн тэмцэж байлаа. Тэд түүнээс зайлсхийнэ; заримдаа хүлцэнгүй янзаар: «хэнээтэй» гэж шоолцгооно, заримдаа ууртайгаар: «Москвагийн заавартан» гэж муучилна. Одоо Дюкан, эргэлзэж явсан бүхнээр Бретейлийн амнаас анх удаа сонслоо. Багшийгаа хараан зүхэж, францын дайсныг илрүүлмээр санагдав. Гэвч сэтгэл нь үнэхээр хачин болсны улмаас уярч эс чадав. Хэл нь татаж, чих нь дүлийрлээ. Зүдүүртэй дүнгэнээн л сонстоод байх боллоо. Эцэс сүүлд нь мань хүн сулхан дуугаар

	— Та чинь ийм хүн бий!.. Гитлерт бишрээч! Таны дайнд шархадсан явдал хүндэтгэлийн шинж боловч та хүндэтгэмээр хүн биш байна! гэж хашхирлаа.

	Уйлах орилох холилдуулан дуугарав. Тэгээд ширээн дээр тараан тавьсан бичиг сэлтээ шүүрч аваад тасалгаанаас гүйн гарлаа. Депутат нар далаа хавчиж: өвчтэй лүд вэ! гэж бодов. Дайнд явж ясаа хөрөөдүүлснийг нь харгалзаж Дюканыг хөнгөн шийтгэх хэрэгтэй гэж зарим нь ярина. Ухаан мэдрэлийн гажигтайн улмаас ингэлээ гэж бодсон биз. Грандель л дооглонгуйгаар жуумалзан:

	— Ухаангүй авирлаж байгаад л учиртай юм хэлнэ. Өчигдөр би үүнийг Фужетэй явахад нь дайралдсан. Эх орончдоо ч биш байх, харин Москвагаас тэжээл хүртдэгтээ л ингэж байх вий... гэв.

	Бретейли хайран цагийг гарздахгүй байх санал гаргаж Дюканы маргааны учрыг цаг тайвширтал хойшлуулаад, одоогоор олон улсын байдлын талаар ярилцахгүй бол нэг л мэдэхэд болохоо байх нь гэв.

	— Бид Муссолиныг түшиглэх ёстой, тэр л биднийг Гитлертэй ойртуулж өгнө. Чемберлен ч тэгээсэй л гэж бодож байгаа. Радикал нар ч бидний хэзээнээс хүссэн дөрвийн гэрээ байгуулах явдлыг дуртай ч, дургүй ч дагах л болно.

	«Засгийн газар энх амгаланг хамгаалахын тулд хамаг хүчээ шавхаж, улмаар хааш яаж хөдлөхгүй гэдэгт үндэсний байдлаар сэтгэгч депутат нар найдаж байна» гэсэн тогтоол баталлаа.

	Депутат нарын тарсны дараа Грандель Бретейлийн дэргэд хүрч ирээд, найзархуу байдлаар ингэж хэллээ:

	— Та гайхалтай тэслээ! Би бол биеэ барьж чадахгүй байсан юм. Бидний шархадсаны тухай тэр яриа бол... Юутай шившигтэй бил ээ!

	Бретейли ийш тийшээ харлаа. Тасалгаа дотор өөр хүнгүй тул маш аяархнаар

	— Намайг тэнэг мунхаг гэж хэлэхэд би дургүй, Дюкан бол тэнэг бөгөөд голын хийтэй хүн. Таны талаар гэвэл... Таны эх оронч үзлийн хөдөлгөх хүчийг би одоо л гадарлаж байна. Миний хэлснийг ойлгосон байх гэж би найдах уу? гэж хэллээ.

	Грандели учраа олж ядан нүдээ цавчилж:

	— Үгүй ээ гэлээ.

	— Тэгвэл би тодруулаад өгье. Би мэдсэн шүү, Кельман гэдэг нэг хүн...

	— Бас л нөгөө хуурмаг бичиг!..

	— Уучлаарай, таныг түүнтэй үнэхээр уулздаг байсан гэдгийг улс амьтан нотлоод байна.

	Бретейлитэй эвдэрвэл балрах нь гэж бодоод Гранделийн царай зэвхийрэн юм хэлсэнгүй.

	— Зүйтэй, та татгалзахгүй байна. Энэ талаар би ганц ч хүнд дурсаагүй шүү. Дурсах ч үгүй. Харин таныг намайг тэнэг амьтан гэж битгий бодоосой гэж бодож байна. Танай Берлинд байдаг ноёд намайг ашиглаж байна гэж санадаг байх. Тэгж л байг. Би харин тэднийг ашиглаж байгаа гэдгээ сайн мэдэж байна. Ноён Грандели гуай минь, би Кильманд бус, франц орондоо зүтгэж байгаа хүн шүү.

	Грандели тайвшрах байтугай, сэтгэл нь сэргээд, ийн хариулав:

	— Хүндэт ноён Бретелли гуай минь, энэ чинь тусгал шүү дээ. Үүний талаар маргаад яах юм?

	Гудамжинд нөгөө л хөл үймээн болж явж, ирж, шаваарч, үзсэн дуулснаа ярилцаж, шинэ гарсан сониныг мухлагийн худалдагчийн гараас шүүрэн авч, салах ёс хийж, маргалдаж дуулалдаж байлаа. Ромын сонин сурвалжлагчтай болзоотой байсан тул Бретейли яарна. Тийн атлаан замдаа Сен-Жермен-де-Пре сүмд оров. Тэгээд халчгар шар гарынхаа алгыг гантиг савтай рашаанд хүргэж, духандаа түрхээд, дараа нь чулуун дар эхийг тойрсон өдий төдий зул асаастай байгаа баруун шүтээнд ойртон очиж, өрөөсөн хөлөөн бохирч зогсоод, мөргөл уншив. Эргэн тойрон эмэгтэйчүүл хань нөхөр, хүүгээ даатган мөргөнө.

	Бүрэнхий газраас гармагц нарны гэрэл дэндүү хурц байв. Бретейлийн нүд гялбах тул хоромхон зуур толгой нь манарсанд нойр муутайн уршиг биз гэж бодлоо. Бас сонин худалдагч нар орилолдоно. Бретейлийн хамт нэгэн санваартан хурлын хувцастайгаа гарлаа. Торгон нөмрөгтэй нэг жаал хонх дэлдэнэ. Нэг хүн нас барж байсан учраас мань санваартан гүнцэгтээ яарч яваа ажээ. Гэтэл сүмийн цэцэрлэг дотор шувуу жиргэнэ. Бас сүмийн өөдөөс харсан «Дэ маго» гуанзны саравчинд хүмүүс анзааргагүй царайлан, агь, гоньд, хэлтгийн үндэс, аншуу модны зодог, жүрж, хонгорцог цэцгээр хандалсан аперитив дарс балган сууна.

	 

	XIII

	“Сэн” заводод болсон хурал эрт дууссан бөгөөд ямар ч үг хэлээд хүмүүсийн санаа үл засарна. Төрийн толгойд яаж ч урвахаас үл буцах. өчүүхэн, шалчгар амьтад суугааг хэн бүр мэднэ. Ажилчид дайн хийхээс буцахааргүйгээр байх боловч энэ шийдвэрт нь урам байхгүй, онгод ч орохгүй байлаа. Чехословакийн элчин сайдын яаманд төлөөлөгчид илгээж, эв найртай байх саналаа хэлэхээр шийдлээ. 

	Маргааш өглөө нь Легре Пиэр хоёр Марсын талаар орон, элчин сайдын тийш одов. Танк өнгөрнө. Бяцхан охид цагариг тоглоно. Дунд зэргийн нуруутай, ид дунд насны нэг хүн: “Чехчүүд сайхан пивотой юм гэнэ бил ээ. Гэвч би пивонд дуртай биш дээ. Би танаас асууж байна, бидэнд ер нь ямар хамаа байна?..” хэмээн цэцэрхэнэ. 

	Легре:

	— Франц улс мөдхөн ганцаараа болно гэж чи өчигдөр хэлж байсан. Тэр зүйтэй. Гэтэл бид бас франц дотроо ганцаардаж байна. Бас тэгээд бид: “Арлын фронт” гээд байдаг, гэтэл тэр нь байдаггүй. Дюканыг би бүх “социалист нарын” хамгийн сайн нь гэж боддог, шударга хүн шүү. Ажилчид маш тогтвортой байна. Их өсжээ. Гэтэл тариачид ямар байна?.. Даладийг буулт хийвэл тэд бараг баярлах байх... гэж хэлэв. 

	Пиэр инээмсэглэн: 

	— Тариачид байтугай, манай Аниэс баярлана, ажилчин хүний охин болохоор юм ойлгодог янзтай байгаа шүү. Аймшигтай будилаан байна. Аниэс надад: “та нар урьд өмнө нь юугаан бичиж байсан юм?” гэж хэлдэг юм. Би л хувьд бодолдоо итгэнэ. Испанитай л адил... Би Барселонд Асанийг харсан. Манай Сарро маягийн, ёстой л нэг радикал баймаар хүн бил ээ. Түүнийг чи ажилчдыг шоронд хийж байгаагүй гэх үү? Хийж байсан нь мэдээжийн хэрэг. Гэвч ганцаараа тэгээгүй л дээ. Чехчүүд ч тийм л болчхоод байгаа хэрэг. Гэтэл Аниэс бас тэр учрыг ойлгохгүй, хамаг бурууг нэг рүү нь түлхээд байх юм. 

	— Ойлгодог боловч намайг фронтод явуулчихна гэж айдаг байж магадгүй. Хүүхэдтэй хүн шүү, түүнийг ойлгох хэрэгтэй. 

	Өөрийн нь төлөө айх хүнгүй, гав ганцаараа хүн тул Легре санаа алдана. 

	Тэнгэр үүлтэй тул нар цагаан хөшигний цаана байгаа мэт санагдах бөгөөд харахаас тавгүй байв. 

	— Буугаад өгчихнө байх. Нэг л мухардмал амьтад шүү... гэж Пиэр бувтнана. 

	Энэ хэдэн долоо хоногийн турш тэр нэг юм хүлээгээд, Испанийг бодохоо ч болив. Чемберлений Гитлер лүү нэг яваад, бас дахин явахын нь хооронд хэдэн жил өнгөрөх шиг санагдана. Ажил хийж ч, юм бодож ч, унтаж ч болохгүй байв. Пиэр Ардын фронтын үед байсан шигээ урамтай биш байлаа. Дур нь гутахаар үл барам сэтгэлээр унана. Тэр байдал нь түүний араншинтай үл уялдах тул гарцаагүй юманд орчих шиг бодогдоно. Дайны зэвсэг дамлан худалдагч нартай дипломат яриа хийх шаардлага гарна. Хааяа нэг испанид дөнгөж очоод ирдэг байсан нь гайхалтай зүүд мэт бүүр түүр санаанд орно. Төгсгөл, хагацал, дайныг ёрлоно. Гэтэл хүүхэд нь сэтгэлээс үл гарах бөгөөд залхуутай, Порпиньянаас гаралтай мань хүслэнч жаргал гэгчийг мөрөөднө. Тэгээд одоо нээлттэй цонхоор сонстож байгаа төгөлдөр хуурын дууг чагнан зог тусаж, нүдээ жийхайлган, таашаана. 

	— Нөгөө нэг хошин ая байна... Сайхан шүү!

	Элчин сайдын яаманд тэр хоёртой ханхар цээжтэй, лазан байрын, тариачин шиг палигар гартай, бүдүүн хүзүү нь цардуултай захандаа багтаж ядсан тэргүүн зөвлөх Ванек нь уулзав. 

	Ойрдоо элчин яаманд ажилчдын төлөөлөгчид ирсээр байгаа боловч тэдний ирэх бүрд Ванек духаа атируулан гайхна. “Пролетарийн эв санаа” гэдэг үгийг сонсохоороо тэр хүн юу болчихоо вэ? гэж дотроо бодно. Түүнтэй гар барилцсан хүн бүр хилэн горьдлого хоёрын тухай ярина. Коммунист нар л ингээд байна гэж тэр бодно! Тэгээд элчин сайддаа: “Би юу ч мэдэхээ болилоо” гэж хэлсэн байна. 

	Хэл бичгийн мэргэжилтэй, либерал үзэлтэн Ванек есөн жилийн өмнө Моравын Остравт албан хааж байв. Тэгэхэд замбараагаа алдаж коммунист нар цэргийн шинэ хуулийг эсэргүүцсэн жагсаал хийсэн тул тэднийг баривчлаад, Ванек гэрчээр оролцож, будилаан таригчдад дөрөв дөрвөн жилийн ял онооход мань эр баярлаж байлаа. Гэтэл одоо Парист түүний санааг коммунист нар засаж байна! Түрүү найзалж. өглөөний хоолоор дайлж, Мажиноогийн шугамын талаар. Тниулескугийн хэлсэн үгний талаар, Сметаны дуурийн талаар ярилцдаг байсан боловсон сайхан хүмүүс алга болсон байв. Хавар Тессийн сайдаар томилогдсоныг сонсоод Ванек баярлав! Масарикийн ойн үеэр Тесс: “Чехословак бол Европын гол дунд орших бөгөөд өрнийн соёлын өмөг болсон хүнлэг үзлийн орон бил ээ...” хэмээн бичиж байсан хүн юм санжээ. Гэтэл одоо Тессэд ойртохын ч хэрэг алга. Ванек төрсөн орныхоо хувь заяаны тухай шанална. Францын сонинд бичсэн өгүүллүүдийг хараад солио тусах шахна. Бретейли хэлсэн үгэндээ чехчүүдийг “зэрлэг амьтад” гэж нэрлэснийг уншаад Ванек биеэ барьж чадалгүйгээр хүрэн цайны иж бүрэн савыг хага дэлссэн байна. Энэ бүхэн дээр бас хувийн зовлон нэмэрлэнэ. Тэрээр Моравын нэгэн бяцхан хотод төрсөн бөгөөд тэр нь хилд ойрхон оршино. Тэнд настай болсон эцэг эх хоёр, дүү хүүхэн нь байдаг ажээ. Тиймийн тулд биднийг францчууд зөнд нь хаячихна гэж үү? хэмээн өдөрт зуу дахин шивнэнэ. Яаманд бараалхлаа. Таних депутат нар тайгаа уулзахад тэд эсвэл үл дуугарна, эсвэл оршуулга дээр байгаа мэт санаа алдан гансарна. Элчин яаманд төлөөлөгчид ирсээр байх боловч Ванек хэвлэл төлөөлсөн хүмүүс, эрдэмтэн, өмгөөлөгчид, радикал буюу ядаж социалист нараа ирээсэй гэж горьдсон нь талаар өнгөрөв. Ажилчид ирэх бөгөөд нөгөө л үгээ хэлнэ. Ванек талархаж, гар барилцаад: бас л нөгөө коммунист нар байна гэж догдлон бодно. 

	Легре дуугүй л байлаа. Пиэр л яриад байлаа. Дуу нь чанга бөгөөд ер бусын үг хэлэхийг нь сонсоод, Ванек түүнийг гайхав. Энэ хүн ажилчин бишээс гадна биеэ даасан бодолтой, бас коммунист биш, харин өөрийн нь зиндааны, өөртэй нь ижил бодолтой хүн байгааг ойлгов. 

	— Таны хэлсэнд би баярлаж байна. Манайд янз бүрийн санаа бодолтой хүн ирдэг нь сайхан юм. Тэгдэггүй бол бидний төлөө зөвхөн коммунист нар л санаа тавьж байна гэсэн санаа төрж магадгүй байна. 

	Пимэр дүрсхийж: 

	— Би коммунист шүү гэв. 

	Ванек эелүүн инээмсэглэв. Тэр хоёр тагтны нээлттэй хаалганы дэргэд зогсож байлаа. Сонин худалдагч нарын түгшүүрт хашхираан сонстоно. Ванек өнөөдөр Тесс намайг оруулдаг болов уу хэмээн бодож, хурц гэрэлд далдирна. 

	Гудамжинд гарсан хойно Легре

	Пиэр чи аан гэж бай... Одоо иймэрхүү юм ярих цаг биш нь мэдээжийн хэрэг. Харин би нэг зүйлийг чамаас асууя гэж аль хэдийнээс бодсон юм... Ингэхэд чи яагаад намд ордоггүй юм бэ? гэж асуусанд Пиэр нэлээд байзнаад,

	— Бүү мэд ээ... Ороогүй нь шударга санагддаг юм... гэв. Тесс байж байж Ванекийг орууллаа. Тулгагдахаас зайлсхийхийн тулд сайд

	— Та яасан ойлгодоггүй юм бэ? Жижиг орны хувь заяа том гүрний хувь заяанаас нөлөөлөгддөг юм. Бид одоогоор дайтаж болохгүй байна. Харин зэвсэгжиж байгаад танай тэр хэдэн мужийг чинь аваад өгөмз. Тэсэж хүлээх хэрэгтэй. Пруссчууд Шлезвийг эзлэхэд бид оролцоогүй шүү дээ. Гэвч хагас зуун жилийн дараа даничуудад түүний нь буцаагаад л аваад өгсөн. Энэ бол дипломатын наад захын явдал гэж ум хумгүй хашхичлаа. 

	Ванек ерөөсөө тэвчээртэй атлаа энэ удаад хэм алдаж

	— Франц маань Шлезвийг эзлүүлчхээд, дараа нь Австрийг няц даруулаад, Седаныг бэлдсэн... дээ гэж хариу хэлэв. 

	Таарахгүй зүйрлэл! Бутарч байсан хоёрдугаар эзэнт улс, 1938 оны Франц нь чадлынхаа оргилд хүрсэн байсан юм. Та тайван бай: Седаны явдал дахин тохиолдохгүй. Харин азнах л хэрэгтэй. Судетчүүдийн талын асуудлаар франц улс хоёр хуваагдчихаад байна. 

	Ванек дуугарсангүй. Гандмал царай нь улам улайж, духны нь судас гүрийв. Бас Тесс намжлаа. Хилэнгээ дараад, аялан таалах аялгуунд шилжив. Тэгээд Ванекэд бараг тулж зогсоод шивнэсэн нь: 

	— Надад итгэ, танай зовлон бол манай зовлон л гэсэн үг. Конкордын талбайд байдаг Страсбургийн баримлыг гашуудлын юнхуараар бүтээчихсэн байсан тэр цагийг би огт мартаагүй байна. Бузар бүхнийг ариутгахын тулд галд шатаагдаж, энх амгаланг аврахын тул хайран бүхнээсээ хагацаж байсан юм. Францын эмэгтэйчүүл түүнийг мартахгүй шүү... 

	Тариачин маягаар хувцаслаж хар алчуур боосон эхийн нь атираа суусан хатангир царай Ванекийн санаанд оров. Биднийг арай зөнд нь хаячихгүй байгаа? гэсэн хүүхдийн бодол шиг томоогүй горьдлого ороод ирлээ. Тэрээр хэллээ: 

	— Та “Судетын талын асуудлаар” гэж хэллээ... Гэвч маргаантай нутагт чех хүнтэй муж олон бий шүү. Тэнд герман хүн байхгүй. Би тэр нутгийн хүн учраас тодорхой мэдэж байна. Ядаж тэр нутгийг хамгаалах нь чухал байна. 

	Тесс ярианд сульдаж эвшээгээд: 

	— Далади Мюнхен рүү нислээ гэж нэг цагийн өмнө надад мэдэгдсэн. Тэнд тэр бүхнийг шийдвэрлэнэ. Танай засгийн газрын тэргүүлэгчдэд ч мэдэгдэх нь зайлшгүй. Учир иймд бид хоёрт одоо дэлхийн байдал ярилцаж байхын хэрэг алга... 

	Ванекийн цэнхэр нүд харанхуйллаа, гэвч биеэ барьж, Тессэд талархан бөхөлзөв. Гэтэл Тесс: “Мөн ч айхтар ажил аа! Яргачин хүнийг толгой авдаг машин дээрээ очиход нь түүнийг үдэж байсан нь үүнээс дээр байх!.. Энэ чех сайн хүн байтлаа яасан гэнэ бэ! Бид яасан ч яадаг юм гээд зүрхэлж болохгүй байгааг яагаад ойлгохгүй байна вэ?.. Тэгтэл ивээдгээ больё! Яв явсаар франц улс өөрийгөө бодох болоод байна” хэмээн бодов. 

	Ингээд Полетод утасдаж: 

	— Очиж болох уу? Сэтгэлээ сэргээмээр байна... Үгүй ээ, үгүй. Сайхан сонин юм байна, тун сайхан юм шүү. Дайн болохгүй. Гэвч миний сэтгэл дур гутмаар муухай байна. Верлений хэлдгээр “Учир шалтгаангүй бол уйддаг...” гээч нь болоод байна. За, очъё, очъё... 

	 

	XIV

	Жолио пэнжээнкээ тайлчхаад хэвлэх үйлдвэр дотуур цааш наашаа гүйнэ. Яаралтай гаргах материалыг урьдчилан бэлдсэн ажээ. Английн ерөнхийлөгч дөрөвхөн настай байхдаа үеийнх шигээ эвлүүлчихдэг байсан бөгөөд эх нь түүнийг сүрхий хүн болно гэж хэлдэг байж гэж Чемберлений бага насны тухай зүйлийг бахадна. 

	— Яаж гаргах вэ? “Мюнхений хэлэлцээр” гэх үү? гэж нэг ажилтан асуулаа. 

	Жолио ярвайж: 

	— Нэг л биш, тод биш байна. Уншигчдын сэтгэлтэй уялдахгүй байна гэв. 

	— “Энх тунхын ялалт” гэх үү?

	Жолио тэрийг ч таашаасангүй. 

	Тэгээд толгойгоо гэдийлгэж, нүдээ анивчиж байгаад,

	— “Францын ялалт” гээд сунгаад хэвлэчих... гэж шивнэн хэллээ. 

	Далади Парист буцаж ирэхдээ нэргүй цэргийн булшин дээр цэцэг тавихын тулд Ёслолын хаалга тийш явав. Албан газар. контор, дэлгүүрийг бүгдийг нь хаав. Елисейн талын явган хүний өргөн замаар дүүрэн хүн цугларлаа. Ашгүй, нуувчинд орохгүй нь гэж хүмүүс баярлана. Ялангуяа эмэгтэйчүүл олон байв. Байшин савыг дарцгаар чимжээ. Цэцгийн мухлагийнхан сарнай мандарваа хоёр худалдана. Урд өдөр нь гэрлийг нь хаасан гудамжинд хүмүүсийн гунигтай шивнээн, уйлаан, бүдэг дуулах чимээ сонстоно. 

	Елисейн талын ойр орших дунд зиндааны нэгэн зоогийн газрын булангийн бүүдгэр гэрэлтэй ширээнд Дессер өглөөний хоол идэж дөнгөж дуусаад, хүрэн цай ууж суув. Хэн хүнтэй дайралдахаас болгоомжилж, хөл багатай тэр зоогийн газрыг цохолж орсон ажээ. Тэгээд сонины худалдагчаас нэг “Ла вуа нувель” аваад, тэргүүн нүүрийг нь харалгүйгээр, хулгай, түймрийн тухай жижиг үсгээр бичсэн мэдээг уншиж гарлаа. Баргар царайлан байсан Дессер өөр дээр нь Фужегийн хүрч ирэхийг хараад, улам ч илүү баргар болов. 

	— Чи энд байгаа юм уу?

	— Харж байгаа биз дээ... 

	Фужег аль хэдийнээс таних бөгөөд хоёулаа политехникийн сургуульд сурч, инженер болохыг мөрөөдөж явсан учраас өөр цаг сан бол түүнтэй уулзаад Дессер баярлах байлаа. Дараа нь Дессер санхүүгийн ажлыг шохоорхож, Фуже түүх, улс төрөөр хөөцөлджээ. Тэр хоёрын уулзах нь цөөн боловч уулзахаараа энэ тэрийн тухай илэн далангүй, найрсаг ярилцдаг байсан бил ээ. Фужегийн дотночилдог радикал нар ялзарч, бүгд найрамдах улсад сувдаглаж, Ставицкийн найз нар болж гэж өөрт нь хэлэхэд, Дессер: “Фуже яагаа бол?” гэдэг байсан юм. Сахалтай дэврүүн санаатай энэ хүнийг Дессер хуучны Францын буяныг биеэрээ дүрсэлсэн хүн гэж боддог байжээ. 

	Фуже бол шударга сайн түүхч бил ээ. Пикарди дахь клубийн тухай, эсэргүү нарыг эсэргүүцсэн тэмцлийн тухай түүний бүтээлийг нийт даяар сайшаасан юм. Фуже зөвхөн гүн ухаанаар бус, улмаар агуу их хувьсгалын тухай ярьдаг байв. Эх оронч үзэл нь түүнд жирийн зан төрхтэй уялдаатай мэт санагддаг байжээ. “Эх орон аюулд учраад байна!” гэж үнэн голоосоо шүүрс алдана. Бас нэгэн сонгогчийнхоо сая төрсөн хүүг тэврээд, магнай нь тэнийсэн эцэгт нь: “Сайн хүү болно!” гэж хэлжээ. Фуже өөрийгөө якобтан нарын өвд тооцно. Хуучныг мөрөөдсөөр байгаад бараг сохорсон хүн. Нэгэн хүнийг улсдаа гарцаагүй заналхийлж байгаа гэдэг бодолдоо итгэсэн учраас генерал бүрийг бонапартизмд сэрдэх бөгөөд католик шашны санваартан лугаа гудамжинд тохиолдохдоо дургүйцэн буруу харна. Францаа хорвоо гэж үздэг тул бусад оронд болж байгаа явдлыг үл сонирхоно. “Зөвлөл, Чемберлен, фашистын тэргүүн” гэхийн оронд: “Зөвлөе Шамберлан. дуче” гэж хэлнэ. Үгийг гуйвуулах байтугай Хорватын “самуун дэгдээгч нарыг” Балканы үгүйсгэгчид гэх, бас Гандийг “Энэтхэгийн Дантон1» гэдэг байсан юм. 

	Сийлбэрчийн хүү, ажилдаа дуртай. Энэ хөдөлмөр бол жаргал гэдгийг бага насандаа мэдэж авсан байна. Заяа нь таарсан учраас дандаа дуртай ажлаа хийж явжээ. Цалин хөлс муутай, эрх мэдэлгүй хөдөлмөрийг олон сая хүн үзэн ядаж байхыг олж хараагүй ажээ. Нийгмийн хөдөлгөөн нь түүнд сайн талын атлаа хийсвэр ухаантны ажил шиг санагддаг байсан бил ээ. Синдикалист нарт: “Гол нь л Ватиканы нууцгай хатгалгыг битгий мартаарай!” хэмээн захидаг байсан юм. 

	Хэлмэгдэн зовсон хүмүүсийн тухай баримт хармаа дүүрэн авч явдаг байлаа. Сенегалчин, анархисг нараас болж сууцнаасаа хөөгдсөн ямар нэгэн бэлэвсэн авгайн төлөө ч хөөцөлдөнө. Ер нь “Ард иргэдийн эрхийг хамгаалах холбооны” хамгийн зүтгэлтэй ажилчдын нэг байсан ажээ. Эхнэр нь “Манай заргач” гэж дооглодог бил ээ. Тэр нь гэрийн ажил эрхэлж: дэнгийн бүрхүүл урлаж, зураг өлгөж, жинтүүнд хатгамал оёдог, тайван бандгар авгай байв. Фуже тоглоомоор: “Би орон гэртэй дун хорхойтой суусан хүн” гэж цаашлуулна. Хөвүүд нь ажилд дургүй салбадай нар болсон учраас Фужегээс мөнгө шомбодох бөгөөд аавынхаа тэсвэрийг сайшаан дурсана. 

	Фуже парламентад радикалд бүртгэгдэж яадаг болов. Тесс түүнийг большевик гэж үзнэ. Тесс: “Радикал нарт зүүн этгээдээс дайсагнахгүй гэж энэ хүн нотолж байхыг хараач ээ! Гэтэл коммунист нар гэдэг чинь юу бил ээ?” гэж хашхирна. Фуже нэг өдөр “Тэд сайн эх орончид атлаа дэндүү хийсвэр загнадаг юм” гэж коммунист нарын талаар хэлэв. Одоо тавин хоёр настай боловч түүнээс хуучны үнэр ханхлах тул танхимынхан түүнийг “Парисын хөлсний тэрэгчний сүүлч” гэж хочилно. 

	Дессер түүнтэй ярихаас дургүйцэж царай нь барайсан боловч ярихгүй салж үл чадна гэдгээ мэдэж байлаа. Үнэндээ, Фуже нь Дессерийн далд ажлыг мэддэг учраас ийн хэллээ: 

	— Чи яагаад Елисейн талд очоогүй юм? Бас тэгээд шампанск уудаггүй юм уу? Чи одоохондоо дийлж байна, баярлах ёстой биз дээ. 

	— Бүү мэд ээ... чи бод л доо, ийм хялбар ялалтыг ийм их чимээтэй хийх нь төдий л аятайгүй байна шүү. Фуже эс ойлгосны улмаас уурлаж, сахал нь чичгэнэв. 

	— Дессер ээ, энэ чинь хоосон үг! Чи санаатайгаар хэлж байгаа. битгий мэтгэ! Тэр байтугай, чи Виарын зүлдийг ч дайчилсан. би цөмийг нь мэднэ. Чи баярласан нь дээр!

	Үгүй ээ, би тэгж бодоогүй юм. Бид дайнд бэлэн биш бөгөөд дайтаж чадахгүй гэдгийг би мэдэж байсан юм. Би буудалцах талд байсан хүн. Гэвч нэгдүгээрт: байдал бидний бодсоноос хамаагүй хүнд байна. Бас хоёрдугаарт: минийх дэндүү зөв байсан нь хамгийн гол байна. Дэндүү гэдгийг ойлгож байгаа биз! Бидэнд Мажиногийн шугам ч, зэвсэглэл ч огт тус болохгүй нь гэдгийг өнөөдөр харууллаа. Елисейн талд улс амьтан цугларсан байхыг харчхаад би наашаа зугтсан. Дипломат Седаныг баяр ёслол болгоно гэнэ ээ! Далади илжирсэн өндгөөр мөндөр буулгана байх гэж бодоод, онгоцны буудал дээр харагдахаасаа айсан хэрэг. Гэтэл эд түүнийг уран нугалбарчин хүүхэн угтах мэтээр бэлэг, цэцэг барьж угтлаа. Иймд ард түмэн өөрийгөө хамгаалж чадахгүй. 

	— Чи яагаад ард түмэнд бурууг нь тохож байна? Та нарын л буруу. Бас Дессер чиний буруу. Үүнийг би испанийн үймээний эхэнд хэлсэн. Аймхай байдлаа иргэний сайн эрмэлзэл болгон дөвийлгөж үл болохоос гадна ард түмэн буулгах явдалд баярлаж байсан ч гайхаж үл болно. Оргох зугтах явдлыг магтдаг сонин хэвлэлийг тэжээн тэтгэж байна. Чи францын дайснуудыг дэмжиж байна. Бас чиний санаа бол... 

	Дессер үгийг нь таслан

	— Яах гэж байгаагаа би өөрөө мэдэхгүй байна. Миний явдал болохоо байж би Франц орны зураг шиг навсарчихжээ. Тэгш байдлыг хэвээр байлгаж, өлөн, залуу, зодоонч улсуудын дотроос жаргалант францыг хамгаалах санаатай байснаа мэдэж байна. Болж өгсөнгүй. Бусад нь надад сонин биш. Ер нь л чаддаг сан бол Таити рүү л яваад өгмөөр байна. Гэтэл ажил чангаагаад байх юм. Орхивол орхичихмоор боловч нэг л болж өгөхгүй байна. Яруу найрагч хүний мэдрэл муудсан байдаг жамтай. Урлагийн тэнгэр түүнд дуртай шиг санагддаг юм. Гэрээний газар бол тийм биш гэж хэллээ. 

	Дессер мөнгөө төллөө. Мань хоёр сэтгэл нь татагдсан мэтээр Елисейн тал тийш эргээд, жаахан хандсанаа зогсов. 

	Далади бүрхүүлийг нь авсан машинд сууж явлаа. Хүмүүсийн сэтгэл хөдлөн баяр хүргэнэ. Араас нь Тесс дагана. Тэр нь өөрийгөө урвасан хүнд тооцох тул Даладид их баяр хүргүүлэхээс дургүйцнэ. Тессийн бөхөлзөхөд шөнтгөр хамар нь санжганах мэт харагдана. Сэтгэл хөдлөн ганц бадаг хэлээд дуусаж байгаа эмгэнэлт дүрийн жүжигчин мэт ихэмсэг бөгөөд ичингүйрэнхэн инээмсэглэв. Нэг хатагтай түүнд сарнай цэцэг шидэхэд, тэр цэцгийг элгэндээ наав. 

	— Хөгжилтэй оршуулга байна даа. Францыг оршуулж байгаа юм байх даа гэж Фуже хэлэв. 

	Дессер гэнэт инээж: 

	— Тесс гойд сайхан байна. Яагаад сарнай өгдөг бил ээ? Лаавар л өгдөг байсан юм гэж хэлсэнд Фуже чанга дуугаар

	— Дессер ээ, одоо бол тоглоом хийлцэх цаг биш! Эх орон аюулд учраад байна! Хойтон болоход Елисейн талаар германчууд цувж явах вэ гэхээс айх юм. Банзал хүүхнүүд сайд нарт цэцэг өргөхөө нэг муу мэднэ ээ. 

	— “Эх орон аюулд учраад байна!” гэнэ ээ? Чи шударга, үл засрах уран илтгэгч юм. Гэтэл эх орон хэдийн алга болсон байх магадгүй юм биш үү? Баяртай, Фуже!

	 

	
XV

	Хана туурга нь нимгэн тул радио сонсдог орон сууц бүрд нэвтрүүлэгч дууг цуурай давтаад байх шиг санагдана. 

	Пиэрийнх хүүгээ төрөхөөс өмнөхөн энд нүүж иржээ. Энэ нь хотын захиргаанаас цулгуй газар бариулсан арваад байшин багтаасан орон сууцны том хороолол бил ээ. Саяхан энд хамжлагын үеийн шуудуу, үнгэлдсэн ногоотой ойн сиймхийн нуга, шар цэцэгт төгөл байсан юм. Дээр цагт энд Пиэр мөрөөдөлт учрал болзож, шүлэг уншиж, алсын сайхан бодолдоо биширч явсан. Одоо өч төчнөөн том байшин босож, шөнийн цагт хэдэн мянган цонх гэрэлтэнэ. Энд албан хаагч, техник ажилчид оршин сууна. Айлын сууц бүр нь хоёр хоёрхон жижиг өрөөтэй бөгөөд энэ л янзаараа өглөө эрт босож, метро руу гүйж, өглөөний есөн цагт эмэгтэйчүүл дэвсгэрээ салхинд гаргаж, хивсээ гүвж, арван хоёр цагт хормогчтой багачуул нь сургуулиасаа гар хуруугаа бэх болгосон гүйн ирж, хиймэл тос, сонгино, хүрэн цайны үнэр ханхалж, оройхон болоход радио хангинах бөгөөд долоон цаг хагаст шөлтэй хоол идэж, арван нэгэн цагт гэрлээ унтраагаад, унтах тийшээ хандана. 

	Ойрын хэд хоног радио шөнө дунд болтол дуугардаг болсон тул хүмүүс аймшигт мэдээ хүлээнэ. Тэгсэн чинь нэвтрүүлэгч сая: дайн болохгүй хэмээн дурдаж бүхний сэтгэлийг амраалаа. 

	Пиэр Аниэс хоёр үдийн хоол идэж байлаа. Мэдээ сонсоод Пиэр сэрээгээ барьсан хэвээрээ бодлогоширч байгаад, дараа нь босон харайж, амныхаа алчуурыг шидээд, хараал тавив. Аниэсийн дотор янз бүрийн юм орлоо: Пиэрийг дайнд явуулахгүй болохоос гадна дайн болохгүй тул эвдэрч сүйдсэн ба шин,амь алдсан багачуул, эрэмдэг болсон хүмүүс үл үзэгдэнэ гэж баярлана. Бас нөхрийнхөө сэтгэлийг анхаарахгүй царай гаргаж байсан боловч түүнийг дагалдан давхар шаналж байгаа учраас баярлахаас гадна ямар нь ч үл мэдэгдэх гуниг төрнө. 

	Энэ хоёр ижил зовж байгаа нь юутай хачин! Пиэр бол бүх байдал нь илхэн харагддаг, баярлах, гомдох нь амархан шуугиур хүн юм. харин Аниэс бол тэвчээртэйгээр үл барам, дотуур тамиртай, эвлэршгүй, цаг ямагт чухамхүү туйлын үнэнийг хайж байдаг, эрүүл саруул, тарган цатгалан бөгөөд эгэл жирийн махбодод заяасан, баясгалант эх хүн бил ээ. Мань хоёр эвтэй найртай аж төрж, хаа ганц ширүүхэн муудалцах боловч өөрсдийн нь ойлголтод үл хамаарах, өөрсдийн нь санаагаар үл болох нэг сүрхий зүйлээр хоорондоо гагнаастай болсноо хэзээ ч үл мартана. Хэн хэн нь өөрийнхөө бодлоор аж төрж, өөр өөрийн ажилд зүтгэж, өөр өөр зүйлийг сонирхоно. Аниэс хамаг байдаг чадлаа хийж яваа ажилдаа зориулж, хүүхэд бүрийг үхэж болох, ургаж болох, цэцэглэж болох эмзэг нярай ургамалтай зүйрлэн: “Эд цөм л Дудутэй минь адил шүү дээ” гэж бодно. Гэвч анх шулганахыг нь сонсоод, цагаан алт шиг өнгөтэй үсийг нь хараад, өхөөрдөн бахаддаг хүүдээ дэндүү хайртай гэдэг нь арай худал юм. Пиэртээ хүүгээсээ илүү хайртай боловч тэр байдлаа Пиэрт байтугай өөртөө мэдэгдэхгүй байхыг хичээнэ. Залуу бүсгүйчүүл тун сая л эр хүний бараа харж байгаа мэтээр юм бүрийг дуу алдан гайхаж, баярлаж байдаг тул тэдэнд баахан дургүйцнэ. 

	Түүний талын булан новшгүй, цэмбэгэр байна. Гэтэл Пиэрийн ширээн дээр овоолсон юм, газрын олон давхарга мэт үелж байх тул түүнийг онгилбол Пиэр өөрөө ч үл танихаар болсон зүйл бишгүй л гарах биз ээ. 

	Мань хоёр Брюний цэцэрлэгт гудамжнаа орших энэ бачуухан сууц дотроо, сурагчдын дэвтэр, зураг тэргүүтнээ янзалчхаад, бөндгөр ягаан Дудугийнхээ хажууд жарган сууж болох байсан юм. Гэвч тэр хоёрын аж төрөлд хөндлөнгийн нэг зүйл хавчуулсан учраас жаргаж эс чадна. Аниэс үүнийг аль хэдийн, их цэцэрлэгт гудамж дахь гуанзанд хэдэн цэрэг дайн айсуйн тухай тоглоом болгон ярьж байх үед ойлгосон бил ээ. Хоёр жилийн турш тав алдан хүлээлээ. Явуулын хүн зочид буудлын нэг өрөөг ганц өнжөөд явахаар хөлсөлж авч байгаа мэт үүрдийг бодохгүй дэгэн догон аж төрж байх шиг санагдаж байсан ажээ. Аниэс нэг өдөр: “За, бас нэг өдөр өнгөрлөө...” гэж хэлж байсан ч удаа бий. Пиэр бол энэ хугацаанд тэмцэл, үзэл санаа, цухалдан горьдох, цөхөрлөө барах явдлыг амсаж байв. Гэвч түүний ярианы чухамхүү учрыг ойлгож авахыг Аниэс оролдоод оролдоод бараагүй бил ээ. Ялангуяа саяын хэдэн долоо хоног яах ч учраа мэдэхгүй байлаа. Испанийн дайнд хүн ёсны ямар нэгэн үнэр байв. Мадридын сүйдэж байгаа гэрэл зургийг хараад Аниэс байж ядах бөгөөд олон үндэстний бригадын баатарлаг явдлыг өөрийн эрхгүй гайхна. Тэгээд Пиэрт: “Энэ бол миний явдал биш ээ... Гэвч энэ бол цэвэр явдал юм” гэдэг байжээ. “Цэвэр” гэсэн үг нь сайшаал ажээ. Гэтэл дипломат ёс, санаа бодол, пацифизм, амиа хичээх явдал, “интернационал” жанжин яам тэргүүтэн цөм дээр дороо орсон энэ үед Аниэс сэтгэл нь шаналж, хэл нь хөдлөхөө болив. Сургууль дээр уйлж хайлсан эх хүмүүс ирнэ. Гайгүй мэт бодогдоно. Гэтэл ашгүй, Мюнхений тохирооны талаар товч мэдээ гарлаа... Дайн болохгүй ээ!.. гэлээ. 

	— Пиэр ээ, энэ мөчид хэчнээн хүн баярлаж байгаа бол! Бас тэдний... Тэднийг чи өөр янзаар зовдог гэж боддог уу? Чи хоромхон зуур ч гэсэн улс төрөө март л даа. 

	— Чи Андре шиг бодох юм. 

	— Яагаад тэр вэ? Олон сая хүнийхээ л адилаар бодож байна. Чи тэднийг “бэртэгчнүүд” гэж нэрлэдэг шүү дээ. Юу ч гэх вэ дээ, одоо чиний л дур... 

	— Ойлгохгүй байна

	— Бид өөр янзын цаг үед аж төрж, ажиллаж, багачуулыг хүмүүжүүлж байна. Харин та нар, өөрөөр хэлбэл, чиний ижлийн хүмүүс арай ядан хүлцэнэ. Тэгэхэд том том ном бичиж, зам тавьж, ийлдсийг нээнэ. Харин одоо бол бид чиний мэтийн хүмүүсийн аяыг дагах ёстой байна. Би үзэл санааны тухай ярьж байгаа юм биш ээ, ертөнцийн тухай ярьж байна. Шүд ургана, дараа нь унана, унаган шүдийг хэлж байгаа юм шүү... Дуду маань яаж аж төрөх вэ?.. Нэг цэрэг татлага нөгөө цэрэг татлага хоёрын завсарт л аж төрсөн болох аядна... Хүүгээ үнсээд авалтай санагдавч зориглосонгүй. Сурагчдынхаа дэвтрийг засаж гарлаа. Чимээгүй байх нь аягүй санагдана. Радио дүнгэнэж байсан нь дээр гэлтэй байлаа! Гэтэл түүнийг хаачихсан байдаг. Долоо хоногоор уу? Нэг жилээр үү? Аниэс хүүхдийн гэнэн цагаан өгүүлбэрийн учрыг олох гэж ядаад дийлсэнгүй. Арваад дахиж: “Фонтенд байдаг нагац ахынх молтогчин туулайтай, тугалтай” гэж уншлаа. Мод, дулаан пүнз, айван тайван, үл тэвдэх, үл хүлээх, үл бодох байдал санагдав... 

	Хэдэн долоо хоногийн дэврээн, шөнийн ажил, хурал цуглаанд сульдсан тул Пиэр унтаж орхилоо. Залуугаараа буурал суусан хар толгой доороо саарал цаастай сонин дэрлэн унтав. Нойрондоо угнуулж гүйцээд унтаж байгаа боловч түүний жигд хурхираанд Аннэсийн санаа тайтгарлаа. Пиэрийн царай түүнд үл үзэгдэнэ. Харандаа хугарсны улмаас уулгалан босон харайлаа: Пиэрийн царай зэвхий, шаналуур бөгөөд бээрсэн мэт тул үхсэн хүний царай шиг харагдана. Тэрээр Аниэсийн дуугаар сэрж, анзааргагүй байдлаар “тийм ээ” гэж хэлээд дахин дугжрав. 

	 

	XVI

	Зунаас эхлээд аж төрөл нь хий үзэгдэл шиг болсон Люсиэнд цэрэг татлага нэг арга мэт санагдлаа. Айдаг юмтайгаа ч учирлаа. Аавтайгаа эвдэрсний нь сураг Жолиод хүрээд очсон байна, тэгээд Люсиэний ойворгон байдалд аль хэзээнээс ой нь гутдаг байсан тэр бандгар монди морь уралдааны гарчигтай зүйлийг ач хүүдээ өгөв. Гэтэл мань хүн өөр талын орлогогүй бил ээ. Люсиэн өлсөх, хиртэй захтай явах, оройн цагийг татах тамхигүй өнгөрөөхийг үзлээ. Мөнгөө алдаг оног төлдгийн нь улмаас өөрийг нь хялайж байдаг эзэнд нь мөнгөгүйгээ мэдэгдэхгүйн тулд Люсиэн үдийн хоолны цагаар зочид буудлаасаа гарч одно. Тэгээд халуун гудамжаар тэнэн, хүмүүс гуанзны саравч дээр хоол идэж, ямар хоол захихаа хоолны нэрэн дээр шодож, тамшааж, цамаархаж, инээмсэглэж байгаа тэр хүмүүсийг хараад дургүй нь хүрнэ. Дараа нь зохиолч буюу соёлын ордноос салдаггүй хүнтэй, эсвэл Бретейлийн талын буюу мөрийтэй тоглоомын бүүрэнд очдог хүнтэй зууралдана. Люсиэн хоромхон зуурт арга зохиож: түрүүвчээ гэртээ мартаж гэх буюу өнөөдөр египет мөнгө солиод ашиг муутай байна гэж улайм цайм маасганаж байж тавин франк салгаж аваад, түүнээ дорхноо хоолноос өгчихнө. 

	Нэг өдөр эхээс нь захидал ирснийг үзвэл эхийн бие доройтож байгаагаас гадна эцэгтэйгээ эвлэр хэмээн гуйсан байлаа. 

	Түр зуур эхийгээ өрөвдлөө, багадаа улаануудаар өвдөж байснаа сэргээн бодлоо; далимд нь өөрийгөө ч жаахан өрөвдлөө. Эхийнхээ үгэнд орох нь зөв юм уу? Хэчнээн ч өлсөж, хэчнээн ч дээрэмдэх юм бил ээ дээ!.. Учир тоочсон захидалд нь хариу бичихээр цаас авсан боловч түүнийгээ хумхиад хаячихлаа. Больё оо больё! Тэнд бол цэвэр ор дэр, үдийн хоол гурван төрлийн зууштай байгаа нь мэдээжийн хэрэг. Гэвч Люсиэн түүний төлөө сөгдөхгүй ажээ. Бретейлид итгэсэн нь алдаа болжээ. Энэ бол шударга хүний алдаа. Гэтэл эцэг нь бол хүний мөсгүй болсон завшаанч хүн. Бас тэгээд юутай уйтгартай бил ээ!.. Мөн л: “ажиллаад бай, тэгвэл л сайн сайхныг үзнэ. Би зүгээр сууж байгаад сайд болоогүй юм...” гэдэг сургамжийг нь сонсох бэрх ажээ. 

	Люсиэн заримдаа Мушийг, хамгийн сүүлд уулздаг орой түүний байж ядаж байсныг дурсана. Өөрөө ухаардаггүй боловч өөрийнхөө сэтгэлийг “нялуурал” хэмээн нэрлэдэг тул битүү гэмшинэ. Муш түүнд хэд дахин захидал бичиж өршөөл уучлал гуйж, аминаасаа уйдаж байна гэсэн байв. Тэгээд шаналангуйгаар ярвайж, ягаан цаасан дээр бичсэн тэр захидлыг хэдэн хэсэг тастаж хаяв. Дараа нь яах юм гэж бодоод түүний захидлыг нээхээ больсон юм санжээ... Тэр хүүхэнд тус үзүүлж Люсиэн үл чадна. Өөрөө ч заяагүй хүн. Бас Анри нас барж, Жаннет хаяж, Бретейли адгийн муу улс төрийн бодлоготон нь танигдсан учраас түүнд нааштай хандах хүн байсангүй. 

	Бретейлитэй эвдэрснийхээ дараа Люсиэн улс төрийн бодлогод голоосоо дургүй болсноор үл барам сонин ч харахаа больсон ажээ. Дэлхийн түүхийг аавынхаа хэдэн хавтас, Бретейлийн сууц, барааг нь хараагүй Кильманы дагз шиг бохир булай зүйлд тооцно. Гудамжинд буюу гуанзанд Гитлерийн талаар, дайны талаар ярихыг сонсоод, аав маань Фужег эргүүлж байгаа бололтой гэж таамаглаад эвшээнэ... Гэтэл Люсиэнийг цэрэгт гэнэт татав. Саламанк, цэрэг татлагын чухал байдал, фронтоос ирж байсан фалангист нарын архидаан тэргүүтэн санаанд нь орсон тул мань хүн баярлав. 

	Тэгтэл хоёрхон хоногийн дараа Мюнхений тохироог зарлалаа. Өөрөөр нь бас дахин даапаалах шиг санагдсан тул Люсиэн өөрийгөө дооглов. Хэдэн сая жирийн хүмүүсийн хамтаар, гэрлэн таглалт, Парисын гудамжинд тавьсан танк, цэрэг татлагаар молигодууллаа. Гэтэл эцэг нь парламентын саналыг авсан бил ээ. Тэгээд Люсиэн татганан эвшээж, чимэглэл дотроос гэнэт цухуйж байгаа юм шиг, сахал үс нь ургаж, ууртай царайлсан, өөрийн данстай болчихсон, мань үглээ эзэн дахин мөнгө хайж байгаа юм байжээ гэж боллоо. 

	Люсиэнийг хувь заяа нь түшиж Мадлены дэргэд хэвлэлийн нэг эзэн Готьетэйгээ дайралдав. Өөр цагт бол Готье Люсиэнээс бушуухан салахыг бодох биз. Гэвч өнөө өглөөхөн үхэхэд бэлэн, гурван настай охиныхоо орыг түшин уйлж байсан бол “Ла вуа нувелийн” буухиа дугаар гарсны ачаар амьд байх болсон тул үхээд босож ирсэн мэт санагдаж, сэтгэл нь ихэд догдолсон ажээ. Готье өнөөдөр Люсиэнийг байтугай цагдаа, сонин худалдагч нарыг үнсэхээс буцмааргүй байлаа. Люсиэний сахал нь ургаж, царай нь турж, муудсан хувцастай (цэрэг хувцас тавьж өгөөгүй байсан юм) байгааг ч ажиглаагүй, түгшүүртэй үеийн бодит байдал гэж үзжээ. 

	— Би ухаанаа олохгүй байна. Юутай их заяа гэдгийг чи мэдэж байна уу? Би маргааш Кольмарт очиж корпусын их бууны ахлагч болох ёстой болсон байлаа. Гэтэл... гээд харин чи? гэж амьсгаадан байж асуулаа: 

	— Би юү? Явган цэрэгт орно. Хоёрдугаар зэргийн цэрэг болно. 

	— Мангуу минь, чи баярлахгүй байна гэж үү?

	— Илэн далангүй хэлэхэд надад адил. 

	— Ээ ихсийг дуурайгч! Тийм биш, чи азна, чамд мэдрэлийн согог байна... 

	Люсиэний сэтгэлд мөнгө орлоо! Тэгээд далдуурхан инээмсэглэж: 

	— Надад бас өөдгүй явдал тохиолдоод байгаа... Энэ үймээн эхлэх үед би Трувилд нэг жүжигчин хүүхэнтэй хамт байсан юм. Дайн болохгүй гэдгийг би мэдээд л байсан. Гэтэл тэс өөрөөр эргэж цэрэг татлага боллоо. Тэр хүүхнийг тэнд нь орхихоос яах вэ. Би одоохон Трувилд очиж, түүнийг авчирна. Амралт өгсөн боловч энэ балай явдал... хамаг банк хаагдчихсан байгаа. Маргаашийг хүртэл хойшлуулмааргүй байна... Хэрэв чи над тусалбал би асар их баярлана, гэвч энэ явдал чамд төвөгтэй бол... 

	— Боль доо чи!.. 

	Готье түрийвчээ гаргаж, мянгатын дэвсгэр гаргалаа. Люсиэн Готийн харамчийг гайхаж жуумганав. Дээр үед зохиолынхоо шагналыг арай гэж салгаж авдаг байсан бол одоо мянган франк аваад (Люсиэн хоёр зуутаас илүү юм өгөхгүй байх гэж бодож байжээ). 

	— Байз! Чамайг би ингээд зүгээр явуулчихгүй. Галт тэрэг хэдийд хөдлөх юм? Амжих нь ээ... гэж хэллээ. 

	Тэр хоёр жижиг гуанзанд орж хоёр хоёр зуун грамм уусан нь... Люсиэнд аятай, таалалтай санагдав. Ингээд Готигээс салаад, такси дуудаж суугаад, Монпарнас тийш явлаа. Тэгээд том ресторанд орж, хоёрдугаар давхарт нь гарав. Өөрийгөө толинд хараад, өнөөдөр сахлаа хусаагүй, муу царайтай байвал таарах өдөр юм гэхдээ би ерөөсөө сайхан юм чинь гэж бодоод, таалалтайгаар толгой дохив. Тэгтэл бас өлгүүрийн хүүхэн түүнийг таашаан ширтлээ... 

	Сайхан хоол захилаа; хий бодолдоо дуниарч, ярдаг дуугарах бөгөөд ширээн дээр байгаа талхнаас шууд аваад үмхмээр санагдана, гэвч даамалд нь нозоон байдлаар: “Хэрэв тахианы мах Брессийнх бол дараа нь би мөөгөн хачиртай тахианы мах авах байх...” гэж хэлэв. 

	Эргэн тойрон наргиж байлаа, Цэргийн насныхан голлож байх харагдана; тэд фронтоос ирсэн мэт ядранги зүдрэнги царайлна. Зарим нь цэрэг хувцастай бөгөөд бараг л бүгдээрээ сахлаа хусаагүй тул аяны байдлыг санагдуулна; зориуд бүдүүн хадуун ярьж, хараал тавьцгаана. Тэдэнд эмэгтэйчүүд үйлчилнэ; тэр хүүхнүүд буянч дагина, олон жилээр баатруудаа хүлээсэн үнэнч сэтгэлтэй хүүхнүүд мэт санагдана. Ширээн дээрх гялан цалан бүрхүүлтэй дэнгээс сулхан гэрэл цацарч юм бүхний өнгийг тодруулна. Танго бүжгийн ая эгшиглэж, жаргалын орон мэт бодогдоно. Шампанскийн бөглөө писхийн сугарч, “энх тунхын төлөө!” хэмээн байн байн тулгах хундаганы дуу жингэнэнэ. Зарим нь хэдэн лонх хоосолчхоод, Жолиогийн зохиосон, сэтгэл хөдөлгөсөн мөрүүдийг санан: “ялахын төлөө!” гэж хашхирна. 

	Люсиэн нэг лонх хуучин шамбертен архи хөнтрөөд утгагүйгээр инээмсэглэнэ. Одоо Кильманы тухай ч, зочид буудлын эзний тухай ч, өөрийнхөө замаа алдаж яваа тухай ч үл бодно. Харин дахиад дээгүүр тушаалтны найз, нэрд гарсан зохиолч болж, чамин өмгөөлөгчийн хүү хэвээрээ бөгөөд үзэсгэлэнт жүжигчин хүүхний хайрыг татсан эр болчих шиг болж, сэтгэл нь сэргэв. 

	Учир явдал, хөлчүүрэл хоёроос болж ганцхан Люсиэний сэтгэл тавигдсан бус, тэнд байгаа хүн бүхэн энэ үдшийн жаргалд мансуурч, тээртэй олон хоногийг мартахад хүрчээ. Ойрын гурван жил уулзаагүй яваа, зургийн үзэсгэлэнгийн эзэн Гюйо хүрч ирээд, хөхиүн байдлаар: 

	— Чи яагаад үзэсгэлэнд орохоо болио вэ? Хонгор минь. би эрдэнэ олсон, ёстой эрдэнэ шүү!.. гэж хашхирахад гайхсангүй. 

	Гюйо гуйвна. Далбигар улаан царай нь гялтганана. Петлицэнд нь хугархай дэлбээтэй цагаан лаван цэцэг харагдана. Гюйо Люсиэнийг ширээ рүүгээ чирч аваачлаа. Тэр ширээнд нь гоолиг биетэй, налуулан самнасан пад хар үстэй, хүүхэд шиг шантгар хамартай, булцайсан уруултай, шаазангаар хийсэн юм шиг ногоон нүдтэй, хүүхэн суух бөгөөд харангуут аятайхан санагдсан тул Люсиэн тэнд очсондоо харамсаагүй бил ээ. 

	— Танилц, нөгөө эрдэнэ чинь энэ дээ, уран зураач Женни гэдэг хүүхэн. Энэ бол манай нэг шилдэг зохиолч Тессийн Люсиэн гэдэг хүн. Аавтай нь эндүүрэхгүй биз гэж Гюйо хэлсэнд Люсиэн инээд алдаж: 

	— Чи юу гэж дэмий яриад байна вэ? Би бол зохиолч хүн огт биш, харин адуу өсгөх талын мэргэжилтэн хүн гэв. 

	Женни түүн тийш эгцэлж хараад, нүд нь сэргэснээ, дахин намжлаа. 

	— Би таны зохиолыг уншсаан. Үхлийн тухай юм бил ээ... Персийн цэцэрлэгчийг Багдадад үхэл хүлээж байсны адилаар би таныг хүлээж байсан юм. 

	Тэр хүүхэн англи аялгатай ярих тул хүүхэд шиг санагдана. Люсиэн: мань хүн халчхаж, мөн ч аятайхан хүүхэн ээ! гэж бодов. Люсиэн сууж, нэг хундага шампанск уугаад, дараа нь хариу дуугарлаа. 

	— Би ч бас таныг хүлээж байсан. Тэгэхдээ, жирийн байдлаар: сайхан хүүхний чинь л хувьд шүү. Одоо хоёулаа танилцлаа. Ууя даа

	— Тэгье, харин би виски л уудаг хүн шүү. 

	Женни нь Кентукки мужийн хамгийн уйтгартай хэдэн хотын нэгэнд төрж өсжээ. Эцэг нь арга зүйч бөгөөд сарампайны наймаа хийдэг байв. Женни сэтгэлийн хөдөлгөөнөөрөө бага наснаасаа тодорч: Шелли, Китс нарын шүлгийг шохоорхон уншиж, капитализмд шилжих санаа төрж, негрүүдийн зовлонгийн тухай хэдэн өгүүллэг бичиж, Вилисоныг Европоос буцаж ирэхэд, түүнд баяр хүргэх гэж оргож явсан юм. Тэгж явахдаа арван зургаан настай байсан бил ээ. Арван найман настайдаа нэгэн тэнэмэл гэрэл зурагчинтай ханилан суусанд тэр нь Женнийг Голливудэд аваачна гэж амладаг байлаа. Тэр гэрэл зурагчнаас төдхөн салсан боловч кино жүжигчин болох санаатай Голливудэд очиж үзжээ. Тэнд очоод, гачигдаж дутагдах, гомдож хохирохын зовлонг амсжээ. Туслах найруулагч нар нь ажилсаг царайлан: “Оройныхоо хоолыг идчихээд, дараа нь больё...” гэж хариулна. Мань хүн тэр саналыг дургүйцэн няцаав. Уран зургаар хөөцөлдөж: өлөн элгээрээ гарч шаргал газар, кактус, цоохортон харагдах байшин барилга зурна. Женни авьяастай мөртөө юмны учрыг олохдоо тааруугаас гадна уялдаагүй, содон юм санд дуртай заяасан хүн бил ээ. Гэнэт түүнд зол мөр тохиож Лос-Анжелосын нисэх онгоцны зохион бүтээгч нэг инженер сэтгэлтэй болоод тэр хүн өөрийн нь санаанд бас таарсан тул нийлэн суулаа. Ядуу Женни баян хүн боллоо. Тэр инженер гэр бүлдээ хайртай, номхон атлаа Женнийн санаанд хангалтгүй бодогдох учраас “жинхэнэ дурлал гэдгийг би амссангүй” гэж бодно. Хоёр жилийн өмнө нөхөр нь няцарч үхжээ. Женни хоёр ширхэг гонзгой нойрны эм идсэн боловч түүний амийг аварлаа. Бас нуурт орж үхэх гэхэд нь гаргаад авчихлаа. Бүрэнхий өрөөнөөсөө гаралгүй нэг жил боллоо. Дараа нь сэргэлээ. Тэгээд мөнгө ихтэй ганц бие хүүхэн болсон байна. Европт очиж нэг улсаас нөгөө улсыг дамжин музей, үзмэрүүдийг хэсэж “жинхэнэ дурлалыг” амсахын тулд зальхай амьтадтай хавьтаж, урлагийн олон янзын сургуульд сурагч мэт нямбай явж байгаад, дараа нь өөрийнхөө оронд хэрэггүй болсон америк хүмүүс шинэ, хуучин ертөнцийг доромжлон виски архи балгаж байдаг Парис хотын Монпарнасад суурьшсан бил ээ. Женни тэдний л адил доромжилж, тэдний л адил балгалаа. 

	Өөрөө Люсиэнээс ганцхан нас эгч атлаа түүнд жаал хүүтэй хамт сууж байх мэт санагдана. Люсиэний тачаалтай харц, гал шар үс, гунигтай бөгөөд эрээгүй яриа тэр хүүхэнд хачин сайхан санагдсан тул Гюйогийн дэмий ярихыг сонсохоо больж, бүжиг хийхээ ч байгаад, ганцхан түүнийгээ л ширтэн сууна. Энэ байдал дэндүү илэрхий болсон учраас Люсиэн түүнд автаад, өөрөө хүүхэнд сэтгэлтэй болчихсон мэт санагдана. 

	Гюйо хутгаар аяга тогшиж: 

	— Хундагаа өргөх санал байна. Люсиэн явган цэрэг, би агаарын их бууч, Шарли нисгэгч, Дюмон бас л явган цэргийн ахмад болох гэж байна. Тэгэхлээрээ, нэг сарын дараа бид цөмөөрөө Эльзасын талыг бордож мэднэ. Эсвэл Поральцынхыг ч гэсэн нэг л үг л дээ Бид одоо ч аж төрж л байна, цаашдаа ч аж төрөх болно энэ бол ёстой л бидний ялалт, манай дипломат нарын манай зохиолч нарын манай Валерийн, бас манай Дерений ялалт бөгөөд манай дарс нэрэгчдийн, манай сайван нарын, хаалгач хүүхнүүдийн ялалт болно. Хаалгач хүүхнүүдийг үл тоомсорлох явдал гаргахгүй байхыг гуйя: тэд ч гэсэн энэ дэлхийн эх нар бил ээ. Францын хамгийн сайхан ялалтын төлөө энэ хундагыг тогтоох санал байна. 

	Женни алга ташаад, дараа нь Люсиэнд: 

	— Би Валерид дургүй. Надад Элюар аятайхан санагддаг. Харин танд ямар санагддаг вэ? Гюйо сая Вильсон шиг л ярилаа. Гэвч тэр үед франц хүмүүс Вильсоны эсрэг байсан юм. Та битгий уурлаарай, би бол улс төрийн талаар шушмаа хүн. Тэглээ ч гэсэн би заяатай хүн юм шүү... харин таныг алчхаж магадгүй гэж бодоход аймшигтай байна!.. гэв. 

	— Юухан байх вэ дээ, та бид хоёр дахин уулзахгүй байж ч мэднэ гээд Люсиэн инээд алдсанд Гюйо: “Тооцоогоо хийе!” гэж хашхирсанд Люсиэн би төлнө гэв. Тэр үйлчлэгч хөгшинд цайны мөнгө гэж зуун франк шидлээ. Цаадах нь инээмсэглэж: 

	— Хошууч танд баярлалаа гэв. 

	— Буруу хэлж байна хоёрдугаар зэргийн цэрэг танд гэж хэл. 

	Женнид Гюйо аяархан хэллээ: 

	— Эцсийнхийг таны төлөө балгана. Персийн цэцэрлэгчин үхлээс айгаад Багдад руу зугтсан гэдэг. Тэнд нэг сайхан хүүхэнтэй учирч дээ. Тийм хүүхэн ер үзээгүй юм байж... Тэгээд үхэл дуудаад аваад явжээ. 

	Тэр хүүхэн Люсиэний гарыг атгав. 

	Тэд гараад, Пасси хүртэл явлаа. Женни хөл багатай гудамжинд суудаг байлаа. Дэнгийн гэрэлд байшингийн хажуу дахь том ургаа мод бүдэг бадаг ганхана. Женни салах ёс хийх гэтэл Люсиэн үүдний нь өрөө рүү яваад орсонд сандарч, хүүхэд мэтээр

	— Хэрэггүй ээ... гэж хэлэв. 

	Энэ нь жинхэнэ дурлал мэт санагдсан тул Женни үүнийг алдахаасаа айна. Люсиэн пальтогоо тайлалгүйгээр түшлэгтэй сандал дээр суугаад, нүдээ анив. Ядарсан царайтай харагдана. Женни гэнэт тайвширч

	— Одоохон би хүрэн цай чанаад орхиё заа юу? гэв. 

	Тэгээд хүрэн цай чанадаг шилэн бөмбөлөг мэт сав авчирлаа. Савны нь дороос хөх гал дүрэлзэнэ. Люсиэн нүдээ нээж

	— Алтны хайлуур уу... гэв. 

	Сэтгэл нь тайван, эрэх сурах юмгүй тул чихэрлэг шүүс шиг амтлаг хатуу хүрэн цай уух нь жаргал санагдана. Женни дуугүй байхаас айх тул зогсоо зайгүй ярина. Хайрын холбоог олонтоо үзсэн учраас гэнэн хонгор бүсгүй шиг байхыг үл андана. 

	— Шар сарнай надад сайхан санагддаг, цайны шар цэцэг биш шүү, ёстой шар сарнай. Монпарнас дахь Боманд их байдаг юм. Сайхан үнэртэй гэж дээ. Та намайг баярлуулъя л гэвэл тэрнээс л авчраад өгчхөж байгаарай... 

	Жаргалаа эдэлж байгаа Люсиэн тайван байдлаар хариуд нь 

	— Чадах бол уу даа. Би метронд ч суух мөнгөгүй болчихлоо шүү дээ... гэв. 

	Люсиэн ядуугаасаа ичдэг атлаа ингэж үнэнээ хэлчихсэн нь санамсаргүй явдал болов. Яах гэж энд ирж байгаагаа сайн мэдэж байсан бил ээ. Дараа нь бүх юм учир нь олдохоо больж хүрэн цай, Женнийн маадгар байдал, уран зураг, Грек цэцгийн тухай яриа гарчихсан байв... Ядарсан тул хүрэн цай л уугаад байлаа. Хэлж байгаа үгээ ч үл анзаарна. Тун саяхан л бүгдийг нь өмнөөс мөнгө төлж байсан болохоор Женни түүнийг тоглоомоор тэгж хэллээ гэж бодоод инээд алдаж

	— Одоо биш ээ... Архидна гэдэг чинь айхтар юм байдаг юм шив дээ!.. 

	Люсиэн учрыг мэдлээ; тоглоомоор далимдуулан хоргомчилсонд нь уурлав. 

	— Би Готийн мөнгөөр архидсан юм. Ийм гай хааяа нэг таардаг. Би бол ерөнхийдөө бага багаар тоншдог хүн: сарнайд хүрэх хэмжээгээр биш, харин хиамтай талханд хүрэх л хэмжээгээр шүү. Та яаж ойлгох вэ. Та бол чинээлэг америк хүүхэн. Би бол жирийн л нэг ажилгүй амьтан. Бид хоёр өөр өөр ангийн хүмүүс дээ. 

	Үнэндээ ч Женнийг илүү үзэж жигших санаа төрсөн ажээ. Түүн тийш хараагүй учраас түүний уйлж байхыг ч мэдсэнгүй. 

	Голливудэд өнгөрөөсөн хоёр жил сэтгэлээс нь үл гарах тул Женни ядуугийн зовлонг сайн мэднэ. Тэр цагт Женни найз хүүхнүүддээ: би бүдүүн болчих байх гэж айгаад хоол иддэггүй юм гэж хэлчхээд, голоо харлатал өлсөж явдаг байжээ. Женни хажуугийнхаа өрөөнд гуйн орж, нэг боодол мөнгө авчрав. Түүнээ Люсиэний хармаанд хийхийг оролдож,

	— Май л даа! Би гуйя л даа!.. гэж хэллээ. 

	Люсиэн ууртай царайлан ярвайв. Мөнгийг нь базаж ширээн дээр шидлээ. 

	— Би мөнгө авах гэж ирээгүй... гээд Женнийн мөрийг чанга базав. Сонирхсондоо ч биш, тачаасандаа ч биш, харин ариун бодолтой байснаа нотлох гэсэндээ тэгсэн бил ээ. Гэтэл Женни өөрийг нь баян гэж жигшихийг болиод, өөрт нь дурласан учраас хүлээж чадахаа байгаад базаж авч байна гэж бодов... Тиймээс эргэлзээ түтгэлзээгүйгээр наалдаж орхив. 

	Женни хангалуун жаргалтай болоод унтлаа. Люсиэн үл унтана. Саяын хэдэн сарын аж төрөл сэтгэлд нь эргэлдэнэ. Одоо яавал таарах вэ?.. Сүрдүүлдэг сонины ажилтан болох уу? Аавдаа буруугаа хүлээх үү? Хүн дээрэмдэх үү? Женнийг хараад, гайхал төрж, хамаг юмаа мартаад, дараа нь сэжиг хүрэв. Тэр хүүхнээс адгуусны тачаалын бүлээн шинхэг ханхална. Маяглан атиралдаж: Валери, уран зураг, шар сарнай марнай гэж байсан нь бодогдоно. Гэтэл тэр хүүхэн хэчнээн хүнтэй ингээ бол?.. Сэрээгээд, гомтгомоор, цохиод авмаар санагдав. Гэвч Люсиэн хөдлөхгүй хэвтэж, өрөөг нь ажиглаж, нэг Людовикийн дор тавьсан тавилга, Ваттын хуулбар, Ваартай сараанын цэцэг байхыг харлаа. Женни тавилгатай өрөөнд хөлсөөр суугаа боловч түүний нь Люсиэн бэртэгчин байдалд тооцно. Дахин Женнийг харлаа. Өглөөний хурц гэрэлд харахад царайд нь үрчлээ сууснаас гадна хэтэрхий зөөлөн арьстай учраас тэр нь гандаж байгаа цэцэг мэт атираатжээ. Люсиэн эвшээгээд, хавьдсан хүүхнүүдээ тоолоод хорин зургаа хүргээд алдчихлаа, тэдний дотор хоёр Марго дайралдсан тул хоёулыг нь хэл лүү, нэгийг нь хэлснээ мартчихав. Сүүлчийн Марго нь хөгжмийн багш, будмал шар үстэй хүүхэн байсан ажээ... Тоолохоо больж: яасан балиар юм! гэж бодлоо. Бөөлжис нь цутгалаа. Сэмхэн хувцаслаад, явахыг завдав. Гэтэл Женни сэрж. нойрмогоороо инээмсэглээд, дараа нь гайхан

	— Чи чинь яагаад хувцаслачихаа вэ? гэж асуулаа. 

	— Явъя

	— Люсиэн ээ... 

	Люсиэн худал инээж: 

	— Гюйо ялалтын төлөө уусан. Үнэн хэрэг дээрээ германчууд дийллээ. Үүнийг нялх хүүхэд ч ойлгоно. Гэвч архи ууж байгаа үед худал хэлэх хэрэгтэй юм. Бид хоёр одоо архи ууж байгаа биш... Өчигдөр чи надад их сайхан хүүхэн шиг санагдсан. Тэгж таарна биз? Тэгсэн чинь чи маань америк эгч л байна шүү дээ. Настай ч юм... Би бол Пере цэцэрлэгчид биш, харин муур шүү дээ. Муур гэдгийг чи мэдэхгүй байж магадгүй! Валерийн хэлээр бол янхнаар тэжээлгэгч гэсэн үг. 

	Женни учрыг ойлгохгүй, Люсиэний хөлөөс зууран уйлна. 

	— Чи орой заавал ирээрэй! Ирнэ гэж хэл л лээ!

	Люсиэний сэтгэлд согог орж, ариун сэтгэлийн шавхруу барагдаж, хүний адаг болсон нь илрэв. Атиралдан хэвтээ цайвар хөх мянгатын дэвсгэрүүдийг харлаа. Наад зах нь л түм орчим франк байна... Түүнийг авч өмднийхөө хармаанд хийгээд, анзаарга муутайхан байдлаар: 

	За, ирье ээ. Харин өнөөдөр биш, маргааш юм уу, нөгөөдөр ирье гэлээ. 

	Цэлмэг, дулаан, хачин сайхан өглөө байв. Гандаж байгаа байгалийн улбар, алтлаг шар, зэвхий шар өнгийн навч нахиаг ширтэж, явган явсаар Люксембург хүрлээ. Цэцэрлэг жирийнхээ байдалд оршино. Өглөө эрт байгаа боловч авгай хүүхнүүд тэрэгтэй нялхсаа авчирчихсан байх бөгөөд жижиг хүүхдүүд хонгор шар элсэн дээр тоглож, торниун багачуул тоглоомон хөлөг онгоцоо цөөрмийн усанд хөвүүлнэ. Хөрөнгөтөн нар, халагдмал түшмэд нуруугаа наранд ээж, сонин уншина. Хар тосоор тосолчихсон юм шиг хар хөөндэй (шувуу) бужигнана. Люсиэний урд Верлений тэргүүн сүндэрлэн харагдана, яруу найрагчийн хөшөө ойн савдаг мэт санагдах бөгөөд гантигт нь толбо суусан учраас уйлж байгаа юм шиг харагдана. Люсиэний сэтгэлд: “жирийн дөлгөөн амьдрал минь...” гэсэн шүлгийн нь нэг мөр аяндаа орж ирлээ. Яагаад болдоггүй юм? Жирийн дөлгөөн амьдарч... албанд орчхоод, шөлтэй хоол идэж, хүүхэд багачуудаа асраад, энд ирчхээд... гэж бодогдлоо. Тэгтэл хажууд хүмүүс: 

	— Чемберлен хорин жил энх тунх байлгахаар амлаж гэнээ... 

	— За, хорь нь ч яамай байна. Харин арван жил л магадгүй... гэж ярилцана. 

	Люсиэний харахад нэг нь дал хүрсэн хүн байв. Түүнд арван жилийн энх тунх ямар хэрэг байна?.. “хэрэг алга!” гэж аман дотроо бувтнав. Тэр өвгөн гоморхонгуйгаар нүдээ цавчлав. Люсиэн босож эвшээлээ яах вэ? гэж бодлоо... тэгтэл мөнгө санаанд нь оров. Шөнийн явдал илбэ мэт санагдлаа. Гайхахдаа хармаагаа дарж үзээд цааш сажлав... мань эр шотланд даавуугаар ногоон костюм хийлгэж өмсөхөөр суваргын гудамжинд байдаг англи оёдолчинд очихоор одов. 

	 

	XVII

	Удтал чимээгүй байсны дараа Дениз, Мишогоос захидал авлаа. 

	 

	“Хайрт Дениз ээ!

	Би чамд хоёр удаа захидал бичсэн гэтэл чамд хүрээгүй байх нь лав нэг захидлыг нь авч явсан шуудангийн машиныг шатаачихсан байна, нөгөө захидлыг нь явуулын нэгэн серб хүнээр завшаан болгон илгээсэн юм, гэтэл түүнийг Серберт бариад авсан бололтой ярилцах юм. Бас цаг хэцүү байлаа. Захидал бичихтэй манатай байсан! Одоогоор бид фронтоос арваад километрийн зайтай газар амарч байна. Өнөө өглөө ус авчирсан тул биеэ угааж, жаргалаа эдэлж байна. Харин тамхиар л таг болчхоод байгаа, зарим шөнө тамхи татмаар санагдаад, галзуурах л шахах юм. Болмоор бол тамхи явуул, бидэнд цөмд нь барьсан бэлэг болно шүү. 

	Өчигдөр бид фашист нарын бас нэг дайралтыг няцаалаа, арван найм дахь дайралт юм шүү. Биднийг Эбро мөрнийг гаталснаас хойш тэд салахаа байлаа. Зам харилцаагаа таслуулчихаас айгаад байгаа нь тэр биз. Бид яаж Эбро гаталснаа чамд нэг ярьж өгнө. Түргэн урсгалтай, эргүүлэг ихтэй мөрөн юм, би нутагтаа тийм мөрөн ер үзээгүй. Шөнө явж байлаа. Испаничууд сүрхий амьтад! Бидний анх ирэхэд байснаасаа шал өөр болжээ. Тэр үед сүрхий залуус байсан боловч юу ч чаддаггүй, үдийн хоол болохоор байраа хаяад явчихдаг, үнэхээр замбараагүй бөгөөд газар сайгүй л урвагчидтай байсан. Одоо бол ёстой л цэрэг болсон байна. Зориг нь үл мохно. Бид Флисийг эзлэхдээ “интернационал” дуулсан, тэгэхэд тэд испани хэлээрээ дуу өргөлцөж, зүүн гар талаас нь цохилцов. Эд бол тариачин залуус. 

	Биднийг хөөж гаргах гэж фашист нар олон янзаар оролдсон! Герман нисгэгчид Эрбо мөрний загасыг хядаж гүйцсэн. Саяхан би тэнд байлаа, муужирсан загас хөвж явна бил ээ. Гэвч хөвүүр гүүрний цэргүүд бөмбөгдөлт дундуур ажилласаар л байлаа. Бид 544-р өндөрлөгийг долоон долоо хоног хамгаалсан. Өдөр бүр л бөмбөгдөгч онгоц ирнэ. Бид түүнийг “цацагт хяргуул” гэдэг байсан. Хэдэн тонн бөмбөг хаядаг юм. Дараа нь их буугаар гөвддөг юм. Өчигдөр тэд биднээс амьд хүн үлдээгүй гэж лавтай бодсон, чухам дээрээ өчигдрийн дайнд биднээс дөрвөн хүн л алагдсан. Карпино хайран хүн! Тулузэд монтёр байсан, цовоо сүрхий залуу байсан юм. Бид нэг өдөр испани хүмүүст зориулж үдэшлэг зохиолоо. Карпино, Лакмегийн үглэл дууг дуучин хүүхэн яаж дуулдгийг үзүүлэхэд бид цөмөөрөө л элгээ хөштөл инээсэн юм. Зоригтой гэж яана, нэг тагнуулд явахдаа гурван итали хүн туугаад ирсэн. Дайсан наран шингэж байхад оройхон дайралт хийсэн. Эндхийн байгаль онцгой сонин, нар нь галт уулын цартай дүрсэлсэн саран мэт харагдаж, торойх ганц модгүй тул газрыг эргүүлээд тавьчихсан юм шиг санагдана. Дайралтын өмнө хоёр цагийн турш шуурган гал нээлээ. Хэчнээн ч олон их буутай мондиуд вэ! бүү мэд. Бид тэднийг зуун метр хэртэй ойртуулж байгаад, пулемётоор гөвдлөө. Ухраад зугтлаа, мөн ч бэрх ээ! Тэр тулаанд Пелети гэдэг бельги хүн шархадсан юм. Би шархыг нь боож өгч байтал “няцаагаад орхив уу? Яамай даа!” гэж хашхирав. 

	Бид урамтай байгаа нь илэрхий биз. Харин туйлын их ядарч байгаа нь мэдээжийн хэрэг. Түүнээс гадна, тамхиар таг болсноо чамд хэлсэн. За тэр ч яах вэ. Гол нь л тэсээд байх юм шүү. Тийм учраас тэд Валенси руу очиж чадаагүй юм. Тэдэнд хүч бий. Нисэх онгоцоор манайхаас арав дахин их байна. “Үл оролцоно” гэгчийн амтыг бид л амсаж байна. Блюм Виар хоёрыг манайхан байнга дурсдагаар үл барам: “Виар монди!..” гэж хараадаг шүү. Тэд бас явган цэрэг ихтэй, цэрэг нь сүрхий юм. Гвадалахарт байдаг шиг зөвхөн макароншик нар бус, харин мароккан нар, наваррын ангиудтай юм. Гэвч бид тэснэ байх гэж би бодож байна. Сүүлийн үед манайхан жаахан уруу царайтай байгаа нь л базаахгүй хэрэг. Та нараас болж л ингэж байна. Бас л нэг буулт хийж байгаа байх гэхээс сонин уншихаас ч айгаад байх боллоо. Испаничууд биднийг: Танайхан чинь яачихсан амьтад вэ? гэж тоомсор муутай харж байна. Эдний зөв л дөө. Гэвч мөдхөн өөрчлөгдөнө байх гэж би бодож байна. Цаана нь дахиад ухрах газар байхгүй болоо биз. Өнөөдөр радиогоор зарим газарт цэрэг татлага болж байгаа талаар нэвтрүүллээ. Манайхан зоригжиж байна. Энэ газар бидний Францын төлөө тулалдаж байгааг радикал нар хүлээн зөвшөөрөх л болно. 

	Захидал хүргэж яваа энэ хүн сайн хүн шүү. Чи үүнд дулаан хандаарай, энэ хүн орон гэргүй, эх оронгүй юм шүү. Бидний байдлын талаар, байлдааны ажиллагааны талаар чамд ярьж өгнө. Хэлээгүй зүйлийг нь өөрөө ойлгоорой. Юу гэсэн үг болохыг ойлгоо биз? Чиний гэртээ харьж яваа чинь нүдэнд харагдах шиг болоод л санаанд ороод байх юм, тэр үед манан их байж бил ээ... нэг үгээр хэлэхэд, ойлгомжтой биз. Тэр явдлыг ийм их хүчтэй байх гэж би огт бодоогүй шүү. Гэтэл ил хэлэхэд хэцүү байна, ялангуяа захидал төдийд. Удахгүй уулзахын ерөөл тавиад, чангаас чанга үнсье. 

	Люк Мишо” 

	 

	гэжээ. 

	Дениз тэр л оройгоо хариу бичлээ: 

	 

	“Парис, 10-р сарын 4

	Хайрт Мишо!

	Чамаас захидал аваад би хэчнээн баярлав! Энэ хугацаанд би чиний төлөө санаа их зовж байсныг нуугаад яах вэ. Чамд буюу чи бид хоёрт аз тохиолдоно байх гэсэн далдын нэг горьдлого л намайг дэмжиж байна. Над захидал хүргэж ирсэн нөхөр чиний талаар над их юм ярьсан. Аар саар зүйлийг ч ширхэгчлэн сонсох явдал над эрхэм байгааг тэр хүн дорхноо ойлгоод авсан. Зоригтой, сайхан хүн бил ээ. 

	Мишо, би шуудхан хэлье: Чамд би атаархаж байна. Шударга, эрэлхэг хүмүүсийн хамт явж, амиа алдахыг юманд бодолгүй шууд, ил тэмцэж, нөхдийнхөө итгэлийн дулаанд төөнүүлж явах гэдэг их заяа. Манай энд Испанийн хувь заяа шийдэх тийшээ хандчихаад байтаа бөгөөд цаашдаа тэмцэхийн хэрэггүй болсон мэт ярилцаад байх юм. Тэр худал байх. Винтов барьсан ганц хүн үлдээд байхад ч гэсэн мөхлөө гэж буюу дууслаа гэж хэрхэвч үл болох биз. 

	Эндхийн явдлын талаар чамд бичих надад хэцүү байна. Бид аймхай, гутамшигтай, худалч амьтад дунд бухимдаж байцгаана. Мюнхений тохирооноос өмнөхөн бид няцаалт өгнө гэж итгэж байсан. Парист барилгын ажилчдын ажил хаялт болсон. Мюнхений явдлаас дөрөв хоногийн өмнө ажил хаялт зогссон, ажилчид маань иймэрхүү л эх оронч байгаа. Гэтэл юм бүр л Далади, манай эцэг болон тэдний түншийн хийсэн ээдрээтэй явдал бололтой байв. Тэдний ард түмнээ яаж айлгаж, ямар их сүр далайлгаж байсныг чи харсан болоосой!.. 

	Хоёрхон хоногийн дотор л хамаг юм өөр болчихсон. Хэрэв тэд одоо байлдана гэвэл бүтэх нь өнгөрсөн. Ардын фронтыг задран уналаа гээд л баярлаад байна. Чухам дээрээ франц улс унажээ. 

	Ялалтын баяр хийж, багт наадам тоглож, тэр ч байтугай ёслол үйлдэж баяр хөөр боллоо. Их цэцэрлэгт гудамжинд германы хас тэмдэгтэй дарцгууд хадсан байхыг би өчигдөр харлаа. Дур гутам юм! Фланден Гитлерт баяр хүргэж цахилгаан илгээсэн байна. Чиний захидлыг уншихад инээдтэй паян санаанд орлоо. Чи Лакмег дуурайсан манай нэг нөхрийн талаар бичсэн байна. Манай инженер “Лакмегийн” “Алиа дуурьд” орж гэнэ, тэндхийн нэг дуучин хүүхэн санаагаараа зохиогоод: “Аяа, Чемберленийг үнсэх хүсэл үнэхээр их байна” гэж үглэл дуундаа оруулан дуулж гэнэ, тэгэхэд нь хүмүүс уухай хашхирч байсан гэж тэр надад ярьсан юм. Хэчнээн тэнэг бөгөөд булай явдал байгааг чи ойлгож байгаа биз?

	Ажилчид хилэнтэй байна. Намын нөлөө саяын долоо хоногт ихэслээ. Өнөөдөр манай завод дээр хурал болсон. Илүү цагаар ажиллахаас татгалзахаар шийдлээ, энэ нь манан үүрийн санал юм. Манай оронд ажилгүйчүүд их байна. Манай завод цэргийн завод учраас бид одоо хүртэл эсэргүүцэл гаргаагүй л байгаа. Баруунтны сонинд украйны тухай өгүүлэл гарсан, тэр ч байтугай зураг нь гарсан шүү. Эд германчуудын хамтаар зөвлөлт улс руу аялал хийхээр бэлдэж байгааг мэдээд би гайхаагүй. Пацифист нар бүгдээрээ л дайчид болчих юм байгаа биз!

	Үүнтэй холбогдуулж, намд элсүүлэх явдал үүсэж байна. Манай эцэг үүнийг хориглох талд байгаа сурагтай. Бид үүнд бэлхэн байгаа, ажлаа нууцгай явуулж дөнгөх хүч бидэнд бий. 

	Хамгийн эцсийн бузар юмыг хэлье: Интернационалын бригадын байлдагч нарыг цэрэг татлагын салбарт биеэр хүрэлцэж ирээгүйгээр нь далимдуулаад, цэргийн албанаас оргон зайлагсад гэж тунхаглах гэж байгаа гэнэ хэмээн Легре над хэллээ. Хоёр жилийн турш фронтод тулалдаж яваа байлдагчдыг оргодол гэдэг юм гэнэ! Ичих нүүрэндээ илэг нааж гүйцжээ. 

	Өөрийнхөө талаар ч би чамд юу гэх вэ дээ? Өнөө л хэвээрээ “Анахайдаа” ажиллаж байгаа. Намын ажлаар хөөцөлдөж байна, бусдыг нь анзаарахаа байсан. Би нэг инженертэй яриад үзсэн, боловсон бөгөөд Блюм анархист хоёрын завсрын зүүний үзэлтэн бололтой юм. Тэр надад ингэж хэлсэн юм: “Та сохор байна. Та шүтлэг үнэд орж байсан хэрцгийллийн үед төрсөн бол таарах байжээ” за тэр ч яамай! Харин би хуучны уран барилга судалсаар байгаад олон жилийг дэмий өнгөрөөсөндөө үнэхээр харамсаж байна. Хэрэггүй зүйл судалсан гэж байгаа юм биш ээ. Хэрэгтэй нь мэдээж л дээ. Гоё сайхан эдлэл нь ямар нэгэн улс төрийн байдлаас мөнх гэдгийг би мэдэж байна, би сохор биш ээ. Гэвч би түүнийг амтархахгүй байна. Фашизмтай лав л зуун жил дайтаж байж хамаг юм шийдвэрлэгдэх ёстой байх, зөвхөн бидний хувь заяа биш, харин манай соёлын хувь заяа шүү. Үүнтэй адилтгаж үл болох бөгөөд улам л зэврээд, мөхөөд байгаа нэг юм бий шүү дээ. 

	Миний захидал албархаг боллоо. Өөр янзын үгнээс би ташаарчээ. Чи бол дайтаж яваа учраас цовоо байна. Харин бид бол сохор номин шиг л малтаад байгаа амьтад... Одоо өөрсдийнхөө талаар хэлье. Миний хайрт Мишо минь ээ, намайг зарим зүйлийг ойлгоогүй байх гэж битгий бодоорой. Би чамайг өдөр бүр л хүлээгээд байгаа. Заримдаа чи ирчхээд байгаа ч юм шиг, ирж яваа ч юм шиг, хөл болоод л: “мөн ч бэрх ээ!” гээд л хашхирч байх ч шиг санагдах юм. Би чамайг л бодож явдаг шүү. Өөр юм бодож байсан ч чи л миний санаанд байдаг. Энэ талаар бичээд яах вэ, сэтгэл хачин болох байх гэж айгаад байна. Үггүйгээр ойлгоорой!

	Чиний Дениз” 

	 

	гэжээ. 

	 

	XVIII

	Тесс хүмүүсийн баяр хүргэсний хариуд сарнай цэцэг элгэндээ шахан бариад тонголзож байсан тэр нэгэн өдрөөс хойш ганцхан сар болсон бил ээ. Гэвч тэр сайхан баясалт цагийг мартсан бөгөөд өдөр бүр сэтгэл зовоосон шинэ шинэ зүйлтэй тулгарч байх болов. 

	Улс орон хал үзэж хашрыг таньжээ. Хурц гэрэлтэй гудамжийг хараад баясах хүн алга болов. Есдүгээр сарын түгшүүрийг хүмүүс дорхноо мартсан байна. Бас цэрэг татлагыг тоох ч хүн олдохоо байсан тул тэднийг номхотгох хэрэгтэй боллоо. Засгаас өдөр ирэх тутам өчнөөн янзын татвар ногдуулна. Талхны үнийг нэмсэн тухай зарлан сонсгов. Автобусаар явах хөлсийг нэмээд орхилоо. Ажил хаялт ширүүслээ. Үйлдвэрийн эзэд хатуу арга хэмжээ авч өгөхийг шаардана. Сонин хэвлэлд амар жимрийн талаар бичсээр байх боловч хэн ч үл итгэнэ. Бретейлийнхэн самуун дэгдээхэд улайран бэлдэнэ. Обри: “Он гарахын өмнө журам тогтоогоод өгнө...” хэмээн дурдана. Далади “төмөр мэт зоригтойхон” байх талаар улангасан,бархирч сэжиг төрүүлнэ. Засаг маань одоохон нурах гэж байгаа юм шиг санагдах бөгөөд Тесс парламентын гонхыг хэсэн татвалзан гүйнэ. 

	Тесс фашист нарыг самуун дэгдээнэ гэж үл бодохоос гадна ажил хаялтаас үл айна. Гудамжинд гарч байгаа замбараагүй байдлыг мань хүн парламентад явагдсан санал шүүмжлэлийн дуулиан төдийд үзнэ. Тесс нь танхим маань засгийн удирдлагад итгэхээ больчихгүй байгаа гэсэн өөр нэгэн зүйлээс болгоомжилно. Тесс “Болгоомжтой бай! Итгэл найдлагын талаар асуудал бүү тавь, юмыг яаж мэдэх вэ?..” гэж Даладид хэчнээн хэллээ. Виар нэг өдөр: “Улс орон юу гэж бодож байгааг бид мэднэ гэж үү?” гэсэн юм. Тесс хариуд нь гараа сэгсэрч: “Депутат нарын юу гэж бодож байгааг би мэдэхгүй байгаа нь түүнээс доор байна!” гэж хэлсэн бил ээ. 

	Засаг тогтвор муутай байгааг мэдчихээд, Бретейли Тесстэй мэдлийнхээ хүнтэй ярьж байгаа мэт харилцах болсон бөгөөд “Коммунист намаа тараа” хэмээн тулган шаардах болсон юм. Тэгж хэлэхэд нь Тессийн дотор зарсхийнэ. Улстөрийн намыг тараана гэдэг чинь хялбар зүйл биш ээ! Шуугиан дэгдэнэ. Социалист нар дотроо баярлах нь мэдээжийн хэрэг, гэвч тэдний дотор байр муутайхан хориод хүн байж болох юм. Тэд зүүний радикал нарыг уруу татчихна. Тэгээд Тесс Бретейлийн гарт орчихно. Ер нь Бретейлийг: “Тесс ажиллалаа. Одоо Лавальд суудлаа тавьж өгвөл таарна” гэж хэлэхгүй гэдгийг хэн ч нотлохгүй. 

	Бретейлийн ар талд бас үзэсгэлэнт Грандели бий. Түүнийг есдүгээр сард Франц улсыг аюулаас аварсан гэж ярилцах болсон тул бэхжил олчхоод байгаа хүн. Ла Флеш хотын бэлтгэл цэргийн хүүхнүүд түүнд ширээний хэрэглэл барьсан бөгөөд уулгуур дээр нь тослог мөчир зуусан гантиг тагтаа хийсэн ажээ. Грандели дайчин үг хэлсэн байна. Нэг хурал дээр тэрээр: “Франц орныг коммунист нараас, интернационал баячуудын гар хөл бологч нараас, Тесс мэтийн амьтдаас салгаж авах цаг болоод байна!..” хэмээн дурдсан болой. Гайтай хөөтэй тэр бичгийг алдсандаа Тесс туйлын ихээр харамсана! Тэр бичиг л гарт нь байсан бол тэрээр Гранделийг устгаад, далимд нь Бретейлийг хумхиад авах байсан юм. Гэтэл хэн түүнийг хөөдсөн бил ээ? Люсиэн!.. энэ талаар бодоод, Тесс байж ядан бухимдав. Мах цусны тасархайнууд урвалт хийж Дениз эцгийнхээ эсрэг ажилчдыг турхирна. Люсиэн Гранделитэй нийлж хөдөлнө. 

	Тессийн дайсан газар сайгүй байна. Бретейли нь эсэргүүцэл талын төлөөлөгч учраас түүний аягүйрхэх нь долоон зөв бөгөөд тэр нь парламентын ажлын дагуу бил ээ. Тэрчлэн радикал бүлэг дотор Тессийн эсрэг үг яриа гарна. Муу хулгай нарын толгойд аанай л нөгөө заналт Фуже оршино. Тессийн эгдүү хүрнэ. Өөрөө аж төрж чадах бөгөөд өөр бусдад саад хийхгүй байх хэрэгтэй юм. Тэрээр Фужегийн эсрэг хатгалга хийж байсан удаагүйгээс гадна хоёр өөр сонгуулийн тойрогтой, хоёр янзын мэргэжилтэй, хоёр чигийн сонирхолтой бил ээ. Фуже нь хөндий цээж, Тесс нь цовоо эр юм. Гэвч Тессийн үзэл эх оронч эсэхийг Фуже цэгнэхийг санаархаж байх бөгөөд бүлгийн нэгэн хурал дээр: “Тесс Мюнхенийг хамгаалж байна. Энэ нь түүний эрх юм. Гэтэл Тесс яагаад германы тагнуул Гранделийг нуун дарагдуулж, миний дамжуулсан бичгийг устгасан юм бол?” гэж хэлсэн юм. Тесс хариуд нь Францад тэр бичигтэй хөөцөлдөхөөс чухал зүйл бий бөгөөд дипломатын нууц гэж байдаг гэх зэргийг шалтаг болгож, ширүүн атлаа эргэлзээтэй үг хэлэв. Хүмүүс алга ташлаа. Тэгэвч зарим депутат нар Фужегийн хэлснийг үнэмшсэн тул Тессийг Гранделитэй нууцгай холбоотой гэсэн хов жив тарсан байв. Тесс байж ядах боловч тэрхүү бичгийн тухай асуудал нам жим өнгөрлөө. Люсиэний оролцсон тэр паянг Тесс яахин тайлбарлах бил ээ? Гэтэл Фуже салахгүй зууралдана. 

	Далади парламентыг тарааж шинээр сонгууль хийх санал гаргав. Депутат нар гайхлаа. Энэ нь тэнэг өдөлт гэдгийг Тесс ойлгоно. Коммунист нар, баруунтан нар ширүүснэ. Радикал нар наад зах нь л тавин суудал алдана гэдэг бол өөрөө өөртөө там ухна гэсэн үг! Бас тэгээд танхим үүнийг дагахгүй, амиа хорлохыг хэн таашаах вэ. Зүүнтэн баруунтангүй цөмөөрөө л засгийн эсрэг нэгдэх болно, гэтэл байраа алдах дуртай хүн байх уу? Сонгууль дөчин онд аюул болно гэж Далади хэлж байна. Мэдээжийн хэрэг. Гэвч сонгууль болтол өдий байна. Депутат нар сонгогчдоосоо айгаад, долдгонож эхэлбэл дордоно; тэд заримдаа шинэ татварыг эсэргүүцнэ, заримдаа ажилчдын эгдүүцэл хүргэх явдлаас дургүйцнэ. Яах хэрэгтэй болж байна?.. Тесс удтал бодож байгаад танхимын эрхээ эдлэх хугацааг хоёр жилээр сунгах хэрэгтэй юм гэдэг арга оллоо. Цөмөөрөө л дагалдана, Бурбоны харшид хоёр жил илүү суухыг дор бүрдээ л мөрөөсөх боллоо. Энэ арга нь танхимын олонхыг лав л нэг жилдээ бэхжүүлээд өгнө. Цаашдаа яах бол гэж бодохын хэрэг ч алга, нэг жилийн тэртээ юу болохыг хэн мэдэх вэ?.. 

	Фужегийн амыг хаах сан! Тесс ярдаг этгээдүүдийг радикал намын их хурлаар номхотгох бодол агуулна. Тэгээд их хуралд эрчимтэй бэлдэнэ. Плутарх, Гамбетт нараас эш татаж, улсынхаа онгоцны үйлдвэрийн согогийг баримт болгож, Марнын баатруудыг дөвийлгөн дурссан, бадрангуй атлаа овжин үг бэлдэв. Тесс муу ажил хийхээс үл татгалзах тул хөдөөгийн хороодод түлхээс өгч, хэрэгцээтэй депутат нарыг ирүүлэх замын зардал гаргаж, цалин ихтэй ажил, одон тэмдэг олгохоор амлаж байсан юм. 

	Амали түүнд: “Чамайг харахын арга алга. Ингэж их ажиллаж болдог юм уу?” гэнэ. Тесс хариуд нь: “яа гээ вэ? дээ, хонгор минь! Хүүхдүүд маань бид хоёрыг хаяад явчихсан. Над одоо Францаас өөр юм алга...” хэмээнэ. Саяын нэг жилийн дотор Амали хоолноос гарч, нойр муутай болоод нүднээс гартлаа турав. Бие нь хураагдсан учраас буурал хүүхэд гэмээр харагдана. Тесс өрөвдөж нүд нь халтирах тул буруу харна. Илтгэлээ бэлдэж, Черемийн номоос эш татахаар хуулж суугаад, йовын түүхтэй дайралдлаа. Түүнээс хоёр нүүрийг уншихад, өөрөө йовын адил хамаг байдгаасаа хагацсан учраас өөрийг нь биччихсэн юм шиг санагдана. Өөрийнх нь бас эвдрэлийн гэр болсон бил ээ. Хүүхдүүд нь яваад өгсөн. Амали үхлүүд өвчтэй байна. Тесс Амалийн адилаар мухар сүсэгт ноёлогдохыг үл хүснэ. Хойд насандаа шан хүртэнэ байх ч гэж үл горьдоно. Юу л намайг дэмжээд байна вэ? гэж бодно. Тэгээд: “Тэнгэр бурхан, хүн зэргээ мэдрэх явдал хоёр л дэмжиж байна” гэж өөртөө хариулав. 

	Фуже бас их хуралд бэлдэнэ. Өөрөө намд үнэнч бөгөөд радикал нарыг якобтан нарын үзэлтэй ураг садан гэж итгэдгээс гадна Тессийг эдэн дотор санамсаргүй орж ирсэн хүн гэж боддог учраас намынхаа нөхдөөс бүрэлдсэн засгийн эсрэг үгийг танхимд хэлэхгүйг бодно. Их хуралд улсаа хамгаалахын тулд амиа алдахаас буцахгүй намын шилдэг хүмүүс, ажилсаг, шударга хөдөөгийнхөн цугларна. Тэнд л Фуже урвагч Гранделийг илчилж, хоёр нүүрт Тессийг тодруулж, Даладигээс Кондегийн жононд бус, харин Робеспирт биширдэг болохыг шаардах ажээ. 

	Индэр дээрээс сонсогдсон “эрх чөлөө” гэдэг үгийг түйвээн дэгдээж, засгийн удирдлагыг хөмрөх чадалтай зүйл гэж хатуу итгэсэн бөгөөд: “Өөрөөр хэлбэл, радикал нарыг буулт хийдэг бузартай бодлогоос ангижраад, нийтийн дургүйцэл татсан амьтдыг цэвэрлэж. Франц орныг ялалтад хүргэнэ!” хэмээн итгэнэ. Олон түмний хилэнгээ яаж тайлна гэж санаж байгааг нь асуухад мань хүн шууд л: “Гудамжны бэхлэлт хийнэ, найз минь, гудамжны бэхлэлт шүү!..” гэж хариулна. 

	Их хурлыг Марсельд хийхээр тогтов. Явахынхаа урьд өдөр Фуже “Хувьсгал судлалын нийгэмлэгийн” хуралд суулаа. Дантонист нар нэлээд хэдэн баримт сэлтийн үнэн байдлыг үгүйсгэж, Робеспирийг “зохиомол үйлдэл” гаргасан гэж буруутгасан хэвээр байсан тул Фужегийн зэвүү хүрсээр буцав. Тэсэж ядаад, хүндэт нэгэн түүхчийг “дагалдаачин” гэж гоочилсон бөгөөд гэртээ ирэхдээ, үүднийхээ өрөөнд ормогцоо уцаарлан хэллээ: 

	— Үгүй, чи энэ сохор явдлыг бодоод үзээч!.. 

	Дантоны суртахуунгүй байдлын тухай илтгэл мэт урт яриаг нь сонсоод, эхнэр нь уруу царайлж хэллээ: 

	— Би өөр юм бодож байна. 

	Фуже сайхан зантай инээсхийж хэлсэн нь: 

	Цонхныхоо хөшгийг хивээн хорхойд л идүүлчихээ биз... 

	Бандгар Мари-Луиз нь гэрээ тохилог, цэвэр байлгахыг л эрхэм болгодгийг нь Фуже мэднэ. Гэтэл эхнэр нь ууртайгаар

	— Чи тэнгэрийн хаан шиг байна, харин би л хамаг зовлонг эдлэх юм. Луи маань нэг хүүхэнтэй орооцолдчихжээ. Түшмэдийн охин юм гэнэ. Католик гэр бүлийн хүүхэн юм санж. Тэр нь үр хөндүүлэх мөнгө нэхээд байна гэнэ. Аав ээждээ хэлнэ гэж далайлгаад байдаг гэнэ гэв. 

	Фуже зэвүүцэлтэйгээр

	— Би эсэргүүцнэ! Шууд л эсэргүүцнэ! Энэ бол бузар явдал! Эсвэл нийлээд сууг, эсвэл хоёр газар байцгааг. Яавал л яаг, харин тэгж л болохгүй! гэж хашхирлаа. 

	— Цаадах чинь тэр хүүхэнтэйгээ суух дургүй бөгөөд санамсаргүй л жирэмсэн болгочихсоноос биш, өөрөө түүнд сэтгэлгүй гэх юм... 

	Хажуугийн өрөөнөөс цэнхэр хүрэмтэй, батгатай нүүртэй Луи гүйн орж ирээд, гонгиносон дуугаар тосон авч: 

	— Би тэр хүүхнийг үзэн яддаг! Ариун бузар хоёрыг хослуулсан эм... Бас эцэг нь гэж католик мөргөлтөн ёстой л хэрүүлийн тулам. Таны “тэсвэр” хаачаа вэ?.. 

	Фуже мугуйд учраас: “Би эсэргүүцнэ!” хэмээн дахин дахин хэлж байлаа. Тэгээд Мари-Луиз хүү хоёроо гараад явчихсаныг ажиглалгүйгээр хоосон өрөөнд тэр үгээ хашхирсаар байв. 

	Адаг сүүлд нь амьсгаадсаар ажилдаа орж: Марселийн хурал дээр хэлэх үгнийхээ сэдвийг дахин харъя гэж бодов. Мари-Луиз сэмхэн орж ирээд, ажилдаа шамдан суугаа нөхрөө хараад, аймхай байдлаар: 

	— Хоёрхон мянган франк аль... Луид өгөх юм биш ээ, би авах юм. Би хямд үнэтэй үстэй пальто авах гэсэн юм... гэж хэллээ. 

	Фуже бухимдуухан: 

	— Чи түрүүн хэлж байхаа яагаа вэ? Би чех дүрвэгч нарт гурван мянгыг өгчихсөн,.. хорины өдөр хүртэл хүлээзнэхгүй бол болохгүй нь... гэж бувтналаа. 

	Мари-Луиз юманд гамтай, хуучин хувцсаа сэлбэж засаж чаддаг, нөхөртөө өмсүүлэх оймсыг ч гэсэн бодолтой авдаг, хямд үнэтэй сандал буюу ширээний бүтээлэг хайж, хэдэн арван дэлгүүр хэснэ. Мөнгөө чамлаж нөхөртэйгөө муудаж байсан удаагүй бил ээ. Гэвч нөхрийнхөө мугуйд занг аргалж, Луидаа хоёр мянган франк олж өгөхийн тулд үстэй пальто энэ тэр гэж арга заль хэрэглэхэд хүрснээсээ болж энэ удаад уур нь бадрав. Тэгээд Мари-Луиз

	— Би чамаас олон удаа гуйдаг уу?.. Чи дүрвэсэн хүмүүсийг тэтгэх атлаа өөрсдийнхөө ажлыг яагаад боддоггүй юм? Амьтан хүмүүс надад: “Та депутатын эхнэр болохоороо мөнгө ихтэй байдаг биз” гэж хэлэх юм. Гэтэл би өдрөөр тооцдог ажлын хүн шиг зүтгэж байна. Бусад депутат нар их л цалин авдаг. Чи тэр Робесперийхээ хүчээр их л мөнгө авдаг биз дээ? гэж хашхирлаа. 

	Фуже ууртаа багтарч, газар дэвслэн: 

	— Дуугүй бай! Намайг чи юу руу хийх гэж байгаагаа мэдэж байна уу? Би Тесс биш ээ! Надад шил угааж амь зуусан нь дээр юм шүү!

	Мари-Луиз гараа сэгсрээд, гарч одов. Маргааш мөнгөн эдлэлээ барьцаанд бариулъя гэж хүүдээ хэллээ. Тэр нь сүйний нь мөнгө бөгөөд түүнээсээ хагацах цаг тохиож байгаа нь энэ юм санжээ, тэгээд гал тогооныхоо өрөөнд орж суугаад, чихрийн гүц, сүүний завьяа, хямсаа, халбага тэргүүтнээ илбэн байв. 

	Фуже өглөө болтол тасалгаа дотуураа наашаа цаашаа алхлаа. Банзал Луйг, Тессийг, “шударга максимилианыг”», гүтгэсэн түүхчийг, ер нь л хүн бүрийг буруушаана, бас өөрийгөө жирийн, төлөв, ариун аж төрөх хэрэгтэй гэж зэмлэнэ!.. Дараа нь нүүрэндээ жаахан ус хүргэж, даахирсан сахлаа самначхаад, өртөө тийш одов. 

	Тесс тэр өглөө явах байсан боловч Далади Сайд нарын Зөвлөлийг хуралдуулаад банкнууд Маршандогийн хуулийн төслийн эсрэг санал гаргалаа. Хурал болж байхад Тесс уйтгартайгаар эвшээж, Фужегийн талынхнаас хэчнээн захирах эрх гарч ирж болохыг тооцоолж байв. Хурал дуусахад мань хүн тээшээ аваад гэртээ харилаа. Үл таних нэг хүн өөрийг нь хүлээж байлаа. 

	— Надад зав алга! хэмээн Тесс хэлэв. 

	— Ноён сайд минь, би таныг яг л тавхан минут саатуулна. Маш чухал хэрэг байна. 

	Гомдол ирсэн түшмэл л биз гэж бодоод, түүний үгийг сонсохоо дургүйцэв.

	— Ноён сайд минь, тэгвэл Марсельд очсон хойноо таныг тав алдуулахыг та зөвшөөрнө биз?

	Тэр нь депутат хүн бөгөөд их хуралд хамаарах яриатай ирсний нь мэдээд, Тессийн байдал дорхноо хувирч, эелдэг зантай болоод, түүнийг тасалгаандаа оруулав. Тэр хүн эрхийн бичгээ гаргаж, өөрийгөө танилцууллаа. 

	— Би Дээд Рейний департаментын Кольмарын бүлгийн төлөөлөгч Вайс гэгч ээ. 

	Вайс аятайхан санагдам цагаан шар царайтай. нүдэнд дулаахан цэнхэр нүдтэй, мушгирсан үстэй хүн байв. Босоо захтай цамцтай, судалтай өмдтэй, хантаазандаа бяцхан алтан гинжтэй тул хөдөөгийн маягтай харагдахаас гадна Эльзас аялгаар ингэж ярилаа: 

	— Кольмарын радикал нар Ардын фронтын эсрэг байсаар ирсэн юм. Тэрчлэн ноён сайд таныг бид манай намын жинхэнэ удирдагч гэж үздэг. Тэгээд Фуже их хурал дээр үг хэлэх санаатай байгааг сонсоод бид дургүйцэж байгаа юм. 

	— Фуже бол намын хуучин гишүүн хүн. Иймд буруу ташаа байлаа ч гэсэн санаа бодлоо хамгаалах эрхтэй хүн шүү дээ. 

	— Кольмарын радикал нар бол Фужег Москвагийн заалтаар ажилладаг нууцгай коммунист гэж үзэж байна. Сүм хийд рүү хэтэрхий довтолж байгаад Эльзасыг эх орноос нь хөндийрүүлчих вий гэж байна. Оргон зайлсхийгчдийг өмгөөлж байсан удаа ч хэд бий. Безансон дахь цэргийн заводыг ажил хаягчдаас чөлөөлөх гэсэн цагдаа нарт саад хийж байсан, өөрөөр хэлбэл, Франц улсын батлан хамгаалах хүчийг сулруулж байсан юм. Биднийг Германтай муутгах үүднээс герман цагаач нарт санаа авхуулсан бичиг олгож байсан юм. Эцэст нь хэлэхэд, хээл хахууль авч байгаад, багачуултай садарлан явалдсан Ларишог суллуулсан байсан юм. 

	Вайс ялын төлөвлөгөө сонсгож байгаа мэт тойвтой, хүйтэн ярих бөгөөд хорвоогийн шившгийг жигшиж байгаа цэнхэр нүд нь хүүхдийн нүд мэт тормолзоно. Тесс Ларишо гэдэг нэрийг дуулаад, уг түүхийг мэдэх учраас инээмсэглэв. Фуже Ларишогийн эхийг уяруулж, өмгөөлөгчтэй ярилцаж, уг хэргийн муухай талыг мэдэж авчхаад: “Ийм амьтдыг та яах гэж өмгөөлдөг юм? Толгойг нь огтолсон ч багадмаар байна!” хэмээн дуун алдаж байсан ажээ. Тэгээд Ларишогоор хээл цутгуулж байгаад, цаад охины нь эхийг: манай охин миний хатгалгаар гэмгүй хүнийг гүтгэсэн гэсэн мэдүүлэг гаргахаар болгоод авсан байна. Тесс Вайстай шүүхийн явдлыг босгож ярихыг бодсонгүй. Харин

	— Та тэгээд яая гэж бодож байна? гэж л хэллээ. 

	— Фужегээр л үг хэлүүлэхгүй юм сан. 

	— Манай намын уламжлалд харшилна шүү дээ. Саналаа хэлэх эрх чөлөө гэж бий шүү дээ... 

	— Гэмт этгээдэд тэр хамаарахгүй ээ!

	Тесс жаахан дуугүй байснаа дараа нь инээмсэглэн

	— Таны санааг би ойлгож байна... Залуус та нар бол манай найдвар мөн. Гэвч ийм айхтар зоргоороо байж яах юм? Ер нь тэгээд, та өөрөө иргэнийхээ үүргийг дагах учраас танд саад тавих эрх над алга. Марсельд хоёулаа уулзана биз дээ. Харин та тэнд очоод миний найз Бильег олж уулзаарай. Тэр хүн жар хүрэх шахаж байгаа атлаа залуумсаг сэтгэлтэй юмыг таны адил боддог юм. Тэр л танд нэмэр болно гэв. 

	Вайсыг явсны дараа шивэгчин хүүхэндээ чемодануудыг гаргах тушаал өгөөд, салах ёс хийхээр Амалийн өрөөнд орлоо. Тэр нь зэвхий царайлан хэвтэж, нимгэрсэн уруулаа арай ядан хөдөлгөж, эрих эргүүлж байлаа. Тесс түүнийг аяархан үнсэв. 

	— Баяртай, хонгор минь! Эдгэчихдээ байгаарай. Бас надаа амжилт ерөөгөөрэй. Би нэг бамбайтай болж аваад ирнэ байх гэж горьдож байна. Тэр муу лүдийг ганц л үг дуугарвал би... 

	 

	XIX

	Усан буудлыг амьд бараа худалддаг муу хулгай, янхнаар тэжээлгэн, зайгуул наймаачин нар, хар тамхи, дөжрүүлэх эм дамлагч нарыг төрүүлдэг шөл гэлтэй бөгөөд энд гар буунаас эхлээд бөмбөгдөгч онгоц хүртэлх буу зэвсгийн наймаа хийдэг этгээдүүд, Испанийн махыг зулгааж, ашиг олж байгаа панзчид, Бретейлийн найз нар амь зуудаг. Марселийг “францын чикаго” гэдэг байлаа. Муу хулгай, урваачид, дэмий чалчигч нарыг алдаг байсан тул хотын дотор хүний хүүр хааяа тохиолдоно. Хуучин буудлын нарийн гудамжнуудад янхны газар оршино. Шалдан шахам хүүхнүүд жуулчин, албан хаагч, худалдаачин, усан цэрэг нарыг отон хүлээнэ. Хэрэв тэдний нялуурлыг үл ойшоон өнгөрч одохыг завдах аваас малгайг нь унагааж, угаадсаар булна. Янхнаар тэжээлгэгч нар сонгуулийн кампани бэлдэж, ажил хаялт тасалж, тагнуул этгээдүүдийг нуун дарагдуулах буюу илрүүлнэ. 

	Сонгуулийн өмнөхөн үеэр муу хулгай нар баяжна. Нэр дэвшигчид гар султай байхгүй бол муу хулгай нар нь илтгэгч нарыг нүдэж, хана туурганд хадсан тунхгийг хуу татаж, сонгогчдыг тарааж хөөнө. Тэд хоёр хэсэгт хуваагдана. Нэгийг нь муруй Лепети толгойлох бөгөөд нутгийн захиргаа буюу нарийсган хэлбэл түүний социалист олонход үйлчилнэ. Лепети саяхан жижүүрлэх эмээс өөр юм сонирхдоггүй байсан атлаа энэрэнгүй царайлан: “Би зэвсгээ хаяхын төлөө...” гэж хэлсэн юм. Нөгөө нь Бретейльд үйлчлэх бөгөөд Бразилын нэгэн худалдаачныг алах энэ ажлыг нээсэн Леброд захирагдана. Муу хулгай нар нэг хэсгээс нөгөөд хялбархан шилжинэ. Тэдэнд даатгалгүйгээр нэрээ танхимд дэвшүүлэн тавих, Кенебирт гуанз нээхэд аюултай бил ээ. 

	Радикал нарын их хурал Марсельд болох гэж байгааг сонсоод, муу хулгай нар олз олох, нүд нь сэргээд явчихлаа. Үнэндээ ч, Тессийн найз Били бүхнийг дэнсэлж үзээд, Леброд даатгав. Бараагаа хамгаалуулах талаар Били Леброгийн тусыг ганц бус удаа хүртсэн тул хүрэн цай бөөнөөр наймаалдаг түүнийг шударга хүн гэнэ. Одоо мань хүн их хурлын журмыг сахиулах талаар дэмжлэг үзүүлэх хүсэлт даатгалаа. Хоёр зуу орчим янхнаар тэжээлгэгч ба зайгуул наймаачин нарт зочны буюу сурвалжлагчийн урилга олголоо. Фужед саад тавьж, дотоод журам алдагдуулах явдал бүрэн хангагдав. 

	Фуже ханхар танхимд ороод гайхлаа. Тэрээр их хурал дээр хөдөлж ядсан бүдүүн хүзүүтэй, сахал самбаа нь ургасан, ахмад насны хөдөөгийнхөн, мухлагийн эзэд, нотариатын албатан, амины аж ахуйтан, цэвэр бичгийн багш нар, доншуул наймаачид, уран дархнууд, францын дунд зиндааныхан, доогуурхан хүмүүстэй тохиолдож дассан юм санжээ. Энэ удаа ч гэсэн нүдэнд дулаахан хэдэн сахлын бараа харагдав. Гэвч тэднийг халзрах болоогүй өтгөн үсээ гөлийтөл самнаж, булчин шөрмөс нь зангирсан, биеийн тамирчин шинжтэй залуусын дотроос бараг олж хармааргүй байлаа. Тэдгээрийн зарим нь Леброгийн шилж тавьсан зочид, зарим нь төлөөлөгч болж ирэгсэд байсан бөгөөд өөрсдийгөө “идэр радикал нар” хэмээн нэрийднэ. Эд нар нь мөнгөнд дуртай буюу Тессийн талынхан учраас бүлэг болгож илгээсэн хүмүүс бил ээ. Идэр радикал нарын дотор фашист отрядад явж байсан хүн олон бөгөөд засагт үнэтэйнхээ хувьд шилэгдсэн хүмүүс байлаа. Тэд бие амар аж төрж, петлицэндээ улаан туузтай болох буюу хэдэн франктай болоод авахын тулд Бретейлийн нөмөрт хоргодознож байгаа хүмүүс. Идэр радикал нар нь ажилчин еврей нарыг харааж, “нэр хүндтэй бүгд найрамдах улстай” байхыг шаардаж, Муссолиний “реализм” Гитлерийн “зоригт” биширдэг ажээ. Тэд танхим дундуур тэнэж, хошигнож, эвшээж. хараалцах тул тус их хурал нь хөл бөмбөгний тэмцээний индрийг санагдуулна. 

	Даладийг уриа хашхиран угтсан бөгөөд сахалтан, идэр радикал, янхнаар тэжээлгэгч нар: “Энх тунх мандах болтугай!” хэмээн хашхиралдав. Дайнд дуртай хүн байхгүйгээс гадна өөрсдийг нь нуувчинд орохоос аварсан намхан нуруутай, духаараа харсан мохоо нүдтэй тэр хүнийг хараад цэргийн насны хүмүүс үнэн сэтгэлээсээ талархана. Бас ахмад настай төлөөлөгчид нь иргэн Далади бол улсын баатар, бид нэг намын гишүүн, хуучин радикал гэж долигононо. Нөгөө Далади бас л бүхний хүндэтгэлийг татаж байна!.. гэж бодоод Тесс далдуур гоморхлоо. Гэвч мань хүн Даладийн бэлгэ тэмдэг төдийг мэдэх учраас дотроо: “Надад ч бас баяр хүргэж байгаа нь энэ” гэж бодоод, алга ташив. 

	Далади маш чанга ярьсан тул байн байн хашхираан болж байлаа. Хулчгар хүмүүс өөрсдийгөө ганхашгүй, зоригтой болгож харуулах дуртай байдаг ёсоор мань хүн бас тийм байдал гаргав. Өөрийнхөө хүчин чадлыг ахин дахин дөвийлгөн дурдаж: “Би хэлж байна!.. Би дургүй байна!.. Би тэгүүлэхгүй ээ!..” хэмээн хашхирна. Бусдад ямагт залилагдах атлаа Наполеон дүр үзүүлэхээс өөр аргагүй тавилантай болчихсон дунд сургуулийн бяцхан багшийн адилаар үе үе уйлагнах шахна. Далади: “бууж өгсөн гэж ярихыг би хориглоно! Мюнхений гэрээ бол манай бууж өгсний гэрээ биш шүү!” гэж сүүрс алдана. Тэгээд өлмий дээрээ зогсож, хоёр хуруугаа хантаазныхаа халаасанд шургуулан зогсоод, толгойгоо тонгойлгох нь нэрээч цусгүй дайнд ялалт хийчхээд байгаа Наполеон гэгч нь үү? гэмээр байлаа. Танхимд уриа хашхирав. Энэ нь зөвхөн Фужетэй хийж байгаа маргаан биш, харин түүхтэй хийж байгаа маргаан болох тул тэр хий бодол нь хүмүүсийн анхаарлыг хоромхон зуур татсан байна. 

	Даладийг индэр дээрээс буухад төлөөлөгчид түүний ярианд нозоорсноо мэдлээ. Бүгдээрээ бие биеэрээ тоглоом хийлцэж, хашхирч, танхим дотуур холхилоо. Хурлын тэргүүлэгч хонх хангинуулсан нь талаар өнгөрөв. Энгийний цаад энгийн хүмүүс цэрэг дайны асуудлыг сонирхох нь багын улмаас францын батлан хамгааллын тухай ярьж байгаа илтгэгчийн үгийг үл сонсоно. Тэд бол энх тунхын бодлогыг сайшааж, Ардын фронтыг авсалж, “лазан нарын” эсрэг хатуу арга хэмжээ авахыг шаардахаар энд ирсэн хүмүүс юм. Гэтэл Францын батлан хамгааллаар яах юм? Ямар хэрэг байна? Мюнхений тохирсноос хойш коммунист нараас өөр этгээд францад заналхийлж байгаа гэж үү? Хоёулаа сахалтай, дарс нэрээч хоёрхон хүн л үл мэдэгдэх нэр томьёо, тоо баримтын нь учрыг олохыг хичээн, илтгэгчийн үгийг анхааралтай сонсоно. Дараа нь нэг нь нөгөөдөө: “Муухан л явдал юм. Гэвч манайд Мажиногийн шугам байгаа учраас сэтгэл амар унтаж байж болно. Энэ явдалд мөнгө их гарч байгаа нь мэдээжийн хэрэг, тэгэвч үүний хэлж байгаагаар бол энэ нь үүрдийн юм шив...” гэв. 

	Төлөөлөгчид тарж, ууш, зуушны газраар дүүрч, аперитив архи ууж, үдийн хоол идээд дараа нь цөөн цөөнөөрөө тасарч, янхны газрын эзэгтэй, хүүхнүүд, хөгжимчид, цагдаа нар, Леброгийн бүлгийн залуус мэтээс бүрдэл болсон хүндэт торгон цэрэг хүлээж байгаа хуучин буудал тийш явцгаав. “Цээртэй хороо” их хурлын сургаар сэтгэл нь сэргэсээр удаж байгаа бөгөөд америк жуулчидтай том онгоц ирэхийг л ингэж хүлээдэг байсан ажээ. Хөдөөгийн төлөөлөгчдөд их хурал нь иргэнийхээ үүргийг биелүүлэх төдийгөөр үл барам таатай сайхан явдал болов. Гэр бүлийнхээ түгжигдмэл байдлаас тав хоногийн хугацаагаар алдуурч, номой, жижиг хот тосгоноо орхиод, хөгжүүн, завхай Марсели хотод ирээд байгаа эхнэргүй харчуул гэмээр байв. Янхны зарим газрууд хаалган дээрээ: “Ноёд төлөөлөгчдөд л нээлттэй” хэмээсэн хуудас хадсан нь гайхалтай хэрэг биш ээ. 

	Төлөөлөгчид хуурамч янаг амрагийн явдлыг цэнгэл болгохын зэрэгцээгээр улс төрөө үл мартана. Нялуун үгтэй шалиг дууны хажуугаар улс төрийн маргаан хийцгээнэ. Засгийн эсрэг талынхан цөөн тул тэднийг яах ийхийн завгүй намжаана. Фашист нарын буюу сүүлдээ Тессийн болсон ухуулга хөдөө нутгийн гүнд нэвтэрнэ. Мухлагийн эзэд Ардын фронтод дургүйцэж: “Бид франц орноо фашист нараас хамгаалж байна гэж бодоод эднийг дагачихсан чинь харин араараа тавиулчихсан юм. Эд ажилчдыг задрааж, ажил хаягчдыг өөгшүүлж, тус орныг сандрааж байна!..” хэмээлцэнэ. Тариачид Мюнхений тохиролцоог өмөөрч: “Ямар хүнийг дайнд мордуулах вэ? Биднийг ээ. Ажилчид заводдоо л хоцорно. Горьгүй еэ!” гэцгээнэ. Нэг лонх шампанск буюу хэдэнтээ “пастис” уусныхаа дараа дайчин байдалтай хашхирч, ажил хаягчдыг Торезийг, бас Жуо Блюм хоёрыг ч гэсэн буудаж ална хэмээн занах чимээ гарна. Янхнаар тэжээлгэгчид уриалгаар тосон авч: “Эднийг бүгдийг нь цааш харуулах сан!..” гэж хэлцгээнэ. Гэтэл хүүхнүүд: “Намайг дайл л даа банди ээ!” хэмээн шивнэх бөгөөд бавгар сахалтай “банди” нь янцаглан байж халааснаасаа далбагар шар түрийвч гаргана. 

	Их хурлын хоёр дахь өдөр шийдвэрлэх өдөр болов. Фужег индэр дээр гараад ирэхэд: жирийн бус явдал болох нь гэж бодоод, бүгд дуугаа намжив. Фуже өмнөө бичиг цаас дэлгээд шөнөжин сууж, төлөөлөгчдийн санал сэтгэлийн байдлыг харгалзан, зарим талыг нь зөөлрүүлж, Даладийн талаар бодолтой дуугарахаар шийдсэн бөгөөд эргэлт л гаргаж чадвал яасан ч яах вэ гэж бодож байлаа. Дотор сэтгэлдээ: “Хамгийн гол нь Франц улсыг урвагч этгээдүүд ёроолгүй нүх рүү түлхэж байгааг их хуралд ойлгуулаад, дараа нь орон даяарт харуулна. Үзэл санааг эсэргүүцэн маргаж болно. Гэвч Гранделид ирээд, дараа нь Тессийн далдалсан захидлын талаар мэдээд депутат нар юу гэх бол?.. гэж бодов. 

	Фуже намуухнаар

	— Өвчтэй байгаа эхийнхээ орны дэргэд багачуул нь шуугьдаггүй бил ээ, гэтэл Франц улс хүнд өвчтэй байгаа шүү... гэж хэллээ. 

	Нэг хүн хашхирч яриаг нь таслав. Урдаасаа хоёр дахь эгнээнд нэгэн өндөр хүн зогсож байсан нь Вайс байв. 

	Коммунист нарын төлөөлөгчийг бид энд яриулахгүй ээ... гэсэнд

	— Та чинь хэн бэ? гэж Фуже сандран асуулаа. 

	— Би Кольмарын төлөөлөгч гэв. 

	Тэр дорхноо, жирийн газар байгаа мэтээр идэр радикал нар, Леброгийн залуус: 

	— Сөнөтүгэй! Москва руу нь тонилго!

	— Эльзас мандтугай! Коммунист нарыг буудаж ал!

	Муу хар дээрэмчин! Ларишогийн мөнгийг яасан бэ?

	— Безансон оо!

	— Энэ чинь хүүхэд хүчирхийлсэн хүн! Үүнийг цааш нь харуулбал таарна! гэж хашхиралдлаа. 

	Фуже ярихыг оролдсон нь дэмий тийшээ хандсан бөгөөд үгийг нь дуулдуулахгүй орилолдоод байлаа. Хурлын тэргүүлэгч анхандаа хонх цохиж, ширээ балбасан боловч дараа нь Фужед аяархан: 

	— Албадаагүй нь дээр байхаа даа гэв. 

	Фужегийн талын зарим төлөөлөгч зэвүүцсэн боловч танхимаар тарчихсан бөгөөд Леброгийн найз нарт бүслэгдсэн байв. Зарим газарт бүр зодоон нүдээндээ хүрсэн бил ээ. Эррио гунигтайгаар санаа алдаад, буфет рүү орлоо. Адаг сүүлд нь Фуже бичиг сэлтээ цуглуулж аваад индэр дээрээс буулаа. Дараачийн нь хүнийг үг хэлнэ гэж хурлын тэргүүлэгч мэдэгдэв. Цөм хаалган тийш цувлаа. Гэтэл Фуже гэнэт ийн хэллээ: 

	— Гранделитэй холбогдох бичгийг Тессэд уламжлахад минь... 

	Цааших үг нь ойлгогдохоо больж, шуугиан дахин дэгдэв. Хурлын тэргүүлэгч завсарлага зарлалаа. 

	Вайс баатар нь болсон тул хүмүүс түүн тийш очиж гар барин, баяр хүргэнэ. Марселийн бүлгийн тэргүүлэгч бөөний наймаачин Билье нь Тессийн заавраар саад бэлдсэн хүн учраас Вайсыг “Лукуллус” ресторанд үдийн хоолонд урив. Бильег цадтал нь дайллаа. Марселийн бахархал болсон “буйябесс” гэдэг хоолыг хачин сайхан загасаар хийж, улаан чинжүү гүргэм хоёроор амталжээ. Вайс хүсэлхийлсэн байдлаар

	— Бид хурц хоолонд дуртай... гэж хэлэв. 

	Фуже хотын төвөөс зайдуу орших Амьд музейний хороонд суудаг хуучин нэгэн найзындаа очиж үдийн хоол идэхээр одов. Сэтгэлээ тайвшруулахын тулд явгаар явав. Ил захидал бичиж намын хороонд маргааш илгээхээр шийдлээ. Хэрэв радикал сонинууд түүний нь хэвлэхээс татгалзвал “ЮМАНИТЕ” сонинд дамжуулан өгөх ажээ. Кильманы талаар дурдах юм санжээ. Тесс Фуже хоёрын хэн нь эх оронч байна гэдгийг улс даяараа хэлэлцэг гэж боджээ. 

	Фуже бодолхийлэн явтал, бөмбөг тоглох өмд, оготор шар цамц өмссөн хоёр тамирчин түүний хажуугаар нь гарав. Тэр хоёр замыг нь таглан зогслоо. Фуже өнгөрөн одох санаатай

	— Уучлаарай гэтэл

	— Уучлаарай гэж хэлбэл

	— Еай. хар монди минь! гээд дөжиртөл нь цохиж унагав. Амьтан хүнгүй бүүдгэр гудамж бил ээ. Нэг муур гансран дуугарна. Өмнөд нутгийн намрын улирал дуусаж байсан тул илжрэнги навчны үнэр ханхална. 

	Орой Тесс бусад төлөөлөгчдийн хамт нэгэн том зочид буудлын хүлээлгийн тасалгаанд сууж байлаа. Тесс далдуун цай ууна. Залуухан нарийн бичгийн дарга гуай ирж

	— Фужег дээрэмчид дайрсан байна... эмнэлэгт хүргэж гэнэ... Түрийвчийг нь хулгай авчээ гэж сэргийлэх мэдэгдлээ... 

	— Ямар аюул вэ! гэж Тесс сүүрс алдав. 

	Фужег өрөвдөж, гуньж, гутарлаа. Гэнэт дотор нь цухалдаж. цус харваж үхэх юм биш байгаа!.. Ганцаараа... Эмнэлэгт байгаа... гэж Маршандод Тесс хэллээ: 

	— Фуже ямар ч хэрэгцээгүй бодлого явуулж байгаа нь илэрхий юм, гэвч эх оронч хүн юм шүү... 

	— Дургүй хүрмээр юм! Манайхан Марселийг муу хулгай нараас хэзээ цэвэрлэх нь сонин байна!

	— Цаг нь ч болчхоод байна л даа! Буруутны нь нуучих нь байх гэж би бодож байна. 

	Халуун байгаа тул Тесс нүүрээ арчиж, аягаа цааш нь түлхэв. Маршандо нөгөө л эрээ цээргүй байдлаараа

	— Фуже ямар бичгийн тухай ярьсан бэ? Бас тэгээд тэр бичиг чамд ямар холбогдолтой юм бэ? гэж асуусанд Тесс далаа хавчиж

	— Чи л мэдэхгүй байгаа байх даа... Овжин монди юм шүү! Кихот ноён шиг л түмэн судар дунд оршдог байсан биз. Дантоны тухай бичиг баримт байгаад, түүнээ цөмийг нь Гранделид халдаасан байх... Гэвч би түүнийг өрөвдөж байна гэв. 

	Тесс маргааш нь үг хэллээ. Одоо түүнд зориг алдаад байх юм алга болсон боловч сандарсаар л байв. Угийн сайхан ярих тул юм мэддэг хүмүүс бие бие өөдөө: “Номын ёсоор ярьж байна!..” гэсэн янзаар харцгаана. Эх орондоо өчүүхэн боловч хайртай хүн тал тохойч бус байх ёстой талаар ярихдаа Ламартины хэлснээс эш татлаа. Дараа нь цусанд нэвтэрч хэдэн зуун жил оршиж байгаа бяцхан хэмжээний эх газрын тухай ярилаа: 

	— Бид Европ тивийг Азийн зэрлэг шоргоолжнуудаас ба трансатлантын зэхүүлчдээс хаацайлах ёстой байна. Янз бүрийн орны хүмүүс нь эртний суваргыг босгосныхоо хувьд шинэ, сайхан Европыг байгуулах үйлсэд тус тусынхаа хандивыг оруулна. Герман манай хоёр юугаар тусгаарлагдаж байна вэ? Нэг ширхэг мөрөн, нэгэн зүйлээр тусгаарлагдаж байна. Европын хил энд бус, харин алс тэртээ Дорнод нутагт, христос мөргөлтэй, Польш орон хятадархуу ажилладаг тэр газарт байгаа... 

	Идэр радикал нар гарынхаа алгыг хайрлахгүй ташна. Тэгээд Тессийг: “Ардын фронтын гэрээг коммунист нар зөрчсөн учраас тэднийг үндэстэнд үл тооцвол зохино” гээд сүүрс алдахад нь бас дахин ура хашхирлаа. Арга хэмжээнүүд нь төлөөлөгч нарт тээр болсон тул тэд Тессийг дагалдав. Тиймийн тулд дээд Марнын радикал нараас өөрт нь зориулсан өглөөний ёслолын дайллага дээр мань хүн даанагархан байдлаар хэлсэн юм: 

	— Европын агаар өөр болчихжээ. Би чин зүрхнээсээ залуусыг биширнэ. Хуучин ёстойгоо зууралдаад байж болохгүй. Радикал нар цаг ямагт амьд нам байсаар ирсэн юм. Бретейли эргэлт гаргаж, улмаар хариас халдсан дэглэм тогтоох горьдлоготой байна. Тэгэхгүй ээ, парламентизмын яршгийг бид өөрсдөө устгаж, ардчилалгүй бүгд найрамдах улсыг өөрсдөө байгуулна, харин үндэстний суут, эрх чөлөөсөг намынхаа уламжлалыг нягт баримтална. 

	Хотын төвд их түймэр гарлаа гэж мэдэгдэхэд, түүний зооглосон амтат сайхан хоол дорхноо алга болов. Тесс аюул осолд дургүй юм. Гал усны гашуун зовлонг харахаас гол нь гонсойдог учраас балчир насандаа багачуулыг түймэр буюу үер үзэхээр гүйн одоход уурладаг байсан ажээ. Гэвч энэ удаад хохиролд учирсан хотынхонд аятай санагдахын тулд аюул гарсан газарт өөрийн биеэр хүрэлцэн очих нь зүй гэж үзэв. 

	Их дэлгүүр нь чүдэнзний хайрцаг мэт шатаж орхилоо. Салхитай байсны улмаас гал нь түргэн дүүлж гудамжны тэртээ талд орших шилдэг сайхан зочид буудлуудыг хүрлээ. Канебьер залгаатай байв. Тессийг хараад цагдаа нар ёслолоо. Тесс утаанаас болж ханиалаа. Тэгээд бандгар Эрриогийн: “Чөтгөр л мэдэж байгаа байх! Түймрийн шатгүй хот байх юм! Би Лионоос гал команд дуудууллаа. Гэвч хэдийд тэд ирдэг бол?..” хэмээн хашхирч байхыг харав. Ганц ч нөөц хаалга байгаагүйн улмаас олон худалдагч дэлгүүр дотроо шатсан гэлцэнэ. Леброгийн банди нар их хурлаа мартаж, зочид буудлууд руу нэвтрэн дайралдсан бүхний нь хармаандаа чихлээ. Гайхшаа барсан хүмүүс: “Шат байдаггүй!.. Шахуурга байдаггүй!..” хэмээн бархиралдана. Фашист нар: “Дэглэм үгүй болжээ... Италид бол ингэж заваарч байх уу даа?..” хэмээн ятгалга шургуулна. 

	Түймрийн гал том байшин дотроос гарч утаа бүрхсэн тэнгэр өөд харваж байх нь Тессийн сэтгэлд хормын зуурт сайхан санагдав. “Галын наадам лугаа төсөөтэй тул айдас хүргэхгүй байна...” гэж бодогдлоо. Тэр дорхноо уруу царайлж “Энэ маань ард түмэнд тохиолдож байгаа аюул шүү дээ. Энэ түймрийг Бретейли ашиглах нь мэдээжийн хэрэг... Ямар гай вэ, яг л их хурал дундуур таардаг байна шүү!.. Нутгийн захиргааны толгойд радикал нар бус, харин социалист нар байсан нь л яамай... Сая хүн амтай хотод түймрийн шат ганц ч алга байлаа гэж айлтгахад Виар юу гэх бол?.. Лазан золигууд!.. гэнэ дээ. Лион хотыг цэгцтэй байлгаж чадсан Эрриогийн тавыг хангаж байгаа нь гомдолтой байна... Бас баахан худалдагч нар талийсан байдаг... хөөрхий амьтад!.. Даанч хөөрхий!..” гэж бодов. 

	Тессийн буусан зочид буудлын тэн хагас нь шатчихлаа. Сайд нарт түшмэд нарын байрнаас хэдэн өрөө гаргаж өгөв. Тээшийг нь тийш нь зөөлөө. Нэлээд олон төлөөлөгчдийн үнэмлэх сэлт алдагдсан байв. Люсиэний учруулсан гайнаас хойш болгоомжтой байх болсны ачаар юмаа алдаагүй тул Тесс бахархангуй янзаар цүнхээ чанга атгана. Аяны жижиг хайрцгаас өөр юу ч алдаагүй учраас Тесс л гайгүй өнгөрлөө. Юм бүхний нь яст мэлхийн хуягаар хийсэн тул үнэндээ сайхан хайрцаг байсан юм. 

	Түшмэд нарын байрны танхимд тулган гал асна. Тесс цоролзон байгаа дөлийг нь хараад, Канебрьерыг дурсан бодно. Нэг л аятайхан санагдана... Тесс инээмсэглэж, Даладид

	— Гарлага бага шүү, ганцхан л хайрцаг... гэлээ. 

	Далади энэ түймрийг “муу ёр” гэж бодсон тул сэтгэл нь тавгүй байлаа. Гэтэл Тессийн сэтгэл тэнүүн учраас их хурал дээр байсан шигээ хөхиүн байдалтай байлаа. Түймэр гэдэг чинь юу бил ээ? Түймэр бол өчүүхэн будилаан. Долоохон хоногийн цаана үүнийг цөм мартана. Харин францын бодлого олон жилээр мөнхрөх шинжтэй байна. Шинэ үе эхэлж дахиад нэг хямрал болоход улсын толгойд би гарна... гэж Тесс бодно. 

	Түүнийг түшлэгтэй хүнхэр сандал дээр нүдээ анин суухад нь цахилгаан утас авчирч өгөв. Амалийн өвчин гэнэт ширүүслээ гэж тэр эмч мэдэгдсэн байлаа. 

	Тессийн аманд шорвог нулимс амтагдах шиг боллоо. Гэвч тайван байхыг хичээв. Цэнхэр цаастай цахилгаанаа Даладид өгч

	— Би Парис руу яаралтай буцалгүй болохгүй нь байна. Гэтэл маргаашийн хуралдаан жинхэнэ ажил хэргийн чанартай болно... Энэ түймэр сайн ёр биш чи үнэн хэлжээ. Байя, байя, би сэтгэлээр унахыг больё. Би тайван байна гэж хэлэв. 

	 

	XX

	Харанхуйвтар тасалгаанд хоёр лаа асаастай байна. Сараанын цэцэг үнэртэнэ; Бас эхүүн нялуун үнэр ханхална. Амалийн царай тайвнаар үл барам уужирсан янзтай байсан тул махбодын шаналал, сэтгэлийн түгшүүрээс ангижирна гэдгийг үзэж байх мэт харагдана. Тесс орны нь өмнө суугаад тохиолдож байгаа зовлонгийн учрыг олж ядна. Гучин зургаан жил ханилахад гэргий нь ямагт хамт, амьсгалж, хөдөлж, ёжилж байсан нь санагдана. Нас барсан атлаа амьд байх шиг бодогдов. Тесс аман дотроо: “Өнгөрчээ” хэмээн хэлсэн боловч тэр нь үг, томьёо төдий шиг бодогдов. Амали амьд шиг л харагдана. Бүүдгэр гэрэлд, цэцэг, байн байн далдирах олон зулын галын хооронд цайран харагдах царай нь Тессийн сэтгэлд өнгөрснийг бодогдуулна. Яагаад ч юм, төрхгүй гэж явсан оюутан байсан үе санаанд нь орлоо. Юм бүхэн л цайвар утаан дунд замхраад байх шиг санагдана. Тэгээд: “яасан аягүй юм!..” хэмээн бодно. Гуниг нөмөрч байхыг мэдсээр тул түүнээ Амалид л зориулахыг хичээнэ. Гэргийдээ цэцэг бэлэглээгүй удсан ажээ... Дээр үед л бэлэглэдэг байсан юм санжээ. Амали алаг нүдэн, ерхөг цэцэгт дуртай байжээ. Тесс анх уулзаж байсан байдлаа эргүүлэн тойруулан бодож гарав. 

	Хаврын цаг байжээ. Ноднин зун нь Тесс диплом авсан байв. Латин хороонд суудаг, хул шар өнгийн, өргөн хүрээтэй бүрх малгай өмсдөг, эрвээхэйлэн зангидсан зангиа зүүдэг бөгөөд Жоресын зохиол, Родены баримлыг шохоорхдогоос гадна даамай нэгэн дурлалаар энэ яваа насаа барна гэж боддог байсан атлаа уран хүүхэн бүрийг дагаж гүйн: “Бидний цусыг пролетари нар цэвэртгэж өгөх болтугай” хэмээн хашхирдаг, хоёр аяга дэрсний дарс уучихтайгаа зэрэг дотуур хувцасны оёдолчин дур булаам хүүхний өмнө Реми-де-Гурмоны шүлгээс уншдаг байлаа: 

	 

	Нүглийг дандаа хулгайлан үйлдэж. 

	Нүднээс далдуур тэлээлэн явалдаж

	Бузрыг олсон хоёр хөх чинь 

	Буяны замаар орох болтугай!

	 

	Энэ шүлгийг Амалидаа ч уншиж л байсан ажээ. Түүнээс өмнөхөн Амали гэлэнмаа нарт шавь орж байсан сүмээсээ Парист иржээ. Тессийн уншсан шүлгийг сонсоод, Амали гайхан уйлжээ... Тэгээд: “Тесс ээ, энэ чинь” гэж л дахин дахин хэлэхээс өөр юу ч хэлээгүй бөгөөд жижигхэн сүлжиг алчуураа базалдаг байжээ. Тесс түүнийг театраас авч харьсан байна. Тэр орой “Эдип” гарсан ажээ. Эмгэнэлт жүжигт тоглодог Муне-Сюлли, хамгаасаа хагацчихаад: “Амьдрал гэдэг юутай хэцүү!..” хэмээн дуу алджээ. Тэр цагт бараан цэнхэр хөшигтэй, жижигхэн цонхтой даачаа байсан тул урд талд нь гялалзсан бортого малгайтай улаач сууна. Тэд Булоны ойн модтой гудамж даган явсан ажээ. Тесс Амалийг үнсэж гэнэ. Туузат малгай шиг янзаар урт тууз хадсан бүрх малгай өмсөж явсан Амали Тессийг тэвэрч: “Юутай их заяа вэ!” гэж хэлж байжээ. Тэгээд дараа нь “нүгэл байгаа!..” гээд улам чанга тэвэрч байсан байна. Полетынх шиг бөмбөгөр уруултай байсан ажээ. 

	Тесс нэг л биш дээ! гэж бодоод, өөртөө уур нь хүрэв, Өөрийн нь гашуудал эдгээр бүдэг бадаг дуртгалаас даамай гэдгийг ч мэдэж байлаа. Тэгээд: “нас баржээ, барж” хэмээн дахин дахин хэлж байв. Энэ үг зовлонг нь түүнд ойлгуулж ч юуны магад? Гэвч тэр нь албан ёсны, хоосон үг байв. Энэ үгийг бусад хүмүүст хайнгуут байдлаар хэчнээн удаа хэлсэн бил ээ. Бас Амалийг дуудавч үл сонсоно. Сонсгож болно гэж үү? “ Нойронд сэргэг сэн дээ... Тийм биш ээ, одоо бол “сэргэг байсан юм” гэж хэлэх хэрэгтэй байна... Сарсельд ямар байсан тухай, Фужегийн талаар,түймрийн талаар,одоо юу ч Амалид ярьж болохоо байсан байлаа, Тесст нэхэж байсан хүзүүний ороолт гүйцээгүй харагдана. Зүү нь, утас нь... байна. Тесс түүний нь гогцоонуудыг тоолсоор байгаад зүүрмэглэлээ. Замдаа санаа нь зовоод унтаагүй бил ээ. 

	Денизийн орж ирэхийг мэдсэнгүй, Дениз эхийнхээ нас барсныг сониноос олж хараад гүйж ирэв. Нас барсан эхийгээ хараад тийм болохыг нь огт үзээгүй тул сандарлаа. Царайг нь харахад: “ээжийгээ би мэддэггүй байжээ!.. гэвч одоо нэгэнт оройтжээ...” гэсэн бүдэг бадаг бодол төрсөн бөгөөд маш ухаантай байдал тодорч байлаа. Дениз аавыгаа харав. Эцэг нь өвдгөн дээрээ нэг туг ногоон ноос тавиад унтаж байлаа. Бас сараана цэцэг нь сүм дотор байгаа мэт харагдана. Энэ бүхэн нь муухай зүүд адил зэвүүтэй байв. Харийн санагдана. Гагцхүү эхийн нь гар л танил, дотно байсан юм. Дениз бага балчир байснаа анх удаагаа тээр холоос харах шиг болов. Халуун уруулаа хатангир, хатуу гарт нь хүргэсэн хойноо уйлж байгаагаа мэдрэв. Нулимс нь юм бүхнийг жирийн болгосон бөгөөд уйг нь эс тайлсан боловч сэтгэлийг нь тайтгарууллаа. Дениз жаахан уйлж аваад, өлмий дээрээ гишгэн, өрөөнөөс гарав. Хэзээний танил урт гудамж даган алхлаа. Өмгөөлөгч нөмрөг хэдэрсэн эцэг нь маягласан хэвээрээ харагдана. Бас бороо саяхан арилсан гудамжинд аягүй ч юм шиг, аятай ч юм шиг байх бөгөөд засмал замын гэрэл цувж, хар, ягаан, цагаан юм бүхний өнгө гялтганана. 

	Амали хэдийгээр нас барахаасаа өмнө наманчилж байсан боловч зүүнтний дургүйг хүргэхгүйн тулд тун сая Марселийн их хурлын дараахан арай л болохгүй байх!.. гэж бодоод,Тесс түүнийг жирийн байдлаар оршуулах тушаал буулгав. Оршуулгын газрын хонх жингэнэв. Хашааны нь хаалга нээгдлээ. Оршуулгын цуваа алгуурхан урагшилна. Түрүүнд нь Тесс, араас нь эрэгтэйчүүл, араас нь эмэгтэйчүүл цувна. Сайдын гэргийн оршуулга том явдал болсон тул “бүх Парис” цуглав. Хажуугийн гудамжинд хэдэн зуун машин байх бөгөөд тэр нь томоохон чуулганы үеэр Бурбоны ордны дэргэд, мөн жүжигтэй үдэш театрын үүдэнд байдаг тэрэгнүүд бил ээ. Хашир суусан үнэг шиг болсон Марен, Виар, Маршандо, Бретейли тэргүүтэй янз бүрийн бүлгийн депутат нар Тессд эмгэнэлээ илэрхийлэхийг горилно. Захиргааны нь бүрэлдэхүүнд Тесс багтдаг буюу эсвэл ажил хэргийг нь Тесс удирддаг хувь нийлүүлсэн нийгэмлэгийн төлөөлөгчид, өмгөөлөгчид, прокурор нар, панзчин Ротшильд гүн, Дессер, Меже, Жолио тэргүүтэй сэтгүүлчид, Моран, театрын дарга нар, дипломат нар хүрэлцэн ирлээ. Германы элчин сайдын газрын зөвлөгч ирсэн явдлыг “сайн зөн” хэмээн ярилцана. Тусгай машинаар цэцгийн эрих авчирлаа. Жолио том бонцгор толгойтой таяг гозгонуулж, сэтгүүлчдэд, “Фуже юу? Тэр чинь дээ!.. Би Марселийг мэднэ...” хэмээн ярина. Тесс тайван алхана, гэвч нусныхаа алчуурыг байн байн гаргаж, уруу царайлан, нусаа татна. 

	Амалийг Пер Лашезэд оршууллаа. Тэр оршуулгын газар хамгийн үнэтэй нь боловч Тесс нарийлсангүй. Хачин сайхан газар сонгож авчээ. Тесс өөртөө ч газар авчихлаа. Энэ нь жирийн нэг явдал бөгөөд хэн хүнгүй л тэгдэг аж. Газрын тухай хэдэн метрийн тухай, мөнгөний тухай яриа болж байсан боловч Тесс түүнийг үхлийн тухай бодолтой холбож үл бодно. Ингээд гэрээнд гарын үсэг зурав. “Мөнхийн ашиглаанд...” юм санжээ. Тохилог хүүрүүдийн дотор бас байртай байх хэрэгтэй ажээ. Амалийн баруун гар талд нэг адмирал, зүүн гар талд нь нэг сенатчийн хатан нойрсоно. 

	Тесс сайд нар, депутат нарын оршуулгад оролцох үүрэгтэй тул оршуулгын газруудад олон удаа очиж байсан бил ээ. Гэвч энэ удаад оршуулгын газрыг авахын нүдээр хараад гайхлаа. Гудамж бүр нь нэртэй, байшин бүхэн нь дугаартай, байшин бүхэн нь биш ээ, хүүр бүхэн нь дугаартай... Бас цэвэрхэн хот юм!.. гэмээр харагдав. Цэцэрлэгчин хатсан мөчрийг татна. Мэдээжийн хэрэг, зай муутай юм. Гэвч нас барахдаа хүний бие авчдаг учраас... аятайхан л хороо юм... тэгээд оршуулгын газар хот мэт болж, хүний аж төрөлд орж байдаг нь Тессийн сэтгэлийг тайвшруулав. 

	Тэр сөхөөтэй авсны дэргэд ганцаараа зогсоно. Тээ тэнд байгаа Люсиэний шар толгойг үзээд буруу харав. Люсиэн Робер гуайтай юутай адилхан бэ!.. Робер дээрэмчин хүн байсан юм. Гэтэл Люсиэн хөшөөний цаагуур орж нуугдлаа. Тэр юу ч бололгүй, зүүдний өвчтэй хүн мэтээр ирсэн бөгөөд гэртээ орж эс зориглоод, эхтэйгээ салах ёс хийхээр яваа ажээ. Мөнгөн навчаар чимсэн авс, авсчин нарын өмссөн багт наадмынх шиг бүрх Бретейлийн уруу царай, Жолиогийн зүүсэн цэнхэр зангиаг хараад, эхийгээ энд байхгүйг мэдээд, Люсиэн баригдах шахсан хулгайч шиг ийш тийшээ харсаар зугтан одов. 

	Цөмөөрөө ёсорхог жагсаал, царан дээр шороо хийж барьсан авсчины хажуугаар өнгөрч, чимх чимх шороо доош нь цацав. Дараа нь Тесстэй гар барьцгаалаа. 

	Тесс өөрөө хэчнээн чимх шороо цацаж, хэчнээн ч бэлэвсэн эр эм хүнтэй гар барьсан бил ээ! Гэвч одоо тэр бүхэн нь үл ойлгогдох мэт бодогдоно. Хүйтэн, ширүүн салхитай тул нүд хорсгоно. Тесс нүдээ анивчив. Тэгээд гэнэт: “Намайг оршуулж байгаа юм биш байгаа?.. хоёр нүх байх юм” гэж бодов. Тесс найгасхийв. Нэг хүн аятайхан түшээд авлаа. Харсан чинь Дормуагийн сахал нүдэнд нь өртөв... “Дормуаг над хачин муу гэж ярилцдаг шүү дээ” гэж боджээ. 

	Одоо Тесс ямар ямар депутат ирснийг шалгаж, хүмүүсийн царайг харав. Энэ нь танхимд болдог санал хураалт санагдуулсан тул Тесс сэтгэл сэргэн “Амьд байна! Ядраад л тэгж байгаа ажээ...” хэмээн бодов. 

	Орой Полетынд очлоо. Амалийнхаа дурсгалыг гутаасан болохгүй байгаа даа гэж удтал тээнэгэлзлээ. Гэвч хүнд өрөвдүүлж. таалуулмаар санагдсан тул яваад өглөө. Байшин нь ханхай оргиод байв. Юухныг ч харваас Амалийг бодогдуулна. 

	Полет тарган цатгалан, үзэсгэлэнтэй сайхан хүүхэн бил ээ. Бяртай бус боловч эвлэг хоолойтой учраас заримдаа усан цэргийн эхнэрийн тухай буюу цөлд амь үрэгдсэн цэргийн тухай сэтгэл уярам заримдаа зохисгүй дууг намжиртай дуулдаг юм. Бас завхай явдалд насан туршдаа дурлаж яваагүй бөгөөд тохилог байдалд дуртай, түвшин авиртай тул хүүхэд багачуул, ногооны хашаа, гар урлалыг ойшоон таашаадаг атлаа гэнэн багын томоогүй шалиглалын уршгаар тайзан дээр санамсаргүй гарсан ажээ. Тесстэй гурван жилийн өмнө тохиолджээ. Бааздуухан жүжигчин хүүхэн дээр нэрд гарсан өмгөөлөгч, парламентын депутат байгаад сүүлдээ сайд болсон хүн ирдэг болсон нь тун сайхан санагддаг ажээ. Хөдөөгийн мухлагийн эзний охин бөгөөд алдаатай бичдэг, чөлөө цагаа тагнуулын романд зориулна. Тессийг тэр хүндэтгэнэ. Тесс юм бүхнийг мэддэг, яриандаа шүлэг, латин зүйр үг оруулдгаас гадна Америкийн тухай ярихдаа айл өрөөнийхөө тухай ярьж байх мэт тодорхой ярина. Бас сайхан сэтгэлтэй учраас Тессийг өрөвдөнө, ажил ихтэй, гэргий нь өвчтэй хүүхдүүд нь бүтэлгүйг бодолцоно. Тессийг баярлуулах дуртай тул санаанд нь тааруулж гэзгээ самнана, зангиа нэхэж өгнө, гар хийцийн таташ хоол идүүлнэ. Тесс нь Полетыг эрхлүүлнэ, гэвч цаанаа хурдан морь унадаг Альбер гэдэг сэтгэлтэй хүнтэй бөгөөд түүний нь огт мэддэггүйгээс гадна Полет өөрийгөө Тессэд үнэнч гэдэгтээ үл эргэлзэнэ. Тессийг маллаж байна гэж Полет өөрийгөө үл бодно. Тэр баахан морьдын нэрээс өөр юм үл мэдэх залуутайгаа долоо хоногт нэг удаа уулздаг бөгөөд цаадах нь сэргийлэхийн романыг ч гэсэн “яршигтайд” тооцно. Түүнтэйгээ Полет үл ярина, бас түүнд зангиа нэхэж өгөхгүй, таташ хоолоор дайлахгүй. Харин өлөн хүн хоол идэхийн адилаар түүнийг ховдоглон үнсэнэ. Түүнээс салахдаа Полет гуньж гутрахгүй.

	Утас дуугарахад Полет дэглий шувууны хатгамалтай цэнхэр уужаа хэдрээд, өрөөндөө сууж байлаа. Өнөөдөр ирнэ байх гэж бодоогүй байсан тул Тессийг хараад Полет гайхав. Тесс дуугаралгүй дохиж мэндлээд, өрөөнд нь орж суун, бие нь базаахгүй байсан учраас хоолойныхоо товчийг тайлж, амьсгаадлаа. Полет түүнийг өрөвдөн зовж юу гэхээ мэдэхгүй, амьсгаа даран шаналж байв. Тэгтэл Тесс

	— Марсельд түймэр гарч байхад түүнийг муу ёр гээд байцгаасан юм. Би ч ёр зөн гэж мэдэх биш дээ. Гэвч заримдаа эргэлзмээр л болох юм байна шүү... гэв. 

	Полет сүсэг бишрэлтэй учраас шатан доогуур гарахаасаа ч айна, толь хагарсан ч уйлна. Тессийн хэлсэн үг түүний сэтгэлд юм хийв. Үнэндээ ч сүрхий муухай ёр болсон байж магадгүй еэ?.. гэж бодно. Харин Тесс өөр зүйлийн талаар ярилаа. 

	— Энэ явдал ийм үед тохиолдсон нь л харамсалтай байна! Би ядрахын туйлд хүрээд байна, гэтэл ажил хэрэгтэй байна... Эд нийтээр ажил хаяхад бэлдээд байна. Тэр бол аюул учруулна. Бид дайны аюулаас дөнгөж л салж байна... 

	Полет нэг шил удаан дарсан арманьяк дарс авчирлаа. Тесс жүнзээ гараараа дулаацуулаад уучихлаа. Бас л нөгөө хүүрийн дэргэд байсан шигээ гуниу царайлав. Ухаан санаа нь ээдэрнэ. Тэгснээ гэнэт: “Би хоёр нүх авсныг чи мэдэж байгаа биз...” гэж хэлэв. Полет буруу харлаа. Тесс: “Би Амалигаас буруу харж байгаатай адилхан байна...” гэж бодлоо. Тэгээд гараа цамцан доогуураа хийж, хэнхдэгээ дарав. Биеийн нь дулаан тайвшруулж, амьд байна гэдгийг нь тодруулав!.. Арманиакнаас нь дахин аягалж, Полетод хийж хундага тулган,

	— Чиний эрүүл мэндийн төлөө!.. Доктор над эм өгсөн. мэдрэлд л сайн юм гэнэ. Бас Амалийг зовоогүй гэж байна. Ямар ч гэсэн л аймаар юм! Яасан ийсний нь би ер ойлгохгүй байна... Бие нь гайгүй учраас эдгэнэ л гэж бодож байсан биз. Тамд орохоос л айдаг байсан юм. Харин би бол зүгээр л айдаг юм... Леперье адмиралын дэргэд хэвтэх юм шүү... гэв. 

	Тэр хоёр дахиад нэг нэг уучихлаа. Тесс түүний уужийг хараад

	— Яасан балай өмсгөл вэ! Шувуун хээтэй нь юу ч бил ээ дээ гэв. 

	Тэгээд ирж үзээгүй газар ирсэн мэтээр өрөөг нь эргүүлэн тойруулан харлаа. Төгөлдөр хуур байна, хана туурганд нь таталган бичигтэй гарын үсэг бүхий жүжигчдийн гэрэл зураг, бас нэг диваан, арваад тооны эрээн жинтүү харагдана. Сайхан арманьяк юм, үнэхээр сайхан юм... 

	— Чи энэ арманьяъкийг хаанаас ол оо вэ?.. Тэр өөрийгөө гэгээний хамт оршуулаач гэж байсан юм. Над бол адил аа. Гэвч би нийгмийн талаар тушаалтай хүн юм... Мэдээжийн хэрэг, Бретейли баярлах л байсан биз, гэвч би зүүнтнийг харгалзах л ёстой хүн шүү... Тэд одоо уурлачхаад байгаа. Харин Амалид хамаа алга, тэр юу ч дуулахаа больсон. Дуудсан ч сонсохгүй болсон... Энэ талаар би аль хэдийн бодсон... Полет оо, хонгор минь, чи над ямар нэгэн гунигтай дуу дуулаад аль. 

	— Бурхан минь, чи чинь яасан хатуу сэтгэлтэй амьтан бэ! Яасан ч л... 

	 

	XXI

	Арван нэгдүгээр сарын манан шаргал, хул, бараан харагдана. Үйлдвэрийн газрын хуучирч, утаа болсон байшингууд норжээ. Энэ намар хүн ард түгшүүрт автжээ. Ажилчид гучин зургаан оны зун байлдаж болсон юм бүхнээ алдаж гүйцэв. Шинэ удирдамж бүхэн гомдол хохирол нэмнэ; ажлын долоо хоногийг уртасгаж, илүү цаг ажилласны хөлс багасаж, өчүүхэн цалинд нь оногдох татвар өснө. Ажил хаялт тархай байдлаар гарна. Цагдаа нар заводуудыг ажил хаягчдаас чөлөөлнө. Ажил хаягчдын харуулын хүмүүсийг ялтны ширээнд суулгаж, “сэдсэн хүмүүсийг” хатуу шийтгэнэ. Гэтэл улс орныг ямар хүн жолоодож байгаа хэрэг вэ? Саяхан Бастилийн талбай дээр гараа зангидаж: “Би бол талхчны хүү, ардын нөхөр шүү...” хэмээж байсан Далади бас Пуатид коммунист нарын саналаа өгч байсан Тесс бил ээ. Итгэл алдах явдал орон даяарыг хамарчээ. Сонины хувь цөөрөв. Хуралд суух хүний тоо хорогдлоо. Ажилчдын ордог жижиг гуанзнууд чимээгүй дүнсийнэ. Испани орны амь нь тэмцэж байхыг хараад хүмүүс: “одоо манай ээлж” хэмээн ярилцана. 

	Журамгүй байдлаас эмээсэндээ Далади мөрдөж мөшгөхийн хэнээ тусжээ. Франц орон хэчнээн доройтож байгааг тэр эс таамаглана. Гэтэл түүнийг эсэргүүцэгчид хий бодолд автана. Үйлдвэрчний байгууллагууд нэгэн зэрэг ажил хаяулахаар шийдлээ. Ажил хаях өдрийг бүүр урьдаас зарлан сонсгов. Тесс ерөнхий командлагч хүн учраас Амалигаа ч мартаж хөдөлгөөнд оров. Хана туурганд, цэрэг дайчилгааны уриалга хуудас дахин хадаж, төмөр замчид, цэргийн заводын ба нийгмийн үйлдвэрийн газрын ажилчдыг цэрэгтэй ижил болохыг зарлав. Ажил хаягчдыг оргон зайлагчдад тооцно гэж засгаас таниулж байв. Тесс хээнцрээр инээмсэглэж; “Энэ бол миний олсон арга. Эхлэх л бэрх байна. Гэвч одоо дайчилгаа бол бодит үзэгдэл гэдгийг цөм ойлгож байна” хэмээн бардамнана. 

	Жолио Тесстэй ярилцаад, ажил хаялтыг германчуудын тавыг хангаж байгаа зүйлд тооцож: “Франц хүмүүс ээ, Москвагийн данайчуулын аюулаас болгоомжлогтун!..” хэмээн бичсэн юм. 

	Дессерийн ялагдлын тухай ярилцана. Аж үйлдвэрийнхний хурал дээр мань хүн ажилчид ажил хаяхаа боливол зарим удирдамжийг засаг хянаж үзэх болно гэж эвлэрэнгүй бодлого явуулахыг санал болгосон юм. “Коммунистуудад бууж өгөөд байхдаа яадаг юм..? гэж нийтээрээ дургүйцжээ. Дессер, “Дайны аюул ойрхон байна. Одоохондоо ажилчдыг бухимдуулдаг цаг биш” гэж хэлж байсан нь талаар болов. Монтины: “Үүнийг зогсоох цаг болоод байна. Гитлер жишээ үзүүлсэн шүү... Босож л байг. Бид ядаж л коммунистуудаас заводыг чөлөөлж дөнгөнө” хэмээн бархирна. 

	Халууны шилээ хараад, Виар: “гучин долоо найм” байна гэж сэтгэл нь амарсан байдлаар сүүрс алдлаа. Ханиад хүрсний ачаар хариуцлагаасаа жаахан завсарлаж байгаа ажээ. Тэр “ажилчдыг коммунист нарын гарт хийж байгаа ба энэ явдал үймээн дэгдээж, фашизмын ялалт болгоход хүргэх” хандлагатай радикал нарын бодлогоос зэвүүцнэ. Ханиад хүрэхээс өмнө Виар: “Бидний үүрэг ажилчдыг элдэв ятгалгаас хаацайлахад оршино. Хэрэв борчуул маань шинэ удирдамжид шударга ёсоор дургүй нь хүрээд, гараа зөрүүлэхэд хүрвэл тэр нь үндэсний аюул гээч юм болно” гэсэн далд утгатай тэргүүн бичсэн бил ээ. Тэр ажил хаялтыг сайшаагаа ч үгүй, муушаагаа ч үгүй боловч түүний зарим нөхөд ажил хаяхгүй байхыг ажилчдаас уриалж байсан юм. 

	Бэртэгчин хүмүүс өнөөдөр юу болдог бол? гэж хардан цонхныхоо самбарыг дутуухан нээнэ... Гуанзнууд саравчаа шүүрдэнэ. Жирийн л нэг униар татсан өглөө эхэлнэ. Гэвч заводуудын эргэн тойронд төмөр дуулга гялтганаж, төмөр замын өртөөнүүд, албан яамд, шуудангийн тасгуудыг цагдаа нарын отрядууд хамгаалах бөгөөд автобусны жолоочийн хажууд цагдаа сууж явна, бас төмөр, дуулган дээрээ адууны сүүлний хялгас хадсан морин цэргийнхэн байшин барилга гөлрөн харсаар өнгөрнө. Хүн бүр л баривчлах суман, цөллөг залхаалтын талаар ярилцана... 

	Хуучин ажилчид уруу царайлан, дуу цөөтэй байх бөгөөд ажил хаях явдал нурахаас айна. Энэ нь Денизийн хувьд анхны тулалдаан байсан юм. Тэр уг цохилтыг засаг даахгүй гэж итгэж байлаа. Тэгвэл л бузар явдал дуусах ажээ! Парсын ажилчид тамирдсан боловч амьтайгаа байгаа Испани орныг аврах юм санжээ. 

	Дениз энэ нэгэн өдөрт аль эртнээс бэлдэж, өөрт нь зорилгоо биелүүлэх чадал, самбаа, зориг байгаа эсэхийг эргэцүүлэн бодож байв. Эброгийн дайчдын баатарлаг зоригийн тухай Мишогийн захидлыг уншиж өгөөд муусайн хулчгар амьтдыг ичээж чадмаар юм шиг бодогдоно. Хэрэв цэргүүд авчирвал тэдэнд: “Та нар чинь бидний ахан дүүс шүү дээ!..” гэж хэлэх ажээ. Денизийн сэтгэлийн шаналал түүний гялалзсан, хуурай нүдний харцанд илхэн харагдана. 

	Цөм цугларсан авч ажилдаа орцгоохгүй байв. Цутгуурын тасгаас хүмүүс ирж, зарим ажилчид ажлаа хийж байна гэж хэлэв. “Залуу гвардийг” дуулахыг оролдсон боловч хэдхэн хүний гаргасан тэр дуу гунигтай чимээгүйд живэн намжирлаа. Ахлах инженер тасагт орж ирлээ. Энгийн хувцастай цагдаа нар түүнийг бүсэлж, нэг нь гар буугаараа зангав. Инженер; “Ноёд оо, та нар ажлаа хийхгүй юм бол энэ байрнаас явахыг гуйя” гэв. Хариуд нь зэвүүцэн хашхиралдах сонсогдлоо. Инженер гараа сэгсрээд гарч одов. Харин цагдаа нар явсангүй. Ажилчид яах ийхээ шивнэн хэлэлцэнэ. 

	— Цутгуурын тасгийнхан ажиллаж байна... 

	— Ингээд ч хэрэг бүтэхгүй л дээ... 

	Дениз хашхирлаа: 

	— Нөхөд өө!.. 

	Цагдаа нар тэр бүсгүйг барьж аваад гадагш гарав. Нэг нь түүний гарыг өвдтөл мушгилаа. 

	Ажилчдын зарим нь ажилдаа орж, зарим нь гарч одов. Арваад зоримог ажилчдыг хашаанд гаргалаа. Хажуугийн нь гудамжинд сэргийлэхийн мүглэн тэрэг зогсож байлаа. Баривчилсан хүмүүсээ түүнд түлхэж оруулсан бөгөөд нэгний нь шүдийг булга цохив. Денизийн хувцсыг урчихлаа. Тэр нөхдөдөө: “Манайхан хаачих ч үгүй!..” хэмээн өгүүлэв. Зодуулж, баривчлагдаж байгаа нь Денизэд шагнал мэт санагдана. Өөрсдийг нь аваачиж хийсэн захиргааны бохир, харанхуй тасалгаа, нөхдийн нь гуниг түүний зоригийг мохоосонгүй. 

	Түүнийг нэгжлээ; ром дарс ханхлуулсан сахалтай цагдаа парвигар гараараа биеийг нь барилан үзэж, шалиг үг донгосно. Дениз ажиг ч үгүй дээгүүр харна. Гагцхүү, ажил хаялт ямар явагдаж байгаа бол? хэмээн бодно. 

	Хотын нөгөө захын Бильянкурт “Сэн” заводыг дайрахаар бэлдэж байлаа. Дессер ширээний дэргэд ганцхан зүг гөлрөн сууна. Тамхи татахыг оролдсон боловч нэрсэн тамхи нь байн байн унтарна. Тэр амьсгаадна. Зүүн мөр ба гар нь янгинана. “Цээжний бах биш байгаа?..” гэж бүүр түүр бодно. Дессер арга барагдахын зовлонг анх удаагаа амсав. Энэ сохор мондиуд франц улсыг юу руу хийх гээд байна?.. хэмээн үйлдвэрийн эздийн мохоо байдлыг гайхаж ядна. Дессер яаж ийгээд ажил хаялтыг зогсоох санаатай Далади, Тесс, Фроссар нартай ярилцаж, нотолж, итгүүлж байв. Түүний үгийг эелдгээр сонсоод, хариуд нь: “Коммунистуудыг устгах хэрэгтэй...” гэнэ. Гэтэл аж үйлдвэрийнхэн “Та бол манай нэгдлийн гишүүн” хэмээн эв журмыг шаардана. Дессер заводоо хэд хоног хаагаад, түүгээрээ хүмүүсийг хавчиж шахалгүйгээр байдлыг сайжруулна гэж бодож байлаа. Гэтэл Тесс: “Бослого!.. Танхим үүнийг юу гэж хэлэх вэ?..” хэмээн орь дуу тавина. Бас инженерүүд: “Хэрэв засаг коммунистуудын учрыг нь олохгүй бол бид өөрийгөө хамгаалах отряд байгуулна” хэмээн үглэнэ. Монтины хэл ам гаргана гэж айлгана. Дессер ч түүнд дийлдлээ. Тэгээд найруулагч байснаа жирийн үзэгч болчихсонтой адил болсон юм. Дессер завшаан хүлээн, шаналан сууна. 

	Хүмүүс ядарч, юманд итгэхээ байсан тул ажил хаялт нурчих байх гэж Легре айна. Гэвч: “Та нараас айхгүй шүү!..” хэмээн занах үг нь ажилчдын хилэнг дэврээнэ. Тэр ч байтугай, ажил хаялтыг эсэргүүцэгчид номхров. Саарал манан дунд улаан дарцгууд ярайна. Үйлдвэрийн тасаг ба хашаан дотор ажилчид байлдаанд бэлдэнэ. 

	Инженерүүд захиргааны байшинд Пиэрийг тойрон зогсов. 

	— Мунхруулагч!

	— Москвагийн тагнуул!

	Пиэр уурлан

	— Фашистууд! Гитлерчүүд! гэв. 

	Бараг зодоон болохын хэрд Пиэрийг Дессер дуудуулав. 

	— Та харь даа. Энэ бол муухай явдал. Одоо бол гучин зургаан он биш. Эд л ингэж ажил хаялт гаргахыг хүссэн юм... Харин та толгой руугаа ус хийнэ шүү. Таныг инженер гээд л ноцчихно. Би ч таныг хамгаалж дийлэхгүйд хүрнэ. 

	— Би өөрийгөө бодохыг больчхоод байна. 

	— Дэмий дээ. Та бол эхнэр хүүхэдтэй хүн. Юу гэсэн үг вэ?.. Больчих! Виар бол дээр үеийн захирагч гэдгийг та мэдээд авсан. Бусад нь ч гэсэн түүнээс дээргүй хүмүүс. Амиа л бодох хэрэгтэй болоод байна. 

	— Та л тэгдэг хүн. Тийм ээ, та нар л амиа бодоод байна. Мюнхенд ч эндээ ч та нар л амиа бодоод байна. Гэвч өөрсдийгөө аварч чадахгүй ээ!.. 

	Пиэрийг гараад, өөрсөд дээр нь очиход, олон мянган ажилчид: Пиэр инженер бидний талд байна! хэмээн баярлаж гараа зангидан өргөв. Хилэнт царайтай тэр хүмүүсийн дулаан сэтгэл Пиэр лүү тэмүүлнэ. 

	Ахлах комиссар цугларсан хүмүүсийг харж гайхаад, Дессер дээр гүйж очиж: 

	— Таны нэр хүнд л гэв. 

	Дессер ярдаглангуйгаар далаа хавчиж

	— Ноён комиссар аа, би яаж ч чадахаа болиод байна. Бас тэгээд намайг албадахгүй байхыг танд зөвлөе... гэв. 

	Надад дагаж мөрдвөл зохих заавар бий нь харамсалтай байна. 

	Цагдаа нарыг хараад, ажилчид дуугүй боллоо. Зарим нь чулуу, шугаман төмөр бариад авлаа. Хоолой ч бэлдлээ. Легре гол хаалганы дэргэд зогсож байв. 

	Санаа сэтгэлийг нь түүний хувь заяа бас дахин хөндөв. Өөрийнхөө сэтгэлийн талаар мань хүн Жозетэд юу ч дурсаагүй бил ээ. Гэвч нэг сарын өмнө аж төрөл нь өөрчлөгдсөн ажээ. Тэр Жозетын эцгийнд орж: намын бүлгийн тухай ярьсан байна. Түүнийг явахад Жозет: “Та аль зүг явах вэ?” хэмээн асуухад: 

	— “Сюрен тийш явна” гэв. Тэгэхэд: “Би бас тийшээ явна” гэв. Гүүрийн гудамжинд очоод, Жозет: “Би Сюренд очих хэрэггүй” гэж хэлсэн юм. Намрын чийгтэй орой байлаа. Тэр хоёр ямар учиртайгаа мэдэхгүйгээр гүүрний хоосон гудамжийг дагаж, гүүрийг нэг хүрч, бас буцан явж байв. Адаг сүүлд нь Жозет “Таныг ирэхгүй байвал миний сэтгэл тун ч гунигтай байх юм” хэмээн дуугарлаа. Легре сүүрс алдаж: “Нээрэн үү?” гэв. Тэгээд тэр дорхноо “Би танд хөгшиднө, миний нас одоо...” гэж нэмэн хэллээ. Жозет түүний үгийг дуусгалгүйгээр ухасхийн үнсэв. Гэтэл ажил хаялт болж байдаг. Легре одоогоор сэтгэлийн явдлаар хөөцөлдөхтэй манатай бил ээ. Харин хааяа “Жозет юу болж байгаа бол” гэдэг бодол төрнө. 

	Цагдаа нар ирж хашааны хаалгыг цөм дэлсэж байхыг Пиэр дээд давхарт орших лабораториос харлаа. Тэд Легре рүү ухасхийв. Легре чадалтай учраас биеэ нэлээд хамгаалсан боловч түүнийг дараад авлаа. Цонхоор чулуу нүүлгэж гарлаа. Пиэр гүйсээр бууж очив. Гэтэл гэнэт нүд нь хорсоод явчхав. Унахгүйн тулд хаалганы гуянаас зууран авлаа. Хашаан дотуур хүмүүс гүйлдэнэ. Нэг хүн байж ядан

	— Хорт хий тавьж байна!.. гэж хашхирлаа. 

	Дессер цонхны дэргэд зогсож тэр бүхнийг хараад, уйтгартайгаар: “Энэ чинь Франц гэж үү?” хэмээн өөрөөсөө асуув. Өөрийн нь хайртай тэр нэгэн орон алга болсон байлаа. Ажилчид нь эздээ цагаан сэтгэлээр харааж орхиод, дараа нь жүнзтэй архи тулгаж байсан ба гал цог шиг үг ярьсныхаа сүүлээр хоолны ширээнд зэрэгцэж суугаад сайхан хийсэн ястай махан хуурга идэх зууртаа “нийгмийн хувьсгалын” тухай яриагаа мартаад, цэцэг мэцэг, тоглоом шоглоом сонирхон шохоорхож байдаг тааламжтай, элэгсэг Франц орон алга болсон байлаа. Мань хүн хиймэл франц улс, дурсал, ном, домгийг аврах санаатай юм. Хийгээр үү?.. яаж гэх вэ, тэгэхээс л биш дээ! Одоо яагаад ч дэмий... ёстой л хар амиа бодож, тамхи татахаа больж, биеэ эмнүүлэх хэрэгтэй юм. Жаннетэд утасдах хэрэгтэй. Бас Ява юм уу, Чили рүү холхон шиг яваад өгөх хэрэгтэй байна. 

	Цагдаа нар зуугаад ажилчдыг аваад явчихлаа. Баривчлагдаж ирсэн хүмүүсийг яахаа захиргааныхан мэдэхгүй байсан бөгөөд хагас цаг хэртэй болох бүрд ачааны машинаар хүн авчраад байлаа. 

	Дениз цагдаа нарын яриаг адангатай сонсоно. Тэд ууртай байх тул ажил хаяжээ! гэж бодно. Заримдаа шоронгийн тасалгаанд шинэ хүн авчирч хийнэ. Утас залгуурын нэг эмэгтэй: “Цөм саарсан, хавчлагаас айсан хэрэг” гэж ярилаа. Метроны нэг албан хаагчийг аваад ирэв. Нүүр ам нь цус нөж болсон тэр хүн амьсгаадан байж: “Муусайн хулчгарууд!..” хэмээн хараав. Метро ажиллаж байлаа. Дениз зөвхөн томоохон заводынхон ажил хаясныг оройхон мэдлээ. Бүрэнхий болоход цагдаа нар бас гурван хүнийг түлхэж орууллаа. 

	— “Сэн»-ийнхэн цөмөөрөө ажил хаялаа. Тэд хоцорсон. Гэтэл эд хийгээр... 

	“Хий” гэдэг үг хүн бүрийн эгдүүцлийг хүргэнэ. Залгагч хүүхэн уйлна. Харин Дениз гэнэт босоод, дуу гаргалаа. Бусад нь дагалдан дуулав. Хоригдож байгаа хүмүүсийг цагдаа нар зодно,нүднэ хэмээн занах боловч тэр нь талаар өнгөрч ажилчдын дуулсан дуу намжаагүй тул хажуугийн тасалгаануудад сонстож, чийг, навтас, хулгана үнэртэж, бузар шингэсэн гудмуудад хангинав. Энэ дуунд хүний зориг, хилэн, ахан дүүгийн барилдлагаа тодорч байлаа. “Сэн». “Анахай”», Реногийн ажилчид сибирийн партизан нарын дууг дуулж байв... 

	Орой Далади үг хэлээ. Тэр өөрийнхөө тасалгаанд микрофоны дэргэд ганцаараа байж ярив. Хоосон тасалгааны зайг алмайран харах боловч духны нь судас гүрийнэ. 

	— Засаг маань яллаа... 

	Өчнөөн удаа ухарсныхаа дараа, Мюнхенд очоод ирснээсээ хойш, өнөөдөр л нэг юм “яллаа” гэдэг сайхан үгийг хэлж байгаа нь энэ бил ээ. 

	Барьж авчирсан хүмүүсийг байцаав. “Тессийн Дениз” гэдэг нэрийг сонсоод, комиссар инээмсэглэн

	— Садан төрөл юм биш биз дээ?.. гэв. 

	Денизийн зоригийг ямар ч эрүү шүүлт үл мохооно. Гэвч энэ комиссар хамгийн эмзэг талаас нь хөндлөө. Дениз дуугарсангүй. Дараа нь “Нуувал улам шившиг болно” гэж бодлоо. 

	— Би танай сайдын охин байна. Гэвч тэр байдал энэ явдалд огт хамаарахгүй. Би коммунист хүн. Та яавал л яа... 

	Комиссар нүдээ цавчилж, царай нь хачин болж байгаад дарга дээрээ орж илтгэлээ. 

	Тесс унтаж байсан боловч “яаралтай хэрэг ярьдаг” утас нь хангинахад сэрлээ. Тун ширүүн өдрийн дараах шөнө бил ээ. Тэр мэдээ сэлтийг нарийн бичгийн даргынхаа гараас булаан авч үзэхээс гадна ажил хаялт ширүүсэх вий хэмээн айхынхаа эрхэнд захиргаа руу утасдсаар байсан юм. Тэгээд шөнө дөл болсон хойно жаахан тайвширсан ажээ. Шөнийн гурван цагт усанд орсон аж. Цагаан гантиг угаалгын тэвш нь гялтганаж, ус нь цэнхэр юм шиг санагдана. Тесс хоёр чөргөр хөлөө ажиглаж, “Риголетто»-гийн аяыг гунганана. Энэ нь тэдний ажил хаях хэнээг дарна. Харин ажил хаях явдлыг баруунтан л далимдуулчих вэ! гэж бодно... 

	Тесс нойрмогоороо: “Танай охинд хамаарах хэрэг шүү...” гэхийг нь сонсов. Тэр дорхноо бүгдийг нь ойлголоо. Захиргааныхны гарт орчих нь тэр! Бретейлид энэ явдал мэдэгдэхгүй өнгөрнө гэж хэн хэлэх бил ээ?.. Бас сониныхонд юутай том олз болох вэ! Гайтай хар шуламс!.. 

	Денизийг оруулж ирэхэд Тесс захиргааны конторт бүгд найрамдах улсын цэрдэн баримлын дэргэд зогсож байлаа. Денизийг хараад, мань хүнд өрөвдөх сэтгэл төрөв. Дениз уранхай хувцастай, үс гэзэг нь сэгсийчихсэн байх бөгөөд нойргүй хоносон тул цонхигор царайтай байв. Энэ хүүхэн өөрийн нь асран энхрийлж рашаан амралтад аваачиж, эрдэмтэн эмч нар залж үзүүлж байсан хайрт охин нь бил ээ!.. Тесс биеэ барихыг хичээж, хоолойгоо чичрүүлэн,

	— Дениз ээ, би чамайг суллуулахаар хүрч ирлээ гэж эелдгээр хэлэв. 

	Денизийг Тесс доорд хүмүүсийн аж төрлийг харуулсан роман бичих санаатай байгаа юм, тэгээд ч заводод очсон юм гэж түшмэдэд хэлээд аргалчих бодлоготой байсан юм. Бас охиноо аваад харихаар ханхай болсон гэр орноо өнгө ороод явчихна, охиноо ёстой л нэг энхрийлэн сууна гэж боджээ!.. 

	— Тэгвэл чи цөмийг нь суллаад өг л дөө. 

	Денизийн хэлж байгаа үг, дуугарч байгаа дуу, гэв гэнэт чи” гэж байгаа нь Тессийн сэтгэлийг шимшрүүлэв. 

	— Дениз ээ!.. 

	Дениз дуугарсангүй. Өчигдрийн өдөр Денизийг өнгөрсөн үеэс чөлөөлсөн учраас Тесс хар элэгтэн хүн шиг санагдана. 

	Тессийн уур дүрсхийв. 

	— Энэ муусайн шидлүүдийг суллана гэнэ ээ? Чи ер нь юу хэлж байгаагаа мэдэж байна уу?

	— Хэнийг шидэл гэж байна вэ? Та германчуудаас хулчийгаад “Бид бэлэн болоогүй байна...” гэдэг. Тэгээд та нар бидэнд хий хэрэглэнэ гэнэ ээ!

	— Коммунистууд чинь л германд тус болдог байх. Өчигдөр та нарыг ажил хаяж байхад италичууд Ницц, Корсик хоёрыг өг гэж шаардсан. Ажил хаялтын анхны үр дүн тэр дээ. 

	— Германы тусын тулд ажиллаж байгаа улс чинь л та нар даа. Нисэх онгоцны заводыг хэн хаалаа? За, үүнийг ганц танд яриад ч яах вэ. Фужег үг хэлэх гэхээр нь та нар муу хулгай нарыг түүн рүү явуулсан... 

	Худал! Ёстой худал! Тэнэг минь, чи сонссон бүхнийгээ үнэмших юм! Малаа!

	Тесс удтал гомдоллон хашхирч байгаад, дараа нь гэнэт дуугүй боллоо. Яах юм? Энэ бол улайрсан хүүхэн юм. Яагаад ч үгэнд орохгүй. Харин хэргийг нь л нэг тийш болгох хэрэгтэй... 

	— Маргахаа больё. Хүн бүр өөртөө нэг ухаантай. Гэвч чи миний санааг таних ёстой. Хэрэв чиний энэ явдал сонинд гарвал чи бид хоёрын аль алины нь дайсан болох фашистууд болон Бретейлийн бах ханана. 

	— Та юугаараа Бретейлээс дээр юм?

	— Чи юм бүхнийг улс төр лүү мушгиад байна. Санаа бодол гэж нэг юм байдаг юм. Ямар ч л гэсэн чи бол миний охин. Талийгаач эхийгээ бод. Ямар сайхан сэтгэлтэй хүн байлаа!.. Дениз ээ, би чамаас гуйя, чи орон гэртээ буцаад оч! Эхийнхээ нэрийг бодооч! 

	Дениз тэсэлгүй

	— Дуугүй бай! Та бол хүний адаг! гэж хашхирлаа. 

	(Өөрийнхөө зовж байгааг эцэгтээ илчилсэн чанартай болсон тул тэгээд хэлчихсэндээ хожим биеэ зэмлэж байв)

	Тесс яаж ч чадалгүй гарч одов. Захиргааныхныг л шахахаас өөр аргагүй болжээ. Денизийн баривчлагдсан тухай сонин мэдээлэх байтугай, ял шийтгэгдсэний нь дурссангүй. Денизийг “Анахай” заводын ажилчидтай хамтруулан шийтгэж, бүгдийг нь нэжгээд сар гянданд хорих ял оноожээ. Таслан шийтгэх хурлын тэргүүлэгч түүний түүх намтраас лавлан асуулгүйгээр зөвхөн нэрийг нь дурдаад өнгөрсөн тул Дениз баяртай байлаа. Эцэг нь хэчнээн их хөөцөлдөж байж ингүүлж байгаа Дениз огтхон ч гадарласангүй. 

	Тесс бол коммунист нарыг үзэн ядна. Урьд өмнө нь мань хүн дайсангүй байсан юм. Бретейли буюу Виарт хааяа нэг гомдох явдал гарч байсан нь мэдээжийн хэрэг, гэвч тэд нь өөрийн нь талынхан байсан юм санжээ. Фуже хэдийгээр өөрийг нь хөөдөх санаатай байсан боловч Тесс тэр муу сахалтыг өрөвдөж байлаа. Харин коммунистууд охины нь хөндийрүүлээд авчихсан байна. Тэгээд булбарай, зөөлөн сэтгэлтэй тэр хүүхнийг галдан шатаагч, занан зүхэгч эм болгож авсан байна. Ийм эмс ерэн гурван онд хүний толгой авдаг машин тойрон бүжиглэдэг байж бил ээ!? Хэрэв ийм амьтдыг эс устгах аваас эд хүнийг тамлаж, огтолж, багалзуур шахна. Тесс тэдэнд бясаа төдий юм. Гэвч Франц орон байсаар л байна! Ажил хаялт нурчихлаа. Тэгэхээр бас л жаал тэснэ гэсэн үг. Полетындоо очоод бяцхан амраад авч болох юм. 

	 

	XXII

	Дессер Пиэрийг халах дургүй байв, Мань хүн өөртөө нялганаж байсан орилоо хэдэн сайд нарт захирагдах болтлоо шолбойж байгаадаа гутарна! Гэвч баруунтны сонинууд “улаантан инженер” гэсэн туульс бичээд гаргачихсан тул Пиэрийг заводдоо байлгах зориг нь хүрсэнгүй. Дессер түүнд: “Би чамайг Америкт явуулж өгье. Нэг жил хүлээх хэрэгтэй байна” гэж хэлэв. Үүний нь Пиэр “хишиг хүртэж” байгаад тооцсон тул татгалзав. 

	Уг яриа том гуанзны саравч дотор болсон юм. Хасах дөрвөн градус байсан учраас хүйтэн орой байлаа. Орж ирж байгаа хүмүүс ганц аяга грог архи ууж дулаацахыг бодон, чичирсээр дотогш орно. Гэтэл хоосон саравч дотор байгаа хоовонгууд шоовдор янзтай ягааран харагдана. 

	Дессер

	— Мэдээжийн хэрэг, над итгэхгүй байх эрх танд бий... За тэр яах вэ. Бид бүгдээрээ нийгмийн санал, ирээдүйн бодлоороо бүгдээрээ хоорондоо уялдаатай улс. Ажилчдын дунд ажил хаялтын эсрэг санаатай хүн бишгүй л байгаа байх. Тэд яаж ч чадаагүй биз. Би ноён Монтинийн бодлыг дагахаас өөр аргагүй болсон хүн. Тэр маань та нарын хэлдгээр бол фашист, минийхээр бол эрээгээ алдсан тэнэг монди. Бөмбөгдөгч онгоц цөөний улмаас тэд Котыг буруушаах юм. Гэтэл та шилдэг инженерийн нэг байтал би таныг халахаас өөр аргагүй болчхоод байна. Бөмбөгдөгч онгоц тэдэнд ямар хамаа байна? Франц орон тэдэнд ямар холбогдол байна?

	Дээр үед асар итгэмтгий байсан Пиэр одоо юманд итгэдэггүй, муу санаатай болжээ. Дессерийн учирласан нь түүнд бааш мэт санагдана. 

	—— Та яагаад тэднийг зэмлээд байна вэ?.. Та ч бас Мюнхений талд байсан шүү дээ. 

	— Би бол зэвсэгт амгалан, хэлэлцээ эвлэрлийг хүссэн хүн. Харин тэд бол Гитлерт бушуухан л буугаад өгчих юм сан гэдгийг л мөрөөссөн хүмүүс. Хэрэг явдлын учрыг луйварчид ойлгохдоо сүрхий байдаг учраас тэд даруйхан л золгоод авах сан гэж яарч байна. Гэтэл шударга хүмүүсийн маань нүд сохорчхоод байна. 

	— Өөр янзын хүмүүс бас бий... Та Легретэй ярьж үзсэн үү? Тэр маань цагдаа нарт балбуулчхаад, одоо эмнэлэгт хэвтэж байгаа. Түүн шиг хүн олон бий. Нэг хүний дотор хэдэн мянган санаа бодол байдаг. Санаа бодол нь голдуу сарниж байдаг бөгөөд хүмүүс урлаг, тохь, гэр бүлийг бий болгож байх юм. Би яагаад коммунистуудын тухай ярив? Тэд хамаг юмаа нэг л зүйлд зориулсан бөгөөд тэр нь сохроос биш, харин тэмүүлэл юм. 

	— Энэ хоовонгуудыг харж байна уу? Дулааны хий үзэгдэл. Гудамжийг бараг халаачхаж болмоор ч юм шиг!.. Харин би даарчихлаа. Тэгээд, танаас би эцсийн удаа асууя, та татгалзаж байгаа юм биз дээ?

	Хийсэн ажилгүй гар хоосон болсон тул Аниэс зэмлэнэ байх гэж Пиэр бодож байлаа. Бас Дуду муу байгаа... Гэвч Аниэс шууд: “Чиний зөв өө” гэж хэллээ. Пиэрийг улс төр ярихад Аниэс зөвшөөрдөггүй байсан атлаа хүний ивээлд орохгүй байх тухай асуудал гаргаад ирэхээр нь багадаа аавыгаа ширтдэг байсантайгаа адилаар Пиэрийг бахархан ширтэв. 

	Гурван долоо хоног өнгөрөхийн хэрд тун саяхан аймшигтай муу ёр мэт боловч хийсвэр үг шиг санагдаж байсан тэр нэгэн ядуулаг байдалтай ижил дасал болчихлоо. Аниэсийн цалин сууцны хөлс, эмчийн зардал хоёрт таарч (Дуду өвчтэй тул) байлаа. Хэн хэн нь аар саар юмаар гачигдаж дутагдахыг үзсэн боловч одоо ядралын туйлыг амсах тийшээ хандаж байв. 

	Хаана ч очсон Пиэрийг авахгүй байлаа. “Үйлдвэрийн эздийн холбоо” Пиэрийг хар дансанд оруулсан байлаа. Механикчаар байтугай хар ажилчнаар орохыг оролдсон нь талаар болов. 

	Цагаа зарж, хүүхдийнхээ сүүний мөнгийг төллөө. Аниэс өвлийнхөө пальтог хуучин эдлэлийн наймаачинд (“томдоод байна” гэдэг нэрээр) аваачиж өгөөд долоо хоног хоолтой байлаа. Аниэс: “Баяраас наана миний шагналын мөнгийг өгч магадгүй” гэж Пиэрийг тайтгаруулна. Гэр өглөө эрт гарч, өдөржин тэнэж, уран дархны жижиг газруудаар орж хэдэн цагаар зарлал гөлрөн зогсоно. Орой болоход Аниэст нэг найз нь дайралдаж хоол идүүлсэн мэтээр ярина. Хувцсаа аятайхан өмсөж, сахлаа өдөр бүр хусдаг тул үс нь бууралтаж яваа энэ тохилог хүнийг хэн гуай ч гуйлгачинд үл тооцно. Гэтэл тэр хиамны газрын хажуугаар гарахдаа буруу харна... 

	Цас орвол гудамж цэвэрлэх ажилчид авах тул өглөөний таван цагт ирнэ үү гэсэн нэг зарлал байхыг олж харсан аж. Хурмаст тэнгэр өршөөл хайрлаж: оройноос эхлэн том ширхэгтэй цас орж, оронгуутаа хайлж байснаа дараа нь гүүрний гудамжнуудыг хучив. Аниэсийг сэрээчихгүйн тулд Пиэр өглөөний дөрвөн цагт сэмхэн босоод, гэрээсээ гарч одов. Мань хүн даарч хөрөх боловч Аниэстээ хорь ч юм уу, аягүй бол гучин франктай харих юм шүү гэж бодохоос инээд нь хүрнэ! Таван цагт арван таван минут дутуу байхад хүрээд очлоо. Том хийн дэнлүү цагаан талбар ба бараан туйпуун байшин тойрсон хүмүүсийг гэрэлтүүлнэ. Тэнд янз бүрийн хүн байлаа! Ажилгүй, зайгуул хүмүүс, ажил хаялтад оролцсоны улмаас ажлаасаа халагдсан шуудангийн ажилчид, идэх хоолгүй болсон уран зураач, хэдэн герман цагаач, өвгөд, багачуул байв. Дөчин хүний хэрэгцээтэй тэр газар гурван зуу орчим хүн очжээ. Пиэр тэвчээртэй хүлээж байлаа. Дараа нь: “Гүйцсээн!” хэмээн хашхирах сонстов. Пиэр буцан гэлдрэв. Гэдэс нь өлсөж, бие нь доройтсон учраас хил нь салганан дотор нь харлана. 

	Төв зээлийн хажуугаар гарлаа. Энд хөл хөдөлгөөнтэй бөгөөд зоогийн газрын даамлууд, мах, хүнс, ногооны дэлгүүрүүдийн эзэд бужигнаж, бараа таваар авна. Золягийн бичсэнээр өөрийн нь “хэвлийгээс” бусад зүйл Парист бүгдээрээ өөрчлөгдсөн мэт санагдана. Чийг даасан овгор ногоо, тэжээвэр шувуудыг Пиэр хараад: хүний мөсгүй, тарган цатгалан наймаачдын дунд гэдэс нь өлссөн, хий бодолд автсан, тэнэмэл нэгэн зовлонтон оршино гэж мартагдах шахсан романд гардгийг бүдэг бадаг сэргээн бодов... 

	Төмөр дэгээнд улайн, ягааран, хачин тод ягааран харагдах том том гулууз мах өлгөөстэй байв. Энэ идэмхий хот хэчнээн шарын ба хурганы мах хэрэглэдэг бол? Элгийг нь хиймэл аргаар хаван мэт хөөлгөсөн галууны мах хэчнээн ордог бол? Бас толбот сувдан гургуул, цоохор цээжит гургуул хэчнээнийг цөлмөдөг бол?

	Загасны лангуун дээр хуванцраар цутгаж хийсэн юм шиг том том вэй загас, булбарай биетэй хурдан, туйлаа, сагамана загас, гөлчгөр халпи, хясаа загас, бас билүүдчихсэн юм шиг гөлгөр “марени”, “португалын” хэмээдэг бидэр бүрхүүлт, далайн зараа байна. Үнэр нь сүрхий ханхална. Худалдагч нарын давсанд түлэгдсэн гар улайн харагдана. Гантиг тосгуураас ус гоожно. 

	Түүнээс цааш ногоо худалдана, тэнд: таримал зэвхий идрээ, лууван, сармаг, хүлэмжийн хэрээн нүд байна. Чамин сагсанд өндгөн мөөг харагдана. Русильоны нанхи байна. Бас цаана нь: Шарантын бурман тос, бяслаг, өндөг, нимгэн төмөр лүүнд хийсэн зөөхий байна. Мессиний ба Яффын амтат жүрж, алим, халуун бүсийн эхүүн үнэр ханхалсан даршмал гадил, хасарваань, хан боргоцой харагдана. 

	Худалдагч хүүхнүүд бээрсэн гараа аягандаа дулаацуулан, сонгинын шөл ууна. Тэнэмэл хүмүүс төмс түүнэ. Хоолны чанар мэддэг хүмүүс бяслаг барьж үзэж, шувууны махны үнэ асууна. Сонин худалдагч нар бэхний үнэр ханхалсан саарал цаастай хуудас барин өнгөрнө. Дараа нь дундад зууны үеийн Сэнт Эсташ сүмийн хонх хангиналаа. Улаан хормогч өмссөн мах цавчигчид гулууз мах жижиглэнэ. Ногоочид хуучирсан “ситроен” дээрээс гогод, шар манжин буулгаж, дараа нь лангууны дэргэд коньяктай хүрэн цай ууна. Гүүрийн гудамжаар улаан дарс цус адил урсан явна. Том том хялсаанд хавчаастай цэцэг үлгэрийн юм шиг санагдах бөгөөд манжуухай, лиш, сарнай цэцгүүд пүү пүүгээрээ байна. Хамтдах цэцэг, хаврын дохио цэцэг, хэлгий цэцэг, май цэцэг, хурц улаан цэцэг тээж, анхилмал үнэр түгээсэн галт тэрэг Ницц, Грасс хотуудаас ирнэ. Парис хотод түрдэг тэргэн дээр жил тойрон цэцэг дэлгэрч байдаг тул өвөл зуныг үл мэднэ. 

	Тэнгэрийн зүгээс нойтон цас унана. Заяатай хүмүүс одоо цас малтаж байгаа даа! Пиэрт оногдоогүй заяа... Тэр юугаа ч мэдэхгүй, өлсөж байгаагаа ч анзаарахгүй, энэ тэрийн үнэрээс дотор нь эвгүйрч, хүслэн болсон хоол ундны зүйл их байгааг харснаас бус, харин худалдаачин авгай нар, туйлаа загас, тос болсон түрийвчийг нь харахаас зэвүү нь хүрч, долоон шидийн бодол төрнө. Бас буман тооны баглаа цэцэг байна... Ванекийн нулимс, Каталоний зовлон, Легрегийн шаналал, Пиэрийн өлсгөлөнг Парис яахин анзаарах сан бил ээ?.. Парис хотойх ч үгүй. Жишээ нь: хиамны худалдагч дөчин кило цусан хиам тавьж өгчхөөд: “Парис хэвээрээ л байх юм...” хэмээн гонгиноно. Амьдралын энэ нотлол Пиэрийг илт номхруулчих шиг болсон нь тодорхой байна. Мань хүн яарах шалтгаангүй атлаа яарч байгаа царай гаргах бөгөөд даарч хөрөх тул гэнэт алхаагаа сааж, буцаж хандаад, Бюсийн хорооны олон тооны нарийхан гудамжнуудаар утгагүй эргэлдэж, дээр нь гөлгөр хавтгай загаснууд насан эцэслэж байгаа олон тэрэг өрөөстэй тэр нэгэн замын зөрлөг рүү байн байн буцаж очсоор байлаа. 

	Дараа нь Пиэр нойтон сандал дээр сууж, газар хэвтээ сонин авч үзвээс: “Европ тайвшран тогтнолоо. Тессийн хэлсэн үг. Амгалан оршихын баталгаа...” гэсэн байв. Тэгээд хайрсан төмсний үнэр ханхалсан тул мань хүний дотор хачин боллоо. Түүнийг том том хувинд хайрах бөгөөд гаргасныгаа цаасан хүүдийнд хийгээд, худалдаачин авгай шаардангуй байдлаар: “Халуун төмс гарлаа!.. аравхан мөнгө!..” хэмээн хашхирна. Тийм ээ, арван мөнгө олох л даанч бэрх дээ! Пиэр огт санамсаргүйгээр босон харайж, атирсан сониноо хажуугаараа гарсан хүнд өгөх гэлээ. Тэр нь албан ажилдаа очихоор яарч явсан түшмэл хүн тул гайхаж хараад, бушуухан зайлж одов. Пиэр сандал руугаа буцлаа. “Яах гэж би ингэв?..” гэж мань хүн дахин бодлогоширсон бөгөөд худалдаачин авгай нарын хашхираан алсад дуугарах машины чагнаал мэт сонстоно. Дэргэдүүр нь залуу хос өнгөрснөө бүсгүй нь Пиэрийг хараад, хамт яваа хүндээ нэг юм хэллээ. Нэгэн хөгшин дорго нохой ирж, гутлыг нь үнэрлээд, сүүлээ хавчин зайлан одов. Пиэрийн заяагүй амьтан гэдгийг нохой ч таамаглаж байгаа ажээ... 

	Гэтэл орон гэрт нь санаа зовох юм тохиолдоод байлаа. Аниэс өөдөөс нь угтан ирээд

	— Аав ирсэн гэж шивгэнэв. 

	Өөр цагт ирсэн бол тэр хоёр хэчнээн баярлах сан бил ээ!.. Аниэсийн эцэг Франц орны баруун өмнөд хязгаарт орших нэгэн жижиг хотод суудаг учраас охинтойгоо уулзаж, ач хүүгээ харах сан гэж аль эртнээс хүссэн ажээ. Түүнээс хүүхдийн маягийн саргар бичигтэй цөөхөн үгтэй захидал ирдэг байсан юм санжээ. 

	Аниэс аавынхаа тухай Пиэрт бишгүй л ярьдаг байсан юм. Лежандр нь хэзээ язааны механикч хүн юм. Дайны өмнө цэрэг дайны эсрэг ухуулга хийсэн учир арван сар гянданд суусан хүн ажээ. Таван жилийн өмнөөс эхлэн бие нь өөдлөхөө больсон тул Лежандр заводоосоо гараад, отгон дүүгийнхээ гарааш байдаг Даксад очжээ. Тэгээд, машинаа янзлах явдалд нь тусалж, завтай цагтаа даланг нь торддог байлаа. Тэр жаран дөрвөн настай аж. Урьд өмнө нь Пиэр түүнийг буурал үстэй, том биетэй байх гэж боддог байсан юм, Гэтэл толгой дээрээ сая төрсөн нялх хүүхдийн сэвлэг шиг жаахан даахитай хорчгор өвгөн байв. 

	“Аав ирсэн” гэж Аниэсийн айсан янзтай шивнэсний нь учрыг Пиэр тэр дор нь мэдэв. Тэр өвгөн охиныгоо инженер хүнтэй суусан учраас баялаг аж төрж байгаа, Дуду нь жигтэйхэн эрх жаал байгаа гэж бодож байлаа. Гэтэл ийм үед нь өвгөн хүрч ирдэг! Үнэн учрыг хэлбэл өвгөний урмыг хугална. Гэтэл яаж түүнд хоол хийж өгдөг хэрэг вэ?

	Хадам эцэг нь Пиэрийг ажиглан харж байгаад: “Та бөх, сайхан гуталтай юм...” гэв. Пиэрийн сэтгэлд: дорго нохой. сонин, төмс тэргүүтэн орно. Лежандр тэдний сууц дотуур явж хараад гал зуухны нь өрөөнд орж: “цэвэрхэн байна шүү” хэмээн сайшаан хэлэв. Тэгээд Пиэрээс: 

	— Ажил сайн биз дээ? гэж асуулаа. Пиэрийн шинэ моторын талаар ярихад гайхан сонсож байв. Дараа нь улс төр ярилаа. Лежандр санаа алдаж: “Би хоцорчээ. Дакс бол эл хуль газар. Манай дүү ухамсар багатай хүн “Матен” л захиалдаг юм гэж хэллээ. Лежандр Мюнхений тохирооны нарийн учрыг ойлгоогүй байсан учраас испаничуудын тухай Пиэрийн дурсахад нүд нь сэргэж: “Тэд дийлнэ! Заавал дийлнэ!” хэмээн хашхирлаа. Яриа өөрчлөгдөж, өнгөрснийг дурсав. Лежандрын царай сэргэж, ажил хаялт, жагсаалыг дурсан ярьж: “Зургаан онд бид дарцаг бариад гудамжинд гарч байсан юм” гэв. Жорестой танил явснаа гайхуулж: “Тэр хурал дээр ярихдаа захаа заавал авдаг сан, тэр үед саланги зах хийдэг байсан юм. Жорес тун хичээнгүй хүн байсан юм. Бас тэгээд сайхан дуутайг нь яана!..” гэж хэлэв. 

	Пиэр дуугаа татсан бөгөөд цовоо тэр өвгөний дэргэд өөрийгөө дэмий амьтан гэдгийг гойд тодорхой ойлгов. Лежандр түүний дуугарахгүй байгааг өөрөөр ойлгож: “Би дэмий юм хэлчихсэн юм биш байгаа даа? Итгэж болох хүн үү?” гэж бодлоо. Пиэрийн намба ба ямар боловч инженер хүн! гэж бодох тул өвгөн жаахан эмээнэ... Аниэс одоо өөр орчинд байгаа бөгөөд ажилчин бус, харин инженертэй нийлсэн хүн гэж санана. Лежандрын санаа зовж

	— Би та нарт саад хийчих шиг байна. Би Дуду дээрээ очъё гэв. 

	Аниэс Пиэр хоёр түүнийг саатуулах арга олж ядан бие бие өөдөө харлаа. Гэвч үдийн хоолны цаг болж байсан тул ямар хоол өгнө дөө? Дудугийн шөл л бий. Айл урьсан гэж хэлээд яваад өгөх үү? Өвгөн муу санах байх. Аниэс: “Байз л даа. Даксын байдлаас ярь л даа” гэж гуйлаа. Өвгөн ярьж гарлаа. Зун олон жуулчин очиж, дүү нь мөнгө их олж гэнэ. Харин одоо тэнд хөл дарагдсан гэнэ. Дайн болно гэж айдаг учраас барилга барих, машин худалдаж авахаа больсон бөгөөд: “улсын болгоно” гэж ярилцдаг ажээ. Ачааны машин маш ховордож, ажилгүйдэл ихсэж байгаа гэнэ. 

	— Ингэхэд Парист ажилгүй хүн олон уу?

	— Олоон. Бас тэгээд салаа мөчир бүрд шүү. Өнөөдөр би харлаа, гудамж цэвэрлэх гэж үсэг өрөгч, нарийн боовчин, төр ч байтугай, уран зураач ирсэн байх юм. Бид тэнд хоёр цаг зогслоо. 

	Үг алдсанаа дорхноо мэдэв. Өвгөн ойлгохгүй биз. Харин Аниэс... Өөрөө Аниэст: “Намайг инженерээр авах гэж байгаа...” гэж хэлж байсан шүү дээ. Тэгээд Аниэс ядуугийн хамаг зовлонг анх удаагаа амсах мэтээр Пиэрийн царай өөд сандран харлаа. Гэтэл Лежандр догдлоод явчихлаа. Аниэсийн наазгай байдал, Пиэрийн гэнэт дуугүй болсон, гал тогоондоо юу ч үгүй байгаа тэргүүтнийг бүгдийг нь тэр дорхноо гадарлав. 

	— Би бушуухан доошоо бууж, энүүхэн булан хүрчхээд ирье, Дуетэй утсаар ярих хэрэг байна. 

	Тэр арван таван минут хэртэй болоод: нэг литр дарс, сардин загас, татмаг, бяслаг, хүрэн цай, улмаар ёотон авчрахаа ч мартаагүй байв. Лежандр Аниэст: “Одоо нэг охин хэрэгтэй!..” гэж бувтнав. Тэр юу ч үл асууна. Үдийн хоол идэх зууртаа Пиэр түүнд ажил хаялт, хий, Дессерийн яриа, хар данс зэргийн талаар ярилаа. Пиэр өөрийн нь талын хүн байх тул Лежандрын царай сэргэлээ. Харин гачигдаж байгаа юм аа?.. Тэр ч яах вэ, залуу улс даваад л гарна... 

	Тэгээд Лежандр Пиэртэй хундага тулгаж

	— Ялалтын төлөө! гэв. 

	Испаничууд мөдхөн фашистуудыг зад цохиж, бас газар сайгүй ажилчид өндийж, ажил хаяж, бэхлэлт барина гэдгийг тэр сайн мэдэж байлаа. Пиэр идсэн хоол, уусан дарсандаа мансуурах бөгөөд дулаан, сайхан байлаа. Гэвч зовуурь нь яагаад үл арилна вэ? Ахмад үеийнхэн сүрхий байжээ!.. Тэд мөн л бут ниргүүлж, урам хугарахыг амссан байлгүй яах вэ. Гэтэл Пиэрт яагаад энэ өвгөнд байгаа итгэл, тодорхой байдал, цовоо зан байдаггүй бил ээ?.. 

	Дудуг хэвтүүлэв. Ярдаглаад, унтахаас дургүйцсэн боловч төдхөн унтаад өгсөн нь мэдээжийн хэрэг. Лежандр түүнийг хараад

	— Харж байгаарай та нар, энэ хүү амар жимэр аж төрнө. Бидэн шиг байхгүй. Бид дайны зовлонг үзсэн. Би Шампанид байсан юм. Зовлон ч амссан даа! Харин одоо дайн болохгүй ээ, ажилчин хүмүүс ухаан суужээ. Бас тэгээд германчууд ч хөдлөхгүй, тэднийх мөн л ажилчин хүмүүстэй. Тэд дайн гаргуулна гэж үү?.. гэж шивнэв. 

	Тэр эрт унтаж заншсан бөгөөд өглөө таван цагт босдог аж. Нүд нь хөдлөхөө больж гөлрөв. Хэдэн минут унтахгүйг хичээсэн боловч төдхөн Дудугийн орон дээр сандайлсан чигтээ унтсан бөгөөд царай нь хүүхдийн царай шиг харагдаж байж бил ээ. 

	Цаг хугацаа энэ өвлийнх шиг удаан өнгөрч байгаагүй санагдана. Парис нам гүм бөгөөд хачин байв. Арван хоёрдугаар сарын цийлгэр бүрэнхий эртний жавхлангийн хөшөө дурсгалыг аяархан нөмөрнө. Үзэсгэлэнд тавьсан цоохор хувцастай алиа хүмүүсийн дүрс, пааландсан туулайн бөөр христосын мэндэлсэн өдрийг амар тайван өнгөрүүлэх явдлыг гэрчилж байх бөгөөд уран бүтээл мөрөөссөн буюу гэнэхэн бүсгүйд гөрөөлсөн арчаагүй амьтад ганц нэгээрээ тэнэх боловч дал цохисон хот алмайралд дүнсийнэ. 

	Сайд нар хэдэр зантай холбоочин ба галч нарыг халах тухай удирдамжид өглөө бүр нямбайгаар гарын үсэг зурна. Үйлдвэрийн эзэд ажилчидтай дансаа бодно. Ажилгүйн улмаас түм буман хүмүүс өлсгөлөнд тарчилна. Далади үндэсний батлан хамгааллын тухай ярих боловч цэргийн олон заводын суурь машинууд эрхтэн дутуу мэт ажилгүй зогсоно. 

	Жолио сэтгэл нь хөдөлсөн уншигчдаас хуралдсан мөнгөөр Чемберлений хатанд оо энгэсгийн алтан хэрэглэл авч барьсан бөгөөд: “Тунгаамал шижир!..” хэмээн гайхуулан бандганана. Тэгээд Чемберленийг Парист ирэхэд ажилчид төмөр замын өртөөн дээр цугларч исгэчиж гуугчив. Энэ нь ард түмний сүүлчийн оролдлого байсан бөгөөд дараа нь намжсан юм. Шүүх таслах газрууд сэхээ завгүй ажиллаж байлаа. Гянданд суугаа механикч, өнгөлөгч, цутгуурчин нар чихрийн хайрцаг нааж байв. 

	Легрег больниц дээрээс шүүхэд хүргэлээ. Түүнийг хоёр цагдаа түшиж явав. Тэр “Далади буруутан...” гэв. Шүүх хуралдааны дарга хайхрамжгүй байдлаар: “Аваад гар” хэмээн тушаагаад, таван минутын дараа гуншаа дуугаар: “хуульд заасан ёсоор долоодугаар сарын арван хоёрны өдрөөс эхлэн... Жакийн Легрег... засан хүмүүжүүлэх ажил хийлгэсүгэй...” гэж хэлэв. 

	Фужегийн нөхөд радикал бүлгийн хурал дээр засгийн мэдэлтнийг чөлөөлөхийг шаардав. Тесс маасганан инээмсэглээд: “Засгийн мэдэлтнийг чөлөөлнө гэдэг чинь хүчирхэг хөрштэйгөө дайтна гэсэн үг шүү” хэмээн хариу хэллээ. Мань хүн оройжингоо газрын зураг шагайсан бөгөөд өнөөдөр нэгэн депутатын хамтаар өглөөний хоол идэх зууртаа “бяслаг лийр хоёрынхоо завсрын” баясгалант хоромд: “Герман дорно тийш хөдөлнө, та харж л байгаарай! Тэнд нефть бий, хонгор минь. Ер нь нефть гэдэг маань юу болохыг та мэднэ биз дээ? Нефть гэдэг чинь манай зууны мах цус юм” гэжээ. 

	Риббентроп Парист ирлээ. Цагдаа нарын байгууллага гудамжийг хөл хөдөлгөөнөөс урьдчилан цэвэрлэсэн бөгөөд зочин Конкордын хоосон талбай дээгүүр өвлийн улбар наран мандсан хачирхалтай байдлыг харлаа. Тэгээд эелдгээр: “Энэ удаад Парис над аятайхан санагдаж байна...” гэж хэллээ. 

	Италийн дивизүүд Барселонд тулж очиж байв. Депутатууд цугларан зөвлөлдөөд, Берар сенатчийг Франко генерал руу илгээхээр шийдлээ. Тэр шийдвэрийг Тесс сайшааж: “Эндүүрлийг сарниах цаг болоод байгаа юм!” гэв. 

	Виар цуглаан дээр үг хэллээ. Тэр чехийн эмэгтэйчүүл, Каталоны багачуулын хувь заяанд уй тавьж, тэдний засгийн газрыг ажилчин ангидаа шударга бусаар хандаж байгааг яриад, дараагаар нь цогтойгоор дуу алдаж: “Манай бүгд найрамдах улс бол боолчлогдмол европын эрх чөлөөний цорын ганц тулгуур бил ээ!” хэмээв. Энд тэнд алга таших сонстов. Гэтэл “Сэн” заводын манаач бөгөөд энэ цуглаан дээр нүүрний эгнээнд суусан Дюшен өвгөн босож: “Тэр тулгуурын чинь төлөө амиа алдах гэж хэн явах юм? Бурхад юм уу, эсвэл тийрэнгүүд юм уу. Гэтэл бурхад дээд тивд оршдог бөгөөд тийрэн гээч амьтад чинь үхнэ гэж байдаггүй биз” хэмээн хариу өчив. 

	Дюшений өчсөн хариуны тухай Тесс бусдын ярихыг сонсоод инээд алдаж: “Ямар ч л гэсэн франц хүмүүс цовоо мондиуд юм. Бид чех хүмүүс бус учраас Дюкан юу ч гэж гаагалж байсан айх юм над алга...” гэж хэлсэн юм. 

	Тийн хэдий боловч Тессийн сэтгэл байнга зовуурилна; тэр “яагаад би энэ ажилтай орооцолдов оо?” хэмээн бодлогоширно. Коммунистууд: “Тессийг алаад өгөөч ээ!” хэмээн хашхиралдана. Дюкан нөгөө Гранделийн бичгийн паянг сөхөж: “Парламентад германы тагнуул байна!” хэмээн шаналгаана. 

	Түүгээр үл барам, парламентын комиссынхон хавчлагыг зогсоохыг шаардан нуршина. Виар хөдөлмөрийн комиссоос Тесс дээр ирж: 

	— Би саяхан чамайг ажилчдын цуглаан дээр хамгаалж байлаа. Намайг золтой л хэлмэгдүүлчихсэнгүй... Чи арай хэт нугалжээ. Засгийн нэр хүнд дэндүү доройтсон байна гэв. 

	Тесс далаа хавчиж

	— Хэн нэр хүнд сайтай байна? Чи юү? Фланден үү? Бретейли үү? Дэмий биз дээ! Манайд одоо хэн нэр хүндтэй байгааг би чамд хэлээд өгье. Манайд одоо Гитлер л нэртэй цуутай байна. Би хувьдаа чиний байранд суусандаа л харамсаж байна. Одоо бол ухралтад оршихоос илүү амар байх арга алга. Та нар: “хавчлагыг зогсооно” гэж ярих юм. Би баярлах л байна... Би араатан юм уу? Харин коммунистууд өөрсдийнхөө түншлэлийг зогсоовол зогсооно л биз. Бид бол амгаланг тохинуулж байгаа улс, харин тэд хамаг явдалд саад учруулж байна. Хэдэн сая хүнийг нядалгаанд оруулснаас нэг түмэн хүнийг шоронд хийсэн нь дээр шүү. Тэд сэрэмжилсэн дайн дэгдээх санаатай байгаа юм, тэгэхээр нь би сэрэмжилсэн баривчлалт хийе гэж бодчихоод байгаа юм! гэв. 

	Виар нүднийхээ шилийг авч, нусныхаа алчуураар арчаад, Тессийн царай өөд харалган нүднийхээ цайлган харцаар ширтэж

	— Чи амар амгалан болно гэж үнэхээр итгэдэг үү? гэж асуув. 

	— Юу гэмээр юм дээ?.. Герман улс дорныг довтолно байх гэж л найдах юм. Тэгвэл бид хорин жил амар жимэр орших болно. Бас өөр янзаар эргэчхэж ч магадгүй... Би тоглох дуртай хүн, гэвч одоо бол бид тоглодог хөзөр болчхоод байгаа учраас биднийг холиод л, хуваагаад л байх боллоо... Дур гутмаар ажил юм! Би одоо гүүрэн доогуур орж унтчихаад л, юу ч бодохгүй яваа ажилгүй хүмүүст атаархдаг болоод байна. Виар минь ээ, бид аж төрж чадахгүй байна, үнэндээ зав зай олдохгүй байна. Амалийг нас барахад... 

	Асаастай байсан хоёр лаа, сараана цэцэг санаанд нь орсон тул хоолой нь чичрэв. Гэтэл Тессийг зальт этгээдэд тооцдог атлаа Виар уярлаа. Төрөл садан ч юм шиг санагдлаа. Хэн хэн нь ижил ном уншиж, ижил кино үзэж явсаар өсөж торнисон хоёр бил ээ. Бас хэн хэн нь дэмий ажлаар хөөцөлдөж, ариун халуун чанараа алдталаа санал шүүмжлэл, сонгууль, парламентын заваан явдалтай орооцолдсоор иржээ... Тэр Тессийн хажууд очиж, гарыг нь чанга атган

	— Би ойлгохгүй байна. Би ч гэсэн их л ганцаардаж явна гэв. 

	Мань хоёр комиссын илэрхийлэл, францын хувь заяаг мартаж орхилоо. Хоёр өвгөн өөрсдийнхөө гунигт автагдав. Виар гомдоллож

	Дээр цагт сүм хийдүүдэд хаалга үүдээ хаагаад ертөнцийн мөн чанарын тухай бясалгаж, цэцэг тарьж байсан юм... Гэтэл одоо хоргодох ч газар олдохоо байжээ гэв. 

	Гэвч Тесс өөр юм бодож аль хэдийн амжсан байлаа. Ийм балай юм бодох хэрэг юу байна?.. Мань хүн цовоолгоор татгалзаж хэллээ: 

	— Ийм юм бүү ярь. Уржигдар би “Фоли бержерт” очсон юм. Юу ч л гэсэн заншлагч учраас ховор олз олсон! Мэдээжийн хэрэг, энэ явдалд бүжгийн урлагт хандаж байгаатай адил хандаж болохгүй ээ. Энэ бол Павлова биш ээ... Хэдий тийм боловч тэдний дэвхцэхлээр, чин үнэнээ хэлэхэд, би сэргээд явчихдаг юм. 

	 

	XXIV

	Тесс баруунтныг түшиглэх болов. Хатуу зантай Бретейлийг биедээ татахыг хичээх боловч цаадах нь өдөр ирэх тутам улам шаардлагатай болж, Манделийг чөлөөлөхийг албадан шахна. Биеийн тамирын клубүүдийн дайллага дээр Бретейли: “Еврей Мандел одоо болтол сайд байгаа нь тоогүй! Тэр монди биднийг Германтай муудуулах санаатай байгаа юм!” хэмээн дурдсан юм. Тесс Манделд өрөвдсөн янз гарган яаран: “Одоо яах бил ээ, Бретейли бол хэнээ туссан хүн. Бас Дорнын хүний ухаантай хүн, Лотаринги нутгийн хүн болохоороо тийм байлгүй яах вэ, харин бид бол Картези нутгийнхан учраас яалаа гэж тийм байх вэ...” гэв. Тэгээд мань хүн Бретейлид: “Тийм ээ, Манделийн талаар таны хэлж байгаа зүйлд үнэн зөв юм их байна. Израил харь хөндий хэвээрээ үлдэх болж байна” гэж хэлэв. 

	Грандели газар сайгүй явж, сэтгэл татам сайхан инээмсэглэж, “миний хонгор найз” хэмээн шивнээд байх тул Тесс гайхах бөгөөд дотроо: “Муу золиг чинь минийхээ толгойг эргүүлээд байгаа юм биш байгаа даа?..” гэж бодно. Грандели Парис хотын чамин танхим бүрд нэрд гарлаа. Тэр “Амбассадерын” дэгжин сонсогчдод: “Большевизмын эсрэг тэмцэх Герман латины нөхөрлөл” гэсэн илтгэл хийв. Киноныхон зургийг нь авлаа. Мань хүн малилзтал инээмсэглэн алхангуутаа: “Украин судлууштай орон шүү. Өчигдөр би Мазепын намтрыг уншлаа: Сонирхолтой бөгөөд сургамжтай юм?” гэв. Мазеп гэдэг нь ямар хүн байсныг Тесс үл мэдэхээс гадна Гранделийн хэлэх үг бүрд хардлагатай хандана. Заримдаа Кильманы бичиг санаанд нь орох боловч голдуу л: “мань эр сайдын тушаалд санаархаж байх шиг байна. Болгоомжтойхон л байх хэрэгтэй юм!..” гэж бодно. 

	Гэтэл Бретейли урьдын адил Гранделийг дэмжих тул тэр хоёрын түнжин хагарсан нь хэнд ч үл мэдэгдэнэ. Фужегийн яриаг Дюкан залгамжлах болсон учраас тэр хаа яваа газартаа “Гранделээс болгоомжлоорой!” хэмээн хашхирна. Ингэж хэлэх үндэс байгаа эсэхийг асуухад, хариуд нь: “Байхгүй ээ!” Тэглээч гэсэн би мэдээд байна...” гэж хэлнэ. Дюкан бүлгээс гарснаасаа хойш Бретейлитэй мэндгүй зөрөх болсон юм. Баруунтнууд түүнийг муучилж: “Солиот”», “хонзогногч”», “национал-большевик” гэж хочилно. Гэвч Дюкан гэмгүй чанараараа шударга эх оронч гэдэг нэрээ хадгалсаар бөгөөд тэр нэрийг хугалах бэрхтэй байлаа. Бретейлийн найз нар дотроос Дюкантай уулзаж учирсан хэвээрээ байгаа хүн бишгүй байсан бөгөөд нэг үе сахилгатай байсан намын дотор хагарал гарч эхлэв. 

	Дюканы сэтгэгдлээс болж Пикар генералын санаа нь зовсон тул Бретейлийнд очоод

	— Над танаас нуух юм байдаггүй. Грандели над дээр ирж, манай зэвсэглэлд хамаарах асуудал тавьж байна... Яалаа гэж би түүнд итгэх бил ээ? гэв. 

	— Грандели миний талд ажиллаж байгаа шүү. 

	— Тийм байжээ, гэвч түүнийг юу гэж хэлэлцээд байгааг та мэдэж л байгаа биз... Одоо бол гучин зургаан он бус бөгөөд Францын толгойд Блюм суугаа үе биш, дайн дэгдэх юм бол бид л хариуцна... 

	Бретейли мэгдүүн байдлаар ширээний бүтээлгийн сэжүүрийг имэрч

	— Энэ бол нарийн тоглоом. Бас аюултай гэдгийг нь ч нуугаад яах вэ. Бид дангаараа ялалт хийж чадахгүй. Харин буулт л хийгээд орхивол Ардын фронт дахиад л гараад ирнэ. Мэдээжийн хэрэг, чаддаг сан бол би өөр янзын холбоотнууд олоод авмаар байна. Ямар ч л гэсэн би Лотаринги нутгийн хүн... Гэвч холбоотон олж чадахгүй байна. Англичууд бол Олимпын оройд залсан бурхантай адил юм. Биднийг тэд энгэрийн тэмдэгтэй ижил үзэх бөгөөд манайханд тэд Тунисыг юм уу, Энэтхэг Хятадыг өгөөд л могдролчихно. Тэгээд дараа нь парламентад цор ганц коммунист байх үед гурвалжин гэрээ гээд л сайхан үг ярих болно! Гэтэл бид яах вэ?.. Би үндэстнийхээ л үзлийг баримтална. Германчууд биднийг ашиглах санаатай байгаа нь ч ойлгомжтой. Гэвч франц орон бол нэгэн бүтэн зүйл учраас түүнийг буталж үл болох бөгөөд ясанд нь хүртэл халдвар шингээж үл болно. Иймийн тулд харин ч бид өөрсдийгөө ашиглуулахын оронд германчуудыг өөрсдийг нь ашиглана. Та миний санааг ойлгож байна уу? Дайны занал коммунистуудын гараас мултрахад таатай шалтаг болно. Ард түмэнд: “Амгалан оршъё!” гэж хэлээд байсан хүн л ялна. Бас манай цэрэг зүгээр суугаад байхгүй тул Гитлер дайтахыг арай зориглохгүй биз. Далимд хэлэхэд та үүнийг надаас илүү мэднэ... гэв. 

	— Би юу ч мэдэхээ болиод байна. Манай цэрэг цохилтыг нь даахгүй байх л гэж айх юм. Зэвсэглэлийн талаар над тодорхой байгаа боловч зэвсэг гэдэг маань гол нь биш болоод байна. Би Испанид байгаад ирсэн төлөөлөгчтэй уулзлаа. Тэр хүн германы нисэх хүчнийг тун сүрхий магтаж байна. Гэвч зэвсэг гол нь биш гэдгийг давтан хэлье. Санал сэтгэлийн байдал дорой байна... Офицерууд дайтах дургүй байна. Дайтахаас өөр аргагүй боллоо ч гэсэн дайтах царай алга шиг байна. Та бол ямар нэгэн заагт тултал ухарч болно гэж бодоод байна. Гэвч бид тэр зааг дээрээ тогтож чадах уу, үгүй юү? гэдгийг би мэдэхгүй байна. Цэрэг арми гэдэг маань амьтай голтой, махбод юм... 

	Пикар армийг үнэн голоосоо хайрладаг учраас сэтгэл нь догдолно. Гэтэл Бретейли өөрийнхөө бодлыг хэлчхээд сэтгэл амарлаа. Юм бүхнээ ярилаа, гагцхүү Грандели Кильман хоёрын сүлбээний талаар л дуугарсангүй, гэвч түүнийг жижиг зүйлд тооцсон ажээ... Аюултай тоглоом гэдэг нь мэдээжийн хэрэг... Бретейли олон удаа тээнэгэлзлээ! Совинд ба бурхан тэнгэрт биширдэг сүсэг нь л дэмжиж байв. Франц орныг аврахын тулд хурмастаас хайрласан Лотарингийн нэгэн малчин бүсгүй санаанд нь орлоо. Үгүй ээ, франц улс мөхөхгүй!.. гэж бодлоо. 

	Энэ ярианы дараахан Бретейли Тессээс няцахыг шаардаж хэлсэн нь: 

	Гранделийн нэрийг гутаасан цуурхлыг Дюкан тарааж байгаа юм. Тэр бол солио туссан хүн. Гэтэл бас чиний нэр байн байн гардаг юм. Нөгөө л нэг хуурамч бичиг л дээ... Чи түүнийг зогсоох ёстой шүү. 

	Тесс мугуйдалж: 

	— Би ямар ч юмыг батлахгүй, бас тэгээд няцах ч бодол над байхгүй. Над ямар хамаатай юм? Ер нь Гранделийг би нэг их ойшоодог ч үгүй. Шууд л хэлье: би түүнд итгэдэг ч үгүй гэв. 

	— Тэгвэл чи Гранделийг над аятай санагддаг гэж боддог уу? Цаадах чинь мөнгөний шуналд автагдсан, завхай явдалтай, балмад, этгээд шүү дээ. Би охинтой байжээ гэхэд яалаа ч гэсэн Гранделитэй суулгахгүй хүн дээ. Гэвч бидэнд ая талын бус, харин улс төрийн асуудал тулгарч байна. Гранделийн эсрэг ямар хүн түнш зохиож байна вэ? Фуже, Дюкан. Тэдний цаад талд коммунистууд байна. Тэд Ардын фронт сэргээх санаатай байгаа хүмүүс. Чи гүтгэлгийг няцаавал бид тэдний төлөвлөгөөг сандаагаад өгнө. 

	— Энэ бүхэн сайхан хэрэг, гэвч би тэр бичгийг хуурамч зүйл гэж даанч бодож чадахгүй. Энүүхэндээ гэж хэлэхэд Грандели бузар явдалтай хутгалдчихсан хүн байх аа. 

	— Магадгүй ээ... Гэвч танд нотлох баримт байна уу?

	— Байхгүй ээ. 

	— За тэр дээ... Тэгэхлээрээ түүнийг бид балбаж дийлэхгүй гэсэн үг. Иймд асуудлыг санал сэтгэлийн талаар бус, харин улс төрийн талаар авч үзэх хэрэгтэй болж байна. Хэрэв чи эс дуугарваас чамайг тэд бариад идчихнэ. Дюканы эцсийн арга энэ дээ... 

	Баруунтны зарим депутатуудад Дюканы тараасан бичгийг Бретейли Тессэд үзүүлсэн бөгөөд тэр бичигт: гагцхүү Гранделийн бус, улмаар “Кильманы хэрэгт” орооцолдсон бүх хүмүүсийн (Тессийн нэр орсон байлаа) мөнгөний нөөцийг судлахыг шаардсан байв. 

	Тесс сэтгэл хачин болсны эрхээр ханиалгаж

	— Ээ бурхан минь, яасан шившигтэй юм бэ?.. гэв. 

	Дараа нь Бретейли товчхон боловч ноцтой няцаалт бүхий бичигт Тессийн гарын үсгийг хялбархан зуруулаад авлаа. 

	Тесс үдэш Полетынд сулавтар байдалтай байв. 

	— Бретейли намайг алах нь ээ... Муу хяхаачин! Мэдээжийн хэрэг, бид бас нэг ялалт хийсэн л дээ. Фужегийн нөхдийг оролцуулсан орлого зарлагын комисс биднийг тавраад хаячих санаатай байлаа. Гэвч би франкогерманы тунхгаар хариу бэлэг барьчихлаа. Тэд дорхноо намжсан. Хэчнээн ялалт хийснийг чи мэдэж байгаа: Мюнхен, ажил хаягчдын уналт Берарын даалгавар, тунхаг гээд л. Эрт урьдын хэлж байснаар дахиад нэг ийм ялалт хийвэл чөтгөрийнд бараалхах нь тэр дээ. 

	— Юу бараалхах юм?

	— “Юу?” гэнэ. Франц л биз. 

	Полет улс төрийг үл сонирхох бөгөөд сонин уншихдаа зөвхөн хүн амины хэрэг, цувран гарч байгаа роман л түүдэг боловч Францыг бишрэх үзлээр хүмүүжсэн учраас Жанна д’Арк, Наполеон, Хюго, Верденийг тахин шүтдэг байв. Тэр царай нь хачин болж Тессийг харлаа. Гэтэл Тесс биеэ доргитол инээд алдана. 

	— Чи юундаа инээгээд байна вэ?

	Тесс

	— Энэ маань уйлахаас хавьгүй дээр л дээ. Би ядарч байгаагаас гадна амрах эрхтэй хүн биз... Хонгор минь, чи битгий гоморх би зүгээр л балайрч байгаа юм. Франц улс мөхөхгүй. Хорвоогоос хойно л мөхөх байх... гэж товчхон хариуллаа. 

	 

	XXV

	Испанийн засгийн газар Далади Тесс хоёрын бодлогод нөлөөлөхийг горилж, интернационал бригадаар туслуулахаас татгалзав. Франц руу цэрэг үл оруулах тул “Парисын коммун” батальон хилийн хавь орших Каталоны бяцхан тосгонд зүдэж байлаа. Тариачин авхай нар гол дээр дотуур хувцсаа угааж, өвлийн хэрэгцээний гандмал шанцай хураана. Амгалан аж төрж байх мэт санагдана. Дүрвэсэн хүмүүс аянгын түрүүний хуй салхи мэт гэнэт бужигналдав. 

	Мароккчууд хотод тулж ирсэн тул Барселоны оршин суугчид дүрвэнэ. Тариачид хөөгдөж, зарим нь луус, ямаа тэргүүтнээ тууж, зарим нь мал хуйгаа нядална. Тэргэнд ачсан эргэнэг, тахианы хонуурууд дайвалзан харагдана. Эмэгтэйчүүл баадантай юм барьж явна. Дараа нь цэргүүд гүйлдэнэ. Бууны сумтай хайрцгууд энд тэнд хэвтэнэ. Их буучид үхэр буу чирнэ. Фашистын нисэх онгоцнууд замыг бөмбөгдөнө, багачуул бүтэн үлдсэн тоглоомоо тэврэн нүхэн дотор толгой хорогдоно. 

	Хүмүүс сүүдгэнэн цэнхэртэх уулс тийш тэмүүлнэ, тэр нь франц нутгийн зах бил ээ. Гэтэл Тесс сэтгүүлч нарт хандаж: “Манайх дүрвэсэн хүмүүсийг нутагтаа оруулахгүй ээ. Би хяхах дургүй хүн шүү, харин ноён коммунист нар л өрөвдөх нэрээр манийг хяхаж байна шүү...” гэж мэдэгдлээ. Тэгээд хилийг хаачхав. 

	Зарим нэгэн дарга нар эсэргүүцэл зохион байгуулахыг оролдож, цэргүүдийг хөөргөж, хулчийн зайлсхийсэн хүмүүсийг хилээс буцаан илгээж байсан юм. Амгалан оршиж эрэлхэг байхыг уриалсан бяцхан сонин бий болов. Яамд ба жанжин штаб нэгээс нөгөө тосгонд өдөр тутам нүүж байлаа. Саравч, пин тэргүүтэнд хулгана тожигноно. Италийн бөмбөгдөгч онгоцнууд Фигерасын бүгд найрамдах улсын сүүлчийн нэгэн хотыг бөмбөгдөж, балконтой хуучирсан баншны савыг нь няцалж, дүрвэгчдийг нь хядна. Хог новш, хайр чулуун дотор эрэмдэг зэрэмдэг болсон хүмүүс ундуй сундуй хэвтэнэ. 

	Дээд зиндааныхны эцсийн хурал газар давхарт боллоо. Депутатууд тоос шорооноосоо салаагүй, сахал үсээ хусаагүй, нойргүйн улмаас нүд ам нь улайсан харагдана. Нетрин үг хэлсэн бөгөөд испанийн ард түмний ариун дайны талаар, Гитлер, Муссолин хоёрын зэрлэг байдлын талаар, шархадсан хүмүүс ба эмэгтэйчүүлийг нутагтаа оруулахаас айж байгаа Франц улсын хулчгар байдлын талаар ярьсан бөгөөд яриан дундаа гараараа хэдэнтээ нүүрээ хаав. Нэг өвгөн газар давхарт орох шатан дээр хивс дэлгэхдээ: “ямар ч л гэсэн дээдэс л дээ...” гэж хэлэв. Эргэн тойронд бөмбөгөнд балбуулсан тосгод шатаж байлаа. 

	Франц хүмүүсийн байгаа тосгонд их бууны дуу сонстоход Мишо

	— Айсуй шүү, мөн ч бэрх ээ!.. Амьд баригдахгүй юм шүү! Жагсаарай! гэв. 

	Батальон гарч ирээд, буу зэвсгийг ухраан татахад тусалж, танкны дайралтыг няцаалаа. Нэг цаг хэртэй хугацаанд юм бүхэн сэргэж, дайн дахин! Мадрид, Теруэли, Эброгийн зориг эрмэлзэл тэдгээр хүмүүсийн сэтгэлийг түшиж, эцсийн удаад ялалтын совин татав. Гэтэл шөнө нэг машин ирсэн бөгөөд тэвшийг нь цоо буудсан байхаас гадна гараа боосон, зэвхий царайтай туслагч ингэж хашхирлаа: 

	— Сүүлчийн ангиуд маргааш хил нэвтэрнэ. 

	Мишогийн уур шатсан тул хашхирах шахлаа: одоо л түүний тулалдах цаг болсон ажээ. Зүрх нь шимширсэн франц хүмүүс умар зүг эргэв. Дүрвэгчид хил нээхийг хүлээн хоёр долоо хоног энд холхисон тул хилийн шугам нүүсэн айлын буудал гэлтэй харагдана. Амьд үлдсэн ганц нэг хонио нядална. Шүүгээ шургуулга, хайрцаг сав, хувцас хунар хийдэг авдар саваа шатаана. Юунд ингэж эд хөмрөгөө энд чирч авчраа бил ээ?.. Хүйтэн шөнө байсан тул эмэгтэйчүүл задгай галд дулаацна. Илжиг орилно. Яндан исгэрнэ. 

	Испаничууд хилийн хавьцаа амиа хамгаалахад хүрвэл уг тулалдаан яах ийхийн зуурт франц нутагт ороод ирж болно гэж цэргийнхэн Даладид хэллээ. Тэгээд Далади хилийг түр нээх тушаал буулгасан тул сенегали үндэстэн голдуу цэрэг, цагдаа нар хилийг бүсэлж, хүмүүсийг нэгжин шалгаж, буу зэвсгийг нь байтугай, мал хуй, эд юмыг нь хурааж байлаа. Перпиниад цагдаа нар “хураагдмал” гар буу, бичгийн машин цаг тэргүүтнийг ширүүн наймаалж байсан юм. 

	“Парисын коммун” батальон бутарсан анги мэт үл харагдана. Цэргүүд нь буугаа мөрлөж, тугаа барин, шижигнэтэл алхана. Гагцхүү царайг нь харвал ялагдсаны шинж илэрнэ. Ийм байдалтайгаар харьж ирнэ гэж даанч бодоогүй бил ээ!.. Ингэж явах нь цөлөгдөж туугдаж яваа мэт санагдах бөгөөд хаягдсан буу зэвсэг, эд хогшилд хучигдаж, бөмбөгөнд сэндийлэгдсэн испани нутгийг эцсийн удаа хараад, олонх нь нүднийхээ нулимсыг барьж ядна. 

	Сенегаличуул зам хаан хашхичих боловч францчууд тэдний хэлийг үл ойлгоно. 

	Мишог команд өгөхөд “Парисын коммун” батальон наранд гандаж, бороо усанд гуужиж, хуучирсан тугтаа ёслол үйлдлээ. Тэртээ зогсож байсан францын шугам хорооны цэргүүд гайхав. Бас сенегаличууд сайн сэтгэл гаргаж цав цагаан шүдээ яралзуулан инээсэн юм. 

	Нэгэн цагдаа Мишогийн найз пулемётчин Жюлийн боолтыг хуу татаж: “Чи алт ч нуусан байж магадгүй!..” гэв. Тэгснээ шинэхэн шархыг нь хараад, хараал хэллээ. Тэднийг хорих лагерьд хөөж аваачаад: “Хожим учрыг нь олно! Та нар бол оргосон хүмүүс...” гэв. Тэдний хамтаар испани, швеци, англи, серб хүмүүс, хөхүүл нялхастай эмэгтэйчүүл, Барселоны их сургуулийн эрдэмтэн, хөдөөгийн багачуул, яруу найрагч, малчин, хүнд шархтнуудыг хөөж аваачсан юм. Хоцорсон хүмүүсийг бууны бөгсөөр балбаж байлаа. 

	Өргөст торонд орсон хүмүүс хашаатай хонь мэт шанална. Умраас үлээх хүйтэн салхи хацар нүүрийг элсээр булна. Шөнө тийшээ бороо орлоо. Толгой хоргох нөмөр үл олдоно. Талх авчирч өгнө гэсэн боловч тэр нь байдаггүй. Эргэн дээр нь лагерь орших тэнгисийн ус шуугина. Алсад бууны дуу хааяахан сонстоно. 

	Тессийн найз, депутат Пиру Парисаас ирлээ. Тэр гаалийн байшинд испанийн фашист нарын ирэхийг хүлээлээ. Тэгснээ, улаан шар хоёр өнгийн далбаа айсуйг дурангаар хараад, нүд нь сэргээд явчхав. Арван таван минут болсны дараа мань хүн испанийн нэгэн генералд хэвлэмэл хаягаа гар сунган барьж: “Гялалзсан сайхан ялалт хийсэнд тань баяр хүргэе” гэж хэллээ. Цаад генерал нь тааламжтай инээмсэглэв. 

	Өдөр хоног өнгөрсөөр байлаа. Хоригдол хүмүүс өлсөн тарчилна. Бяцхан худаг дахь уснаас шээс ханхална. Жуулчид ирж, испаничуудыг торон дотор хийсэн араатны адилаар гайхан ширтэнэ. Улаан суулгаар буюу салхинд цохиулж мөнх бусыг үзүүлсэн хүмүүсийн хүүрийг шөнө бүр гаргаж хаяна. 

	Перпиниан зугаатай, амарлингуй хот бөгөөд тэндхийн хүмүүс бүйлсэн багсарга идэж, “рансио” хэмээх хатуу дарс ууж, талбай дээр очиж цэргийн хөгжим сонсож, Ардын фронтын төлөө сэтгэл хөдлөн саналаа өгдөг байсан юм. Одоо бол Перпинианд сэргийлэхийнхэн испаничуудыг хайх тул хүний ан хийх болоод байгаа юм. Сургуулийн байруудыг шорон болгон хувиргажээ. Толгой нүцгэн явж заншсан испани хүүхнүүд хамаг мөнгөө шавхаж, тэр өвөл чаминд тооцогдож байсан хумбагар бүрх малгай авч өмсөж байсан нь талаар болсон бөгөөд уйлсныг гэрчилсэн нүднээсээ болж илэрсээр байлаа. 

	Испаничуудыг дээврийн хөндий, дарсны зоорь, тэнгисийн шумбааны бүхээг, малчдын овоохойд бүгүүлдэг франц хүмүүс олон байв. Шийдвэр зоригтой хүмүүс шөнийн цагт хэдэн мянгаараа уул даваан дээр очиж, дүрвэгчдэд газарчилж нүднээс далд жим зааж өгдөг байлаа. 

	Гунигт нэгэн орой байлаа. Нэг цагдаа идэрхэн испани хүний нүүр лүү дэлссэний улмаас цаадах нь гомдохдоо боогоод үхчихсэн бил ээ. Бусад нь сэтгэлээр унав. Бас олгодог хоолны хэмжээг улам багасгаж, тавин грамм талх өгөх боллоо. Мишо өөрийнхөө хувийг бут цохигдохоос өмнө эвдэн сэлбэх батальон даргалж явсан, зургийн багш байсан Фернандес гэдэг испани хүнд өгөөд

	— Шившиг!.. Чамд хамаагүй ээ, үүний хариуцлагыг чи хүлээхгүй. Харин би бол франц хүн гэв. 

	Фернандес цайлган байдлаар

	— Би гадаадад гарч огт үзээгүй шүү. Гарч үзэж л байгаа нь энэ... гэв. 

	Чи бусад хүмүүсийг, нөхдийгөө олж харахгүй байгаа нь надад аятай биш санагдах юм. Би чамд үнэнийг хэлье, бас бус Франц хүмүүс бий. Гэвч тэд хаана байна? Хэдэн хүн бил ээ? франц орон арай өөр байсан цаг бий. Манай батальон “Парисын коммун” нэртэй байлаа. Сайхан нэр шүү!.. Тэд өөрийнхөө дивизүүдийг “мюнхений” гэж нэрлэхгүй шүү... Манайхны согогийг чи мэдэж байна уу? Манайхан сайхан аж төрдөг юм. Арван дөрвөн оны дайныг цөмөөрөө мартаж орхижээ. Гай тохиолдсон юм даа, дахин тохиолдохгүй ээ, бид ухаантай улс гэж ярилцдаг юм. Заяа хазайхаас ухаан аварч чадах уу! Гэтэл сайхан аж төрөөд л, хоол унд сайн, хүүхэн шуухан хөөрхөн, тэнгис, уул, газар сайгүй цэцэрлэг, гуанз элбэг, юм бүр тэгшрээд ирэхээр л бусдын зовлонд уярах байтугай, дооглох болдог юм байна. Хорин жилийн өмнө оросуудыг тохуурхдаг байсан юм, тэр үед би балчир байжээ, гэвч тэднийг дооглож: “хоёр гуяндаа углах өмдгүй, хоолой руугаа хийх талхгүй байтлаа хорвоог өөрчилнө гэж донгосох юм!” гэдэг байсан нь миний санаанд байна. Одоо болохоор испаничуудыг тохуурхаад л: “хүний өмнө сөгдөхгүй гээд л гайхуулаад байдаг испаничууд маань амь хоргох газар хайрла гэж биднээс гуйдаг боллоо” гэлцэх юм. Балай цэцэрхэл! Тэд аюулыг мэдэхгүйгээс гадна нөхөрлөл, үнэнч ёс, эгэл сэтгэлийг үнэлэхгүй байна... Гагцхүү зовлон, өөрөөр хэлбэл, хүний их зовлон л франц орныг аврах байх гэж бодогдох юм. 

	Тэнгэр дүүрэн од мяралзана. Харин гуравдугаар сарын элсэн шуурга босох цаг болсон учраас тэнгис далай бухимдан долгилж байлаа. 

	 

	XXVI

	Жолио нэгэн гэрэл зураг харж инээмсэглэлээ: залуухан жүжигчин эмэгтэй хорт утааны баг өмсөж зургаа авхуулсан байв. Задгай захтай, элбэг хувцсан дотроос сайхан бүсгүйн бие хаа цухуйх боловч нүүрэндээ хорт утааны баг хийсэн тул гахайн хоншоор шиг харагдахад, Жолио нарийн бичгийн даргадаа хэллээ: 

	— Хөөрхөн хүүхэнд лоолой хоншоор зүүжээ... сонинд тавьчих. Ер нь ч өнөөдөр “хаврын баяр” байх. 

	Дээр үед “хаврын баяр” хэмээх мацаг гарагт баяр болдог байсан юм. Жолиогийн сэтгэлд цэцэрлэгт гудамжинд хүмүүс цугларч, цагаан нөмрөг хэдэрсэн шийчид, тулмай хувцас өмссөн алиалагчид, бүжиг, сүлжмэл мөшгөөртэй хар хилэн баг, залгаа, алаг цоохор цаасан буу тэргүүтэн харагддаг байсан нь оров. Дараа нь багт наадам унтарсан боловч “хаврын баяраар” ший тоглодог болсон бөгөөд шийний хувцастай хүмүүс гуанзанд бөөнөөрөө ордгоос гадна хиймэл хамартай, наамал сахалтай багачуул гудамжаар явдаг болсон юм. Гэтэл өнөөдөр ямар байна? Лоолойны баг л байна... Жолио чангаар санаа алдав (мань хүн юм бүрийг сэтгэл хөдлөм хийдэг бөгөөд хүмүүс өөрийг нь дооглоход: “парисынхан шооломтгой, Марселийхэн ойшоомтгой” гэж хариулдаг байсан юм)

	Жолиогийн явдал маш бүтэмжтэй: засгийн нууцгай хөрөнгөнөөс өдий төдий мөнгө авдаг байлаа. Гэргийгээ индранил сондор, хайрцаг мэтийн бэлгийн зүйлээр цатгаснаас гадна экспертын тодорхойлсноос үзвэл Лондон хотод болсон үзэсгэлэнд тэргүүн шагнал хүртсэн тайга нохой нь Реками хатагтайнх ажээ. Жолио эрхэлсэн ажилгүй сэтгүүлчид, Марселийн найрагчид, үл ойлгогдох шалтгаанаар өөрсдийгөө “анархистууд” хэмээн нэрлэсэн алмайрсан булхайцагч нараас бүрдсэн өчнөөн төчнөөн дэмий амьтдыг тэжээнэ. Жолиод нэр гутаасан хэргийн учир хариуцлага хүлээлгэж хэн гуай ч зориглохоор бус болсон ажээ. Депутатууд түүнд бөхөлзөнө. Тэр элчин сайдуудтай хоолонд орж тоомсоргүй янзаар нарийн бичгийн даргадаа: “Румыны талаар амаа хавчиж байгаарай, мажарчууд нь дээр шүү, бас тэгээд харахаас ч нүдэнд дулаан байдаг юм...” гэдэг байлаа. 

	Амжилт сайтай хэдий боловч мань эр овор сууж, доройтсоор байсан тул бадмаараг нүдтэй, ундаргана тотитой, шив шинэхэн хатгуур гоёл зүүгээд ч аятай харагдахаа больсон байв. Нөмөрлөгчдийнхөө дэндүү нарийн тоглоомд сульдсан ажээ. Тэр “юу бичиж байгаагаа өөрөө ч мэдэхээ байлаа” гэж бодох болсон юм. 

	Тесс түүнд: “италийн цэргийн төлөөлөгчийн сэтгэгдлээс үзвэл гээд улаан армийн дорой байдлын талаар өгүүлэл нийтэл” гэв. Нөгөөдөр нь Тесс: “оросын дайны нөөц бололцоо барагдашгүй их гэж магтахыг” шаардлаа. 

	Өнөө өглөө бас л Жолиог дуудаад: “Гуравдугаар сарын тохиолт өдрүүдтэй холбогдож олон улсын байдал хурцдаж байна. Иймд колонийн орнуудтай харилцаа сайтай байхыг эрхэмлэх хэрэгтэй болоод байна. Харин Төв ба Дорно Европыг харь нутаг гэж үзвэл таарна...” гэв. 

	Жолио өгүүллээ эхэлж: “Ноён Марселийн хачирхалтай цэцэн хэлсэнчлэн бидэнд Данцигийн төлөө амиа алдах хүсэл даанч алга... гээд бичлээ. Цааш нь юу гэх вэ? Жолио нүд нь сэргэж, баруун нүдээ жийхайлгаж байгаад: “Бидэнд Варшавын төлөө, Белградын төлөө, Бухарестын төлөө үхэх хүсэл алга” гэж залган бичив. Сульдуу янзтай гэдрэгээ налав. Гол нь л үзэмжтэй гаргах хэрэгтэй. “Үхэх” гэдэг үгийг том үсгээр бичиж тэр өгүүллийн доод талд лоолойхоо гэрэл зургийг тавья... гэж бодлоо. 

	Жолио: “Ла републик»-ийн эрхлэгч Жезьетэй хамт өглөөний хоол идсэн юм. Цаадах нь мараскин дарсанд дүрсэн бин идэж, хоёр жавжаа түмбийтэл үмхээд, ингэж хэллээ: 

	— Яасан муухай монди вэ! Чемберлен италичуудад Тунисыг амласан бололтой шүү. Гэтэл Бонне “Тэдэнд Мальтыг өгсөн нь дээр” хэмээн дуу алдаж байна. Ёстой л новш!Далади өчигдөр надад: “Хамтын аюулгүй байдлын талаар амаа хавчаарай” гэж хэлсэн. Маргааш манайх еврей нарын түрэмгий нөлөөний талаар тэргүүн гаргана. Түүнийг еврей хүн бичсэн гэж байгаа шүү. Ямар сайндаа би ёстой л новш! гэх вэ. 

	Арманиак дарс ууцгаалаа. Жезье яарна. Харин Жолио салхинд явах зорилгоор явган явав. Энэ Жезье маанаг монди юм. Мальта ямар хамаатай юм? Мальта Европт байдаг болоо юу? Жолио Ваграмын өргөн гудамжийг даган Этуалийн талбай тийш алхана. Тэнгэрийн байдал байн байн хувирч, наран ил гарахтай зэрэг юм бүхний өнгө засарч, туулайн бөөрний үр бурзайж, бүсгүйчүүлийн царай аятай харагдана, дорхноо хүйтэн салхи босохтой зэрэг тэнгэрийн хаяаны үүл босож, өвлийн шинжтэй, тойвтой бороо шивэрнэ. Жолио талбай хүрээд зогслоо. Нэргүй цэргийн хөшөө байна... Нөгөө л хэвээрээ сүүмгэр гэрэл, сүлжээ цэцэг, хөдөөгийн хүмүүс тэнд харагдана. Булшны дээгүүр гулдмай дэнхийнэ. Энд ирэхэд, Жолиогийн сэтгэл хөдөлдөг учраас малгайгаа авдаг ч удаа бий, “Марсельезыг” исгэрдэг ч удаа бий. Жолио, өөрийнхөө үеийн хүмүүсийн нэгэн адилаар дайны хэдэн жилийг санаа бодол ариухан, идэр залуу явсан үеэ гэж бодно. Тэр ч байтугай, нэгэн ахлагчийн хараал, балнад тусаж хоёр сар дээр нь хэвтсэн ор, дайралтад орохын өмнө цэргүүдэд ромтой хүрэн цай чанаж өгөхөд сэнжтэй цагаан төмөр аягаа шуналтайгаар атган дулаацаж, даарч хөрөн, дотор муухайрч байсан нь бодогдлоо. Бас оготор Дорнье, харалган Деваль, цовоо Клеман (хөөрхий, тар алагдсан юм)... гээд л хамаг нөхөд нь санаанд орсон бил ээ. 

	Энэ гулдмай дор хэн хэвтээ бол? Клеман юм бол уу?.. биш гэхийн газаргүй ээ! Тэгвэл мань Клеманд жанжин хүмүүс, элчин сайд, Тесс гуай нар цэцэг өргөж, ёсолж байгаа хэрэг... Хөөрхий Клеман минь самаар мөн ч сайхан тоглодог сон. Бас тэгээд Марсельд байдаг нэг бүсгүйтэй нийлэх гэж байж бил ээ гэж бодогдов. 

	Жолио: “Данцигийн төлөө амиа алдах хүсэлтэй хүн бидэнд даанч алга...” гэж бичсэнээ бодлоо. Гэтэл Клеман юуны төлөө амиа алдсан бил ээ?.. Түрүүхэндээ: “Францын төлөө” гэдэг л байсан юм. Аягүй бол Марсельд байсан бүсгүй нь өөр хүнтэй суучихаа биз. Нас барсан ч байж болно, түүнээс хойш хорин таван жил боллоо, мөн ч уджээ дээ!.. 

	Сонины газар нь сурсан заншлаараа хөл хөдөлгөөнтэй тул элдэв бодолд автаж явсан Жолиод баярлалтай санагдлаа. Яамнаас: “Итали улс Ойр Дорнод орших латины соёлын түшиг тулгуур мөн” гэсэн өгүүлэл ирсэн байв. Сонины тэргүүн нүүрэнд нөгөө лоолойн зураг муруй хоншоорлон харагдана. Цонхны цаад талд худалдагч нар: “Тав дахь хэвлэл нь шүү! Бид амиа алдахыг хүсэхгүй...” хэмээн гуншгинацгааж байлаа. 

	Жолио ажлаа дуусаад, урьж залсаар удаж байгаа нэгэн цэнгээний гуанзанд очив. Зэгсэн улаан зээрд болчихсон, нэгэн залуухан дуучин ингэж дууллаа: 

	Маргаашийг үзэлгүй үхээд өгдөг болоосой, Магадаар хойчоо үзнэ гэдэг гонжийн жоо!

	“Гонжийн жоо!” гэдэг түрлэгийг нь хүмүүс дагалдан дуулна. Дараа нь өөр нэгэн жүжигчин, өнөөдөр “хаврын баяр»гэдгийг санаад царил хамартай, цагариг хоёр нүдний цоорхойтой, цагаан өнгийн баг өмсөөд, тайзан дээр гарч ирлээ. Олны дундаас нэг хүн хэллээ: 

	— Энэ бол эрлэгийн элч

	 Дэмий битгий донгос! Энэ чинь Тесс гуай байна. Хамрыг нь харахгүй байна уу?

	Жолиод тоглож байгаа зүйл нь балай санагдсан тул харьж одлоо. Гэргий нь хоол ундныхаа өрөөнд сонин харж суулаа. Жолиогийн ажил явдлын талаар асууж шалгаадаггүй заншилтай бөгөөд юм худалдаж, гоёл хөөцөлддөг ажилтай хүүхэн бил ээ. Тийн атлаа ойрдоо зовуурьтайгаар: “Бурхан минь ээ, ямар юмаа бичиж байгаа нь энэ вэ?..” гэж бодох болсон юм. Тэр зориг гаргаж хэллээ. 

	— Би ойлгохгүй юм... 

	Жолио гараа алдалж

	— Чи намайг ойлгодог гэж бодож байна уу?.. Эд бол тогтож байгаа улс. Гэвч тоглож байгаа бус атлаа тоглосон царай гаргаж байж ч мэднэ. Урьд өмнө нь би юутай овжин амьтад вэ! гэж гайхдаг байсан юм. Одоо учрыг нь олохоо ч байсан... Айж тэвдсэнээсээ болоод ад туссан улс юм бол уу? гэв

	Гэргий нь нүд салгахгүй ширтэв. Тэгээд шивнэх дуугаар асуулаа: 

	— Хэлээд аль... чи германчуудаас шан авдаг юм биш биз?.. Айдас хүрч байна... хэрэв тэгсэн байвал буудаж ална шүү дээ... 

	Жолио дуу алдаж хэллээ: 

	— Чи галзуурав уу! Чиний дотор ийм бодол яаж ороо вэ? Надад хэн шан өгч байгаа юм бэ? Манайхан, франц хүмүүс, манай засаг л надад цалин өгдөг юм шүү!.. 

	Тэгснээ гэнэт

	— Парисын төлөө л үхнэ... хөөрхий, муу Клеман минь!.. гэж бувтнав (гэргий нь учрыг нь олсонгүй). 

	 

	XXVII

	— Та тавтай биз дээ?

	— Баярлалаа. Та харин тавтай биз?

	Дессер үгийн нь гүйцэд сонсолгүйгээр цааш одов. Тэгснээ гэнэт: “Хэрэв хүн бүр үнэнээ тоочоод байвал юу болох вэ? Зовох зүдэх, айх ичих гээд л үл барагдахгүй яриа гарна. Гэтэл энэ бол Тессийн үг шиг, мөргөлийн уншлага шиг, хайр сэтгэлтэй хүмүүсийн амлал шиг томьёо төдий юм. Энэ яриа л хэрэгтэй бололтой; хэрэв юм бүхэн илэн далангүй болчихвол ганц хоноход ч бэрх болно...” гэж бодлоо. 

	Дессерийн харимал болж байгааг хэн ч үл таамаглана. Ажил төрөл нь бүтэмжтэй тул Чикаго, Ливерпуль зэрэг газрууд түүний амыг харсан хэвээрээ л байлаа. Даладитай тар тур хийсэн ба ажил хаягчдын өмнө үг хэлсэн нь Дессерт тун санаандгүй тохиолдсон явдал бил ээ. Монтины бол Дессерийг “этгээд авирлаж байгаад” тооцно. Тесс бол гайхсан байдлаар толгой сэгсэрч “Бөөн заль. Хэнийг ч дөнгөчих хүн. Шулам шиг харцтай шүү...” гэнэ. 

	Гэтэл Дессер юу ч үл анзаарна. Мангуу амьтантай тоглож байгаа учраас ямар ч эсэргүүцэлтэй тулгарахгүйгээр тоглоомоо явуулна. Үйл явдал бол аяндаа бий болдог зүйл мэт санагдах болжээ. Мань хүн Византийн мөхлийн зузаан түүхийг шөнөжингөө уншиж, учир начрыг нь бүгдээрээ даамай мэдсээр байсан атлаа уг ослоос зайлж хэн ч чадаагүйг нь гайхаж, инээд нь хүрнэ. 

	Мэдээжийн хэрэг, цорын ганц арга л Мюнхен байв. Юу ч атугай тохиролцох л хэрэгтэй байсан нь илэрхий, Харин яаж? Хэнтэй тохиролцох вэ? Шуургатай тохиролцох уу? Гайгүй байлгүй!

	Тавь насалтлаа Дессер өвдөж байгаагүй бөгөөд архи уудгаас гадна тамхи их татдаг, нойртой нойргүй хонодог байсан бил ээ. Гэтэл бие нь доройтоод ирлээ. Эмзэг зантай хүн учраас эмчийн хэлснийг анхааралтай сонсох атлаа үгэнд нь орохгүй, сурсан байдлаараа гам горим алдаж, биеэ зүдээсээр байлаа. Үхэхээс л хойш яасан ч яадаг юм гэж бодоод архи дарс улам их уудаг боллоо. Шөнийн цагт уралдааны машин унаж, Парисаас хэдэн зуун километр зайдуу газар очиж, ямар нэгэн жижиг гуанзанд орж, төмөр замын ажилчидтай цагаан дарс балгахдаа: “Тэнгэр их муухайрч байна!..” хэмээн хэлнэ. 

	Бас бус олонх хүмүүсийн нэгэн адилаар юмыг бодох, сүйхээчлэх, ажиллах тэмүүлэл нь л түүний аминд орж байв. Мань хүн данс хараатайгаа ноцолдсон хэвээрээ бөгөөд шинэ завод хоёрыг нээснээс гадна Ромтой хийх хэлэлцээрт оролцож байсан юм. Төдий л шуналтай бусаар хөдлөх боловч ажиллаж байхдаа сэтгэл нь сэргэх бөгөөд ажилдаа хорхойтой байгаа буюу нүд хууртаж байгаа хоёрын алин болохыг үл ойлгоно. Тэгж л Византийн мөхлийн талаар ч, бахууны хаан ба ганцаардлынхаа талаар ч бодохгүй байх нь дээр байдаг ажээ. 

	Дессер элдэв бодлоо сарниах горьдлоготойгоор Жаннетынд очсон бөгөөд бараг сайтар үл таних, танхил тэр хүүхэнд сэтгэлтэй болсноо дурсаа ч үгүй ажээ. Гэвч түүнтэй хэдэн орой хамт байснаас хойш улам ч өнчин мэт санагдах болсон бил ээ. Мань хүн харих замдаа: “Нэг л биш дээ” гэж бодно. Тийн атлаа чухам яах санаатай байгаагаа үл мэднэ. 

	Тэр хоёр байнга уулздаг бөгөөд хотын захад орших бяцхан гуанзанд орно, заримдаа Жаннетыг машиндаа суулгаж, чийгтэй, хоосон замаар зуун дөчин милийн хурдтайгаар давхиж, донсолж байгаа сэтгэлээ ил харагдуулаад, дараа нь гэрийн нь гадаа буулгаж, салах ёс хийгээд, ёсорхуу байдлаар гарыг нь үнсэнэ. Санаа зовоом цахилгаан утас буюу яаралтай бичиг сэлт ирсэн байвал ширээнээсээ холдож үл чадах бөгөөд Жаннетыг бодох завгүй тул сайхан байдаг юм. Сэтгэл гэдэг чинь мөн л аяндаа бий болдгоос гадна олголтоор буюу тооцоогоор хаачхаж болдоггүй зүйл сэн ажээ. 

	Дессер Жаннетыг авахаар студи дээр хүрч очлоо. Мань хүн түүний уран уншлага хийж байхыг огт сонсоогүй байсан бөгөөд түүнийг сонсох нь тохитой явдал бусаас гадна тэр гэрээний газрын талаар надаас асууж шалгаахаар биш дээ! гэж бодлоо. Тэгтэл жаахан хүлээхийг гуйж, бамбагар улаан хөшигтэй, хоосон тасалгаанд оруулав. Жаннетын дуу сонсогдлоо. Тэр шүлэг уншиж байх бөгөөд уншиж байгаа шүлгийг нь сургуульд байхдаа уран зохиолын дээж бичигт харсан шиг санагдлаа: 

	 

	Хайр дурлал чиний бэрхээс үхэх атугай ч халтирна

	Хайр дурлал чиний ихээс дэлхий атугай ч далдирна

	Ертөнцийн өнгө хуурмаг гэдэг нь бидэн хоёрт мэдэгдэнэ 

	Елисейн өргөн тал нутаг бидэн хоёрт харагдана

	 

	Цааших үгийг нь Дессер сонсоогүй бөгөөд өтгөн манан мэт гуниг хамаг биеийг нь нөмрөв. Жаннет хүрч ирлээ. 

	— Та сайхан уншлаа шүү. 

	Жаннет инээмсэглэн

	— Энэ бол сормуусаа буддагтай л адил хиймэл юм шүү дээ гэв. 

	Мань хоёр гарлаа. Бороо хаялна. Жаннет

	— Дайны талаар юу дуулдана? гэж асуув. 

	(студид гарсан яриа санаанд нь орсон юм. Дессер мэднэ байх гэж бодсон ажээ). 

	Дессер      

	— Би зайран хүн биш шүү дээ гэв. 

	Хуучин загварын, уранхай хантаазтай нэгэн эмэгтэй зэрэгцэн явах бөгөөд өдий төдий уут, хүүдий барьснаас гадна: “Би түүний хоолой руу хуруугаараа хатгана... Тэгээд л тэр дээ!..” хэмээн ганцаараа ярина. Дессер: “Солиотой юм” гэж шивнэв. Мань хоёрын дотор зарсхийсэн тул машин руугаа гүйлээ. Дессер машинаа асаахгүй, алмайран сууна. Дараа нь хөдөллөө. Ус гүйсэн шилний цаагуур улаан, ногоон гэрэл сүүмэлзэн хоцорно. Машины гэрэл харанхуйд умбаж, бороонд норсон ургаа моддыг шөнийн гүнээс товойлгон харуулна. Дессер Жаннетыг хотын захад оршдог гэртээ авчирлаа. Очих эсэхийг нь асуусан ч үгүй. Дуугарсан ч үгүй. Нэг лонх коньяк авчрав. 

	— Дулаац. Та сайхан уншсан шүү. Та театрт л баймаар хүн юм санжээ. Танай найруулагч гэж мөнгөөр дутмаг нэг хүн байдаг гэж та ярьж байснаа санаж л байгаа биз. Тэр ч яах вэ... 

	Жаннет толгой сэгсэрч

	— Үгүй ээ. Би одоо тоглож чадахгүй... хэлж байгаа бүхнээ үнэмшиж байх ёстой юм. Эс тэгвэл үзэгчид ч уг зүйлийг үнэмшихгүйд хүрнэ. Тэгэх үед үзвэрийн танхим нам гүм болохын хамтаар өөрөө дуугарч чадахаа болино. Та ойлгохгүй байх шив? Би өнгөрсөн хүн. Үнэмшдэг цаг байсан юм... Тэгэхэд би нэг жүжигчинтэй явдаг байлаа. Түүний унтаад л байхад би хажууд нь Флерийн ганцаарал үгийг давтаад л хэвтдэг байсан юм... 

	Жаннет гарч цэцэрлэгт орлоо. Шороо ба илжирсэн навч үнэртэнэ. Хаврын цаг аахилж уухилсаар, яаран сандран айсуй бөгөөд ус дусаж байх нь бачуу түргэн алхаж яваа хөлийн нь чимээ гэлтэй санагдана. Жаннет амтархан амьсгална. Дессер: “Салхинд цохиулчихна шүү!” хэмээн хашхирна. Жаннет үл ойшооно. Хэдхэн минут хэртэй хачин сайхан санагдаж байснаа төдхөн Флер болж тоглож байгаа мэт хоосон бодолдоо итгэж эхлэв. Байшин дотор орж ирээд, Дессер өөд айсан юм шиг нүдээрээ харж инээмсэглэв. Дессер гайхлаа. Гэтэл Жаннет ингэж хэллээ:. 

	— Үгүй ээ, би салхинд цохиулахгүй... Би өнгөрсөн хүн шүү Дессер ээ. Өнгөрсөн хүн... 

	Тэгээд Дессерийг ум хумгүй үнсэж гарсан бөгөөд юунд тэгж байгаагаа өөрөө үл мэднэ. 

	Тэр ч байтугай, Дессертэй яагаад дотно болчихсоноо хожим нь бодоод олдоггүй юм. Гомдол зовлон хоёроос өөр юм үзүүлэхгүй нь таамаглагдаж байсан юм. Бас тэр шөнө орж байгаа борооны чимээ чагнан ийм нэгэн шүлэг хэдэнтээ давтан хэлсэн юм: 

	 

	Хаврын цаг мөнх орших нутагт, 

	Халуун зүрх үл шаналах газар 

	Хамгаар баян дэлхийн шим буусан 

	Хавраас сайхан жимс бөнжийх тэнд, 

	Эрэг хөвөө газар таалалцан баясаж 

	Эрхмийн дээдийг амсан тамшааж байх 

	Эрлэг зүрхний гэрээс хайрын тангаргийг 

	Энэхэн насандаа эндэлгүй эдэлж явах сан. 

	 

	Дессер гэнэт

	— Жаннет аа, юунд гунина вэ?.. гэв. 

	— Энэ бол гуниг биш ээ. Гуниг тэртээ тэнд, нөгөө нэг модны тэнд бий. Эсвэл шүлэгт байгаа. Харин энэ бол цөхрөл... Солиотой эмэгтэйг мартаагүй байгаа биз?.. Та ч бас өнгөрчээ. Дессер минь. Би одоо л учрыг нь олж байна. 

	Жаннет ярих үнсэхийг хосолно. 

	Жаннет Парист өглөө орж ирлээ. Юунд ингэв ээ? гэж биеэ зэмлэнэ. Дессерийг хүмүүс сүрхий хүн гэж бодно. Сонинд түүнийг “титэмгүй хаан” гэж нэрлэнэ. Гэтэл тэр нь гуйлгачин амьтан юм. Зүгээр л нэг амьтан юм. Тэгээд ч Жаннет руу давхисан биз... Сэтгэлээ тайтгаруулах гэж хүүхэн рүү харайлгасан нь инээдэмтэй биш гэж үү? Жаннет түүнийг гэнэн болохоор нь өрөвдсөн хэрэг. Цаадах нь ч бас Жаннетыг өрөвдөө л биз, Харин өрөвдөх дурлах хоёрын дунд зай их бий. Шүлэг уншина гэнэ ээ! Тэр чинь нөгөө л нүүрний тос, тоосны соруул, сэтгэл засах тэргүүтэнд хэрэглэдэг сурталчилга юм. Жаннет энэ насандаа жүжигчин болохгүй. Бас Дессертэй суух ч үгүй. Сууя гэж хэлэхэд нь элгээ хөштөл инээсэн юм. “Титэмгүй хатан” болно гэж үү? хол хэвтэнэ. Дессер хийх ажилтан нь харин яамай одоо ч гэсэн ажилчин хүний адилаар ажилдаа очихыг яарч байна. Ширээндээ суугаад л өдий төдий сая франкийн тоонд умбана. Жаннет бас хөөрхий хоосон амьтан гэдгийг тэр яагаад ойлгохгүй байна? Жаннет бол тономол хүүхэн, Фиже, Люсиэн нар тоночихсон юм. Одоо түүнд хайр гэж юу ч байхгүй. Өчигдрийн ярьдаг нь бороо. Ронсар энэ тэрийн л чимээ гэсэн үг. Гагцхүү Андрейтэй л залилахгүй, өрөвдөхгүй, үнэнээ ярьдаг юм. Андре бол Жаннетын л адил аж төрж яваа хүн. Өөр үг хэрэггүй... Андре “хамхуул” гэж хэлсэн. Харин хоёр тийшээ хийсэж яваа юм шүү. Иймэрхүү амьтад олон л байдаг биз. Жаннет нэг номд: “Урлагийн хэнээ туссан хүмүүс” гэж байхыг харсан юм... Гэтэл Жаннет яагаад ганцхан Андрег л боддог байх нь вэ? Тийм ээ. түүнд сэтгэлтэй юм... 

	Жаннет анх удаагаа үүнийг бодсон юм. Тэгээд төдхөн Дессерт хандаж,

	— Би өөр хүнд сэтгэлтэй. Тэр бол яах вэ, би түүнтэй дайралдах ч үгүй юм. Энэ насандаа ч дайралдахгүй биз. Гэвч би таныг мэдэж аваасай гэж хэлж байгаа юм гэв. 

	Жаннет албан ёсны хөндий байдлаар хэлсэн юм. Дессер машинаа зогсоож, гарыг нь үнсэв. 

	— Та намайг хөндсөн. Даамай хөндсөн. Жүжигчин болох дургүй чинь л харамсалтай юм. За тэр ч яах вэ... 

	Дессер түүнийг гадаа нь хүргэж, салах ёс хийгээд, орой уулзах болзоо тавьсан бил ээ. Дотнын холбоотой боллоо гэдэг нь юу юунаас тодорхой болсон ажээ. 

	Германы цэрэг Прагад оржээ гэсэн цахилгаан Дессерт ирсэн байлаа. Мань хүн гэнэт чанга дуугаар, хахан цацан байж, инээлээ. Дараа нь номынхоо шүүгээнээс дарс гаргаж авав. Одоо докторын үгэнд орох хэрэг юу байна? Ганцхан жилийн цаана л үгүй болно биз. Харин Жаннет яана даа?.. Яах вэ дээ, өөр хүнд сэтгэлтэй гэсэн шүү дээ. Сайхан сэггэлтэй боловч аймаар хүүхэн, нүд нь нөгөө солиотой хүүхнийхтэй адилхан юм. Ер нь үнэн л дээ, тэр хоёр ертөнцийн хуурмагийг хамт л мэднэ байх. 

	— Би чамайг тэнд байхдаа бишгүй л зүүдэлдэг сэн. Уул хяр нь улаан бөгөөд ургаа бут ч үгүй нүцгэн. Бас агаар нь өтгөн юм шигээс гадна айхтар халуун. Гэтэл нэг харсан чинь чи хажууд минь байсан. Би тэврээд авах шиг л болсон. Аяа, Дениз минь, энэ тухай дурдаж яагаад болдоггүй бил ээ? Би дурлалын тухай хэлж байна!.. Чи ч яаж ойлгоож дээ!.. 

	Дениз хариу хэлсэнгүй, дэмий л улам чанга чанга үнсэнэ. 

	— Урьд нь би үхнэ гэдгийг аймшигтай байх гэж боддог байлаа, тэгж л ярилцдаг шүү дээ. Тийм биш юм. Амархаан юм. Юу гэж хэлбэл таарах юм дээ?.. Баяр хүрмээр байдаг. Одоо энэ байгаа шиг л... юу ч анзаарахаа больдог юм. Гэвч аймшигтай биш. Харин бут цохигдох л аймшигтай. Муухай, уруу байдаг юм. Дуугарах ч дургүй болчихдог юм... харин үхэл бол далдуур нөмрөх жамтай юм... 

	— Намайг шөнө шоронд хэвтэж байхад буу дуугараад л байсан. Гэвч чамайг алахгүй гэдэг совин над байсан. Тэнэг яриа шиг санагдана байх, тэгэвч над тийм совин байсан юм. Алж чадах ч үгүй. Би чамайг дандаа л бодож байсан. 

	— Дениз ээ!

	— Юу гээ вэ?

	— Зүгээр ээ. 

	Ханын цаасан дээр хасарваань цэцгийн зураг харагдана. Зуун жил болсон атлаа үл гандана. Сахалт маршлын хөрөг хананд хадаатай байдаг нь юу бил ээ? Бас тулганы дээр улаан тоорцог өмссөн одой хүнтэй хураагуур харагдана. Тохиолдлоор дайралдсан тасалгаа, тохиолдлоор харсан зүйлс бил ээ. Энд насаа барж чадах хүн ч байх л биз. Гэвч энэ нь тэдэнд өлзий болохгүй. Ганц цаг уу? Нэг долоо хоног уу? л байх болно... Харин хасарваань хэвээрээ л байх бий. Маршлын нь сэтгэлд эвгүй бөгөөд атаархмаар байдаг биз; буурал сахлаа зууж харагдана. Хэнийг, яах гэж дийлж явсан бил ээ?.. гэж бодвоос цөм мартагдсан байх биз. Одой хүн ч хоосон юм, түүний шаазан биед сохор улаан мөнгө ч байхгүйгээр үл барам хамар дээр нь няслаад авсан ч үл гомдоно. Тэр одой хүнийг Дениз шоронд байхдаа л бодож магадгүй биз? Тэнд хоосон цагаан хана л байдаг тул ангархай хагархайг нь харахад мод, үүл, луйварчны царай байх шиг ч санагддаг юм. Бас шаргал өнгийн тэр хасарваань Мишог нуувчинд байх үед ч харагдаж мэдэх юм. Таслах гээд гараа сарвайх ч магадгүй. Тэгтэл сум улина, сум ч заавал улина л даа. 

	— Мишо, чи байна уу?.. 

	Мишогийн амьсгаа Денизийн хацарт мэдэгдэх боловч дууг нь сонсмоор санагдах тул ширүүн үс, дух тэргүүтний нь барьж үзэн, үнэхээр хамт эсэхээ байн байн магадлан шалгана. 

	Мань хоёр томоогүй нь хөдөлсөн багачуудын адилаар тасалгаа дундуур хөөцөлдөн гүйнэ. 

	— Мишо, чи өвчин тусаа юу?.. Доод давхрын хүмүүс юу гэж бодох вэ? Чи яаж гадаа гарах хүн бэ? Өөрийгөө толинд хар даа... 

	Мишо дуулгавартайгаар харлаа. 

	— Яаж орхио вэ?

	— Нүд чинь ямар байна? Харахгүй байна уу?.. Өвчтэй хүн л гэсэн үг!

	Есөн цагт хуралтай тул Мишо явах хэрэгтэй байв. Тэр хөмсгөө зангидаж, ярих хэлэх үгээ тунгаан бодно. 

	— Нам бэхжилээ. Хямд олдох амжилт хайгчид нь салаад явчихлаа. Оронд нь олон хүн шинээр нэмэгдлээ. Виар яагаад үхлийн тухай бичээд байдгийг нь би мэдсэн тэр бол хулчгар амьтад юм. Бас засгийн нэр гутаж, амьтан хүний доог болж байна. Өнөөдөр нэг хүн автобусан дотор: “ээ муу урвагч Далади...” гэж хашхирч байх юм. Эднийг бид бут цохиод өгнө. Мөн ч бэрх ээ

	— Мишо, чи байна уу? Байна гэж хэл л дээ. 

	— Мишо чинь биеэрээ байна. Нотлон хэлье. Чамайг баригдсаныг би хаанаас олж сонссоныг чи мэдэж байна уу? Перпиньянд шүү. Тэр үед чи гарчихсан байсан байна бил ээ, гэвч би мэдээгүй л байсан юм. Дотор хачин болоод л, алтан хошуу өргөдөг ямар нэгэн хүнийг цусыг нь холиод хаячихмаар санагдаад явчихсан шүү. Би чамайг үнэхээр бахархаж байлаа... манайд сайн хүн олон бий! гэж бодогдсон юм. Торез гуай Тессийн чиглэл намыг тараах санаатай байна гэж үздэг юм! Гэвч бид нууцаар ажиллахад бэлэн байна. Хатуухан үзнэ шүү. Холбоо таслахгүй байх л гол нь юм. Намайг Сент-Этьен рүү илгээх нь байна, тэнд бүх ажлыг нь өөд татах хэрэгтэй юм гэнэ... 

	— Чи тэгээд хэзээ явах юм?

	— Мэдээгүй л байна. Маргааш юм уу бямба гарагт л явах байх. 

	Мишо пальто, саравчтай малгай өмсөж, хот маягийн бөгөөд санаа нь зовонгуй байдалтай боллоо. Гагцхүү нүдний нь харцанд жаргалтай хүний шинж тодорно. Дениз түүнийг дагаж гарлаа. Метронд орцгоолоо. Хүн дүүрэн байв. Урт бүүдгэр гарцууд харагдана. Хүмүүс гүйлдэнэ. Чийглэг халуун бөгөөд бүгчим байлаа. Метроны цуваа таржигнан өнгөрнө. Паалантай тавиур дээр эмэгтэй хүний тоорцог оройвч шовоодой өмсгөсөн том том “Галууны сонгодог татмаг...” харагдана. 

	Мань хоёр маргааш дахиад сална гэсэн үг. Одоо бол эргэн тойрон хүмүүс байгаа тул ярих арга алга. Хайр сэтгэлийн талаар ч, нууц ажиллагааны талаар ч дуугарсангүй. Цөм нууц бил ээ. Харин Мишогийн эрэлхэг зориг, хойшид хийх тулаан, хайр дурлалыг Дениз бахархан бодно. Мишо тэсэж ядаад ийн шивнэлээ: 

	— Мөн ч бэрх ээ!.. 

	Тийм ээ, мөн ч бэрх байна! Энэ нь мань хоёрын таних дохио юм. Тэр хоёр саллаа. Мишо яваад өглөө, нэг улаан гэрэл харанхуйд живэх нь тэр. Гэтэл Дениз гудам дагаж доош дээшээ хоёр дахин гүйлээ. Газар доорх нүх сүв нь муруй сарий, төвөгтэй юм. Үймээн, шуугиан, алба байдал тэнд зэрэгцэнэ. Дениз: “Нэг хагацлыг ч бид хоёр давлаа, гэвч бас цаана нь хэчнээн бий бол?.. Хүн хүлээж аж төрнө гэдэг айхавтар юм! Дараа нь амар мэндийн ерөөл айлтгая гэцгээнэ. Гэвч хожимдоно... Үгүй ээ, тийм биш! Хоёулаа залуу. Хүсэх л, ихээр хүсэх л хэрэгтэй, тэгвэл л санасан бүхэн сэтгэлчлэн бүтэж; учрал, хувьсгал, заяа тэргүүтэн ёсоороо биелнэ. Гэтэл Дениз... хүссээр л. Тэгээд автомат, хүмүүс, чимэглэлийн дунд тавцан дээр зогсоод: “Мөн ч бэрх ээ!.. Мишо минь, Мишо минь!..” хэмээн шивнэн өгүүлэв. 

	Андрегийн зургийн газар урьд урьдаасаа эмхтэй байлаа. Хоосон лонхнуудаа гаргаад хаячихжээ. Хуучин муусайн гутлуудаа шүүгээнд хийсэн тул ичихийнхээ эрхэнд тэнд орж нуугдсан мэт харагдана. Зотон татсан жаазнуудаа хананд тулган босгожээ. Хоосон том ширээн дээр нь зурхай сурах бичиг, Рюген нутгийн манх цэцгийн зурагтай ил захидал хэвтэнэ... Тэрхүү ил захидлыг нөгөө нэг байшингийн зурагт дуртай хэмээн ярьж Андрегийн инээдийг хүргэдэг загас судлаач герман хүн ирүүлсэн юм. Мань эр: “Баяр хүргэе” гэсэн л хоёрхон үг бичсэн байх боловч “Тамхичин нохой” гуанзанд нэг шөнө дайралдсан хүн мөн гэдгийг Андре дорхноо мэдсэн юм. Тэр хүн: “Парисыг энх тунх байгаа дээр үзээд авсан минь сайн боллоо” гэж ярьж байсан бил ээ. Хоёр жил гаран болоход Парис байдгаараа л байлаа. Гагцхүү Андре л хачин болчхоод байгаа юм. Мань герман хүн энэ үед загасаараа хөөцөлдөж чадаж байгаа бол уу? гэдэг л сонин байна. Гэвч герман хүн долоон голтой байдаг даа... Гэтэл Андре уран зургийг хаячхаад байгаа. Зургий нь газраас скипидарын үнэр ханхлахаа байчхаад байгаа. Будгийн нь нялуур эвдэрхий данхны хамт тавиур дээр хэвтэнэ. Өрөө нь эмхтэй байгааг гайхан, Андре тэр дотроо зочин мэт хянамгай явна. Хаалгач хүүхэн мэл гайхаж: “Та юманд явах нь уу?” хэмээн асуулаа. Тийм биш ээ, мань хүн юунд ч явахгүй. Гэрээ их цэвэрлэхийг үхэхийн цондон ч гэж ярилцдаг. Гэвч Андре эрүүл саруул, цовоо сэргэлэнгээр үл барам эрүүлээс эрүүл байгаа хүн учраас гурван хүний хоолыг ганцаараа туучихдаг, өдөржингөө дэмий тэнэдэг, толгой л дэрэн дээр тавивал дугжирч байдаг бил ээ. Юу нь болохоо байчхаад байгаа хэрэг вэ?.. 

	Зуныг хотод суусаар байгаад өнгөрөөчихсөн юм. Хүмүүс: “Дайн болно” гээд л улиглаад байсан атлаа цөмөөрөө л амралтад яваад ирцгээсэн. Өнгөрсөн зуныхаа л адилаар өнгөрөөсөн. Чагнах, сонин ширтэх, маргалдах тэргүүтнийг Андре төвөгшөөх болсон юм. Айн догдлох явдал заншил болчихлоо. Аж төрөл ч нурж гүйцлээ. Тийн хэдий боловч аж төрсөөр л байгаа юм. Саявтархан: мөд “намрын танхим” нээгдэнэ гэсэн урилга ирүүлсэн байх юм. Мангуу мондиуд!.. 

	Пиэр хагас жил хэртэй дээсэн дөрөөн дээр дэнжгэнэж байгаад, авто үзгийн фабрикт орсон юм. Нэг өдөр, Андре дээр ирж: “Гудиггүй байх хэрэгтэй юм!” гэж хэлээд, гунигтай царайлан ийш тийшээ харлаа. Гар нь өвгөн хүний гар шиг салганаж байсан юм. 

	Андре цэцэрлэгт гудамжинд Люсиэнтэй дайралдлаа. Тэр нь энэ олон урвагч дунд өөрийгөө баярлуулж яваад л үхье хэмээн хашхичив. Тэгээд Андрег “Чи чинээлэг аж төрж яваа хүн байх нь ээ?” гэж хэлэхэд Люсиэн хараал хэлээд: “Жорлонд байгаа шүү!” гэсэн юм. 

	Бас л түгшүүр боллоо. Сонинуудаар дүүрэн л: одоо бол судетыг бус харин Данцигийг ярих цаг гэсэн гарчигтай сонин сонин зүйл бичээд байх боллоо. Андре сонин үл уншина. Хааяа радио л сонсоно. Заримдаа Жаннетыг дурсана... Гэвч энэ бол аль хэдийний, өөр байдалтай байхын хэрэг юм. Андре бороотой нэгэн орой ягаан цэнхэр униар татсан хотыг ширтэн радио чагнаж байтал пүүсийн нэртэй салаавчлуулан нэгэн шүлэг уншиж гарлаа. Жаннет ийнхүү уриалж байв: 

	 

	Наалд надаа чи минь, 

	Хэлсэндээ хүрнэ би, 

	Насандаа жаргах итгэлийг 

	Хайрлан соёрх надаа 

	Халуун сэтгэлээр ивээж 

	Харласан зүрхийг минь эдгэ ээ!

	 

	Сормуусны сайхан будаг байх бөгөөд түүнийгээ хар нүдэндээ хүргэж гоёмсог хүүхнүүд худал уйлдаг биз; бас хэлсэндээ хүрдэг ёс ч алга: би ч, Жаннет ч, хорвоо ч, цөм хуурамч бөгөөд халуун сэтгэл ч байдаггүй биз гэж бодоод Андре татвалзан инээмсэглэв. 

	Гал тогооны өрөөний халуунд царай нь улайсан Жозефина “Ажил тавлаг уу?” хэмээн анзаарга муутай асууна. Хуучин эдлэлийн наймаачин Боло: “Тааруу шив дээ” гэж хариулна. Шерш-Мидийн гудамж байсаар л байна. Өвгөрсөн гудамж өөр яах вэ дээ? Харин “шалиг дурлалын” тухай дуулдаг нөгөө гуталчин маань бөөрний үрэвслээр нас баржээ. Дараачийн нь гуталчин гучаад настай бөгөөд царайлаг эхнэртэй, хоёр хүүхэдтэй юм, бас л алиа зантай тул ирсэн хүмүүст: “Та нарын царай ч дайнаас өмнө гутлаа загнуулж дуусахгүй байх аа даа” гэнэ. 

	“Тамхичин нохойд” соруул зуусан хөгшин отуул нохой албаа гүйцэтгэсээр л байна. Андре нэг өдөр түүнд: “Найз аа, чи Тардитай хэтэрхий адилхан байна шүү. Чамайг би Данцигийн тухай яриад унах вий л гэж айх юм!..” гэв. 

	Тэр зун эмэгтэйчүүл сэтгэлээ тайтгаруулахын тулд юм нэхдэг байлаа. Андре юм нэхэж чаддаггүй учраас гүүрний гудамжинд байдаг хуучин номын худалдаанаас зурхай судлалын хуучирсан сурах бичиг авсан бил ээ. Од мичид газартай адилхан хатуу бөгөөд газар өөрөө л яваад байх шиг санагдана. Мань хүн тэр номыг хэдэн цагаар уншиж, байн байн тунгаан бодно. Тоо, хүснэгт, нэр томьёонд нь түүний сэтгэл зугаацна. 

	Манай тооллоос хоёр зуун жилийн өмнө Никейд Гиппарх гэдэг хүн наран дэлхий хоёрын хоорондох зайн хэмжээг гаргажээ. Тэр цагт ч төр улс мөхөж, хүмүүс бурхан хийж, тэрсүүд этгээдийг галд шатааж, цэрэг үхэж, зэс гуулины дуу хангинаж байжээ. Гиппарх одны жагсаалт зохиож байсан ажээ. 

	Бас нэг өдөр Гершель гэдэг хүний тавиланд Андре атаархаж байлаа. Нэгэн ядмаг хөгжимчний хүү намрын улирал тохиолддог өдөр шөнө тэнцэх үеэр тэнгэрийн зүг харжээ. Огторгуйн дуран авах бинчингүйн улмаас өөрөө шил хийжээ. Чингээд өөдөөс харсан цонхонд байдаг хүүхнийг таниад авдгийн адилаар Уран гаргийг олоод авчээ. Европ дахинд хувьсгалын салхи исгэрч байлаа. Напольеон нэгэн арлыг эзлэхээр заналхийлж байжээ. Питт аалз шүлсээ хэрэхийн адилаар эвсэл томж байсан ажээ. Гэтэл тэр Гершель солбицолт одод ба мананцрын байдлыг бичиж байсан байна. 

	Андре цонх руугаа очлоо. Сонин худалдагч нар: “Ромоос зуучлал горьдож байна!.. Москвагийн гэрээний дуулиа!.. Данциг!.. Данциг!.. хэмээн хашхиралдана. Андре нөгөө ширдэг номоо бариад авна. Нэг үе Гевелий Данцигт сууж байжээ. Тэр сарны оршил зүйгээр хөөцөлдөж туж л эрээчсээр байжээ. Гэтэл гэнэт түймэр дэгдсэн тул хамаг зураг, тэмдэглэл нь шатаж орхижээ. Тэр үед Гевелий өвгөрсөн байжээ. Яана гэх вэ, дахиад эрээчиж эхэлжээ. 

	“Харин би бол будгаасаа урваж, бийрээсээ зугтсан хүн дээ” гэж Андре бодно. Парист ч зурхайч нар бий л байх, тэд зурхайгаа зурсаар л байгаа даа. Бас соёлын ордонд Андрегийн харсан физикч өвгөн хийдгээ хийсээр л байгаа. Эмч нар хорт үүтэй тэмцээд л байгаа. Андрегийн эцэг түрүүчийн зэвхий саарал алимаа хураасаар л байгаа. Аав дээрээ очдог хэрэг үү? Байя ээ, үүнээс салахын арга алга. Андре бол хамхуул... Тэгээд мань хүн сэтгэлээ тавгүй болоход буланд очиж хахуун амттай кальвадас архи уулаа: дахиад л бас халууны амьсгалтай цагаан униар бүрхэн дүнсийсэн хотын дундуур алхлаа. 

	Халуун өдөр байсан бөгөөд өглөөнөөс эхлэн бороошсон боловч үүл нь хөөгдсөн атлаа агаар үл цэлмэнэ. Андре өдөржин халуун өрөөндөө суулаа. Доор нь энэ тэр юм савлах тул хайрцаг савыг “таг” “тог” тоншин хадах нь Андред тод сонстоно. Энэ зүдэргээнт байдлыг спирт л сарниаж чадах учраас мань хүн оройхон хэрд “Тамхичин нохойд” орохоор шийдэв. Гадаа гармагцаа л гай нөмөрснийг ойлгов. Цэцгийн худалдагч хүүхэн үнгэгдсэн баахан сарнайгаа тэврэн: “Алчихлаа!.. Алчихлаа!..” хэмээн уйлна. Гуанзны эзэн өөртөө Андред хоёр кальвадос хийж, хундага тулган: 

	— Мэндийг ерөөе! Дайн болох нь энэ дээ! Ингэдэг байж дээ... эд үхээд өгдөг болоосой!.. гэж хэллээ. 

	Эргэн тойрон маргаан дэгдэнэ: 

	Энэ ч дайн арай биш л дээ. Энэ бол зөвхөн дайчилгаа

	— Үгүй ээ, одоо дайн болчхоод байна, зайлах ч газар алга. Хувхай хар Гитлер!.. 

	— Гайгүй... ам хэлээ ойлголцох юм байгаа биз... 

	Саравчтай малгайтай нэг ажилчин гуанзны отуул нохойд ёотон хаяж өгөөд: 

	— За салахаасаа өмнө нэг юм хэлээд аль!.. Эд өнгөрсөн намар яагаад хуйвалдсан байна вэ? Яах юу байх вэ дээ, айхдаа л тэгээ биз. Оросуудтай нийлэхгүй л гэсэн хэрэг. Гэтэл одоо өөр болоод явчихлаа. Одоо эд дайчин болж таарна. Эдний санаа ч гитлерийн талд л даа. Бид балрах нь илэрхий боллоо. Амиа алдах нь хэн бэ? Бид ээ!.. Зүтгэнэ шүү, хонгор минь. зүтгэнэ шүү! Би бас хоёрдугаар зэрэгтэй цэрэг шүү... гэж хэллээ. 

	Гуталчин мухлагийнхаа хаалган дээр: “Жил бүр болдог дайчилгаа явагдаж байгаа тул ажиллахгүй” гэсэн хуудас хадсан бөгөөд дайн болох гэж байгааг эс үнэмших учраас: “Эвий нь олох нь ! Би яаралтай захиалгатай байгаа...” гэж бувтнана. Цэцгийн худалдагч хүүхэн уйлсаар л байна. 

	Ууттай, савтай юм барьсан хүмүүс дахиад л бий болчихлоо. Гэрэл далдалж, хөх гэрэлтэй болголоо. Гершель манан хоёр ч замхраад өглөө! Андре хайхрамжгүй царайлан дэндүү том чемоданд цамц, саван хийв. Тэр наазгай байдлаар: “Яадаг хэрэг вэ... Үнэхээр байлдах уу?..” гэж бодов. Тойвтой санагдахаар нь бодохоо ч больчихлоо. Маргааш Туль руу яваад өгнө, заавал шүү. Дараа нь юу л болох нь хамаагүй юм биш гэж үү?.. Өөдтэй аж төрөхөөсөө л лав өнгөрлөө. 

	Дуулалдах, хашхиралдах, бөхөлзөх, тонголзох, үзэн яддагаа нотлон ярих, ялалт хийхийг хэнээрхэн донгосохоо ч больчихсон байв. Хий л үймэлдэнэ. Бас цэцгийн худалдагч хүүхэн уйлна. Туулайн бөөр модны шилмүүсний цаана сүүдгэр гэрэл ёлтойно. Жаннет түүний сэтгэлийн од! Гэвч түүнийг одонд тоолж огторгуйн зурагт тэмдэглэсэнгүй ажээ. Тэр хүүхэн сэтгэлд л орж ирнэ. Од бус бөгөөд чөтгөр дулаахан гартай, хувь заяа дулимагтай тэр хүүхэн хаана яваа бол? Цэцгийн худалдагч шиг л уйлж суугаа байх даа... 

	Цэцэрлэгт гудамжинд нэг яндан ганцаар бархирна. Гэтэл гуталчин улаан зээрд болчхоод ийн хашхирлаа: 

	— Нэг —хоёр, баруун тийш, авс чиглээд!.. 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

